
ᑕᐃᕕᑎ ᐊᓚᕋᓚᒃ 

(ᐊᕐᕕᐊᑦ) 

(ᐃᖃᓗᐃᑦ ᑲᓇᓐᓇᖓᓂ) 
ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 
ᒥᓂᔅᑕ ᑲᒪᒋᔭᓕᒃ ᓄᓇᕗᒥ 

ᒥᓂᔅᑕ ᐱᕈᖅᐸᓪᓕᐊᔪᓕᕆᓂᕐᒧᑦ 
ᐊᒻᒪ ᐃᖏᕐᕋᔪᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᖁᓪᓕᖅ 
ᐃᑯᒻᒪᖅᑯᑎᓕᕆᓂᕐᒧᑦ 
ᑯᐊᐳᕇᓴᒃᑯᓐᓂᑦ 
ᓇᒻᒥᓂᖃᖅᑐᓄᑦ 
ᐊᑐᖅᑐᐊᖅᑎᑦᑎᔩᑦ 

ᓄᓇᕘᒥ ᐱᕙᓪᓕᐊᑎᑦᓯᓂᕐᒧᑦ 
ᑯᐊᐳᕇᔭᖏᓐᓄᑦ 

ᐊᐅᓚᑦᑎᔩᑦ 
ᐊᓪᓚᑦᑎ 
ᔮᓐ ᑯᐊᒃ 

ᐊᒡᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᑲᑎᒪᔨᕋᓛᓄᑦ ᐊᓪᓚᑦᑎ 
ᖂᔪ ᓄᓱᑦᑕᖅ 

 ᒪᓕᒐᓕᕆᔨ 
ᓲᓴᓐ ᑰᐸ   

ᐃᖅᓱᒃᑎ 
ᓴᐃᒪᓂᖅ ᕿᓚᑉᐸᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 
ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 
ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 

ᖃᕆᑕᐅᔭᑎᒎᖓᔪᖅ ᓯᓚᕐᔪᐊᒧᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 
 
 

ᑐᒃᓯᐊᕐᓂᒃᑯᑦ ᒪᑐᐃᖅᓯᓂᖅ ................................................................................................................................................................256 

ᐊᖓᔪᖅᑳᑦ ᐅᖃᐅᓯᖏᑦ ......................................................................................................................................................................256 

ᒪᓕᒐᓕᐅᖅᑏᑦ ᐅᖃᐅᓯᖏᑦ ...............................................................................................................................................................259 

ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ.......................................................................................................................265 

ᐅᖃᐅᓯᒃᑯᑦ ᐊᐱᖅᑯᑎᑦ .......................................................................................................................................................................268 

ᓴᖅᑭᑕᐅᔪᑦ ᑎᑎᖅᑲᐃᑦ .......................................................................................................................................................................287 

ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ...................................................................................................289 

ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ ..................................................................................................................................................308 

ᑲᑎᒪᔾᔪᑎᒃᓴᐃᑦ .....................................................................................................................................................................................308 

 



ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 
 
ᐊᐃᕝᕕᖅ, ᓄᕕᕆ 23, 2004............................................................................................................................................................256 

ᐅ. 

ᐊᖓᔪᖅᑳᑦ ᐅᓂᒃᑳᖏᑦ 
 
021 - 2(2): ᒥᓂᔅᑕ ᐅᐸᒃᓯᒪᖏᑦᑐᖅ ᒪᓕᒐᓕᐅᖅᕕᒻᒧᑦ (ᐊᒡᓘᒃᑲᖅ) ......................................................................................256 

022 - 2(2): ᐱᓕᕆᕕᓐᓃᖔᖅᓯᒪᔪᑦ ᐃᓐᓇᕐᓂᒃ ᐃᒃᐱᒋᔭᖃᐃᓐᓇᓂᕐᒧᑦ ᖃᐅᔨᓴᕐᓂᕐᒧᑦ ᐱᓕᕆᔩᑦ (ᐳᕋᐅᕐ) .................256 

023 - 2(2): ᖃᓄᐃᓕᖓᓂᖏᑦ ᐊᔩᖃᑕᐅᓂᖏᑦ ᖃᖓᑕᓲᓕᕆᔨᒃᑯᑦ ᑲᓇᑕᒥ ᐊᕐᕌᒍᓄᑦ ᑕᓪᓕᒪᓄᑦ 

ᐊᖏᖃᑎᒌᒍᑕᐅᓂᐊᖅᑐᖅ (ᓯᒪᐃᓚᒃ) .....................................................................................................................................257 

024 - 2(2): ᑲᑎᒪᔨᑖᖅᑲᐅ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓄᑦ (ᑕᐹᖅᔪᒃ)..............................................................258 

025 - 2(2): ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᑦ (ᕿᓚᕝᕙᖅ) ....................................................................................258 

 

ᐊ. 

ᒪᓕᒐᓕᐅᖅᑏᑦ ᐅᓂᒃᑳᖏᑦ 
 
044 - 2(2): ᐃᖅᑲᓇᐃᔮᖅᑖᕐᓂᖅ ᓄᓇᕗᒻᒥ. (ᑰᓕ)....................................................................................................................259 

045 - 2(2) ᐃᓕᓴᕆᔭᐅᓂᖏ ᒪᐃᔭᐃᑦ (ᐲᑕᓴᓐ) ........................................................................................................................260 

046 - 2(2): ᓯᔾᔭᒥ ᐊᖏᔫᑎᑦ ᐊᐅᓚᑦᑎᔾᔪᑎᒃᓴᓂᑦ ᐱᔭᐅᔭᕆᐊᓖᑦ (ᐹᓇᐸᔅ).......................................................................261 

047 - 2(2): ᓄᓇᕗᒻᒥ ᐃᓕᑕᕆᔭᐅᓯᒪᔪᑦ ᐅᖃᐅᓯᖏᑦ (ᐃᕝᔭᕈᑕᐃᓚᒃ) .................................................................................262 

048 - 2(2): ᓄᐃᔭᖅ ᐃᓕᓐᓂᐊᕐᕕᒃ ᓴᓇᔪᑦ ᐅᖓᓯᒃᑐᒃᑯ ᑲᑎᒪᒍᓐᓇᐅᑎᒥ (ᑲᑦᑐᒃ) ...........................................................264 

049 - 2(2): ᓄᓇᒥ ᐃᓂᖃᕈᓐᓇᕐᓂ ᐃᓅᓂᕐᒧ (ᐲᑯ) ................................................................................................................264 

050 - 2(2): ᐃᓕᑕᖅᓯᓂᖅ ᐃᓄᓐᓂᒃ ᐃᑲᔪᖅᑐᐃᔪᓂᒃ ᐱᒡᒐᕈᑎᓕᓐᓄᑦ (ᕿᓚᕝᕙᖅ)..........................................................265 

 



ᐱ.  

ᐅᖃᐅᓯᒃᑯᑦ ᐊᐱᖅᑯᑎᑦ 
 
062 - 2(2): ᓇᓗᓇᐃᖅᓯᓂᖅ - ᑮᓇᐅᔭᒃᑎᐊᕙᑦ ᑮᓇᐅᔭᑦᑎᐊᕙᐅᒍᓐᓃᑎᓪᓗᒋᑦ (ᑐᑐ) ....................................................268 

063 - 2(2): ᓴᓇᔭᐅᓯᒪᔪᖅ ᓄᓇᕗᒻᒥ ᐆᒻᒪᖅᑯᑎᑦ ᐊᑭᖏᓐᓄᑦ ᐃᑲᔫᑎ (ᑰᓕ) ....................................................................271 

064 - 2(2): ᓴᖅᑭᖅᓯᓂᖅ KPMG ᐅᓂᒃᑳᖓᓂᒃ (ᐲᑕᓴᓐ) .......................................................................................................276 

065 - 2(2): ᑐᓴᖅᑎᑦᑎᒋᐊᕈᑦ ᐱᓕᕆᕕᒃᑯᑎᒍᑦ ᐱᓕᕆᐊᒍᓂᖓ ᐃᓕᑕᕆᔭᐅᓯᒪᔪᑦ ᐅᖃᐅᓯᕐᓄᑦ ᒪᓕᒐᖅ 

(ᐃᕝᔭᕈᑕᐃᓚᒃ) .............................................................................................................................................................................277 

066 - 2(2): ᓄᓇᓯᐅᑎᒃᑯᕕᖃᙱᓐᓂᖓ ᖃᐅᓱᐃᑦᑐᖅ (ᐹᓇᐸᔅ) ...........................................................................................279 

067 - 2(2): ᐋᓐᓂᐊᕕᒻᒥᒃ ᐊᐅᖏᖅᑕᐅᖃᑦᑕᕐᓂᖅ (ᑲᑦᑐᒃ) ......................................................................................................279 

068 - 2(2): ᐃᓄᖃᖏᑦᑐᑦ ᒐᕙᒪᒃᑯᓐᓂᒃ ᐃᖅᑲᓇᐃᔮᒃᓴᐅᔪᑦ ᐃᓐᓄᓪᓗᒋᑦ (ᑰᓕ) ...............................................................280 

069 - 2(2): ᓇᓗᓇᐃᖅᑕᐅᓂᖏ ᐊᐅᓚᑕᐅᑲᒻᒪᓐᓂᖏ ᑮᓇᐅᔭᐃᑦ (ᑐᑐ) .............................................................................282 

070 - 2(2): ᐃᖅᑲᑦᑐᐃᕕᓕᕆᓂᖅ ᓄᓇᕗᒻᒥ (ᐲᑕᓴᓐ) .............................................................................................................285 

071 - 2(2): ᖃᓄᐃᓕᖓᓕᕐᒪᖔᑕ ᐃᓗᐃᑦ ᑲᑎᙵᐅᖅᑐᑦ ᒥᔅᓵᓄᑦ (ᑐᑐ)...........................................................................287 

 

ᐳ. 

ᓴᖅᑭᑕᐅᔪᑦ ᑎᑎᖅᑲᐃᑦ 
 
023 - 2(2): ᐃᖃᓗᑦᑑᑦᑎᐊᕐᒥ ᐃᓐᓇᑐᖃᐃᑦ ᐊᒻᒪ ᐃᓅᓱᒃᑐᑦ ᐅᓂᒃᑳᖏᑦ (ᐲᑕᓴᓐ) ..........................................................287 

024 - 2(2): ᐊᑦᔨᙳᐊᑦ ᕿᒪᑦᑕᐅᓂᑯᓂ ᐃᖏᕐᕋᔪᓕᕆᔨᒃᑯᑦ ᐃᓪᓗᖁᑎᒥᓂᖏᑦ ᐃᓪᓗᓕᒑᖅᔪᖕᒥ(ᓇᑦᑎᖅ) ..................288 

025 - 2(2): ᐃᑭᑦᑕᐃᓕᓂᕐᒧᑦ ᐋᖅᑭᐅᒪᔾᔪᑎ ᓄᓇᕗᒻᒧᑦ (ᕿᓚᕝᕙᖅ)....................................................................................288 

 



ᐊᐃᕝᕕᖅ ᓄᕕᐱᕆ 23, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

256 

ᐃᖃᓗᐃᑦ, ᓄᓇᕗᑦ 
ᐊᐃᕝᕕᖅ, ᓄᕕᕆ 23, 2004 
 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, ᐊᖓᔪᖅᑳ ᓚᕖᓐᓂᐊ ᐳᕋᐅᕐ, 
ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ,  ᐸᑎᖅ ᓇᑦᑎᖅ, ᐅᖃᖅᑎ ᔫᐱ 
ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ 
ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᒃᑯᑦ ᒪᑐᐃᖅᓯᓂᖅ 
 
ᐅᖃᖅᑎ (ᑐᓵᔨᒃᑯᑦ): ᐊᐱᕆᔪᒪᓪᓗᖓ ᑰᓕᒥᒃ ᑐᒃᓯᐊᕐᓂᒃᑯᑦ ᒪᑐᐃᖅᓯᓂᖃᖁᓪᓗᒍ. 
 
>>ᑐᒃᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᐃᖏᓚᐅᕐᒥᒋᑦᓯ. ᐅᓪᓗᒥ ᑲᑎᒪᔾᔪᑎᒃᓴᑦ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. 
ᐊᒡᓘᒃᑲᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 021 - 2(2): ᒥᓂᔅᑕ ᐅᐸᒃᓯᒪᖏᑦᑐᖅ ᒪᓕᒐᓕᐅᖅᕕᒻᒧᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᕕᒻᒥᒃ ᐊᖓᔪᖅᑳᖅ ᐊᑭᓱᒃ 
ᑲᑎᒪᖃᑕᐅᔾᔮᖏᒻᒪᑦ ᑕᒪᓐᓇ ᓄᙳᓐᓇᓱᕐᓂᖓᓂ ᐱᓇᓱᐊᕈᓯᕐᒥᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᐳᕋᐅᕐ. 
 
ᐊᖓᔪᖅᑳᑉ ᐅᖃᐅᓯᖓ 022 - 2(2): ᐱᓕᕆᕕᓐᓃᖔᖅᓯᒪᔪᑦ ᐃᓐᓇᕐᓂᒃ ᐃᒃᐱᒋᔭᖃᐃᓐᓇᓂᕐᒧᑦ 

ᖃᐅᔨᓴᕐᓂᕐᒧᑦ ᐱᓕᕆᔩᑦ 
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐅᖃᐅᓯᕆᒍᒪᓪᓗᒋᑦ 
ᐱᓕᕆᕕᓐᓃᖔᖅᓯᒪᔪᑦ ᐃᓐᓇᕐᓂᒃ ᐃᑉᐱᒋᔭᖃᐃᓐᓇᕐᓂᕐᒧᑦ ᖃᐅᔨᓴᕐᓂᕐᒧᑦ ᐱᓕᕆᔨᓂᒃ 
ᓴᖅᑭᖅᑕᐅᔪᖃᖅᓯᒪᓕᕐᖓᑦ. ᐱᓕᕆᔨᐅᓂᐊᖅᑐᑦ ᓴᖅᑭᖅᑕᐅᓚᐅᖅᑐᑦ ᐋᒃᑑᐸᐅᑎᓪᓗᒍ ᑕᕝᕙᓂ ᐊᕐᕌᒍᒥ. 
 
ᐅᖃᖅᑏ, ᐱᓕᕆᔨᐅᓂᐊᖅᑐᑦ ᐃᖅᑲᓇᐃᔮᖑᒋᐊᖃᕐᓂᖓᓂᒃ ᑲᒪᓂᐊᖅᑐᑦ ᐊᑕᖏᖅᓯᓯᒪᔪᒥᒃ ᓄᓇᕗᒻᒥ 
ᐸᕐᓇᐅᑎᓕᐅᕆᐊᖃᕐᓂᕐᒧᑦ ᑲᒪᒋᔭᐅᒋᐊᖃᕐᓂᖏᓐᓄᑦ ᐃᓐᓇᕈᖅᐸᓪᓕᐊᔪᑦ ᓄᓇᕗᒻᒥ. ᐱᓕᕆᕕᓐᓃᖔᖅᓯᒪᔪᑦ 
ᐃᓐᓇᕐᓂᒃ ᐃᑉᐱᒋᔭᖃᐃᓐᓇᕐᓂᕐᒧᑦ ᖃᐅᔨᓴᕐᓂᕐᒧᑦ ᐱᓕᕆᔩᑦ ᐃᓚᒋᓕᐅᔾᔨᓯᒪᔪᑦ ᑭᒡᒐᖅᑐᐃᔨᓂᒃ ᐅᑯᓇᙵᑦ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ, ᐃᓕᖅᑯᓯᓕᕆᔨᒃᑯᑦ, ᓄᓇᕗᑦ ᑐᙵᕕᒃᑯᑦ, ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ, ᐃᓕᓐᓂᐊᕐᓂᓕᕆᔨᒃᑯᑦ , ᐊᒻᒪᓗ ᐃᓐᓇᐃᑦ ᑭᒡᒐᑐᖅᑎᖓᑦ ᐃᖃᓗᑦᑑᑦᑎᐊᕐᒥᐅᖅ, ᕼᐊᓚᓐ 
ᒪᒃᓴᒐᖅ. 
 
ᐅᖃᖅᑏ, ᐃᖅᑲᓇᐃᔮᖃᕐᓂᐊᖅᑐᑦ ᐅᓂᒃᑳᓕᐅᓛᖅᑐᑦ ᐊᑐᓕᖁᔨᔾᔪᑎᓕᐅᕐᓗᑎᒃ ᓇᓖᕌᒎᑎᒃᓴᓂᒃ 
ᐃᑉᐱᒋᔭᕆᐊᖃᒃᓂᖏᓐᓄᑦ ᐃᓐᓇᐃᑦ ᓄᓇᕗᒻᒥᐅᑦ. ᑖᓐᓇ ᐅᓂᒃᑳᓕᐊᖅ ᐱᓕᕆᔾᔪᑕᐅᓂᐊᖅᑐᖅ 
ᓴᖅᑭᖅᑕᐅᑐᐃᓐᓇᕆᐊᖃᕐᓂᖓᓂᒃ ᐅᓪᓗᓕᒫᖅ ᐅᓐᓄᐊᓕᒫᖅ ᖃᐅᔨᓴᖅᑕᐅᖏᓐᓇᕐᓗᑎᒃ ᐃᓐᓇᒃᑯᕕᐅᒐᔭᖅᑐᓄᑦ 
ᐊᒻᒪᓗ ᐃᒻᒥᒃᑯᑦ ᐊᒻᒪᓗ ᐃᑲᔪᖅᑎᖃᕐᓗᑎᒃ ᐊᖏᕐᕋᑦᓴᓕᐅᕋᔭᕐᓂᕐᒧᑦ ᐊᑐᓂᒃ ᐊᕕᑦᑐᖅᓯᒪᕕᐅᖁᔪᓂ. 



ᐊᐃᕝᕕᖅ ᓄᕕᐱᕆ 23, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

257 

ᐅᓂᒃᑳᓕᐊᖅ ᓂᕆᐅᒋᔭᐅᕗᖅ ᐱᔭᕇᖅᑕᐅᓛᕐᓂᖓᓂᒃ ᔮᓄᐊᓕ 2005-ᒥ. ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐊᖏᕈᑎᖃᖅᓯᒪᔪᖅ ᓇᓗᓇᐃᖅᓯᓯᒪᓂᕐᒥᒃ ᓄᓇᕗᒻᒥᐅᓕᒫᑦ ᑲᒪᒋᔭᐅᑦᓯᐊᕆᐊᖃᕐᓂᖏᓐᓂᒃ ᐃᓅᓯᓕᒫᖏᓐᓂ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᓯᒪᐃᓚᒃ. 
 
ᐊᖓᔪᖅᑳᑉ ᐅᖃᐅᓯᖓ 023 - 2(2): ᖃᓄᐃᓕᖓᓂᖏᑦ ᐊᔩᖃᑕᐅᓂᖏᑦ ᖃᖓᑕᓲᓕᕆᔨᒃᑯᑦ ᑲᓇᑕᒥ 

ᐊᕐᕌᒍᓄᑦ ᑕᓪᓕᒪᓄᑦ ᐊᖏᖃᑎᒌᒍᑕᐅᓂᐊᖅᑐᖅ 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑏ. ᖃᒪᓂᖅᑐᐊᒥᐅᑦ ᐃᓱᒪᒋᑦᑎᐊᐸᒃᑲ ᐅᖃᐅᑎᔪᒪᓪᓗᒋᑦ. 
 
ᐅᖃᖅᑏ, ᖁᕕᐊᑦᑐᖓ ᑐᓴᖅᑎᑦᓯᒋᐊᕈᓐᓇᕋᒪ ᒪᓕᒐᓕᐅᖅᑎᓂᒃ ᖃᓄᐃᓕᖓᓕᕐᓂᖏᓐᓄᑦ ᐱᓕᕆᕕᒻᒪ 
ᐊᖏᖃᑎᒌᒍᑎᓂᒃ ᐋᔩᖃᑎᖃᕐᓂᖏᑦ ᖃᖓᑕᓲᓕᕆᔨᒃᑯᓐᓂᑦ ᑲᓇᑕᒥ ᓄᓇᓕᓐᓂ ᓯᓚᓐᓂᐊᖅᑎᑦ ᓈᓚᐅᓯᕆᔩᑦ 
ᐃᓘᓐᓇᖏᓐᓄᑦ ᐊᖏᖃᑎᒌᒍᑎᒥᒃ. ᓄᓇᓕᓐᓂ ᓯᓚᓐᓂᐊᖅᑎᓄᑦ ᐊᖏᖃᑎᒌᒍᑕᐅᓯᒪᔪᖅ ᖃᖓᑕᓲᓕᕆᔨᒃᑯᓐᓂᑦ 
ᑲᓇᑕᒥ ᐃᓱᓕᓚᐅᖅᑐᖅ ᒫᑦᓯ 31, 2004-ᒥ. ᑕᐃᒪᙵᓂᒃ, ᐱᓕᕆᕕᒐ ᐊᑑᑎᖃᖅᓯᒪᔪᖅ 
ᐊᖏᖃᑎᒌᒍᑕᐅᑲᐃᓐᓇᖅᓯᒪᔪᒥᒃ ᖃᖓᑕᓲᓕᕆᔨᒃᑯᓐᓄᑦ ᑲᓇᑕᒥ ᐃᓱᓕᓛᖅᑐᓂ ᒫᑦᓯ 31, 2005-ᒥ. 
 
ᒫᓐᓇᐅᔪᖅ ᐋᔩᖃᑎᒌᓐᓂᐅᔪᑦ ᓴᖅᑭᑦᓯᒍᒪᓪᓗᑎᒃ ᐊᕐᕌᒍᓄᑦ ᑕᓪᓕᒪᓄᑦ ᐊᖏᖃᑎᒌᒍᑎᒥᒃ ᐊᑎᐱd/8NŸ4 u{b 
ᒋᐊᖅᓯᒪᒍᓐᓇᕋᔭᕐᓗᓂ ᐊᑐᕐᓂᖓ ᑕᕝᕗᖓ ᐊᕐᕌᒍᒧᑦ ᐃᐳᓗ 1, 2004. ᖃᖓᑕᓲᓕᕆᔨᒃᑯᑦ ᑲᓇᑕᒥ ᒫᓐᓇ 
ᕿᒥᕐᕈᐃᕙᓪᓕᐊᔪᑦ ᐱᓕᕆᕕᑦᑕ ᑭᖑᓪᓕᖅᐹᒥ ᐱᔪᒐᖅᓴᐅᑎᒍᑎᑦᑎᓐᓄᑦ ᐋᔩᕈᑎᑦᑎᓐᓂ. ᐱᔾᔪᑎᒋᔭᕗᑦ 
ᑭᖑᓪᓕᖅᐹᒥ ᐱᔪᒐᖅᓴᐅᑎᒍᑎᑦᑎᓐᓂ ᐊᑭᑦᑐᕆᐊᖅᑕᐅᖁᓪᓗᒋᑦ ᐊᕐᕌᒍᑕᒫᑦ ᑮᓇᐅᔭᖃᖅᑎᑦᓯᒍᑎᖏᓐᓂᒃ ᐊᒻᒪᓗ 
ᐊᕐᕌᒍᑕᒫᑦ ᐊᑭᑦᑐᕆᐊᖅᑕᐅᑎᒋᖃᑦᑕᕋᔭᕐᓗᑎᒃ ᑭᖑᓂᐊᒍᑦ ᐊᕐᕌᒍᓂᒃ ᓯᑕᒪᓂᒃ.  
 
ᖄᒃᑲᓐᓂᖓᒍᑦ ᑮᓇᐅᔭᓕᕆᓂᖅᑎᒍᑦ ᐊᑭᓕᖅᑕᐅᒍᒪᔾᔪᑎᑦᑕ, ᐱᓕᕆᕕᒐ ᐊᔭᐅᖅᑐᐃᓯᒪᒻᒥᔪᖅ 
ᓴᖅᑭᖅᑕᐅᖁᔨᓪᓗᑎᒃ ᑭᒡᓕᖏᓐᓂᒃ ᖃᓄᖅ ᑖᓐᓇ ᐱᓕᕆᐊᖅᑕᐅᓯᕚᓪᓕᖅᑕᐅᔪᓐᓇᕐᒪᖔᖅ 
ᐃᓕᓴᕆᔭᐅᓯᒪᒍᓐᓇᖅᑯᓪᓗᒋᑦ ᓄᓇᕗᒻᒥ ᐊᔾᔨᐅᙱᑦᑐᑦ ᐊᐅᓚᑦᓯᓂᕐᒧᑦ ᐊᕙᑎᖏᑦ. 
 
ᐊᔩᕈᑕᐅᕙᓪᓕᐊᒥᔪᑦ, ᐱᓕᕆᕕᑦᑎᓐᓄᑦ ᐊᔭᐅᖅᑐᐃᒍᑕᐅᓯᒪᓪᓚᕆᑦᑐᑦ ᐊᖏᕈᓐᓇᖁᓪᓗᒋᑦ 
ᓴᖅᑭᑎᑕᐅᒐᔭᕐᓂᖏᓐᓄᑦ ᓯᓚᓐᓂᐊᖅᑏᑦ ᓈᓚᐅᓯᕆᔩᓪᓗ ᐱᓕᒻᒪᑦᓴᕕᑦᓴᖓᓂᒃ ᐃᓕᓐᓂᐅᕐᕕᒻᒥᒃ ᓄᓇᕗᒻᒥ ᕗᐊᑦ 
ᓯᒥᑦ, ᓄᓇᑦᓯᐊᕐᒨᖔᖃᑦᑕᕈᓐᓃᕐᓗᑎᒃ ᐃᓕᓐᓂᐊᕆᐊᖅᑐᑦ ᓯᓚᓐᓂᐊᖅᑎᑦᓴᐅᓂᕐᒧᑦ ᓈᓚᐅᓯᕆᔨᑦᓴᐅᓂᕐᒧᓪᓗ. 
ᑕᒪᓐᓇ ᓄᑦᑎᖅᑕᐅᖁᔭᕗᑦ ᓄᓇᕗᒻᒧᑦ. 
 
ᑖᒃᑯᐊᖑᒐᓗᐊᖅᑎᓪᓗᒋᑦ, ᖃᖓᑕᓲᓕᕆᔨᒃᑯᑦ ᑲᓇᑕᒥ ᒐᕙᒪᑐᖃᒃᑯᓐᓄᑦ ᑎᓕᔭᐅᓯᒪᔪᑦ ᑲᓇᑕᒥ ᖃᖓᑕᔫᓄᑦ 
ᑕᒻᒪᕇᒃᑯᑎᓕᕆᔨᐅᓂᕐᒧᑦ; ᐃᓚᒋᓕᐅᑎᓪᓗᒋᑦ ᓄᓇᕗᒻᒥ ᓯᓚᓐᓂᐊᖅᑏᑦ ᐊᒻᒪᓗ ᓈᓚᐅᓯᕆᔩᑦ, 
ᓇᓗᓇᐃᖅᓯᓯᒪᒐᓱᐊᕆᐊᖃᕐᓂᐊᖅᑐᒍᑦ ᓴᖅᑭᑕᐅᔪᑦ ᐊᔩᖃᑎᒌᓐᓂᑎᓐᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ ᓈᒻᒪᑦᑐᓂᒃ 
ᑮᓇᐅᔭᖃᖅᑎᑦᓯᒍᓐᓇᖁᓪᓗᒋᑦ ᐊᐅᓚᑦᓯᒍᓐᓇᕐᓂᐊᖁᓪᓗᑕ ᒪᓕᒐᖅᑎᒍᑦ ᐊᒻᒪᓗ ᐊᖏᖃᑎᒌᑦᓯᒪᓂᒃᑯᑦ 
ᐱᓕᕆᐊᕆᒋᐊᖃᖅᑕᑎᓐᓂᒃ ᐊᒻᒪᓗ ᐊᐅᓚᑦᓯᒍᓐᓇᖁᓪᓗᑕ ᐱᓕᕆᐊᒥᒃ ᖄᒃᑲᓐᓂᖓᒍᑦ ᐊᑭᖃᕆᐊᖃᙱᓪᓗᓂ 
ᓄᓇᕗᑦ ᒐᕙᒪᒃᑯᖏᓐᓄᑦ. 
 
ᐅᖃᕈᓐᓇᖅᑐᖓ ᐊᑐᐊᒐᖏᑦ ᐊᒻᒪᓗ ᖃᓄᐃᓕᖓᒋᐊᖃᕐᓂᖏᑦ ᐊᔩᖃᑎᒌᓐᓂᐅᔪᑦ, ᐃᓘᓐᓇᑲᓴᖏᑦ, 
ᓈᒻᒪᒋᔭᐅᓯᒪᔪᑦ ᐊᒻᒪᓗ ᓂᕆᐅᓇᕈᒥᓇᖅᑐᖅ ᑲᔪᓯᓂᖃᑦᓯᐊᕐᓗᑎᒃ ᐱᔭᕇᖅᑕᐅᒍᓐᓇᓛᕐᓂᖏᓐᓂᒃ 
ᐊᔩᖃᑎᒌᓐᓂᐅᒧᑦ ᖁᕕᐊᓱᕝᕕᕈᓚᐅᙱᓐᓂᖓᓂ. 

ᑲᑎᖃᑎᒋᓚᐅᖅᑕᕋ ᒐᕙᒪᑐᖃᒃᑯᑦ ᒥᓂᔅᑕᖓ ᐃᖏᕐᕋᔪᓕᕆᔨᕐᔪᐊᒃᑯᓐᓄᑦ ᐋᑐᕚᒥ ᑕᖅᑭᐅᓚᐅᖅᑐᒥ ᐊᒻᒪᓗ 
ᖃᐅᔨᒃᑲᓚᐅᖅᑕᕋ ᑲᔪᓯᓂᖃᑦᓯᐊᕆᐊᖃᕐᓂᖏᓐᓂᒃ ᐊᔩᖃᑎᒌᓐᓂᐅᔪᑦ ᖃᖓᑕᓲᓕᕆᔨᒃᑯᑦ ᑲᓇᑕᒥ. 
 
ᐅᖃᖅᑏ, ᑐᓴᖅᑎᑦᓯᒋᐊᒃᑲᓐᓂᓛᖅᑐᖓ ᒪᓕᒐᓕᐅᕐᕕᒻᒥ ᖃᓄᐃᑉᐸᓪᓕᐊᓂᖏᓐᓂᒃ ᐊᔩᖃᑎᒌᓐᓂᐅᔪᑦ, 
ᐊᑐᐃᓐᓇᐅᓕᖅᑲᑕ ᑐᓴᖅᑎᑦᓯᒍᑎᒃᓴᐃᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᑕᐹᖅᔪᒃ. 
 
ᐊᖓᔪᖅᑳᑉ ᐅᖃᐅᓯᖓ 024 - 2(2): ᑲᑎᒪᔨᑖᖅᑲᐅ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓄᑦ 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᕝᕙᓂ ᐊᕐᕌᒍᒥ ᐱᒋᐊᓕᕋᑖᖅᑎᓪᓗᒍ, ᑎᒥᒥᒍᑦ 
ᐊᑲᐅᖃᑦᑕᖏᓐᓂᕐᒧᑦ, ᒥᑦᑐᖅ ᓇᐅᓪᓚᖅ ᓄᖅᑲᓚᐅᕐᖓᑦ ᑲᑎᒪᔨᐅᖃᑕᐅᓂᕐᒥᓂᒃ ᐃᓄᐃᑦ ᖃᐅᔨᒪᔭᑐᖃᖏᑦ 
ᑲᑎᒪᔨᖏᓐᓄᑦ. 
 
ᐅᖃᖅᑏ, ᐃᓕᓴᕆᒍᒪᔭᕋ ᐃᑲᔪᖅᓯᒪᓂᖓ ᒥᑦᑑᑉ ᑲᑎᒪᔨᐅᓂᕐᒥᓂ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓄᑦ. 
ᖁᔭᓐᓇᒦᖅᑕᕋ ᐊᑑᑎᖃᓪᓚᕆᑦᑐᓂᒃ ᐃᑲᔪᖅᓯᒍᑎᖃᖅᓯᒪᓂᖓ. 
 
ᐅᖃᖅᑏ, ᑎᒃᑯᐊᖅᓯᓯᒪᓕᖅᑐᒍᑦ ᔫᓯ ᐲᑕ ᐃᖃᓗᒻᒥᐅᖅ ᑭᖑᕝᕕᖅᑎᒋᓂᐊᖅᑕᖓ. ᑐᙵᓱᑦᑎᓪᓚᕗᑦ ᔫᓯ ᐲᑕ 
ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓄᑦ ᐊᒻᒪᓗ ᑲᑎᒪᔨᓕᒫᑦ ᑲᑎᒪᓂᖃᑦᓯᐊᕐᓂᐊᖁᔭᕗᑦ 
ᐅᖃᐅᔾᔨᒋᐊᖅᖃᑦᑕᓂᐊᖅᑎᓪᓗᒋᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᓄᐃᑦ ᖃᐅᔨᒪᔭᑐᖃᖏᓐᓅᖓᔪᓂᒃ. 
 
ᐃᓄᐃᑦ ᖃᐅᔨᒪᔭᑐᖃᖏ ᑲᑎᒪᔩᑦ, 11-ᓂ ᑲᑎᒪᔨᖃᖅᑐᑎᒃ, ᐅᖃᐅᔾᔨᒋᐊᖅᑎᐅᕙᑦᑐᑦ ᒐᕙᒪᒃᑯᓐᓄᑦ 
ᐊᐅᓚᑦᓯᓂᖏᓐᓄᑦ ᐱᓕᕆᐊᓂᒃ ᐱᖦᑦᓯᕋᐅᑎᓐᓂᓪᓗ ᓚᓕᒃᑕᐅᓪᓗᑎᒃ ᑐᙵᕕᖏᑦ ᐃᓄᐃᑦ ᖃᐅᔨᒪᔭᖏᑦ, ᐃᓄᐃᑦ 
ᖃᐅᔨᒪᔭᑐᖃᖏᑦ ᑲᑎᒪᔩᑦ ᑲᑎᒪᕙᑦᑐᑦ ᐱᖓᓱᐃᕋᖅᑐᑎᒃ ᐊᕐᕌᒍ ᐃᓗᐊᓂᓗ. ᖁᔭᓐᓇᒦᒃ, ᐅᖃᑏ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᕿᓚᕝᕙᖅ. 
 
ᐊᖓᔪᖅᑳᑉ ᐅᖃᐅᓯᖓ 025 - 2(2): ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᑦ  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ, ᐅᓪᓗᒥ ᓇᖏᖅᓯᔪᖓ ᐅᖃᐅᓯᕆᒋᐊᕈᒪᓪᓗᒋᑦ 
ᐊᑐᓕᖅᑎᑕᐅᕙᓪᓕᐊᓯᒪᓂᖏᑦ ᓄᓇᕗᒻᒥ ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᑦ. 
 
ᓄᓇᕗᒻᒥ ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎ ᐋᖅᑭᑦᓱᖅᑕᐅᓯᒪᔪᑦ ᐊᑕᖏᖅᓯᔪᓂᒃ 
ᐱᓕᕆᔾᔪᑎᖃᕈᓐᓇᖁᓪᓗᒋᑦ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ ᓄᓇᓕᓐᓂ ᐃᑯᐊᓚᑎᑦᓯᑦᐃᓕᒪᓂᕐᒥᒃ ᐊᒻᒪᓗ 
ᖃᑦᑎᕆᒋᐊᖅᑐᖃᑦᑕᕆᐊᖃᕐᓂᖏᓐᓄᑦ. ᓇᓗᓇᐃᔭᐃᔾᔪᑕᐅᓯᒪᔪᑦ ᐸᕐᓇᐅᑎᓂᒃ ᖃᓄᖅ ᐃᓱᒫᓗᒋᔭᐅᒧᑦ 
ᓇᓗᓇᐃᖅᐅᓯᒪᔪᑦ ᑲᒪᒋᔭᐅᖃᑦᑕᕆᐊᖃᕐᒪᖔᑕ. ᓯᕗᓪᓕᐅᔾᔭᐅᖁᔭᐅᓯᒪᔪᑦ ᐃᓚᖏᑦ: 
ᐱᓕᒻᒪᑦᓴᔭᐅᒋᐊᒃᑲᓐᓂᕆᐊᖃᕐᓂᖏᑦ, ᓄᑖᙳᕆᐊᖅᑕᐅᒋᐊᖃᕐᓂᖏᑦ ᖃᑦᑎᕆᔩᑦ ᓱᓇᒃᑯᑖᖏᑦ, 
ᐱᐅᓯᕚᓪᓕᖅᑕᐅᒋᐊᖃᕐᓂᖏᑦ ᐃᓪᓗᖁᑎᖏᑕ ᓴᓇᔭᐅᒋᐊᖃᑦᑕᕐᓂᖏᑦ ᐊᒻᒪᓗ ᑭᒃᑯᑐᐃᓐᓇᕐᓂᒃ 
ᑐᓴᖅᑎᓯᒋᐊᖃᑦᑕᕆᐊᖃᕐᓂᖏᑦ. 

ᐅᖃᖅᑏ, ᖄᒃᑲᓐᓂᖓᒍᑦ ᐱᓕᒻᒪᓴᖅᑕᐅᒋᐊᖃᕐᓂᖏᑦ ᓄᓇᓕᓐᓂ ᖃᑦᑎᕆᔩᑦ ᓯᕗᓪᓕᐅᑎᓯᒪᔭᕗᑦ ᐊᒻᒪᓗ 
ᑲᒪᒋᔭᐅᕙᓪᓕᐊᓕᖅᑐᖅ ᓄᓇᓕᓐᓂ ᒐᕙᒪᐅᔪᓄᑦ ᐱᓕᒻᒪᓴᖅᑐᓕᕆᓂᕐᒧᑦ ᑲᑐᔾᔨᖃᑎᒌᖏᑎᒍ ᐱᓕᕆᖃᑕᐅᓪᓗᑎᒃ 
ᖃᑦᑎᕆᔩ ᐊᖏᔪᖅᑳᖓᑕ ᑎᑎᕋᖅᕕᖓ. ᑕᕝᕙᓂ ᐊᕐᕌᒍᒥ ᐃᑲᕐᕋᓂᒃ 40-ᓂᑦ ᖃᑦᑎᕆᓂᕐᒨᖓᔪᓂᒃ 
ᐃᓕᓐᓂᐊᖅᑎᑦᓯᔪᖃᓛᖅᑐᖅ 8-ᓂᑦ ᓄᓇᓕᓐᓂ ᐃᓚᐅᖃᑕᐅᕙᓪᓗᑎᒃ ᓄᓇᕗᒻᒦᖔᖅᓯᒪᔪᑦ. 
 
ᖄᒃᑲᓐᓂᖓᒍᑦ, ᒪᕐᕈᐊᖅᑎᕐᓗᑎᒃ ᐊᕕᑦᑐᖅᓯᒪᕕᐅᔪᓂ ᔭᒐᐃᑦᑕᐃᓕᒪᓂᕐᒧᑦ ᐱᓕᒻᒪᑦᓴᐃᑎᑦᓯᓂᐊᖅᑐᒍᑦ. 
ᐱᔾᔪᑎᖃᓗᐊᖅᑐᑦ ᖃᐅᔨᒪᓕᖅᐹᓪᓕᖁᓪᓗᒋᑦ ᓄᓇᓕᓐᓂ ᒐᕙᒪᐅᔪᑦ ᐃᖅᑲᓇᐃᔭᖅᑎᖏᑦ ᐊᑦᑕᓇᕈᑕᐅᔪᓐᓇᖅᑐᓂᒃ 
ᐊᒻᒪᓗ ᓄᖅᑲᖓᑎᑦᓯᔪᓐᓇᓂᕐᒧᑦ ᐱᓕᕆᐊᕆᔪᓐᓇᖅᑕᖏᓐᓂᒃ ᐃᓪᓗᖁᑎᒋᓐᓂ. 
 
ᖃᑦᑎᕆᔨᒃᑯᑦ ᓱᓇᒃᑯᑖᖅᑖᑲᓐᓂᕆᐊᓖᑦ ᓄᓇᓕᓐᓂ. ᐱᓕᕆᕕᖓ ᑭᖑᕝᕖᓛᖅᑐᖅ ᐊᒻᒪᓗ ᓄᑖᙳᖅᑎᑦᓯᒋᐊᕐᓗᓂ 
ᓱᓇᒃᑯᑖᓂᒃ ᐊᒻᒪᓗ ᖃᑦᑎᕆᔩᑦ ᐊᓐᓄᕌᖏᓐᓂᒃ ᓄᓇᓕᓕᒫᓂ. ᑐᓂᓯᓛᕐᒥᔪᒍ 120-ᓂᑦ ᓇᑦᓴᒐᐅᔪᓐᓇᖅᑐᓂᒃ 
ᐊᓂᖅᓵᖅᑑᑎᓂᒃ ᖃᑦᑎᕆᑎᓪᓗᒋᑦ ᐊᑐᖅᑕᐅᒍᓐᓇᖅᑐᓂᒃ. 
 
ᐱᔭᕇᖅᓯᕙᓪᓕᐊᒻᒥᔪᒍᑦ ᐱᖓᓱᓂᒃ ᐊᕕᑦᑐᖅᓯᒪᕕᐅᔪᓂ ᐱᓕᒻᒪᑦᓴᕕᑦᓴᓂᒃ ᐃᓪᓗᓂᒃ ᐃᑯᐊᓚᓪᓚᕆᑦᑐᓂᒃ 
ᐱᒻᒪᑦᓴᒍᓐᓇᖅᓯᓂᐊᕐᖓᑕ ᓄᓇᓕᓐᓂ ᖃᑦᑎᕆᔩᑦ. ᑕᒪᓐᓇ ᐱᕚᓪᓕᕈᑕᐅᓪᓚᕆᓐᓂᐊᖅᑐᖅ 
ᐃᓕᑉᐸᓪᓕᐊᒍᑕᐅᔪᓐᓇᕐᓂᖓᓄᑦ. 
 
ᐅᖃᖅᑏ, ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᐅᑉ ᐊᑐᓕᖅᑎᑕᐅᕙᓪᓕᐊᓂᖓᓄᑦ ᐸᕐᓇᐅᑎ ᐅᐊᑦᑎᐊᕈ 
ᓴᖅᑭᑎᓐᓂᐊᖅᑕᕋ ᐅᓪᓗᒥ, ᐃᑲᔪᖅᓱᐃᓂᖃᑦᓯᐊᖅᑐᖅ ᐱᐅᓯᕚᓪᓕᖅᑎᑦᓯᓂᕐᒧᑦ ᐃᑯᐊᓚᑎᑦᓯᑦᑕᐃᓕᒪᓂᕐᒥᒃ ᐊᒻᒪᓗ 
ᐃᑲᔪᖅᓯᓂᐊᕐᒥᔪᖅ ᓄᓇᓕᓐᓂᒃ ᐊᑦᑕᓇᖅᑐᒦᙱᓐᓂᖅᓴᐅᓕᕐᓗᑎᒃ ᐃᓄᖁᑎᖏᑦ ᐊᒻᒪᓗ ᐃᓪᓗᖁᑎᖏᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᐃᑦ ᐅᖃᐅᓯᖏᑦ. ᑲᔪᓯᓚᐅᖏᓂᑦᑎᓐᓂ ᑲᑎᒪᒡᔪᑎᒃᓴᒧᑦ 3, ᐃᓕᑕᖅᓯᔪᒪᒐᒪ 
ᒥᓂᔅᑕᐅᓚᐅᖅᓯᒪᔪᒥᒃ ᒐᕙᒪᒃᑯᓐᓄᑦ ᓄᓇᕗᒻᒥ; ᒥᔅᑕ. ᐃᖕ. ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. 
 
ᐅᑎᕐᓗᑕ ᑲᑎᒪᒡᔪᑎᒃᓴᓄᕐ ᐅᓪᓗᒥ. ᑲᑎᒪᒡᔪᑎᒃᓴᖅ 3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᐊᑦᑎᐊᕈᐊᐃ. ᑰᓕ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 044 - 2(2): ᐃᖅᑲᓇᐃᔮᖅᑖᕐᓂᖅ ᓄᓇᕗᒻᒥ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᐃᓱᒫᓘᑎᐅᓚᐅᖅᑐᓂᒃ 
ᑲᖏᖅᖠᓂᕐᒥᐅᑕᓄᑦ. ᐅᖃᖅᑏ, ᐃᓘᓇᑎᒃ ᐃᓚᒋᔭᐅᔪᑦ ᑕᕝᕙᓂ ᒪᓕᒐᓕᐅᖅᕕᒻᒥ ᖃᐅᔨᒪᔪᐃᓐᓇᐅᒻᒪᑕ 
ᐃᖅᑲᓇᐃᔭᖃᑦᑕᕐᓂᐅᑉ ᒥᒃᓵᓄᑦ ᓄᓇᓕᓐᓂ. 
 
ᐃᖅᑲᓇᐃᔭᓪᓚᑦᑖᓂ ᐅᓪᓗᓕᒫᒧᑦ ᐊᑭᓖᖃᑦᑕᖅᑐᑦ ᑮᓇᐅᔭᔅᓵᓂᒃ ᐊᒻᒪᓗ ᐃᑲᔫᓯᐊᕈᑕᐅᕙᑦᑐᑎᒃ ᐊᔪᓐᓇᓯᒻᒪᑕ 
ᐱᒋᐊᖏᓐᓂᒃ. ᐊᒥᓲᓗᐊᖅᑐᑦ ᓂᕈᐊᖅᑎᒋᔭᕗᑦ ᐃᓅᓇᓱᐊᕐᓂᖃᒻᒪᑦ ᑮᓇᐅᔭᓕᐅᕈᑎᖃᖏᑦᑐᑎᒃ, ᐊᑕᐅᓯᖅ 
ᓯᒃᑭᑖᓂᕐᕈᑎᒃ ᓂᕿᑖᕈᑕᐅᒍᓐᓇᖅᑐᒥᒃ ᐅᕝᕙᓘᓐᓃᑦ ᒑᓯᑖᕈᑕᐅᓗᓂ ᓯᑭᑑᖏᓐᓄᑦ. 
 
ᐅᖃᐅᔾᔨᖃᑦᑕᖅᑐᒍᑦ ᐃᓅᓱᒃᑐᖁᑎᑦᑎᓐᓂᒃ ᐃᓕᓐᓂᐊᕐᓂᖃᕆᐊᖃᒻᒪᑕ ᐊᒻᒪᓗ ᐱᓕᒻᒪᒃᓴᓂᖃᕐᓗᑎᒃ 
ᐱᐊᓂᒃᑎᐊᖁᓪᓗᒋᑦ ᐅᓪᓗᒥᐅᓕᖅᑐᖅ ᐃᖅᑲᓇᐃᔭᕈᓐᓇᖅᓯᖁᓪᓗᒋᑦ. ᖁᕕᐊᓱᒍᑕᐅᕙᑦᑐᖅ ᐃᓅᓱᒃᑐᖁᑎᕗᑦ 
ᐱᐊᓂᒃᓯᒐᐃᒻᒪᑕ ᐃᓕᓐᓂᐊᖅᑕᒥᓂᒃ ᖁᑦᑎᓂᖅᓴᒥᒃ ᐃᓕᓐᓂᐊᕐᕕᒻᒥ ᐅᕝᕙᓘᓐᓃᑦ ᐃᓕᓐᓂᐊᕐᕕᔾᔪᐊᑎᒍᑦ.  

ᑭᓯᐊᓂᓕ, ᐅᖃᖅᑏ, ᓱᓕᒍᒪ ᐃᑲᔪᖅᑐᐃᑲᓐᓂᕈᓐᓇᖅᑐᒍ ᐃᓅᓱᒃᑐᖁᑎᑦᑎᓐᓂᒃ ᐃᖅᑲᓇᐃᔭᖅᑎᓪᓗᒋᑦ ᐃᓗᐊᓂ 
ᒐᕙᒪᑦᑕ. 
 
ᖃᐅᔨᒪᒐᒪ ᐃᓚᒋᔭᐅᔪᓕᒫᑦ ᒪᓕᒐᓕᐅᕐᕕᒻᒥ ᖃᖓᑐᐃᓐᓇᒃᑯᑦ ᐅᕝᕙᓘᓐᓃᑦ ᐊᓯᐊᒍᑦ ᐊᑐᓚᐅᖅᓯᒪᒻᒪᑕ 
ᖁᕕᐊᒋᖏᑕᖓᓂ ᐃᖅᑲᓇᐃᔮᖅᑖᕈᓐᓇᖏᓐᓂᖓᓄ ᐃᖅᑲᓇᐃᔮᑖᕐᕆᒐᓱᐊᓚᐅᖅᓯᒪᔭᒥᓂ. ᐃᓅᓯᐅᑉ ᐃᓚᒋᒻᒪᒍ 
ᐊᒻᒪ ᐊᑐᕐᓗᒎᒻᒪ.ᑦ. 
 
ᑐᓴᖃᑦᑕᕋᒪᓕ, ᑭᓯᐊᓂᓕ, ᑕᐃᒪᐃᑦᑐᑕᖃᕐᒪᑦ ᑲᖏᕐᖠᓂᕐᒥ ᒪᒃᑯᑦᑐᑦ ᐱᔪᓐᓇᕐᓂᖃᖅᑐᑦ ᐱᔪᓐᓇᕐᓂᕆᒋᐊᓕᖏᓐᓂ 
ᓴᖅᑭᔮᖅᑎᑕᐅᓯᒪᔪᒥ ᐊᒻᒪ ᐊᐱᖅᑐᖅᑕᐅᓚᐅᖅᓯᒪᒐᑎ ᐱᓇᓱᐊᓚᐅᖅᑎᓪᓗᒋ; ᑖᓐᓇ ᐃᓱᒫᓘᑎᐅᒻᒪᑦ ᐃᓚᒋᔭᐅᔪᓄ 
ᒪᓕᒐᓕᐅᕐᕕᒻᒥ ᓴᖅᑮᓚᐅᕐᒥᔪᓂ. ᑖᒃᑯᐊ ᐅᑉᐱᕆᒐᒃᑭᑦ ᑖᒃᑯᐊᑐᐊᖑᖏᒻᒪᑕ. 
 
ᒪᒃᑯᑦᑐᐃᑦ ᓄᓇᕗᒻᒥᐅᑕᐃᑦ ᐱᓇᓱᐊᖅᑎᓪᓗᒋ ᐃᖅᑲᓇᐃᔮᒥ ᐱᔪᓐᓇᕐᓂᖃᖅᑐᑦ ᐱᔪᓐᓇᐳᑎᐅᒋᐊᖃᖅᑐᓂ 
ᑎᑎᕋᖅᓯᒪᔪᓂ, ᐊᐱᖅᓱᕈᓐᓇᖅᓯᒋᐊᖃᕋᑦᑎᒍ. 
 
ᐊᖏᖅᑐᐃᓐᓇᐅᖁᔭᒃᑲ ᐃᓚᒋᔭᐅᔪᑦ ᐅᖃᐅᓯᒃᓴᓐᓄ ᓄᖅᑲᐅᓯᕐᓂᕐᓄ. 
 
ᐅᖃᖅᑎ (ᑐᓵᔨᒃᑯᑦ): ᐃᓚᒋᔭᐅᔪᖅ ᐊᖏᖅᑐᐃᓐᓇᐅᖁᔨᔪᖅ ᓄᖅᑲᐅᓯᕐᓂᖓᓄ ᐅᖃᐅᓯᒃᓴᖏᓐᓂ. ᐋᒡᒑᖅᑐᖃᕐᐹ? 
ᐋᒡᒑᖅᑐᖃᖏᑦᑐᖅ, ᑰᓕ. 
 
ᑰᓕ (ᑐᓵᔨᒃᑯᑦ): ᒪᒃᑯᑦᑐᐃᑦ ᓄᓇᕗᒻᒥᐅᑕᐃᑦ ᐱᓇᓱᐊᖅᑎᓪᓗᒋ ᐃᖅᑲᓇᐃᔮᒥ ᐱᔪᓐᓇᕐᓂᖃᖅᑐᑦ 
ᐱᔪᓐᓇᐅᑎᐅᒋᐊᖃᖅᑐᓂ ᑎᑎᕋᖅᓯᒪᔪᓂ, ᐊᐱᖅᓱᕈᓐᓇᖅᓯᒋᐊᖃᕋᑦᑎᒍ. ᐱᔪᓐᓇᕐᓂᖏ ᐱᑕᖃᖏᑉᐸᑕ, ᓱᓕᔪᒥ 
ᐅᖃᐅᑎᒋᐊᖃᕋᑦᑎᒍ ᓇᐅᒃᑯᑦ ᐱᔪᓐᓇᕐᓂᖏ ᐱᐅᓯᒃᑲᓐᓂᕆᐊᖃᕐᒪᖔᑕ. 
 
ᒪᓕᒐᓕᐅᖅᑎᐅᖃᑎᒋᔭᕋ ᒪᑭᓚᐅᕐᒪᑦ ᐃᑉᐸᔅᓴᖅ ᐅᕙᓂ ᒪᓕᒐᓕᐅᕐᕕᒻᒥ ᖃᓄᖅ ᓇᓗᓇᐃᖅᓯᔪᓐᓇᕐᒪᖔᑕ 
ᖃᐅᔨᓴᕈᑎᓂ. ᐊᔾᔨᐸᓗᐊᓂ ᓴᖅᑭᑎᑦᑎᔭᕆᐊᖃᖅᑐᖓ ᐅᓪᓗᒥ. 
 
ᐅᖃᖅᓯᒪᔭᖏᑎᒍᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᓇᒻᒥᓂ ᓈᓴᐅᑎᖏ ᑎᓯᐱᕆ 2000-ᒥ, 115-ᖑᓚᐅᕐᒪᑕ 
ᐊᑎᖃᖃᑕᐅᔪᑦ ᓄᓇᑖᕈᒻᒥ ᐃᖅᑲᓇᐃᔭᖅᑐᑦ ᓄᓇᕗᑦ ᒐᕙᒪᒃᑯᖏᓐᓄ ᐅᕙᖓ ᓄᓇᓕᒋᔭᖓᓂ ᑲᖏᕐᖠᓂᕐᒥ; 
ᐊᕐᕌᒍ ᑎᓴᒪᑦ ᖄᖏᖅᓯᒪᓕᕐᑐᑦ. 
 
ᐅᖃᖅᓯᒪᔭᖏᑎᒍ ᐃᖅᑲᓇᐃᔭᖅᑐᓕᕆᔨᒃᑯᑦ ᔫᓂ 2004 ᓈᓴᖅᑕᐅᓯᒪᔪᑦ, ᐊᒥᓲᓂᖏ ᐃᓄᐃᑦ ᓄᓇᑖᖃᑕᐅᓯᒪᔪᑦ 
ᐃᖅᑲᓇᐃᔭᖅᑐᑦ ᓄᓇᓕᒻᒥ 115-ᖑᓪᓗᐊᕐᒪᑦ. ᐱᕙᓪᓕᐊᓯᒪᑦᑎᐊᖏᑦᑐᖅ ᐊᕐᕌᒍᓂ ᑎᓴᒪᐅᓕᖅᑐᓂ, ᐅᖃᖅᑏ. 
ᐃᓱᒪᒋᒐᒃᑯᓕ ᐃᖅᑲᓇᐃᔮᒃᓴᖅᑕᖃᒃᑲᓂᕐᒪᑦ ᐊᑐᐃᓐᓇᐅᔪᓂ ᓄᓇᕗᒻᒥᐅᓄ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏ. ᒪᓕᒐᓕᐅᖅᑎ ᐃᖃᓗᑦᑑᑦᑎᐊᒧ, ᐲᑕᓴᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 045 - 2(2) ᐃᓕᓴᕆᔭᐅᓂᖏ ᒪᐃᔭᐃᑦ 
 
ᐲᑕᓴᓐ: ᖁᐊᓇᖅ ᐅᖃᖅᑏ. ᐅᓪᓗᒥ ᒪᑭᑉᐳᖓ ᐃᓕᓴᕆᔪᒪᓪᓗᒋ ᐱᓇᑐᓱᐊᕐᓂᖏᓐᓄ ᐊᒻᒪ ᐊᒃᓱᕈᕐᓂᖏᓐᓄᑦ 
ᕿᑎᕐᒥᐅᑦ ᒪᐃᔭᐃᑦ ᐱᓕᕆᖃᑦᑕᕐᓂᖏᓐᓄ ᖃᐅᑕᒫᑦ ᑭᒡᒐᕐᑐᐃᓪᓗᑎ ᓄᓇᓕᒋᔭᖏᓐᓂ. ᓇᓗᓇᖏᑦᑐᖅ, 
ᐃᓕᓴᕆᔪᒪᔭᒃᑲ ᒪᐃᔭᓕᒫᑦ ᓄᓇᕗᒻᒥ. 

ᕿᑎᕐᒥᐅᑦ ᒪᐃᔭᖏᑦ ᐊᕐᕌᒍᑕᒫᑦ ᑲᑎᒪᕕᒃᔪᐊᕐᓂᖃᓚᐅᕐᒪᑕ ᐱᓇᓱᐊᕈᓯᐅᓚᐅᖅᑐᒥ ᐃᖃᓗᑦᑑᑦᑎᐊᒥ 
ᐅᖃᐅᓯᖃᓚᐅᖅᑐᑦ ᖃᓄᐃᑦᑐᑐᐃᓐᓇᕐᓂ ᐱᓕᕆᐊᓂ ᐱᒻᒪᕆᐅᔪᓂ ᐃᓅᓯᖏᓐᓄ ᓂᕈᐊᖅᑎᐅᓚᐅᖅᑐᓄ ᐊᒻᒪ 
ᑐᙵᕕᒋᓪᓗᓂᒋ. 
 
ᒪᐃᕙᐅᔪᑦ ᓂᐊᖂᒻᒪᑕ ᐱᖓᔪᖏᓐᓂ ᒐᕙᒪᐅᔪᓂ: ᓄᓇᓕᒻᒥ ᒐᕙᒪᐃᑦ. ᑖᓐᓇ ᒐᕙᒪᐅᔪᖅ, ᐱᓕᕆᐊᖃᖅᐸᑦᑐᖅ 
ᖃᐅᑕᒫᑦ ᐱᓕᕆᒋᐊᓕᓐᓂᑦ ᑕᑯᔅᓴᐅᓛᖑᒻᒪᑕ ᒐᕙᒪᐅᓪᓗᑎ ᓂᕈᐊᖅᓯᒪᔪᖁᑎᑦᑎᓐᓄ. ᐱᑕᖃᕆᐊᓖᑦ ᐱᔨᑦᑎᕈᑏ 
ᓲᕐᓗ ᐃᒥᖅᑕᖃᑦᑕᕐᓂ ᐊᒻᒪ ᑮᓈᓗᒻᒥ ᖃᐅᑕᒫᖅᓯᐅᑏᑦ ᑲᒪᒋᖃᑦᑕᕐᒪᒋ ᓄᓇᓕᐅᑉ ᒐᕙᒪᒋᔭᖓᑕ. 
 
ᐃᖃᓗᓐᓂ ᑲᑎᒪᓂᐅᔪᖅ ᓄᖅᑲᖅᑎᑕᐅᑉᐸᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑎᐅᑉ ᖃᕋᓴᐅᔭᒃᑯᑦ ᓇᑦᑎᖅᔭᖓ 
ᑕᕙᓃᓐᓂᖏᑉᐸᑦ, ᐊᒥᓲᓗᐊᖏᑦᑐᑦ ᐃᓄᐃᑦ ᖃᐅᔨᒐᔭᖏᒻᒪᑕ ᐅᕝᕙᓘᓐᓃᑦ ᓱᖁᑎᒃᓴᕐᓗᑎ. ᑭᓯᐊᓂᓕ, 
ᐊᖏᕋᕆᔭᐃᑦ ᐃᒪᖃᖏᑉᐸᑦ ᐅᕝᕙᓘᓐᓃᑦ ᐊᑦᑕᑕᐅᓂᖏᑉᐸᑦ, ᑕᒪᓐᓇ ᖃᐅᔨᑦᑕᐅᑎᒋᓂᐊᕋᕕᐅ. 
 
ᒪᐃᔭᐃᑦ ᓄᓇᓕᖁᑎᑦᑎᓐᓂ ᓯᕗᓪᓕᐸᐅᒻᒪᑕ, ᖃᐅᔨᒪᒐᕕᑦ, ᐊᒥᓲᔪᑦ ᐃᓚᒋᔭᐅᔪᑦ ᐅᕙᓂ ᒪᓕᒐᓕᐅᕐᕕᒻᒥ 
ᐱᓕᕆᖃᑎᖃᖅᓯᒪᒻᒪᑕ ᒪᐃᔭᓂᑦ ᐅᕝᕙᓘᓐᓃᑦ ᑲᑎᒪᔨᖏᓐᓂ ᐅᕝᕙᓘᓐᓃᑦ ᓂᕈᐊᖅᑕᐅᓯᒪᔪᓂ ᓄᓇᓕᒻᒥ ᑎᒥᐊᔪᓂ 
ᓄᓇᓕᒋᔭᖏᓐᓂ. ᑐᑭᓯᒐᑦᑕ ᐊᒻᒪ ᖁᕕᐊᒋᓪᓗᒋ ᒪᐃᔭᐃᑦ ᐅᕙᑦᑎᓐᓄ ᐃᑲᔪᖅᑕᐅᒋᐊᖃᕐᓂᖏᓐᓂ. 
 
ᐊᒥᓲᔪᑦ ᐱᓕᕆᐊᕆᔭᕗᑦ ᐅᕙᓂ ᒪᓕᒐᓕᐅᕐᕕᒻᒥ ᕿᑎᕐᐅᑦ ᒪᐃᔭᖏᑕ ᑲᒪᒋᒋᐊᓕᖏᓐᓂ. ᐃᓚᒋ ᐱᓕᕆᐊᑦ 
ᐅᑯᐊᖑᔪᑦ ᐃᓪᓗᖃᑦᑎᐊᖏᓐᓂ ᑭᑎᕐᒥᐅᓂ, ᐊᑭᑦᑐᐸᓪᓕᐊᓂᖏ ᐅᖅᓱᐊᓗᐃᑦ, ᐋᓐᓂᐊᖅᑐᓕᕆᓂᖅ, 
ᑮᓇᐅᔭᖃᖅᑎᑕᐅᑦᑎᐊᖏᓐᓂ ᓄᓇᓕᐅᔪᓂ, ᑮᓇᐅᔭᑎᒍᑦ ᐱᕙᓪᓕᐊᑎᑦᑎᒋᐊᖃᕐᓂᖅ ᐊᒻᒪ ᐃᖅᑲᓇᐃᔮᓂ 
ᓴᖅᑭᑎᑦᑎᒋᐊᖃᕐᓂᖅ ᐊᒻᒪ ᓴᐳᒻᒥᔭᕆᐊᖃᕐᓂᕗ ᓄᓇᓕᒋᔭᕗᑦ ᐋᓐᓂᖅᑎᕆᕙᑦᑐᓂ ᐊᒻᒪ ᐋᖓᔮᕐᓇᑐᑉᐸᑦᑐᓂ. 
 
ᒪᐃᔭᐅᔪᑦ ᓄᓇᓕᐅᔪᓂ ᐱᒡᒐᓇᖏᑦᑐᓂ ᐋᖅᑭᒍᑎᒃᓴᖅᑕᖃᕐᐸᖏᒻᒪ ᐅᕙᓂ ᐅᖃᐅᓯᕆᕋᑖᖅᑕᓐᓂ. ᒫᓐᓇᐅᔪᖅ 
ᐃᑲᔪᖅᑕᐅᒍᒪᓕᖅᑐᑦ. ᑲᓇᑕᒥ ᐊᖏᔪᖅᑳᖅ ᐅᖃᓚᐅᕐᒪᑦ ᕼᐊᒻᒧᑕᒥ ᒪᐃ 2002, ᑖᓐᓇ 
ᐅᖃᐅᓯᕆᓪᓚᑦᑖᓚᐅᖅᑕᖓ, "ᓄᓇᓕᓐᓂ ᒐᕙᒪᕋᓛᑦ ᐱᓕᕆᖃᑦᑕᖅᑐᑦ ᐱᖃᖏᓂᖅᓴᐅᓪᓗᑎᒃ," ᐊᒻᒪᓗ ᐊᒥᓱᒃ 
ᐱᐅᒻᒪᕆᑦᑐᓂᒃ ᐃᓱᒪᒋᔭᖃᑦᑐᑎᒃ. 
 
ᐅᖃᓚᐅᖅᑐᑦ ᓱᓕᓂᕋᖅᑐᓂ ᑖᒃᑯᓄᖓ 1,000 ᒪᐃᔭᓄᑦ ᑲᓇᑕᓗᒃᑖᒥ. ᑎᓕᐅᕐᕆᕗᖓ ᒐᕙᒪᑦᑎᓐᓂᒃ 
ᓈᓚᖁᓪᓗᒋᑦ ᓄᓇᕗᒻᒥ ᒪᐃᔭᕆᔭᑦᑎᓐᓄᑦ ᐊᒻᒪᓗ ᐃᓚᐅᑎᑕᐅᓗᑎᒃ ᐱᕕᒃᓴᓕᒫᖑᔪᓂ ᐅᖃᖃᑎᒌᓐᓂᕐᒧᑦ 
ᐃᓱᒪᓕᐅᖅᑐᖃᕐᓂᐊᕐᑎᓪᓗᒍ. ᑎᓕᐅᖅᐸᒃᑲ ᒐᕙᒪᒃᑯᑦ ᐱᖃᓯᐅᔾᔨᖁᓪᓗᒋᑦ ᑖᒃᑯᓂᖓ ᑲᑎᒪᖃᑎᖃᑦᑎᓪᓗᒋᑦ 
ᑲᓇᑕᐅᑉ ᓯᓚᑖᓂᒥᐅᑕᓂᒃ ᒥᓂᔅᑕᓂᒃ ᖃᓄᖅ ᓄᓇᕗᑦ ᐱᐅᓯᑎᒃᑲᓐᓂᕈᓐᓇᕐᒪᖔᑦᑎᒍᑦ ᓄᓇᒋᓗᒍ. ᑎᓕᐅᖅᐸᒃᑲ 
ᒐᕙᒪᒃᑯᑦ ᑲᒪᑦᑎᐊᖁᓪᓗᒋᑦ ᐊᑐᓕᖁᔾᔪᑎᓂᒃ ᐊᒻᒪᓗ ᐃᓱᒪᒋᔭᐅᓯᒪᔪᓂᒃ ᓄᓇᕗᒻᒥ ᑲᑐᔾᔨᖃᑎᒌᖏᑕ ᓄᓇᓖᑦ 
ᒐᕙᒪᕋᓛᑦ. 
 
ᐅᖃᖅᑏ, ᓄᖅᑲᐅᓯᖃᕈᒪᓪᓗᖓ ᐊᐱᕆᓗᒋᑦ ᑕᒪᕐᒥᒃ ᒪᓕᒐᓕᐅᖅᑏᑦ ᖁᕕᐊᓲᑎᖃᕐᓗᑕ ᓄᓇᕗᑦ 
ᐊᒃᓱᕈᑦᑎᐊᖅᑐᑎᒃ ᐱᓕᕆᖃᑦᑕᖅᑐᓂᒃ ᒪᐃᔭᖏᓐᓂᒃ ᐊᒻᒪᓗ ᑲᑎᒪᔨᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐ 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᐹᓇᐸᔅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 046 - 2(2): ᓯᔾᔭᒥ ᐊᖏᔫᑎᑦ ᐊᐅᓚᑦᑎᔾᔪᑎᒃᓴᓂᑦ ᐱᔭᐅᔭᕆᐊᓖᑦ  

ᐹᓇᐸᔅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓇᖏᖅᓯᕗᖓ ᑐᓴᖅᑎᑦᑎᒍᒪᓪᓗᖓ ᒪᓕᒐᓕᐅᖅᑎᓂᒃ 
ᐱᑕᖃᕆᐊᖃᓪᓚᕆᓐᓂᖓᓂᒃ ᓯᔾᔭᒥ ᐊᖏᔫᑎᓄᑦ ᐊᐅᓚᑦᑎᔾᔪᑎᒃᓴᓄᑦ ᓂᕈᐊᖅᑕᐅᓯᒪᕕᒋᔭᓐᓂ. 
 
ᐱᓇᓱᐊᕈᓯᐅᕋᑖᖅᑐᓂ, ᓄᓇᓕᖁᑏᒃᑲ ᖁᑦᑎᑦᑐᒥ ᐊᒃᓱᒻᒪᕆᐊᓗᒃ ᐊᓄᕌᓚᐅᕐᒪᑎᒃ ᓱᕋᖅᑎᑦᑐᑎᓪᓗ 
ᐊᖏᕐᕋᕆᔭᐅᔪᑦ, ᐃᓪᓗᕋᓛᑦ, ᐊᒻᒪᓗ ᐅᒥᐊᖏᑦ. ᐃᓚᖏᑦ ᓄᓇᖃᑦᑎᐅᔪᑦ ᐊᐅᓱᐃᑦᑐᒥ 
ᐃᓕᓐᓂᐊᕐᕕᒻᒨᕆᐊᖃᓚᐅᖅᑐᑦ ᕿᒫᓪᓗᑎᒃ. 
 
ᓂᕆᐊᖅᑎᒋᔭᒃᑲ ᓴᓗᒻᒪᖅᓴᐃᓂᐊᖅᑐᑦ ᐊᑯᓂᕈᓗᖃᐃ ᐊᓄᕌᓚᐅᖅᑎᓪᓗᒍ. ᖃᐅᔨᒪᓪᓗᖓ ᑲᑐᔾᔨᑎᐊᕐᓂᐊᕐᒥᔪᑦ 
ᐊᒻᒪᓗ ᐃᑲᔪᖃᑦᑕᐅᑎᓗᑎᒃ. ᖃᐅᔨᒪᖏᑦᑐᖓᓕ ᑭᓯᐊᓂᓕ, ᖃᓄᑎᒋᑦ ᑕᐃᒃᑯᐊ ᐃᓄᐃᑦ ᔭᒐᐃᔪᒥᓃᑦ ᐅᒥᐊᒥᓂᒃ 
ᐅᕝᕙᓘᓐᓃᑦ ᐅᒥᐊᖏᑦ ᓱᕋᑦᑎᓚᐅᖅᑐᑦ ᓴᓇᔭᐅᓂᐊᕐᒪᖔᑕ ᐅᕝᕙᓘᓐᓃᑦ ᐊᓯᔾᔨᖅᑕᐅᓗᑎᒃ. 
 
ᐱᒻᒪᕆᐊᓘᕗᓪᓕ ᓄᓇᓕᐅᔪᑦ ᓈᒻᒪᑎᐊᖅᑐᒥᒃ ᓯᔾᔭᒥ ᐊᖏᔫᑎᓂᒃ ᐊᐅᓚᑦᔪᑎᖃᕐᓗᑎᒃ ᒪᑯᓂᖓ ᑐᓚᑦᑕᕕᓐᓂᒃ 
ᓴᐳᔾᔨᓯᒪᓂᐊᖅᑐᓂᒃ ᐅᒥᐊᓂᒃ. ᑖᒃᑯᐊ ᐊᒥᐊᑦ ᐊᑐᖅᑐᒻᒪᕆᐊᓘᒻᒪᑕ. ᐃᓄᓐᓄᑦ ᐊᑐᖅᑕᐅᖃᑦᑕᖅᑐᑦ 
ᒪᑭᒪᐅᑎᒋᔭᐅᓪᓗᑎᒃ ᐊᒃᑐᐊᓂᒃᑯᑦ ᓄᓇᒧᑦ ᐊᒻᒪᓗ ᐃᒪᕐᒧᑦ. 
 
ᖃᐅᔨᒪᔪᖓᐅᒐᓗᐊᖅ ᓴᓇᔭᐅᓂᖓ ᑐᓚᒃᑕᖅᕕᐅᑉ ᑲᒪᒋᔭᕆᒻᒪᒍ ᒐᕙᒪᑐᖃᒃᑯᑦ. ᑭᒡᒐᖅᑐᐃᔨᐅᔪᑦ 
ᐃᒪᕐᒥᐅᑕᓕᕆᔨᒃᑯᓐᓄᑦ ᐊᐅᓱᐃᑦᑐᓕᐊᕐᓚᐅᕐᒪᑕ ᐊᒻᒪᓗ ᖃᐅᓱᐃᑦᑐᒧᑦ ᐊᐅᔭᐅᓚᐅᖅᑐᒥ ᐊᒻᒪᓗ ᐅᑭᐊᒃᓵᒥ. 
ᐃᓄᖏᑦ ᐊᐅᓱᐃᑦᑐᒥᐅᑦ ᑮᓇᐅᔭᓕᐅᕋᓱᐊᖅᓯᒪᒻᒪᑕ ᑐᓚᒃᑕᕕᒃᑖᕋᓱᐊᖅᑐᑎᒃ. ᑎᓕᐅᖅᐸᕋ ᒥᓂᔅᑕ 
ᐱᒋᐊᖅᑎᑦᑎᔨᐅᖁᓪᓗᒍ ᐅᖃᖃᑎᖃᕐᓂᒃᑯᑦ ᑖᒃᑯᐊᓗ ᕼᐋᒻᓚᒃᑯᑦ ᐊᒻᒪᓗ ᒐᕙᒪᑐᖃᒃᑯᑦ ᖃᐅᔨᒋᐊᕐᓗᑎᒃ 
ᓴᓇᔪᖃᕈᓐᓇᕐᒪᖔᖅ ᑐᓚᒃᑕᕕᒻᒥᒃ ᐊᐅᓱᐃᑦᑐᒥᒃ. 
 
ᖃᐅᓱᐃᑦᑐᖅ ᐊᑦᔨᐅᖏᑦᑐᒦᒻᒥᒻᒪᑦ, ᐊᒻᒪᓗ ᐅᖃᐅᓯᕆᔭᐅᕙᑦᑐᑦ ᑕᒪᑐᒧᖓ ᐅᒥᐊᒃᑯᕕᐅᔪᒧᑦ ᐱᔪᒥᓇᕆᕗᑦ. 
ᖄᒃᑲᓐᓂᐊᒍᑦ, ᓄᓇᓖᑦ ᐅᒥᐊᒃᑯᕕᒻᒥᓂᒃ ᓅᑕᐅᖁᔨᔪᑦ ᐊᓯᐊᓄᑦ. 
 
ᑎᓕᐅᖅᐸᕋ ᒥᓂᔅᑕᖓ ᐱᕙᓪᓕᐊᔪᓕᕆᔨᒃᑯᑦ ᐊᒻᒪᓗ ᐃᖏᕐᕋᖃᑦᑕᖅᑐᓕᕆᔨᒃᑯᑦ ᐱᓕᕆᖃᑎᖃᖁᓪᓗᒍ 
ᒐᕙᒪᑐᖃᒃᑯᑦ ᐱᓕᕆᔨᖏᓐᓂᒃ ᖃᐅᔨᒪᒋᐊᖁᓪᓗᒍ ᐃᓘᓇᑎᒃ ᓄᓇᓖᑦ ᓈᒻᒪᑦᑐᒥᒃ ᓯᔾᔭᒥ ᐊᖏᔫᑎᓂᒃ 
ᐊᐅᓚᑦᔪᑎᖃᖁᓪᓗᒋᑦ ᐅᒥᐊᓂᒃ ᓴᐳᔾᔨᓯᒪᓂᐊᖅᑐᓂᒃ. 
 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᖁᓪᓗᖅᑑᒧᑦ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 047 - 2(2): ᓄᓇᕗᒻᒥ ᐃᓕᑕᕆᔭᐅᓯᒪᔪᑦ ᐅᖃᐅᓯᖏᑦ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᓕᐊᓇᐃᒍᓱᑉᐳᖓ ᐅᓪᓗᒥ ᓇᖏᖅᓯᒍᓐᓇᕋᒪ ᐊᒻᒪᓗ ᐅᕙᖓ 
ᐅᖃᐅᓯᖓᓂᒃ ᐊᑐᕐᓗᖓ. 
 
ᐱᒻᒪᕆᐊᓘᒻᒪᑦ ᐊᔪᙱᑦᑐᑕ ᒪᓕᒐᓕᐅᖅᕕᒻᒥ ᑭᒡᒐᖅᑐᐃᓗᑕ ᓂᕈᐊᖅᑎᒋᓯᒪᔭᑦᑎᓐᓂᒃ ᐊᑐᕐᓗᑕ ᐅᕙᒍᑦ 
ᐅᖃᐅᓯᖓᓂᒃ ᐊᒻᒪᓗ ᑐᓴᖅᓴᐅᓗᑕ ᑲᑎᒪᓂᕆᔭᕗᑦ ᐊᑐᕐᓗᑕ ᐅᖃᐅᓯᑦᑎᓐᓂᒃ. 
 
(ᑐᓵᔨᒃᑯᑦ ᐃᓱᓕᑉᐳᖅ): ᐅᖃᖅᑏ, ᓯᕗᓪᓕᕐᒥ ᒪᓕᒐᓕᐅᖅᑏᑦ ᕿᒥᕐᕈᓂᖃᑦᑎᓪᓗᒋᑦ ᐃᓕᑕᕆᔭᐅᓯᒪᔪᓂᒃ 
ᐅᖃᐅᓯᕐᒧᑦ ᐱᖁᔭᒥᒃ, ᐊᑦᔨᐸᓗᐊᓂᒃ ᐱᓕᕆᐊᖑᔪᖃᓚᐅᕐᒥᔪᖅ ᓄᓇᑦᑕ ᓴᓂᓕᖏᓐᓂᒃ  

ᐅᐊᓕᓂᕐᒥ. ᕿᒥᕐᕈᔪᖃᓚᐅᖅᑎᓪᓗᒍ ᐊᑦᑐᐱᒥ 2003, ᒐᕙᒪᒃᑯᑦ ᓄᓇᑦᑎᐊᕐᒥ ᑲᔪᓯᑎᑦᑎᓚᐅᖅᑐᑦ ᐱᖁᔭᒧᑦ 
ᐋᖅᑭᒋᐊᕈᑎᒥᒃ ᐃᓕᑕᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᐱᖁᔭᓂ, ᐃᓚᒋᓚᐅᖅᑕᖓ ᐋᖅᑭᒋᐊᕈᑎᐅᔫᑉ ᐱᖃᓯᐅᔾᔨᓪᓗᓂ 
ᐃᓕᑕᕆᔭᐅᓂᖓᓂᒃ ᐃᓄᐃᓐᓇᖅᑐᓐ ᐅᖃᐅᓯᓪᓚᑦᑖᖑᓕᕐᓗᓂ ᓄᓇᑦᑎᐊᕐᒥ. ᓂᕆᐅᑦᑎᐊᕐᕆᕗᖓᑦᑕᐅᖅ 
ᑕᐃᒃᓱᒧᖓ ᐃᓕᑕᖅᓯᓂᕆᓂᐊᖅᑕᑎᓐᓄᑦ ᐃᓄᐃᓐᓇᖅᑐᓐ ᐅᖃᐅᓯᖅ ᐃᓕᑕᕆᔭᐅᓗᓂ ᓄᓇᖃᖅᑳᖅᓯᒪᔪᓄᑦ 
ᓄᓇᕗᒻᒥ. 
 
ᐅᖃᖅᑏ, ᑕᖅᑭᐅᓚᐅᖅᑐᒥ ᓄᓇᑦᓯᐊᑉ ᒐᕙᒪᖏᑦ ᑲᒪᒋᔭᖃᕆᐊᓚᐅᕐᒪᑕ ᐱᖃᔭᐅᓯᒪᔪᓂ ᑲᑎᒪᔨᕋᓛᓄ ᕿᒥᕈᔨᓄ 
ᐅᖃᐅᓯᓕᕆᓂᕐᒧ ᒪᓕᒐᕐᒥ. 
 
ᓄᓇᑦᓯᐊᑉ ᒐᕙᒪᒃᑯᖏ ᓴᖅᑭᑎᑦᑎᓚᐅᖅᑐᑦ ᐅᖃᐅᓯᓕᕆᓂᕐᒧ ᑲᑎᒪᔨᓂ. ᓵᒃᑯᐊ ᑲᑎᒪᔨᐅᔪᑦ ᐊᑐᓂ ᐅᖃᐅᓯᖏᓐᓂ 
ᓄᓇᓕᓐᓂ ᐊᒻᒪ ᑲᒪᒋᔭᖃᖅᑐᑎ ᕿᒥᕈᓗᑎ ᐅᖃᓯᓪᓚᕆᐅᓂᐊᖅᑐᓂ ᐱᔨᑦᑎᕋᐅᑎᓂ ᓲᕐᓗ ᐱᔪᓐᓇᑎᐊᕐᓂᖓ 
ᐅᖃᐅᓯᓕᕆᓂᕐᒧ ᒪᓕᒐᖅ. 
 
ᐅᐱᒋᕙᒃᑲ ᐃᓄᐃᑦ ᑎᒃᑯᐊᖅᑕᐅᓯᒪᔪᑦ ᑭᒐᖅᑐᐃᓪᓗᑎ ᐅᖃᐅᓯᖏᓐᓂ ᓄᓇᓕᓐᓂ. ᓇᓗᓇᐃᕈᒪᓗᐊᖅᑕᕋ ᓖᓵ 
ᐹᑐᓴᓐ, ᐱᐊᕗᓕ ᐊᐃᒪᔅ ᐊᒻᒪ ᒪᕇ ᔭᐃᑲᑉᓴᓐ ᑎᒃᑯᐊᖅᑕᐅᓂᖏᓐᓄ ᑭᒐᖅᑐᐃᓪᓗᑎ ᐃᓄᒃᑎᑐ, ᐃᓄᐃᓐᓇᖅᑐᑦ 
ᐊᒻᒪ ᐃᓅᕕᐊᓗᒃᑐᑦ ᐅᖃᐅᓯᕐᓂ ᓄᓇᓕᓐᓂ ᓄᓇᑦᓯᐊᕐᒥ. 
 
ᐅᖃᖅᑎ, ᐱᓇᓱᐊᒃᑲᒃᓂᖁᔭᒃᑲ ᐱᖅᑯᓯᓕᕆᔨᒃᑯ, ᐅᖃᐅᓯᓕᕆᔨᒃᑯᑦ, ᐃᓇᑐᖃᓕᕆᔨᒃᑯᑦ ᐊᒻᒪ ᒪᒃᑯᑦᑐᓕᕆᔨᒃᑯᑦ 
ᐊᔅᓱᕈᕐᓗᑎ ᓄᓇᕗᒻᒥ ᐅᖃᐅᓯᐅᔪᓐᓇᖅᑐᓂ. ᐊᑦᑑᕙ 27, 2004-ᒥ ᐊᖓᔪᖅᑳᖑᔪᖅ ᐅᖃᐅᓯᓕᕆᔨᒃᑯᑦ, 
ᐃᓇᑐᖃᓕᕆᔨᒃᑯᑦ ᐊᒻᒪ ᒪᒃᑯᑦᑐᓕᕆᔨᒃᑯᑦ ᐃᓕᓯᓗᓂ ᑎᑎᕋᖅᓯᒪᔪᓂ ᐅᕙᓂ ᒪᓕᒐᓕᐅᕐᕕᒻᒥ ᐱᑕᖃᕐᓗᑎ 
ᐱᕙᓪᓕᐊᓂᕆᓂᐊᖅᑕᖏᓐᓂ. 
 
(ᑐᓵᔨᒃᑯᑦ): ᐅᖃᖅᑎ, ᐊᖏᖅᑐᐃᓐᓇᐅᖁᔭᒃᑲ ᓄᖅᑲᐅᓯᕐᓂᕐᓂ ᐅᕙᖓ ᐅᖃᐅᓯᒃᓴᖏᓐᓂ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᖅ ᐊᖏᖅᑐᐃᓐᓇᐅᖁᔨᔪᖅ ᓄᖅᑲᐅᓯᕐᓂᖓᓄ ᐅᖃᐅᓯᒃᓴᖏᓐᓂ. 
ᐋᒡᒑᖅᑐᖃᕐᐹ? ᐋᒡᒑᖅᑐᖃᖏᑦᑐᖅ. ᑲᔪᓯᒋᑦ.  
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪ "ᖁᔭᓐᓇᒦᒃ" ᒪᓕᒐᓕᐅᖅᑎᐅᖃᑎᒃᑲ. 
 
ᐅᖃᖅᑎ, ᒐᕙᒪᐅᔪᖅ ᖃᐅᔨᓴᕐᓂᖃᕐᓂᐊᕐᒪᑕ ᓈᒻᒪᒍᓐᓇᓂᐊᕐᒪᖔᖅ ᕿᑎᐊᓂ ᔫᓂ 2004 ᐊᒻᒪ ᒫᑦᓯ 2005. 
ᐱᒋᐊᕐᓂᖓᓂ ᐊᑎᐅᔪᑦ ᖃᐅᔨᒃᑲᖅᑕᐅᓂᐊᖅᑐᑦ ᖃᐅᔨᓴᕐᓂᐅᔪᒧ ᐱᖃᓯᐅᔨᔪᖅ ᐃᓄᓐᓂ ᑕᖅᑳᖓᑐᐃᓐᓇᖅ. 
 
ᐃᓄᐃᓐᓇᖅᑐᑦ ᐅᖃᐅᓯᓖᑦ ᓄᓇᓖᑦ ᐱᒻᒪᕆᐅᔪᑦ ᑕᑯᖏᑦᑕᐅᒋᐊᖃᖏᑦᑐᖅ. ᒐᕙᒪᐅᔪᖅ ᐱᕙᓪᓕᐊᓂᖓ 
ᐱᓕᕆᔭᕆᐊᖃᒻᒪᕆᑦᑕᖓ ᐱᓕᕆᐊᑦ ᐊᒻᒪ ᐃᓱᒫᓘᑎᐅᔪᑦ ᓴᖅᑭᖅᑎᑕᐅᓯᒪᔪᑦ ᐃᓄᐃᓐᓇᖅᑐᑦ ᐅᖃᖅᑐᓄ 
ᓄᓇᓕᐅᔪᓄ. 
 
ᓈᒻᒪᓕᕐᐸᑦ, ᑖᔅᓱᒥᖓ ᐱᓕᕆᐊᒥ ᐊᐱᖅᑯᑎᖃᕐᓂᐊᖅᑐᖓ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑕᓯᐅᔭᖅ, ᑲᑐᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 048 - 2(2): ᓄᐃᔭᖅ ᐃᓕᓐᓂᐊᕐᕕᒃ ᓴᓇᔪᑦ ᐅᖓᓯᒃᑐᒃᑯ ᑲᑎᒪᒍᓐᓇᐅᑎᒥ 
 
ᑲᑐᒃ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᒪᑭᑉᐳᖓ ᐅᐱᒍᓱᑦᑎᐊᖅᑐᖓ ᐃᓕᓐᓂᐊᖅᑎᓂ ᐊᒻᒪ ᐃᖅᑲᓇᐃᔭᖅᑎᓂ 
ᓄᐃᔭᖅ ᐃᓕᓐᓂᐊᕕᒻᒥ ᓴᓂᑭᓗᐊᕐᒥ. 
 
ᐅᖃᖅᑎ, ᐃᖅᑲᓇᐃᔭᖅᑏᑦ ᐊᒻᒪ ᐃᓕᓐᓂᐊᖅᑏᑦ ᓄᐃᔭᖅ ᐃᓕᓐᓂᐊᕐᕕᖓᓂᑦ ᐃᓕᓐᓂᐊᓚᐅᕐᒪᑕ 
ᐊᑐᒃᑲᓐᓂᕈᓐᓇᖅᑐᒥ ᐅᖓᓯᑦᑐᒃᑯᑦ ᑲᑎᒪᒍᓐᓇᐅᑎᓂ ᐃᓐᓇᑐᖃᐃᑦ ᓴᓂᑭᓗᐊᕐᒥ ᖃᓂᓪᓕᕚᓪᓕᑎᑦᑎᓂᐊᕐᒪᑕ 
ᐃᓐᓇᑐᖃᕐᓂ ᐊᓯᖏᓐᓂ ᓄᓇᓕᐅᔪᓂᑦ. 
 
ᐃᑉᐸᒃᓴᖅ ᐅᖓᓯᑦᑐᒃᑯᑦ ᑲᑎᒪᒍᓐᓇᓚᐅᕐᖓᑕ ᐊᓯᖏᓐᓂ ᐃᓐᓇᑐᖃᐅᔪᓂ. ᑖᓐᓇ ᐱᓕᕆᐊᖅ 
ᐃᓕᓐᓂᐊᕈᑕᐅᓚᐅᕐᒪᑦ ᐃᓕᓐᓂᐊᖅᑎᓄ ᖃᓄᖅ ᐊᑐᕈᓐᓇᕐᒪᖔᑕ ᐅᖓᓯᑦᑐᒃᑯ ᑲᑎᒪᒍᓐᓇᐅᑎᓂ 
ᐱᕙᓪᓕᐊᔪᓕᕆᓂᕐᒧ ᐊᒻᒪ ᐱᔨᑦᑎᕋᕐᓂᕐᒧ. ᑖᔅᓱᒥᖓ ᐊᑐᕈᓐᓇᕐᓂᐊᕋᓱᒋᔪᑦ ᓄᑖᒥ ᖃᐅᔨᒪᓂᐅᔪᒥ ᐊᒻᒪ 
ᐃᓐᓇᑐᖃᕐᓂ ᐊᑐᖁᔨᒍᓐᓇᓂᐊᕐᒪᑕ ᐅᖃᖃᖅᖃᕐᓗᑎ ᖃᓯᖏᓐᓄ ᐃᓐᓇᑐᖃᐅᔪᓄ, ᐅᑎᖅᑎᑕᐅᔪᓐᓇᓂᐊᕐᒪᑕ 
ᐅᖃᐅᓯᓪᓚᕆᒋᔭᖏ ᐊᑐᕐᓗᑎ ᐅᖃᓯᑦᑐᒃᑯ ᑲᑎᒪᒍᓐᓇᐅᑎᒥ ᐊᒻᒪ ᓂᐱᓕᐅᖅᑕᐅᓗᑎ ᑲᑎᒪᓂᐅᔪᑦ ᓯᕗᓂᒃᓴᒥ 
ᐃᓕᓐᓂᐊᕈᑕᐅᔪᓐᓇᓂᐊᕐᒪᑕ. 
 
ᖁᔭᓐᓇᒦᕈᒪᔭᕋ ᐊᖓᔪᖅᑳᖅ ᐋᓐᓂᐊᖅᑐᓕᕆᓂᕐᒧ ᐊᑐᖅᑎᑦᑎᔪᓐᓇᕐᓂᖓᓄ ᑖᔅᓱᒥᖓ ᓱᓇᒃᑯᑖᒥ ᐊᒻᒪ 
ᐊᖓᔪᖅᑳᖅ ᐱᖅᑯᓯᓕᕆᓂᕐᒧ, ᐅᖃᐅᓯᓕᕆᓂᕐᒧ, ᐃᓐᓇᑐᖃᓕᕆᓂᕐᒧ ᐊᒻᒪ ᒪᒃᑯᑦᑐᓕᕆᓂᕐᒧ ᐃᖅᑲᓇᐃᔭᖅᑏᑦ 
ᐊᒻᒪ ᐃᓕᓐᓂᐊᖅᑏᑦ ᑮᓇᐅᔭᖅᑎᒍ ᐃᑲᔪᕐᓂᖓᓄ. 
 
ᐅᖃᖅᑎ, ᐃᖅᑲᓇᐃᔭᖅᑏᑦ ᐊᒻᒪ ᐃᓕᓐᓂᐊᖅᑏᑦ ᑲᔪᓯᑦᑎᐊᖁᕙᒃᑲ ᓄᐃᔭᖅ ᐃᓕᓐᓂᐊᕕᒻᒥ 
ᐱᓕᕆᑦᑎᐊᓚᐅᕐᓂᖏᓐᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓚᒋᔭᐅᔪᑦ ᐅᖃᐅᓯᒃᓴᖏ. ᐲᑯ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 049 - 2(2): ᓄᓇᒥ ᐃᓂᖃᕈᓐᓇᕐᓂ ᐃᓅᓂᕐᒧ 
 
ᐊᖓᔪᖅᑳᖅ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓚᐅᖅᑐᖅ ᐃᓚᐅᒍᓐᓇᖅᑎᑕᐅᓚᐅᕐᕋᒪ ᐸᕐᓇᑎᕆᔪᓄᑦ 
ᑲᑎᒪᓂᕐᒧᑦ ᑖᒃᑯᐊ ᓇᔪᒐᕆᔭᐅᔪᑦ ᐃᓄᓐᓄᑦ ᑕᒫᓂ ᐃᖃᓗᓐᓂ. ᓇᔪᒐᕆᔭᐅᔪᑦ ᐃᓄᓐᓄᑦ 
ᐱᒋᐊᖅᑎᑕᐅᓚᐅᖅᓯᒪᔪᖅ 1976-ᒥ; ᑕᐃᒪᙵᓂᒃ ᓇᔪᒐᕆᔭᐅᔪᑦ ᓴᓇᓯᒪᓕᖅᑐᑦ ᐅᖓᑖᓂ 170,000 
ᐊᖏᕐᕋᕆᔭᐅᔪᓂᒃ ᑕᒪᒃᑯᓇᓂ 100 ᓄᓇᓕᕐᔪᐊᓂ ᓄᓇᕐᔪᐊᒥ. ᑲᓇᑕᒥ ᐅᖓᑖᓂ 700 ᐊᖏᕐᕋᐅᔪᑦ ᓴᓇᔭᐅᓯᒪᔪᑦ. 
 
ᑕᒫᓂ ᐃᖃᓗᓐᓂ, ᐸᕐᓇᑎᕆᔨᐅᔪᑦ ᓂᕆᐅᑉᐳᑦ ᓴᓇᒋᐊᕈᓐᓇᖅᓯᓂᐊᕐᕆᐊᔅᓴᖅ ᒪᕐᕉᓐᓂᒃ ᐊᖏᕐᕋᐅᔫᓐᓂᒃ 2006-ᒥ. 
ᑖᓐᓇ ᑲᑐᔾᔨᖃᑎᒌᑦ ᐃᓄᖃᑦᑐᖅ ᐃᑲᔪᖅᑎᓂᒃ ᐊᒻᒪᓗ ᑲᑉᐸᓂᐅᔪᑦ ᐃᑲᔫᑎᖃᑉᐸᑦᑐᑎᒃ ᐱᔨᑦᑎᕐᓂᕐᒥᒍᑦ ᐊᒻᒪᓗ 
ᓱᓇᒐᓚᓐᓂᒃ ᑖᒃᑯᓄᖓ ᐋᖅᑭᒃᓱᐃᔨᓄᑦ ᑲᑎᒪᔨᕋᓛᓄᑦ. 
 
ᐅᖃᖅᑏ, ᐃᓄᓐᓂᒃ ᐱᔪᒪᒐᓗᐊᕐᒪᑕ ᑕᒪᓐᓇ ᑲᔪᓯᑦᑎᐊᕐᓂᖃᖁᓪᓗᒍ ᐱᓕᕆᐊᖑᕙᑦᑐᖅ. ᐅᖃᖅᑏ, 
ᓇᒻᒥᓂᖃᑦᑎᐅᒍᓐᓇᖅᑐᑦ ᐃᓪᓗᓂᒃ ᐃᑲᔫᑎᖃᕆᐊᖃᕐᓂᐊᖅᑐᑦ 500-ᓂᑦ ᐃᑲᕐᕋᓂᒃ ᐱᓕᕆᔨᐅᓪᓗᑎᒃ ᓴᓇᓗᑎᒃ. 
ᒫᓐᓇᓗ ᖁᔭᓐᓇᒦᕈᒪᓪᓗᖓ ᐃᖃᓗᓐᓂ ᐸᕐᓇᑎᕆᔨᐅᔪᓂᒃ: ᓲᓴᓐ ᓯᐳᕆᖕ; ᔮᓐ ᕼᐃᐊᓐᑐᓴᓐ; ᕌᑉ ᐊᒻᒪᓗ ᓯᐅᕆ 
ᒪᒃᑯᓘ; ᑎᒻ ᒪᒃᓕᐅᑦ; ᑖᓐ ᓯᓐᑭᓕᐅᕐ-ᓯᐊᓂᐅᕐ; ᐊᒻᒪᓗ ᒥᔅ. ᐹᒻ ᕼᐊᐃᓐ. 

ᐅᖃᖅᑏ, ᑖᓐᓇ ᓄᓇᓕᓐᓂ ᐱᓕᕆᐊᖑᓇᓱᐊᖅᑐᖅ ᐃᑲᔪᕐᓂᖃᕐᓂᐊᖅᑐᖅ ᐃᓪᓗᒥᒃ ᓄᑖᒥᒃ. ᐃᓚᓕᐅᑎᓚᐅᕆᑦᓯ 
ᐱᓕᕆᓂᐊᖅᑐᓄᑦ ᑲᔪᓯᑦᑎᐊᕐᓂᖃᖁᓪᓗᒍ ᐱᓕᕆᐊᖑᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᖓᔪᖅᑳ ᐲᑕ ᕿᓚᕝᕙᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 050 - 2(2): ᐃᓕᑕᖅᓯᓂᖅ ᐃᓄᓐᓂᒃ ᐃᑲᔪᖅᑐᐃᔪᓂᒃ ᐱᒡᒐᕈᑎᓕᓐᓄᑦ  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᖅᑲᐅᒪᖁᑐᐃᓐᓇᖅᑐᒋᑦ ᒪᓕᒐᓕᐅᖅᑎᐅᖃᑎᒃᑲ 
ᓂᕈᐊᓐᓇᐅᑎᓪᓗᒍ ᐃᓚᒋᓚᐅᖅᓯᒪᔭᖓ ᓂᕈᐊᖅᑕᐅᓇᓱᐊᖅᑎᓪᓗᖓ ᐅᖃᐅᓯᕆᔭᒪ ᐃᖅᑲᐅᒪᒋᐊᖃᕐᓂᑎᓐᓂᒃ 
ᐊᒻᒪᓗ ᐱᔨᑦᑎᕈᑎᖃᑦᑎᑦᑎᓗᑕ ᐃᓄᓐᓂᒃ ᐱᒡᒐᕈᑎᖃᑦᑐᓂᒃ. 
 
ᐃᖅᑲᐅᒪᒍᒪᓪᓗᖓᓗ ᑕᐃᒃᑯᓂᖓ ᐱᓕᕆᖃᑎᖃᑉᐸᑦᑐᓂᒃ ᑖᒃᑯᓂᖓ. ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ 
ᐃᓄᓐᓂᒃ ᐱᔨᑦᑎᖃᑦᑕᖅᑐᓂᒃ ᐱᒡᒐᕈᑎᖃᑦᑐᓂᒃ. ᒪᓕᒐᓕᐅᖅᑏᑦ ᐊᐱᕆᕙᒃᑲᑦ ᓇᓗᓇᐃᖅᓯᖁᓪᓗᒋᑦ ᐊᒻᒪᓗ 
ᖁᕕᐊᒋᔭᖃᖁᓪᓗᒋᑦ ᐊᒻᒪᓗ ᑖᒃᑯᐊ ᐃᓄᐃᑦ ᐃᑲᔪᖃᑦᑕᖅᑐᑦ ᐊᒻᒪᓗ ᐱᔨᑦᑎᖃᑦᑕᖅᑐᑦ ᐃᓄᓐᓂᒃ 
ᐱᒡᒐᕈᑎᖃᑦᑐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᑲᐃᓐᓇᕐᓗᑕ ᐅᓪᓗᒥᒧᑦ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 
4. ᑲᑎᒪᒡᔪᑎᒃᓴᖅ 5. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᑰᓕ. 
 

ᑲᑎᒪᔾᔪᑎᔅᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᕆᔪᒪᓪᓗᒍ ᓄᓕᐊᕋ ᓵᓕ. ᐊᓕᐊᓇᐃᒍᑦᑎᐊᖅᑐᖓ ᐃᓄᖏᑦ 
ᐃᖃᓗᐃᑦ ᐃᓚᓕᐅᔾᔨᑎᐊᖅᓯᒪᒻᒪᑕ ᐊᒻᒪᓗ ᑐᙵᓇᖅᑐᒻᒪᕆᐊᓘᓪᓗᑎᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐃᓕᑕᖅᓯᔪᒪᓪᓗᖓᑦᑕᐅᖅ ᑭᐊᕕᓐ ᐃᖕᒥᒃ, ᒪᓕᒐᓕᐅᖅᑎᐅᓚᐅᖅᓯᒪᔪᒥᒃ 
ᐃᖃᓗᒃᑑᑎᐊᕐᒧᑦ, ᐃᓛᖃᐃ, 10-11 ᐊᕐᕌᒍᓄᑦ. 
 
ᑐᓄᑦᑎᐊᓂᑦᑕᐅᖅ, ᐃᓕᑕᕆᔪᒪᓪᓗᒍ ᒍᐊᕐᑕᓐ ᐅᐊᑦᐴᕐᒡ ᐊᒻᒪᓗ ᑯᕆᔅ ᑰᑕᐃ ᐅᑭᐅᖅᑕᖅᑐᒥ ᐅᓯᑲᑦᑕᖅᑐᓕᕆᔨᒃᑯᑦ 
ᑲᑉᐸᓂᖓᓃᖔᖅᑐᖅ ᕼᐊᐃ ᕆᕗᒥᑦ, ᓇᒻᒥᓂᖁᑎᒋᔭᐅᔪᑕᐅᖅ ᓄᓇᓯ ᑯᐊᐳᕇᓴᓐᑯᓐᓂᑦ. ᑯᕆᔅ 
ᐃᖃᓗᒻᒥᐅᑕᐅᒐᓗᐊᖅ ᐊᒻᒪᓗ ᓄᓇᖃᓕᖅᑐᖅ ᕼᐊᐃ ᕆᕗᒥᑦ ᖃᐅᔨᓴᖅᑎᐅᖃᑦᑕᖅᑐᓂᒃ ᐅᕙᑦᑎᓐᓄᑦ, 
ᐅᑎᓛᕆᓪᓗᓂ ᒪᐅᖓ. ᑐᙵᓱᒋᑦᓯ ᒪᓕᒐᓕᐅᖅᕕᒻᒧᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᕕᓱᒋᑦᓯ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ, 
ᐊᓚᕋᓚᒃ. 

ᐊᓚᕋᓚᒃ (ᑐᓵᔨᒃᑯᑦ): ᐃᓕᑕᖅᓯᒍᒪᓪᓗᖓ ᓴᑭᐊᓐᓂᒃ ᐃᒃᓯᕚᖅᑐᖅ ᐊᕙᓂ ᐃᒃᓱᖅᑎᐅᕐᓗᓂ. ᓇᐃᑦᑐᑯᓗᒻᒥᒃ 
ᐅᖄᔾᔪᒍᒪᓪᓗᖓ, ᐊᑖᑕᖓᑕ ᐊᑎᖓ ᐱᓪᓚᕆᒃᖑᓚᐅᖅᑐᖅ, ᐋᓐᓂᐊᓯᐅᖅᑎᓄᑦ ᐃᑲᔪᖅᑎᐅᖃᑦᑕᓚᐅᖅᓯᒪᔪᖅ 
ᐊᒻᒪᓗ ᑐᓵᔨᐅᖃᑦᑕᖅᑐᓂ ᐅᓇᓕᕐᓄᑦ. ᑐᓂᔭᐅᓚᐅᖅᓯᒪᔪᖅ ᓂᕕᖓᑖᒥᒃ ᐱᔨᑦᑎᕐᓂᕆᓯᒪᔭᖓᓄᑦ 
ᐃᓕᑕᕆᔭᐅᓂᖃᑦᑐᓂᒃ ᐊᒻᒪᓗ ᐊᒻᒪᓗ ᑐᓵᔨᐅᓚᐅᖅᑐ ᐅᓇᑕᖅᑐᔅᓴᓄᑦ. 
 
ᐱᔾᔪᓯᐊᖅᑖᓚᐅᖅᓯᒪᕗᑦ ᐃᖅᑲᓇᐃᔮᕆᓚᐅᖅᓯᒪᔭᖓᓄᑦ ᐊᒻᒪᓗ ᐃᓱᒪᓚᐅᖅᓯᒪᙱᓚᒍᑦ ᐃᓚᒐ ᑕᒫᓂ 
ᐃᒃᓯᕚᖅᑎᓪᓗᒍ. ᕼᐊᓕ ᒋᐱᓐ ᐊᑖᑕᒋᓚᐅᖅᑕᖓ ᐊᒻᒪᓗ ᐅᑭᐅᖅᑕᕐᑐᓕᒫᒥ ᐊᐅᓪᓚᖃᑦᑕᕐᓂᑰᕗᖅ ᖃᐅᔨᓴᕐᑎᓂᑦ 
ᐊᒻᒪᓗ ᐊᓯᖏᓐᓂ. ᖁᕕᐊᒻᒪᕆᑉᐳᖓ ᐃᖅᓱᒃᑎᕆᒐᑦᑎᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᓕᓴᖅᓯᓂᖅ ᐳᓛᕆᐊᖅᑐᓂᑦ ᒪᓕᒐᓕᐅᕐᕕᑎᓐᓄᑦ. ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᕐᓯᔪᒪᒋᕗᖓᑦᑕᐅᖅ ᐃᖅᓱᒃᑎᐅᑉ 
ᐃᓕᓐᓂᐊᕐᓂᑕᖓ ᐊᒻᒪᓗ ᑲᑎᒪᔨᐅᓪᓗᓂ. 
 
(ᑐᓵᔨᒃᑯᑦ ᓄᖑᑦᑐᖅ): ᐃᓕᑕᕐᓯᒪᔪᒪᕗᖓᑦᑕᐅᖅ ᒪᓕᒐᓕᐅᖅᑎᐅᖃᑎᒋᓚᐅᖅᑕᓐᓂ ᒫᓐᓇᐅᓕᖅᑐ 
ᓱᔭᔅᓴᖃᕐᐸᒍᓐᓃᖅᑐᒥ. ᓄᓇᕗᒻᒨᑲᐃᓐᓇᓚᐅᖅᑯ ᖃᓄᐃᒻᒪᖔᑦᑕ ᑕᑯᔭᖅᑐᕐᑐᓂ. ᐅᖃᐅᑎᒍᓐᓇᓕᖅᑲᕋᓕ 
ᖃᓄᐃᙱᑐᒻᒪᕆᐅᒐᑦᑕ ᒐᕙᒪᐅᓪᓗᑕ; ᓴᓂᑦᑎᐊᓐᓂ ᐃᔅᓯᕚᖅᐸᔪᕗᖅ. ᐊᐅᔭᐅᑎᓪᓗᒍ ᑕᑯᓚᐅᖅᑲᕋ, 
ᓱᔭᔅᓴᖃᕈᓐᓃᕋᓗᐊᖅᑎᓪᓗᒍ ᐊᒻᒪᓗ ᐊᒥᓲᔪᓂᑦ ᐊᔭᑦᑕᖅᑐᓂᑦ ᐱᙳᐊᕐᕕᐅᔪᓂᑦ ᐊᖏᕐᕋᕆᓕᖅᑕᖓᓂ. 
 
ᐱᖓᓱᐊᖅᑎ ᐱᙳᐊᓚᐅᖅᑯᒍ ᐊᒻᒪᓗ ᓵᓚᒋᓚᐅᖅᑲᕋ ᒪᕐᕈᐊᑎᖅᑐᒍ. ᒪᒥᐊᒋᔭᖅᐸᕈᓗᒋᓕᖅᑕᕋ, 
ᐱᔭᔅᓴᖃᙱᒃᑲᓗᐊᖅᑎᓪᓗᒍ, ᓱᓕ ᐱᒃᑲᕈᓐᓃᖅᓴᐅᓕᕐᓂᖏᒻᒥᔪᖅ ᓱᓕ. ᐱᙳᐊᖃᑎᒋᒃᑲᓐᓂᕈᒪᕙᕋ ᐊᒻᒪᓗ 
ᓵᓚᒋᖃᑦᑕᕐᓗᒍ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᖅᑐᖅ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᑎᓐᓄᑦ. ᐃᓕᑕᕐᓯᓂᖅ ᐳᓛᕆᐊᖅᑐᓄᑦ ᒪᓕᒐᓕᐅᕐᕕᑎᓐᓄᑦ. 
ᐃᕕᔭᒍᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᑕᕆᒍᒪᒋᕙᕋᑦᑕᐅᖅ ᑭᐅᓪᕕᓐ ᐃᖕ. ᑭᒡᒐᕐᑐᐃᕙᓚᐅᕐᖓᑦ 
ᐃᖃᓗᒃᑑᑦᑎᐊᕐᒥ ᐊᒻᒪᓗ ᖁᕐᓗᖅᑑᒥ ᓄᓇᑦᓯᐊᕐᒥ. ᐃᓕᑕᕆᔪᒪᓪᓗᒍᑦᑕᐅᖅ ᒍᐊᑕᓐ ᓄᐊᐳᒡ, ᖃᐅᔨᒪᔭᐅᑦᑎᐊᖅᑐ 
ᕿᑎᕐᒥᐅᓂ. 
 
ᔮᓂ ᓄᐊᐳᒡ, ᐊᑖᑕᖓ, ᑐᑯᑐᑯᑑᖃᓚᐅᖅᓯᒪᕗᖅ ᐊᒻᒪᓗ ᓂᐅᕕᕐᕕᖁᑎᖃᕐᑐᓂ ᕿᑎᕐᒥᐅᓂ. 
ᐊᐅᓪᓚᖃᑦᑕᓚᐅᖅᓯᒪᕗᖅ ᕿᑎᕐᒥᐅᓂ, ᓂᐅᕕᕐᕕᓐᓂ ᐃᓪᓗᓕᕐᓱᐃᖃᑦᑕᓚᐅᖅᑯ ᓄᖑᓕᕋᐃᒻᒪᑕ ᓂᐅᕕᐊᔅᓴᖏᑦ. 
ᐃᓕᑕᕆᔪᒪᕙᕋ ᒍᐊᑕᓐ ᓄᐊᐳᒡ. ᖁᔭᓐᓇᒦᒻᒪᕆᐋᓗᒃ. 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕕᑎᓐᓄᑦ. ᐃᓕᑕᕐᓯᓂᖅ ᐳᓛᕆᐊᖅᑐᓄᑦ ᒪᓕᒐᓕᐅᕐᕕᑎᓐᓄᑦ. ᐲᑯ. 
 
ᐊᖓᔪᖅᑲ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥ, ᐱᔪᓐᓇᕐᑎᑕᐅᑎᓪᓗᖓ ᐃᓕᑕᕐᓯᓂᕐᒥᑦ ᐊᒻᒪᓗ 
ᑐᙵᓱᖁᓪᓗᒍ ᒥᔅᑕ ᑯᕆᔅ ᑰᑕᐃ ᐊᖏᕐᕋᖓᓄᑦ ᐃᖃᓗᓐᓄ. ᐱᔪᓐᓇᑎᓪᓗᖓᑦᑕᐅᖅ ᑐᙵᓱᖁᕙᕋ ᑭᐅᓪᕕᓐ ᐃᖕ 
ᐊᒻᒪᓗ  

ᐱᒻᒪᕆᐅᕗᖅ ᒥᔅᑕ ᐃᖕ ᐊᑎᕈᓯᖓ, ᐃᖕ, ᐃᓚᖏᓐᓄᑦ ᐃᓄᓐᓄᑦ ᐅᖃᕐᑕᐅᕙᑦᑐᓂ ᓂᖕ, ᐃᓚᖏᓐᓄᑦ ᐃᓄᓐᓄᑦ 
ᐃᖕ, ᐃᓚᖏᓐᓄᑦ ᐃᓄᓐᓄᑦ ᑭᓱᑐᐃᓐᓇᕐᒥᒃ, ᑭᓯᐊᓂᓕ ᑕᕝᕙᓂ ᒪᓕᒐᓕᐅᕐᕕᑎᓐᓂ ᐅᖃᐅᓯᕆᔾᔮᙱᑕᕋ. 
 
ᑭᐅᓪᕕᓐ ᖃᐅᔨᒪᔭᐅᓚᐅᖅᑯ ᓄᖅᑲᑎᑦᑎᐅᓂᕐᒧᑦ. ᖃᐅᔨᒪᔭᐅᓚᐅᖅᑯ ᓄᖅᑲᑎᑦᑎᓂᕐᒥᑦ ᑭᓱᑐᐃᓐᓇᕐᓂ, 
ᓄᖅᑲᑎᑦᑎᓂᕐᒥᑦ ᐊᐱᖅᑯᓯᐅᔪᓂᑦ, ᓄᖅᑲᑎᑦᑎᓂᕐᒥᑦ ᑭᐅᔾᔪᑎᐅᔪᓂᑦ, ᓄᖅᑲᑎᑦᑎᓂᕐᒥᑦ ᐅᖃᐅᓯᐅᔪᓂᑦ 
ᒪᑭᑦᑕᑎᓪᓗᒋᑦ. 
 
1990-ᖑᑎᓪᓗᒍ, ᑭᐅᓪᕕᓐᓗ ᑲᑎᒪᔭᖅᑐᖃᑕᐅᓚᐅᖅᓯᒪᕗᒍᑦ ᓕᐳᕈᒃᑯᑦ ᑲᑎᒪᕕᔾᔪᐊᑎᓪᓗᒋᑦ ᑭᐊᓪᒍᕆᒥ, 
ᐃᐅᓪᐴᑕᒥ ᐊᒻᒪᓗ ᒪᖓᑕᓚᐅᖅᑲᕋ ᑭᐅᓪᕕᓐ ᐃᖕ ᑕᐃᑲᓂ ᖃᐅᔨᒪᔭᐅᒻᒪᕆᓚᐅᖅᑐᒥ ᑲᑎᒪᓂᕐᔪᐊᖑᔪᒥ. ᒥᔅᑕ ᐃᖕ 
ᐅᖃᐅᔾᔩᓐᓇᓚᐅᖅᑯ ᐅᕙᓐᓂᑦ ᐊᑭᒋᐊᕐᓂᐊᕐᓂᕋᖅᑐᓂ ᐊᒻᒪᓗ ᐅᖃᕐᑐᓂ, ᐃᖅᑲᐅᒪᒋᑦᑎᐊᖅᑲᕋ, ᐊᑭᒋᐊᕐᓂᕆᔭᖓ 
ᑐᓴᖅᓴᐅᓂᐊᙱᓚᖅ. 
 
ᐅᖃᐅᑎᒋᐊᕈᒪᕙᔅᓯ ᒥᔅᑕ ᐃᖕ ᓂᐱᖃᓐᖐᓐᓇᓚᐅᙱᓚᖅ ᐅᕙᓂ ᒪᓕᒐᓕᐅᕐᕕᑎᓐᓂ ᐊᒻᒪᓗᑦᑕᐅᖅ, 
ᒪᓕᒐᓕᐅᕐᕕᒻᒥ ᔭᓗᓇᐃᕝ-ᒥ ᒪᓕᒐᓕᐅᖅᑎᐅᖃᑎᒋᓪᓗᒍ. 
 
ᐅᖃᕆᐊᕈᓐᓇᖅᓯᕗᖓ, ᐅᖃᖅᑎ, ᐊᑭᓕᓚᐅᖅᑲᕋ ᐅᓐᓄᒃ ᐊᑭᓕᔅᓴᕆᓚᐅᖅᓯᒪᔭᕋ $350. 
ᑮᓇᐅᔭᒃᑯᕕᒃᑰᖃᕐᓯᒪᙱᒻᒪᑦ ᐊᒻᒪᓗ ᐊᐱᕆᔪᒪᓪᓗᒍ ᒫᓐᓇᐅᔪᖅ ᑭᐅᓪᕕᓐ ᐅᑕᖅᑭᖁᓪᓗᒍ ᐅᓪᓗᑐᐃᓐᓇᕈᖅᑲ 
ᑮᓇᐅᔭᒃᑯᕕᒻᒨᖁᓪᓗᒍ. ᖁᔭᓐᓇᒦᒃ, ᐅᖃᖅᑎ. 
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᑎᓐᓄᑦ. ᐃᓕᑕᕐᓯᓂᖅ ᐳᓛᕆᐊᖅᓯᒪᔪᓄᑦ ᒪᓕᒐᓕᐅᕐᕕᑎᓐᓄᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᕙᖓᑦᑕᐅᖅ, ᐃᓕᑕᕆᔪᒪᕙᕋ ᒥᔅᑕ ᐃᖕ ᒪᓕᒐᓕᐅᕐᕕᑎᓐᓄᑦ. ᖃᐅᔨᒪᕗᖓᓕ 
ᒪᓕᒐᓕᐅᖅᑎᐅᖃᑎᒋᓚᐅᖅᑕᕗᑦ ᐃᖕ-ᓚᓚᐅᙱᓚᖅ ᐅᕝᕙᓘᓐᓃᑦ ᓂᖕ, ᐅᖃᕐᐸᓚᐅᖅᑯᕐᓕ ᐃᓐᒃ. ᑕᐃᒪ, 
ᑕᒪᓐᓇᑐᐊᖅ ᐲᑰᑉ ᐳᐃᒍᕋᑖᖅᑲᐅ. 
 
ᐃᖕ, ᒥᔅᑕ. ᐲᑯᑎᑑᖏᑦᑐᖅ, ᐊᒃᓱᐊᓗᒃ ᖁᕕᐊᓱᒃᑐᖅ ᐃᒃᓯᕙᖃᑕᐅᔭᕆᐊᔅᓴᖅ ᑕᕝᕙᓂ ᒪᓕᒐᓕᐅᖅᕕᒻᒥ, 
ᐱᔭᒃᓴᖃᖏᓐᓇᒥᖃᐃ ᐊᒻᒪᓗ ᖁᕕᐊᓱᒃᑐᓂ ᑭᐅᖃᑦᑕᕆᐊᔅᓴᖅ, ᖃᐅᔨᒪᒐᓗᐊᖅᑐᓂᒃ ᑭᐅᔾᔪᑎᖏᓐᓂᒃ. ᑖᓐᓇᓕ 
ᐱᔪᓐᓇᓪᓚᕆᑖᓗᐊ ᑖᒃᓱᒪ ᒥᔅᑕ. ᐲᑯ ᐱᖃᖏᑕᖓ. ᑕᐃᒪᓕ, ᐅᖃᕈᒪᑐᐃᓐᓇᖅᑐᖓ ᑖᔅᓱᒥᖓ ᒥᔅᑕ. ᐲᑯᒧᑦ. 
 
ᐊᒻᒪᑕᐅᖅ, ᐅᖃᖅᑏ, ᐊᓕᐊᓇᐃᒍᓱᑦᑐᒃᓴᐅᒐᓗᐊᕐᒥᔪᑎᑦ, ᐊᒻᒪᓗ ᒥᔅᑕ. ᑯᒃ, ᑖᓐᓇ ᒥᔅᑕ. ᐃᖕ ᒪᓕᒐᓕᐅᖅᕕᒦᒻᒪᑦ. 
ᐊᒥᓲᓗᐊᖏᑦᑐᓂᓪᓕ ᐅᑎᖅᑕᖅᑐᓂᒃ ᐃᓂᖅᑎᖅᑕᐅᒍᑎᖃᖏᓇᓐᓄᑦ ᑖᓐᓇᓗ. ᐱᔭᒃᓴᖃᑦᑎᒐᓱᑐᐃᓐᓇᕆᑦᓯ. 
 
ᒫᓐᓇᐅᔪᖅ, ᓱᓕ, ᑐᙵᓱᒃᑎᑉᐸᕋ ᑭᐅᓪᕕᓐ ᑕᕝᕗᖓ. ᑭᖑᓂᖃᓈᖅᓯᔪᒃᓴᐅᖃᑦᑕᖅᑐᖅ ᐊᐃᕙᓂᕆᕙᑦᑕᑎᓐᓂᒃ. 
ᐊᓕᐊᓇᐃᖃᑦᑕᓚᐅᕐᒪᑦ. ᐱᓕᕆᓚᐅᕐᕋᑦᑕ. ᓇᓗᖏᓚᖓ ᒥᔅᑕ. ᐲᑯ ᐊᒃᓱᕉᑎᖃᕐᓂᐊᕐᓕᕐᒥᔪᖅ 
ᐱᓕᕆᑎᒐᓱᕕᔾᔪᐊᕐᓗᓂᑎᑦ, ᐊᒻᒪᓗ ᑕᒫᓃᓐᓂᐊᕐᕈᕕᑦ ᐊᐱᖅᓱᓐᓇᐅᓕᖅᑎᓪᓗᒍ, ᖃᐅᔨᓂᐊᖅᐳᑎ. 
 
ᐃᓕᑕᕆᔪᒪᓪᓗᒍᑦᑕᐅᖅ ᑯᕆᔅ ᑰᑕᐃ ᒪᓕᒐᓕᐅᖅᕕᒻᒧᑦ ᐊᒻᒪᓗ ᐃᖃᓗᓐᓄᑦ ᑐᙵᓱᓪᓕ. ᖁᔭᓐᓇᒦᒃ.  

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᖅᕕᒻᒧᑦ. ᐅᑎᕐᓗᑕ ᐅᓪᓗᒥ ᑲᑎᒪᒡᔪᑎᒃᓴᓄᑦ. ᑲᑎᒪᒡᔫᑎᒃᓴᖅ 6. 
ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 062 - 2(2): ᓇᓗᓇᐃᖅᓯᓂᖅ - ᑮᓇᐅᔭᒃᑎᐊᕙᑦ ᑮᓇᐅᔭᑦᑎᐊᕙᐅᒍᓐᓃᑎᓪᓗᒋᑦ  
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᒥᓂᔅᑕᖓᓄᑦ ᐆᒻᒪᖅᑯᑎᓕᕆᔨᒃᑯᑦ, ᐆᒻᒪᖅᑯᑎᓕᕆᔨᒃᑯᑦ ᐅᑲᓕᖑᐊᖓ, 
ᑕᐃᒫᒃ ᑕᐃᔭᐅᓚᐅᕐᒪᑦ. 
 
ᐅᖃᖅᑏ, ᐃᒃᐸᒃᓴᖅ, ᐊᒻᒪᓗ ᐅᖃᓕᒫᓂᐊᕐᕋᒪ ᑲᑎᒪᒡᔪᒥᓂᕐᓂ, ᐊᖓᔪᖅᑳᖅ, ᑭᐅᓂᖃᑦᑎᓪᓗᒍ ᐊᐱᖅᑯᑕᐅᔪᒥᒃ, 
ᐅᖃᓚᐅᕐᒪᑦ, "ᑕᐃᒪᓕ, ᐃᒋᑦᑎᓚᐅᖏᓂᓐᓂ ᑮᓇᐅᔭᑦᑎᐊᕙᒻᒥᒃ ᑮᓇᐅᔭᑲᒻᒪᒻᒧᑦ..". ᐱᑦᔪᑎᖃᑦᑐᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓂᒃ, ᐊᐱᕆᔪᒪᓪᓗᒍ ᒥᓂᔅᑕ ᓇᓗᓇᐃᖅᓯᒍᓐᓇᕐᒪᖔᖅ ᑖᔅᓱᒥᖓ ᖃᓄᖅ 
ᑐᑭᖃᓚᐅᕐᒪᖔᖅ ᑕᐃᒪᐃᓕᓂᖓ: ᐃᒋᑦᑎᓂᕋᑦᑐᓂ ᑮᓇᐅᔭᑦᑎᐊᕙᐅᖏᑦᑐᓂᒃ ᑕᖅᑲᐅᖓ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐆᒻᒪᖅᑯᑎᓕᕆᔨᒃᑯᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. 
 
ᐃᓚᒋᐊᖅᓯᒍᒪᑐᐃᓐᓇᖅᑐᖓ, ᓯᕗᓪᓕᖅᐹᒥ, ᑭᐅᓂᖃᑦᑎᓪᓗᖓ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓂᒃ, ᑖᓐᓇᑎᑐᑦ 
ᐃᖕ, ᓄᖅᑲᖓᑎᑦᑎᓇᓱᐊᖃᑦᑕᖏᓐᓇᒪ ᐊᒻᒪᓗ ᓲᖃᐃᒻᒪᑦ ᒥᒃᓯᖃᑦᑎᐊᕋᓱᐊᖅᐸᑦᑐᖓ. ᑕᐃᒪᐃᓐᓂᐊᖅᐳᖓ ᐅᓪᓗᒥ 
ᑭᐅᖃᑦᑕᓕᕈᒪ ᑐᑐᒥᒃ. 
 
ᐱᓯᒪᑦᑎᖏᓐᓇᒪ ᑲᑎᒪᒡᔪᑎᒥᓂᕐᓂᒃ, ᑭᓯᐊᓂᓗ ᓱᓕᒍᒪ ᐃᑉᐸᒃᓴᖅ ᑲᑎᒪᓂᐅᓚᐅᖅᑐᖅ ᐊᒻᒪᓗ 
ᐅᖃᓕᒪᓂᕆᓚᐅᖅᑕᕗᑦ ᒪᓕᒐᓕᐅᖅᕕᒻᒥ ᑕᒪᑐᒧᖓ ᐃᓚᖏᓐᓄᑦ ᐊᑐᖅᑕᐅᖃᑦᑕᖅᓯᒪᔪᓄᑦ ᑯᐊᐳᕇᓴᓐᑯᓐᓂᑦ. 
ᑕᐃᒃᓱᒪᓂ, ᐅᖃᓚᐅᕐᕋᒪ, ᒐᕙᒪᒃᑯᑦ ᓄᓇᕗᒻᒥ, ᐊᕐᕌᒍᐊᓂ 2003, ᐃᓱᒪᓕᐅᕈᑎᖃᓚᐅᖅᓯᒪᒻᒪᑦ 
ᓄᖅᑲᑦᑎᑦᑎᒍᒪᓪᓗᑎᒃ ᐊᑭᖏᓐᓂᒃ, ᐊᑕᐅᓯᕐᒥᒃ ᐱᓂᖏᓐᓄᑦ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᓂᒃ. 
 
ᑕᐃᒃᓱᒪᓂ ᐃᒪᐃᑦᑑᓚᐅᕐᕋᑦᑕ ᖃᐅᔨᒪᕈᓐᓇᖅᑐᑕ ᐊᑐᖅᑕᐅᔪᓂᒃ ᑮᓇᐅᔭᓕᕆᓂᕐᒧᑦ ᖃᓄᐃᓕᖓᓂᖓᓄᑦ 
ᑯᐊᐳᕇᓴᓐᑯᑦ, ᑕᐃᒪᓕ ᓄᖅᑲᖅᑎᓕᓚᐅᖅᑕᕗᑦ ᐊᑭᖏᑦ ᐊᕐᕌᒍᒧᑦ ᐊᑕᐅᓯᕐᒧᑦ. ᑕᐃᒃᓱᒪᓂ, ᐅᖃᓚᐅᖅᓯᒪᔪᖓ 
ᒪᓕᒐᓕᐅᖅᕕᒻᒧᑦ, ᐊᒻᒪᓗ ᐅᖃᒃᑲᓂᕐᓂᐊᕐᕆᓪᓗᖓ ᒪᓕᒐᓕᐅᖅᕕᒻᒧᑦ ᓱᓕ, ᖃᐅᔨᒪᓪᓚᕆᓚᐅᖏᓇᑦᑕ 
ᖃᓄᐃᓕᖓᓂᖃᒻᒪᖔᖅ ᑯᐊᐳᕇᓴᓐᑯᓐᓄᑦ ᐃᓱᒫᓘᑎᐅᔪᖅ: ᑮᓇᐅᔭᖁᑎᖏᓐᓅᖓᓚᐅᖅᐸ ᐅᕝᕙᓘᓐᓃᑦ 
ᑮᓇᐅᔭᖅᑐᕈᑎᖏᓐᓅᖓᓚᐅᖅᐸ? 
 
ᐅᓪᓗᒥᓕ ᒪᕐᕈᐃᓐᓈᕐᓂᒃ ᐱᓯᒪᔪᒍᑦ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᓂᒃ ᑯᐊᐳᕇᓴᓐᑯᓐᓂᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐱᓯᒪᑦᑎᓇᓂ ᑐᑭᓯᐅᒪᔾᔪᑎᓂᒃ ᖃᓄᐃᓗᐊᖏᑦᑐᖅ, ᑭᓯᐊᓂᓕ ᒥᓂᔅᑕ 
ᓇᓗᓇᐃᖅᓯᓚᐅᕐᒪᑦ ᓯᕗᓂᐊᒍᑦ, "ᐃᒋᑦᑎᓪᓗᓂ ᑮᓇᐅᔭᑦᑎᐊᕙᒻᒥᒃ ᑮᓇᐅᔭᑲᒻᒪᒻᒧᑦ", ᐅᖃᖅᑑᔮᕐᒪᑦ 
ᐊᑲᐅᖏᓕᐅᕈᑎᑕᖃᓚᐅᕐᓂᖓᓂᒃ ᖃᐅᔨᒪᔭᖏᓐᓂᒃ. 

ᐱᐅᓚᐅᖏᒃᑲᓗᐊᖅᐸᑕ ᐊᑭᖏᑦ, ᑮᓇᐅᔭᖅᑐᕈᑎᑲᒻᒪᓐᓂᐅᔪᑦ, ᐅᕝᕙᓘᓐᓃᑦ ᐃᓱᒪᓕᐅᕈᑎᖃᒻᒪᓐᓃᑦ, ᐅᖃᓚᐅᕐᒪᑦ 
"ᐃᒋᑦᑎᓚᐅᖏᓂᓐᓂ ᑮᓇᐅᔭᑦᑎᐊᕙᓐᓂᒃ ᑮᓇᐅᔭᑲᒻᒪᓐᓄᑦ." ᑕᐃᒪᓕ, ᐊᐱᕆᔪᒪᑐᐃᓐᓇᖅᑐᒍ ᐃᓚᖏᓐᓂᒃ 
ᐱᓪᓗᐊᖑᓂᖏᓐᓂᒃ ᐆᑦᑑᑎᐅᒧᑦ ᖃᓄᐃᒻᒪᑦ ᐅᖃᕋᔭᕐᒪᖔᖅ ᑕᐃᒫᒃ, ᐅᕝᕙᓗᑭᐊᖅ ᓱᓇᒧᑦ 
ᑕᐃᒪᐃᓕᖓᔭᕐᓂᕐᒪᖔᖅ, ᐃᒋᑦᑎᓂᐊᖅᑐᓂᒃ ᑮᓇᐅᔭᓂᒃ ᐃᓕᓯᒍᓂ ᑮᓇᐅᔭᓂᒃ ᑯᐊᐳᕇᓴᓐᑯᓐᓄᑦ ᑕᐃᒃᓱᒪᓂ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑏ, ᐅᖃᐅᓯᑐᐃᓐᓇᖅ, ᐅᖃᓐᓂᑐᐃᓐᓇᖅ. ᐃᒫᒃ ᐅᖃᕋᔭᕋᒪ " ᓄᑕᕋᒻᒥᒃ ᐃᒋᑦᑎᖃᓯᐅᔾᔨᔪᖅ 
ᐅᕕᓂᓐᓂᐊᕈᑎᐅᕋᑖᖅᑐᒧᑦ." ᑖᒃᓱᒧᖓᓕ, ᐅᖃᖅᑲᐅᒐᒪᐃᓛᒃ, ᐱᕕᖃᓕᕋᑦᑕᑦ ᑕᐃᒃᓱᒪᓂ, ᐅᓇᐅᓚᐅᕐᒪᑦ 
ᐅᖅᓱᐊᓗᒻᒧᑦ ᐃᑲᔫᑎᓄᑦ ᐊᑭᑦᑐᕆᐊᕈᑕᐅᔪᒪᔪᖅ. 
 
ᑯᐊᐳᕇᓴᓐᑯᑦ ᑐᒃᓯᕋᓚᐅᕐᒪᑕ 5-ᓴᒥᒃ. ᐊᓯᔾᔨᓕᓚᐅᕐᕆᓪᓗᑎᒃ ᐃᓱᒪᒋᔭᒥᓂᒃ ᐊᒻᒪᓗ ᐅᑎᓕᕆᓪᓗᑎᒃ ᐊᒻᒪᓗ 
ᐱᔪᒪᓂᕋᑦᑐᑎᒃ 10-ᓴᒥᒃ. ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᕿᒥᕐᕈᓚᐅᖅᑐᑦ ᑖᔅᓱᒥᖓ ᐊᒻᒪᓗ 
ᐅᖃᑦᑐᑎᒃ, "ᐊᑕᐅᓯᑐᐊᒥᒃ ᐱᓯᒪᒐᑦᑕ ᑮᓇᐅᔭᓕᕆᓂᕐᒧᑦ ᑎᑎᕋᖅᓯᒪᔪᓂᒃ, ᐊᒻᒪᓗ ᓇᓗᓇᖅᑐᑎᒃ ᓈᓴᐅᑎᖏ." 
 
ᑕᐃᒪᓕ, ᑕᑯᓂᐊᕋᑦᑎᒍ ᒥᓂᔅᑕᐅᓪᓗᑕ ᐊᕐᕌᓂᐅᓚᐅᖅᑐᖅ ᐃᓱᒪᓕᐅᓚᐅᕋᑦᑕ, ᐊᑐᖅᑐᒋ ᑐᑭᓯᒋᐊᕈᑏᑦ ᐊᒻᒪ 
ᐅᖃᐅᔪᐃᒋᐊᖃᑦᑕᓚᐅᖅᑐᑕ, ᓄᖅᑲᖓᑎᓐᓂᐊᕋᑦᑎᒍ ᐊᑭᖓ ᐊᕐᕌᒍᒥ ᐊᑕᐅᓯᕐᒥ, ᐊᒻᒪ ᑕᐃᒪᐃᓚᐅᖅᑐᒍᑦ. 
 
2004-ᖑᓕᕐᖓᑦ ᐊᒻᒪ ᑲᔪᓯᑎᒋᐊᓕᖅᑕᕗ ᐊᑭᓪᓗᐊᑕᕆᔭᖏᓐᓂ ᐱᓇᓱᐊᕐᔪᑦ. 
 
ᑕᐃᒪᐃᓐᓂᖓᓄ, ᓇᐃᓈᖅᓗᒍ, ᑖᒃᑯᓂᖓ ᐊᑐᓚᐅᖅᑐᒍ: ᖃᐅᔨᒪᓪᓚᕆᓚᐅᖏᓇᑦᑕ ᑮᓇᐅᔭᓕᕆᓂᖓᓂ 
ᐃᑉᐱᒋᓚᐅᖏᓇᑦᑎᒍ ᑕᐃᑲᓂ ᑮᓇᐅᔭᓕᒫᑦ ᐅᑎᖅᑎᓪᓗᒋ ᑯᐊᐳᕇᓴᒧ ᓇᓗᓇᐃᓚᐅᖏᓐᓂᖏᓐᓂ ᑭᓲᒻᒪᖔᑕ. 
 
ᐊᑦᑕᓇᖅᑕᐃᓕᒪᒻᒪᑦ ᐊᒻᒪ ᐱᓕᕆᓂᕐᒧ ᐊᑐᖅᑕᐅᕙᑦᑐᓂ, ᐊᒻᒪ ᑕᐃᒫᒃ ᐱᓇᓱᐊᓚᐅᖅᑐᒍᑦ. ᑕᕝᕙᓂᒃᓴᐃᓐᓇᖅ, 
ᐃᑲᔫᑎᐅᔪᖅ ᐃᓂᖓᓅᕐᓇᒍ, ᐃᓚᒋᔭᐅᔪᑦ ᖃᐅᔨᒪᒻᒪᑕ, ᑯᐊᐳᕇᓴᐅᔪᖅ ᑐᓂᓯᖔᓚᐅᖅᑕᕗ ᑮᓇᐅᔭᓂᑦ, 
ᖁᕙᕆᐊᖅᑐᒍ ᐊᒥᐊᒃᑯᖏ ᓄᓇᕗᑦ ᒐᕙᒪᒃᑯᖏ, ᐅᖅᓱᐊᓗᒻᒧ ᐃᑲᔫᑦ; ᐃᒻᒪᖃᖃᐃ $14ᒥᓕᐊᓐ. ᑕᐃᒪᐃᓐᓂᖓᓄ, 
ᑭᐅᔾᔪᑎᒋᔭᒃᓴᕆᕙᐅᒃ ᐊᐱᖅᑯᑎᐅᔫᑉ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᑎᕈᑦᑕ.. ᐊᖓᔪᖅᑳᖑᔪᖅ ᓇᓗᓇᐃᖅᓯᖃᐅᒻᒪᑦ, ᖃᐅᔨᒪᓚᐅᕐᒪᑦ 
ᐊᑲᐅᖏᓕᐅᕈᑎᑕᖃᕐᒪᑦ, ᖃᐅᔨᒪᓚᐅᖏᑦᑐᑦ ᓇᒦᓪᓚᕆᒻᒪᖔᖅ. ᑭᓯᐊᓂ ᖃᐅᔨᒪᓚᐅᖅᑐᑦ 
ᐊᑲᐅᖏᓕᐅᕈᑎᑕᖃᓚᐅᕐᒪᑦ. ᐃᓱᒪᒋᔭᕋ ᑯᐊᐳᕇᓴᐅᔪᖅ ᑐᓂᓯᔭᐅᓪᓗᓂ $14ᒥᓕᐊᓂ ᐊᓂᒍᑎᖏᓐᓄ 
ᓇᓗᓇᐃᕈᑕᐅᒻᒪᑦ ᐊᑲᐅᖏᓕᐅᕈᑎᖃᕐᓂᖓᓄ. 
 
ᑕᐃᒪᐃᓐᓂᖓᓄ, ᑖᓐᓇ ᐊᑐᖅᑐᒍ, ᑕᐃᒪᐃᒻᒪᑦ, ᑕᐃᑲᓂ, ᖃᐅᔨᒪᓚᐅᕈᑎ ᐊᑲᐅᖏᓕᐅᕈᑎᐅᔪᓂ, 
ᐊᑲᐅᖏᓕᐅᕈᑎᒥ ᐋᖅᑭᒃᓯᓇᓱᐊᕐᓇᑎ ᐊᒻᒪ ᑕᕐᕆᑕᐅᑐᐃᓐᓇᖅᑐᓂ ᐊᑭᓕᖅᑕᐅᓪᓗᑎ $14ᒥᓕᐊᓂ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 



ᐊᐃᕝᕕᖅ ᓄᕕᐱᕆ 23, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐊᑭᓕᐅᑎᑐᐃᓐᓇᐅᓚᐅᖏᒻᒪᑦ. ᓇᓗᓇᐃᑦᑎᐊᓚᐅᕋᑦᑎᒍ 
ᐊᕐᕌᓂᐅᓚᐅᖅᑐᖅ, ᐃᓚᒋᔭᐅᔪᖅ ᒪᓕᒐᓕᐅᕐᕕᒻᒦᓚᐅᖅᑐᖅ, ᐊᒻᒪ ᑲᑎᒪᔨᕋᓛᓃᖃᑕᐅᓚᐅᖅᑐᖓ ᐊᒻᒪ 
ᓇᓗᓇᐃᖅᓯᓇᓱᓚᐅᖅᑐᖓ ᖃᓄᐃᓕᓚᐅᕐᒪᖔᖅ.. 
 
ᐊᑕᐅᓯᑐᐃᓐᓇᕐᒥ ᐱᓯᒪᓚᐅᕋᑦᑕ ᑮᓇᐅᔭᓕᕆᓂᕐᒧ ᐅᓂᒃᑳᓂ. ᐅᖃᖅᑎ, ᑯᐊᐳᕇᓴᐅᔪᖅ ᐱᒋᐊᓚᐅᕐᒪᑦ ᐃᐳᕈ 1, 
2001. ᑎᓯᐱᕆ 2002ᒥ ᐱᓚᐅᖅᑕᕗᑦ ᓯᕗᓪᓕᖅᐹᒥ ᐅᓂᒃᑳᑦ, ᐱᓇᓱᐊᕈᓰᑦ ᐱᖓᓱᑦ ᖄᖏᖅᓯᒪᓕᖅᑎᓪᓗᒋ, 
ᔮᓐᓄᐊᕆᒥ, ᓴᖅᑭᓚᐅᖅᑐᑦ, ᐊᐱᕆᓚᐅᖅᑐᒍ ᐅᖅᓱᐊᓗᒻᒧ ᐃᑲᔫᑎᒥ 5ᓴᒥ ᐊᒻᒪ 10ᓴᒥ ᐅᖃᐅᓯᕆᓚᐅᖅᑕᕗ 
ᒪᓕᒐᓕᐅᕐᕕᒻᒥ. ᒪᐃᖑᑎᓪᓗᒍ ᐅᓂᒃᑳᓂ ᐱᓚᐅᖅᑐᒍ ᐆᒻᒪᖅᑯᑎᓄ ᐊᑭᖏᓐᓂ ᑭᒥᕈᔩᑦ ᑲᑎᒪᔨᖏᓐᓂᑦ 
ᐊᖏᓚᐅᖏᑕᕗ ᐱᔪᒪᔭᖏ, ᑯᐊᐳᕇᓴᐅᔫᑉ, ᐅᖅᓱᐊᓗᒻᒧ ᐃᑲᔫᑎᐅᔪᖅ 10ᓴᓐ ᐊᒻᒪ ᐅᖃᖅᑐᖅ, ᐊᑐᖅᑐᒋ ᓇᒻᒪᐃᑦ 
ᓇᓚᐅᑦᑖᖅᑕᐅᓚᐅᖅᑐᑦ 7.5ᓴᓐ. ᑕᐃᒪᐃᓐᓂᖓᓄ ᐃᓗᐊᓅᖅᓯᖏᖔᖅᑐᑕ 7.5ᓴᒥ ᐅᖅᓱᐊᓗᒻᒧ ᐃᑲᔫᑎᒥ 
ᓄᖅᑲᖓᑎᖔᖅᓗᒍ ᐊᑭᖓ ᐊᕐᕌᒍᒧ ᐊᑕᐅᓯᕐᒧ, ᑕᐃᒪᐃᓚᐅᖅᑐᒍ, ᐊᒻᒪ ᑐᓂᓯᓚᐅᖅᑐᒍ $14ᒥᓕᐊᓂ 
ᐅᖅᓱᐊᓗᒻᒧ ᐃᑲᔫᑎᓂ. 
 
ᐅᓪᓘᑉ ᓄᖑᐊᓂ, ᐃᓕᓯᒋᐊᖃᓚᐅᕈᑦᑕ ᐅᖅᓱᐊᓗᒻᒧ ᐃᑲᔫᑎᓄ, 80ᐳᓴᙵ ᐊᑭᖓ ᒐᕙᒪᒃᑯᓃᖔᕋᔭᖅᑐᑦ. 
ᐅᖃᖅᑎ, ᐊᓂᑎᒃᒍᑎᐅᓚᐅᖏᒻᒪᑦ, ᑐᓂᕐᕈᑎᐅᓚᐅᕐᒪᑦ. ᑯᐊᐳᕇᓴᐅᔪᖅ ᓇᒻᒥᓂᕆᔭᐅᒻᒪᑦ ᓄᓇᕗᒻᒥ ᒐᕙᒪᒃᑯᓐᓂᑦ 
ᓄᓇᕗᒻᒥᐅᓄᑦ, ᐊᒻᒪ ᑕᐃᒫᒃ ᐱᐅᓛᖑᓱᒋᓚᐅᕋᑦᑎᒍ ᑕᐃᑲᓂ. 
 
ᐅᓪᓗᒥᐅᓕᖅᑐᖅ, ᓄᕕᕙ 2004, ᐊᒻᒪ ᐊᖃᖅᑲᐅᒐᓗᐊᕐᒥᔪᖓ, ᒪᕐᕈᐃᓈᓐᓂ ᐅᓂᒃᑳᓂ ᐱᓯᒪᒐᑦᑕ 
ᑮᓇᐅᔭᓕᕆᓂᕐᒧ ᑯᐊᐳᕇᓴᒃᑯᓐᓂ. ᐅᖅᓱᐊᓗᒻᒧ ᐊᑭᖏᓂ ᕿᒥᕈᔩᑦ ᑲᑎᒪᔨᖏ ᑐᓂᓯᑉᐸᑕ ᐱᖁᔭᖏᓐᓂ ᖁᓪᓕᖅ 
ᑯᐊᐳᕇᓴᒃᑯᓐᓂ ᐱᔪᒪᓪᔪᑎᒥ ᕕᕗᐊᕆᒥ ᑕᐃᑲᓂ ᕿᒥᕈᔪᓐᓇᓂᐊᖅᑕᕗ ᖃᓄᐃᓕᖓᓪᓚᕆᒻᒪᖔᖅ. ᐱᖓᓱᓂ 
ᐅᓂᒃᑳᓂ ᐱᓯᒪᓂᐊᖅᑐᒍ ᑮᓇᐅᔭᓕᕆᓂᕐᒧᑦ ᐊᒻᒪ ᑕᑯᓂᐊᕈᓐᓇᓂᐊᖅᑐᒍ ᐱᖁᔭᐅᔪᓂ ᐊᑭᖓᓂ ᓄᑖᒥ ᐃᐳᕈ 1, 
2005 ᐊᒻᒪ ᑯᐊᐳᕇᓴᐅᔪᖅ ᑐᖓᑦᑎᐊᓕᕐᒪᖔᖅ ᐊᒻᒪ ᐋᖅᑭᒃᓯᒪᓂᖓ ᑮᓇᐅᔭᓕᐊᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥ ᐃᓚᒋᐊᕈᑎ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᖓᔪᖅᑳᖑᔪᖅ ᐅᖃᓚᐅᕐᒪᑦ. "ᓇᓚᐅᑦᑕᐃᔨᐅᖏᑦᑐᖓ" ᑭᓯᐊᓂᓕ ᑭᓇᑐᐃᓐᓇᖅ 
ᐃᓱᒪᔪᓐᓇᕐᒪᑦ ᓯᕗᓪᓕᖅᐹᖑᔪᖅ ᐅᓂᒃᑳᑦ ᑮᓇᐅᔭᓕᕆᓂᕐᒧ ᐊᑭᓕᒃᓴᒦᓐᓂᖅᑲᑦ ᐊᒻᒪ ᐊᐃᑉᐸᖓ ᐅᓂᒃᑳᖅ 
ᑕᑯᔅᓴᐅᑎᑦᑎᓪᓗᓂ ᐊᑭᓕᒃᓴᒦᓐᓂᓴᐅᓪᓗᓂ, ᑕᐃᒪᓕ ᐱᖓᔪᐊᑦ ᐊᑭᓕᒃᓴᒦᓐᓂᖅᐹᖑᒐᔭᖅᑐᖅ. 
 
ᖃᐅᔨᒪᓂᖃᓗᐊᕆᐊᖃᖏᒻᒪᑦ ᖃᐅᔨᓇᓱᓪᓗᒍ. ᐅᖃᖅᑏ, ᐅᖅᓱᐊᓗᒻᒧ ᐃᑲᒨᑎᒃ ᐱᔭᐅᔪᒪᓚᐅᖅᑐᖅ 
ᐆᒻᒪᖅᑯᑎᓕᕆᔨᒃᑯᓐᓂ. ᐊᐱᕆᔪᒪᔭᕋ ᐊᖓᔪᖅᑳᖅ, ᐅᖅᓱᐊᓗᒻᒧ ᐃᑲᔫᑎᑕᖃᓚᐅᖏᒻᒪᖔᖅ 1999-ᒥ 
ᐱᔭᐅᔪᒪᓚᐅᖅᑐᖅ ᑯᐊᐳᕇᓴᒃᑯᓐᓂ ᐆᒻᒪᖅᑯᑎᓕᕆᓂᕐᒧ ᑲᑎᒪᔨᓂ ᐊᒻᒪ ᐲᖅᑕᐅᓚᐅᖅᑐᖅ ᓄᓇᕗᑦ 
ᒐᕙᒪᒃᑯᖏᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᐋᒡᒐ ᐅᖃᖅᑏ ᐱᔪᒪᔾᔪᑎᑕᖃᓚᐅᖏᑦᑐᖅ ᐅᕝᕙᓘᓐᓃᑦ ᑐᓂᓯᔪᖃᓚᐅᖏᑦᑐᖅ ᐅᖅᓱᐊᓗᒻᒧ 
ᐃᑲᔫᑎᓂ 1999-ᒥ ᐊᖏᖅᑕᐅᓚᐅᖏᑦᑐᖅ ᓄᓇᕗᑦ ᒐᕙᒪᒃᑯᖏᓐᓂ. ᐊᕐᕌᒍᖓ ᑕᒻᒪᖅᓯᒪᔪᖅ. 
 
ᑭᓯᐊᓂ ᐅᑎᕈᒪᔪᖓ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᖅᑲᐅᔭᖓᓄᑦ. ᐅᖃᖅᑎ, ᐱᒻᒪᕆᐅᒻᒪᓪᓕ ᓇᓗᓇᐃᖅᓯᓗᓂ 
ᓄᕕᐱᕆᒥ ᐊᒻᒪᓗ ᑎᓯᐱᕆᒥ 2002, ᐱᓯᒪᑎᓪᓗᑕ ᑎᑎᕋᖅᓯᒪᔪᓂᒃ ᐅᖃᕈᑎᒋᕋᑖᖅᑕᑎᓐᓂᒃ, 
ᓇᓗᓇᐃᖅᓯᓯᒪᓚᐅᕐᒪᑕ ᐅᓇ $5.2 ᒥᓕᐊᓂᒃ ᔭᒐᐃᓯᒪᓪᓗᑎᒃ. ᐱᒋᐊᓕᕋᑖᑕᐃᓐᓇᖅᑐᑕᓗ ᑯᐊᐳᕇᓴᒥᒃ. 

ᓇᓗᓇᐃᖅᑎᕆᓇᓱᐊᖅᑐᒍᑦ ᖃᓄᐃᑦᑑᒐᔭᕐᒪᖔᖅ ᑮᓇᐅᔭᓕᐊᖑᔪᑦ ᑯᐊᐳᕇᓴᓐᑯᓐᓂᑦ ᐊᑭᖏᓐᓄᑦ 
ᐋᖅᑭᒃᑕᐅᓚᐅᖅᑐᓄᑦ 1998-ᒥ. ᐅᓪᓗᒥ, ᐊᑭᖏᑦ ᓱᓕ ᐋᖅᑭᒃᓯᒪᔪᑦ 1998-ᒧᑦ. ᓄᓇᕐᔪᐊᕐᒥ 
ᐱᓕᕆᔪᓐᓇᖅᑐᖃᕋᔭᖏᑦᑐᖅ ᑮᓇᐅᔭᓕᐅᕈᑎᖃᕐᓗᑎᒃ ᐊᕐᕌᒍᓄᑦ 6-ᓄᑦ ᐊᑭᑐᖃᐅᓕᖅᑐᓄᑦ. 
 
ᐃᑲᔫᑎ, ᐆᑦᑑᑎᒋᓗᒍ, ᐋᖅᑭᒃᑕᐅᓯᒪᔪᖅ ᒫᓐᓇᐅᔪᖅ ᑐᙵᕕᖃᑦᑐᖅ ᔨᐊᓗᓇᐃᑉ ᐊᑭᖓᓂᒃ. ᑐᙵᕕᖃᖏᑦᑐᖅ 
ᐃᖃᓗᓐᓂᒃ ᐅᕝᕙᓘᓐᓃᑦ ᖃᖏᖅᖠᓂᐅᑉ ᐊᑭᖓᓂᒃ; ᑐᙵᕕᖃᑦᑐᕐᓕ ᐃᑲᔫᑎᓄᑦ ᐊᑭᒥᒃ ᓴᖅᑭᑕᐅᓚᐅᖅᑐᒥᒃ 
ᑕᕝᕙᓂ ᐊᑭᖏᓐᓄᑦ ᑐᒃᓯᕋᐅᑎᒥ 1998-ᒥ. 
 
ᑕᐃᒪᓕ ᓈᒻᒪᒃᑲᔭᖏᑦᑐᖅ ᐅᖃᕋᓱᐊᕐᓗᓂ ᐅᕝᕙᓘᓐᓃᑦ ᐃᓱᒪᓗᓂ ᑖᒃᑯᐊ ᑯᐊᐳᕇᓴᓐᑯᑦ ᖃᐃᑦᑎᓂᐊᖅᑐᑦ 
ᖃᐅᔨᒪᓗᑎᒃ ᖃᑦᑎᐅᓂᖃᒻᒪᖔᖅ ᐊᑭᓕᒃᓴᐅᓚᐅᖅᑐᑦ, ᑭᓯᐊᓂᓕ ᐊᕐᕌᓂ ᐅᖃᓚᐅᕐᕋᑦᑕ ᓄᖅᑲᑦᑎᓐᓂᐊᕐᕋᑦᑎᒍ 
ᐊᑭᖏᑦ ᐊᕐᕌᒍᒧᑦ ᐊᑕᐅᓯᕐᒧᑦ, ᒪᕐᕉᓐᓂᒃ ᐱᓗᑕ ᐱᖓᓱᓂᓪᓘᓐᓃᑦ ᑮᓇᐅᔭᖁᑎᖏᑕ ᑎᑎᕋᖅᑕᐅᓯᒪᓂᖏᓐᓂᒃ 
ᑯᐊᐳᕇᓴᓐᑯᑦ, ᐊᒻᒪᓗ ᑕᐃᒪ ᖃᐅᔨᓕᕐᓗᑕ ᖃᓄᐃᑦᑑᒻᒪᖔᖅ ᐱᔭᐅᔭᕆᐊᓕᒃ. 
 
ᐃᓛᖓᐃ, ᐃᓕᖅᑯᓯᑦᑕᐃᓐᓇᐅᔪᖅ ᐊᑭᒋᒃᓴᒥᒃ ᑐᒃᓯᕋᐅᑎᒧᑦ ᐊᑐᖅᑕᐅᔪᒥᒃ ᒫᓐᓇᐅᔪᖅ. ᐅᖃᖅᑐᖅ ᐃᒫᒃ: ᒫᓐᓇ 
ᒪᕐᕉᓐᓂᒃ ᑮᓇᐅᔭᐃᑦ ᐅᓂᒃᑳᖏᓐᓂᑦ ᐱᖃᓕᕐᒪᑕ, ᐃᓂᓪᓚᖓᓂᖅᓴᐅᓕᖅᐳᑦ ᖃᐅᔨᓇᓱᓐᓂᐊᕐᓂᕐᒥᒃ 
ᐱᔭᕆᐊᖃᕐᓂᐊᕋᓱᒋᓂᐊᖅᑕᒥᓂᑦ. 
 
ᓇᓚᐅᒃᑕᐃᓚᐅᖏᑦᑐᖓ, ᐊᒻᒪᓗ ᓇᓚᐅᒃᑖᕈᓐᓇᕐᓇᖓ ᐅᖅᓱᐊᓘᑉ ᐊᑭᖓᓂᒃ, ᐊᒻᒪᓗ ᑭᒃᑯᓪᓗ 
ᐊᑭᑦᑐᕆᐊᖅᓯᓂᐊᕐᒪᖔᑕ $50 ᖃᑦᑕᐅᔭᒧᑦ, ᐊᒻᒪᓗ ᐃᓚᖏᑦ ᑮᓇᐅᔭᖅᑐᕈᑎᐅᔪᑦ, ᑖᒃᑯᐊ ᒪᕐᕉᒃ ᐊᖏᕈᑎᐅᔫᒃ 
ᐊᑎᓕᐅᖅᑕᐅᓯᒪᓕᖅᑑᒃ ᑕᐃᒪᖓᓂᒃ, ᐊᒻᒪᓗ ᐊᓯᖏᑦᑕᐅᖅ. 
 
ᐃᓛᖃᐃ ᐅᓪᓗ ᐃᓱᓕᑉᐸᑦ, ᑖᓐᓇ ᐱᓇᓱᐊᕐᓂᐅᔪᖅ ᓯᕗᒧᐊᓐᓂᐊᖅᑐᖅ. ᐊᑭᖓ ᐊᑐᓕᖅᑎᑕᐅᓂᐊᖅᑐᖅ 
ᐱᒋᐊᕐᓗᓂ ᐃᐳᕈ 1, 2005. ᖃᐅᔨᒪᖏᓇᑦᑕ ᓱᓕ ᖃᓄᐃᓕᖓᓂᐊᕐᒪᖔᖅ; ᑐᙵᕕᖄᕐᓂᐊᕐᒪᑦ 
ᐊᑐᓕᖁᔨᔾᔪᑎᖏᓐᓂᒃ ᑖᒃᑯᐊ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ ᐊᒻᒪᓗ ᑖᒃᑯᐊ ᓯᕗᓕᖅᑏᑦ 
ᑲᑎᒪᔨᖏᑦ ᕿᒥᕐᕈᒍᓐᓇᖅᕕᖃᓕᕐᓗᑎᒃ ᑖᒃᑯᓂᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑲᖏᖅᖠᓂᕐᒧᑦ, ᑰᓕ.  
 
ᐊᐱᖅᑯᑦ 063 - 2(2): ᓴᓇᔭᐅᓯᒪᔪᖅ ᓄᓇᕗᒻᒥ ᐆᒻᒪᖅᑯᑎᑦ ᐊᑭᖏᓐᓄᑦ ᐃᑲᔫᑎ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ, ᐅᖃᕈᒪᓪᓗᖓ (ᑐᓵᔨᒃᑯᑦ ᐃᓱᓕᑉᐳᖅ) ᖃᐅᔨᓕᕋᒪ 
ᓇᓗᓇᖅᑐᖅᑕᖃᓕᕆᐊᖓᓂᒃ. ᐱᑕᖃᑉᐸᓚᐃᒻᒪᑦ ᓱᓕ, ᑕᒪᑐᒧᖓ ᐱᖓᓱᓄᑦ ᐅᕝᕙᓘᓐᓃᑦ ᑎᓴᒪᓄᑦ 
ᐊᕐᕌᒎᓚᐅᖅᑐᓄᑦ ᑕᒪᑐᒧᖓ ᐆᒻᒪᖅᑯᑎᓄᑦ ᐊᑭᖓᓄᑦ ᐅᓄᖅᓯᒋᐊᕈᑎᐅᓇᓱᐊᓚᐅᖅᑐᒧᑦ. 
 
ᓇᒥᑐᐃᓐᓇᑦᑎᐊᖅ ᑭᓯᐊᓂᓕ ᓄᓇᕗᒻᒥ, ᒥᓂᔅᑕ ᑲᒪᒋᔭᖃᑦᑐᖅ ᑲᒪᒋᔭᐅᑲᒻᒪᒃᓯᒪᓂᖓᓄᑦ ᐆᒻᒪᖅᑯᑎᑦ ᐊᑭᖏᓐᓄᑦ 
ᓄᖅᑲᖁᔭᐅᒐᔭᓚᐅᖅᑐᖅ. ᑭᓯᐊᓂᓕ ᒫᓐᓇ ᑕᐃᑲᓃᓕᕐᒪᑦ, ᐊᐱᕆᔪᒪᓪᓗᖓ ᒥᓂᔅᑕᒥᒃ ᐅᐸᓗᖓᐃᖅᓯᒪᓂᐊᕐᒪᖔᖅ 
ᕿᒥᕐᕈᒍᓐᓇᕐᓗᓂ ᐃᓪᓗᐊᓂᒃ ᐱᑦᔪᑕᐅᔫᑉ. 
 
ᐊᑭᖏᓐᓄᑦ ᑐᒃᓯᕋᐅᑎᐅᔪᖅ ᐃᓄᓐᓄᑦ ᐅᖃᐅᓯᐅᓯᒪᓕᖅᑐᖅ, ᓂᕆᐅᑉᐳᖓ, ᐱᐊᓂᓐᓂᐊᖅᑐᖅ ᒐᕙᒪᓕᕆᓂᒃᑯᑦ 
ᐅᓚᕕᓴᖅᑕᐅᓂᖃᖏᓪᓗᓂ. 
 
ᑕᐃᒪᓕ ᐊᐱᖅᑯᑎᒐ ᐅᓇ: ᒥᓂᔅᑕ ᐅᖃᕈᓐᓇᖅᑲ ᒫᓐᓇᐅᔪᖅ ᒪᓕᒐᓕᐅᖅᕕᒻᒧᑦ ᐱᑕᖃᕐᓂᐊᕐᕆᐊᖓᓂᒃ ᓄᓇᕗᒻᒥ 
ᓴᓇᔭᐅᓂᑯᒥᒃ ᐆᒻᒪᖅᑯᑎᑦ ᐊᑭᖏᓐᓄᑦ ᐃᑲᔫᑎᓂᒃ ᓄᓇᖃᑦᑎᐅᔪᓄᑦ ᐊᒻᒪᓗ ᓂᐅᕕᖅᐸᑦᑐᓄᑦ ᓄᓇᕗᒻᒥ? 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐆᒻᒪᖅᑯᑎᓕᕆᔨᒃᑯᑦ, ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ ᖁᔭᒋᓪᓗᒍ, ᐊᒻᒪᓗ 
ᐊᓕᐊᓇᐃᒍᓱᒃᑐᖓ ᐱᕕᖃᑦᑎᑕᐅᓂᓐᓄᑦ ᑖᒃᓱᒪ ᑐᓂᓯᒪᔭᖓᓄᑦ ᓯᕗᓕᖅᑎᐅᑉ ᐅᕙᓐᓄᑦ ᐱᓇᓱᐊᕈᓯᐅᓚᐅᖅᑐᓂ. 
 
ᒥᔅᑕ. ᓯᒪᐃᓚᖅ ᐲᖔᕋᔭᖅᑐᓂ ᐊᒻᒪᓗ ᐃᒻᒪᖃ ᑐᓴᖅᑎᑦᑎᓗᓂ ᖃᓄᓪᓚᑦᑖᖅ ᓴᖅᑭᖅᑐᖃᓚᐅᕐᒪᖔᖅ 
ᐱᓕᕆᐊᖑᔪᒧᑦ ᐱᑦᔪᑎᒋᓪᓗᒍ, ᐅᖃᖅᑲᐅᒻᒪᑦ ᑰᓕ, ᐊᒥᓲᒻᒪᑕ ᑐᑭᓯᔭᐅᑲᒻᒪᔅᓯᒪᔪᑦ. 
 
ᖃᓄᐃᓕᐅᕈᓘᔭᕐᓂᖅᑕᖃᓚᐅᖅᑐᑦ ᑭᖑᓂᐊᒍᑦ ᓴᖅᑭᖅᑐᖃᓚᐅᖅᑎᓪᓗᒍ ᑕᐃᒃᓱᒪᓂ ᐱᒐᑦᑎᒍ ᓯᕗᓪᓕᖅ 
ᑎᑎᕋᖅᓯᒪᔪᖅ ᑎᓯᐱᕆᒥ 2002, 16 ᑕᖅᑮᑦ ᑭᖑᓂᐊᒍᑦ. ᐱᒋᐊᓕᕋᑖᓚᐅᖅᓯᒪᒐᑦᑎᒍ ᑯᐊᐳᕇᓴᓐ ᑕᐃᒃᓱᒪᓂ 
ᐃᐳᕈ 1, 2001; ᐊᓯᐊᓃᕆᐊᖃᓚᐅᖅᑐᒍᓗ ᐊᒡᓚᕕᖓ ᓄᑖᑉ ᑯᐊᐳᕇᓴᓐᑯᑦ ᐊᑭᓕᖅᓱᖅᑕᐅᓪᓗᓂ, 
ᐊᑲᐅᖏᓕᐅᕈᑎᑕᖃᓚᐅᖅᑐᖅ ᖃᕆᑕᐅᔭᓕᕆᓂᒃᑯᑦ, ᐱᑕᖃᑦᑐᖅ ᐃᓚᖏᓐᓂᒃ ᐃᓱᒫᓘᑎᐅᓯᒪᔪᓂᒃ 
ᐅᖃᐅᓯᐅᓯᒪᔪᑦ, ᑮᓇᐅᔭᐃᑦ ᖃᐅᔨᓴᖅᑎᒻᒪᕆᐊᓄᑦ. 
 
ᑮᓇᐅᔭᐃᑦ ᖃᐅᔨᓴᖅᑎᒻᒪᕆᒃ ᐅᖃᓚᐅᖅᑐᖅ ᑯᐊᐳᕇᓴᓐᑯᑦ ᑮᓇᐅᔭᓂᒃ ᔭᒐᐃᓂᕋᑦᑐᓂᒋᑦ. ᑮᓇᐅᔭᓄᑦ 
ᖃᐅᔨᓴᖅᑎᒻᒪᕆᒃ ᓇᓗᓇᐃᖅᓯᒪᑦᑎᐊᖅᑐᓅᓚᐅᖏᑦᑐᖅ ᖃᓄᐃᑦᑐᖃᓚᐅᕐᓂᖓᓄᑦ. ᓲᕐᓗ, ᑮᓇᐅᔭᓄᑦ 
ᖃᐅᔨᓴᖅᑎᒻᒪᕆᒃ ᐅᖃᕋᔭᖅᑐᖅ ᑭᕕᔪᒥᓂᐅᓂᕋᓪᓗᓂᐅᕐ ᐅᒥᐊᖅ ᐊᒻᒪᓗ ᑕᓪᓕᒪᑦ ᐃᓄᐃᑦ ᑐᖁᓪᓗᑎᒃ. 
ᓇᓗᓇᐃᖅᓯᒋᑦᑎᐊᖅᑐᖅ ᖃᓄᐃᑦᑐᖃᓚᐅᕐᓂᒪᖔᖅ: ᒪᓪᓕᖅᑐᐊᓘᓚᐅᖅᐸᑦ 40-ᒥ ᖁᑦᑎᓐᓂᖃᑦᑐᒃᑯᑦ, 
ᑕᓪᓕᒪᐅᓚᐅᖅᐸᑦ ᐊᒻᒪᖅᓯᒪᔪᑦ ᐅᒥᐊᒥ, 7-ᖑᓚᐅᖅᐸᑦ ᐃᓄᐃᑦ ᐱᔭᐅᔪᑦ. ᐅᓂᒃᑳᖓ ᑕᒪᒃᑯᓂᖓ 
ᓇᓗᓇᐃᖅᓯᔾᔪᑎᖃᖏᑎᐊᖅᑐᑦ. 
 
ᐅᖃᕈᓐᓇᖅᑐᖓ ᒪᓕᒐᓕᐅᖅᑎᓄᑦ ᑖᒃᑯᐊ ᐆᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᐱᓕᕆᖃᑉᐸᓪᓕᐊᔪᑦ. 
ᒫᓐᓇᐅᔪᖅ ᐅᖃᕈᓐᓇᖏᓐᓇᒪ ᖃᓄᐃᑦᑐᓂᒃ ᐊᑐᓕᖁᔨᔾᔪᑎᓂᒃ ᓴᖅᑮᓂᐊᕐᒪᖔᑕ, ᑭᓯᐊᓂᓕ ᐱᓕᕆᑦᑎᐊᖅᑐᐃᑦ; 
ᐱᓕᕆᔨᖃᑦᑎᐊᖅᑐᑕᓗ; ᒥᔅᑕ. ᕋᐃ ᒨᕐᓱᕐ, ᒥᔅᑕ. ᕆᐊᓂ, ᐊᒻᒪᓗ ᐃᓚᖏᑦ ᐃᓄᐃᑦ ᑲᑎᒪᔨᕋᓛᓃᑦᑐᑦ. 
 
ᖃᐃᑦᑎᓛᖅᑐᑦ ᑐᓂᓯᓗᑎᒃ ᐊᑐᓕᖁᔾᔪᑎᓂᒃ, ᐊᒻᒪᓗ ᒪᓕᒐᓕᐅᖅᑎ ᐊᒻᒪᓗ ᐊᓯᖏᑦ ᒪᓕᒐᓕᐅᖅᑏᑦ 
ᒪᓕᒐᓕᐅᖅᕕᒻᒥ ᐊᒻᒪᓗ ᐃᓄᐃᑦ ᐱᕕᖃᓂᐊᖅᑐᖅ ᑐᓂᓯᒍᓐᓇᕐᓗᑎᒃ. ᐱᒍᑎᒃ ᐃᓘᓇᖏᓐᓂᒃ ᑐᑭᓯᔾᔪᑎᓂᒃ, 
ᖃᐃᓂᐊᖅᑐᑦ. ᐃᒻᒪᖃ ᐊᖏᕈᑎᖃᖏᓪᓗᑎᒃ ᑐᒃᓯᕋᐅᑎᖓᓂᒃ ᑖᒃᑯᐊ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᒃᑯᖏᓐᓂᒃ ᐅᕝᕙᓘᓐᓃᑦ ᓈᒻᒪᔅᓴᑐᐃᓐᓇᕆᐊᓖᑦ ᐅᕝᕙᓘᓐᓃᑦ ᐋᖅᑭᒋᐊᖅᓯᓂᖃᕈᒪᑐᐃᓐᓇᕆᐊᓖᑦ. 
ᖃᐃᓂᐊᖅᑐᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ, ᐊᒻᒪᓗ ᐱᕕᖃᕐᓂᐊᕐᕆᓪᓗᑕ ᑕᑯᓇᓪᓗᑕ ᑖᔅᓱᒥᖓ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ: ᐅᖃᖅᑎ, ᒥᓂᔅᑕ ᓈᓚᖁᒐᓗᐊᖅᐸᕋ ᐊᐱᖅᑯᑎᓐᓂᒃ. ᐊᐱᖅᑯᑎᒐ ᐱᑦᔪᑎᖃᖏᑎᐊᖅᑐᖅ ᑐᒃᓯᕋᐅᑎᐅᓯᒪᔪᒥᒃ 
ᐃᓱᒪᔅᓴᖅᓯᐅᕈᑕᐅᔪᖅ ᑖᒃᑯᓇᙵᑦ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ. 
 
ᐊᐱᖅᑯᑎᒐ: ᒥᓂᔅᑕ ᐅᖃᕈᓐᓇᖅᐸ ᕿᒥᕐᕈᓂᐊᕐᓂᕐᒥᒃ ᒫᓐᓇᐅᔪᖅ ᐃᑲᔫᑎᒥᒃ ᐱᑕᖃᑦᑎᑕᐅᔪᒥᒃ ᓄᓇᕗᒻᒧᑦ 
ᓴᓇᔭᐅᓂᑰᔪᖅ ᔨᐊᓗᓇᐃᒥᒎᖅ. ᐅᖃᐅᔾᔨᒍᓐᓇᓂᐊᖅᑲ ᒥᓂᔅᑕ ᕿᒥᕐᕈᓂᐊᕐᓂᕋᐃᓗᓂ ᐃᑲᔫᑎᒥᒃ 
ᓴᓇᔭᐅᓂᑰᓂᐊᕐᒪᑦ ᓄᓇᕗᒻᒥ ᐃᑲᔫᑎ ᑲᑎᒪᔨᑎᒍᑦ, ᐃᓱᒪᒋᓪᓗᒍ ᐋᖅᑭᒋᐊᕆᐊᖃᑦᑐᖃᕐᓂᐊᕐᒥᒻᒪᑦ ᓄᓇᕗᑦᑎᒍᑦ 
ᑕᒪᑐᒧᖓ ᑮᓇᐅᔭᒧᑦ. 
 
ᐊᑭᖃᑐᐃᓐᓇᓚᐅᖏᑦᑐᖅ $14,000,000 ᐱᑕᖃᑦᑎᑦᑎᓗᑎᒃ ᑖᒃᓱᒪ ᒥᓂᔅᑕᐅᑉ ᑮᓇᐅᔭᓕᕆᓂᕐᒧᑦ ᑕᐃᔭᖓ 
ᐃᑲᔫᑎᒥᒃ, ᐅᕝᕙᓘᓐᓃᑦ ᑕᐅᔭᕗᑦ ᐊᓯᐊᑎᒍᑦ ᒫᓃᑦᑐᑎᒍᑦ, ᑭᓯᐊᓂᓕ ᑕᐃᒃᓱᒪᓂ ᐊᐅᓚᑦᑎᔨᒻᒪᕆᖓ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᑕᐃᒃᓱᒪᓂ, ᐊᖏᖃᑎᖃᖏᑦᑐᓂ ᒥᓂᔅᑕᒥᒃ, ᖃᐅᔨᒪᔭᒃᑯᓪᓕ. 

ᑕᐃᒪᓕ, ᐊᐱᕆᔪᒪᓪᓗᒍ ᒥᓂᔅᑕ... , ᒫᓐᓇᓕ ᑕᐃᒪ ᐃᓱᒪᔅᓴᖅᓯᐅᕈᑎᒋᔪᓐᓇᓕᖅᐳᖅ ᐃᑲᔫᑏᑦ ᓴᓇᔭᐅᔪᑦ ᓄᓇᕗᒻᒥ. 
ᐱᒋᐊᖅᑕᐅᒋᐊᖃᓕᖅᑐᑦ ᐱᓕᕆᐊᖑᓂᖓ ᒫᓐᓇᐅᔪᖅ. ᒥᓂᔅᑕ ᐅᖃᕈᓐᓇᖅᑲ ᐱᓕᕆᓂᐊᕐᕆᐊᔅᓴᖅ? 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ, ᒪᓕᒐᓕᐅᖅᑎ ᐅᖃᐅᓯᖃᕐᒪᑦ ᐊᒥᓱᑲᓪᓚᓐᓂᒃ ᐊᒻᒪᓗ ᑲᑎᙵᐅᖅᑐᓂᒃ ᑐᑭᓯᐅᒪᔾᔪᑎᒥᒃ, ᐊᒻᒪᓗ 
ᑭᐅᒍᒪᓪᓗᖓ ᐊᐱᖅᑯᑎᖓᓄᑦ. ᐅᖃᕈᒪᓪᓗᖓ ᑖᓐᓇ ᒪᓕᒐᓕᐅᖅᑎ ᑲᖐᓱᒍᑎᖃᕋᑖᕐᒪᑦ ᑖᓐᓇ ᐊᐅᓚᑦᑎᔨᒻᒪᕆᖓ 
ᑯᐊᐳᕇᓴᓐᑯᑦ ᖃᓄᑭᐊᖅ ᓄᖅᑲᓚᐅᖅᑐᖅ ᐃᖅᑲᓇᐃᔮᒥᓂᒃ ᐊᖏᖃᑎᖃᖏᓂᕐᒥᓄᑦ ᒥᓂᔅᑕᒥᒃ, ᐊᒻᒪᓗ ᑕᒪᓐᓇ 
ᓱᓕᖏᑎᐊᕐᒪᑦ, ᓯᕗᓪᓕᖅᐹᒥ. ᖃᐅᔨᒪᔭᐅᑦᑎᐊᕐᓚᐅᕐᓕ ᓱᓕᔪᒥᒃ. 
 
ᐊᒻᒪᓗ ᐊᐃᑉᐸᖓ, ᐅᖃᖅᑏ, ᐃᓚᒋᓪᓗᓂᐅᒃ ᐊᑭᖓᓄᑦ ᑐᒃᓯᕋᐅᑎᒧᑦ ᐱᓕᕆᓂᐅᔪᖅ, ᐊᒻᒪᓗ ᐃᓚᒋᓪᓗᓂᐅᒃ 
ᐱᓕᕆᐊᖓᑕ ᐆᒻᒪᖅᑯᑎ ᐊᑭᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑕ, ᑕᑯᓇᑦᑐᑦ ᑖᒃᑯᓂᖓ ᐊᑭᖏᓐᓂᒃ. ᑖᒃᑯᐊ ᐊᑭᖏᑦ 
ᐱᖃᓯᐅᔾᔨᓂᐊᖅᑐᑦ ᐊᑐᑕᐃᓐᓇᐅᒐᔭᖅᑐᓂᒃ ᑭᖑᓂᐊᒍᑦ ᐃᒪᓐᓇᐅᔪᑦ ᑭᓇᐅᔭᑦ. ᑕᐃᒪᓕ, ᐆᑦᑑᑎᒋᓗᒍ, ᒫᓐᓇᐅᔪᖅ, 
ᓯᕗᓪᓕᕐᒧᑦ 700 ᑭᓗᐅᐊᑦ ᐃᑲᕐᕋᑦ, ᐃᑲᔫᑎᑕᖃᑦᑐᖅ. 
 
ᑮᓇᐅᔭᓕᐊᖑᔪᖅ ᑮᓇᐅᔭᓕᐅᕆᐊᖃᑦᑐᖅ ᑕᒫᓂ ᐊᒥᓲᑎᒋᓂᖓᒍᑦ ᐊᒻᒪᓗ ᖃᐃᑕᐅᓂᐊᕐᒥᔪᖅᑕᐅᖅ. ᐅᖃᖅᑏ, 
ᐅᖃᕈᓐᓇᖅᑐᖓ ᒪᓕᒐᓕᐅᖅᑎᒧᑦ, ᐄ, ᐃᓚᒋᔭᖓ ᐱᓕᕆᐊᖑᓂᖓᑕ ᐱᓕᕆᐊᕆᓂᐊᖅᑕᕗᑦ ᒫᓐᓇᐅᔪᖅ ᑕᐃᑯᖓ 
ᐃᐳᕈ 1-ᒧᑦ ᕿᒥᕐᕈᓗᑕ ᑭᓱᒥᒃ ᐊᑐᐃᓐᓇᐅᔪᖃᒻᒪᖔᖅ ᑕᖅᑳᓂ ᐊᑦᔨᒋᖏᑕᖓᒍᑦ ᐃᑲᔫᑎᓄᑦ ᐊᑐᖅᑕᐅᔪᓂᒃ. 
 
ᑕᒪᓐᓇ ᐃᓚᒋᓂᐊᖅᑕᖓ ᐱᓕᕆᐊᖓᑕ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᕿᒥᕐᕈᓂᖓᑕ ᐊᒻᒪᓗ 
ᕿᒥᕐᕈᔭᐅᖏᓐᓇᓂᐊᖅᑐᓂ. ᐊᒻᒪᓗ ᒪᓕᒐᓕᐅᖅᑎ ᓱᓕᔪᖅ; ᐊᑭᖏᑦ ᒫᓐᓇᐅᔪᖅ ᑐᙵᕕᖃᑦᑐᑦ ᐊᑭᒥᒃ 
ᐋᖅᑭᒃᑕᐅᓚᐅᖅᑐᒥᒃ 1998-ᒥ, ᐊᒻᒪᓗ ᐃᑲᔫᑎ ᑐᙵᕕᖃᕆᓪᓗᓂ ᐆᒻᒪᖅᑯᑎᖃᕐᓂᕐᒧᑦ 1998-ᒥ, 1999, ᐊᒻᒪᓗ, 
ᐃᓛᖃᐃ, 2000, ᑐᙵᓂᖃᑦᑐᓂ ᐊᑭᖓᓂᒃ ᐆᒻᒪᖅᑯᑎᐅᑉ ᔨᐊᓗᓇᐃᒥ, ᐊᒻᒪᓗ ᐊᒥᓲᓂᖅᓴᐅᔾᔮᓇᓂᖃᐃ 
ᓯᓚᑖᒍᑦ ᑖᒃᓱᒪ. 
 
ᑕᕝᕙ ᐃᑲᔫᑎᐅᔪᖅ ᐋᖅᑭᒃᑕᐅᓯᒪᔪᖅ. ᒫᓐᓇᐅᔪᕐᓕ ᑕᑯᓇᒍᓐᓇᖅᑐᑎᒍ ᑕᖅᑭᐅᓂᐊᖅᑐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᕆᔭᖓ ᒥᓂᔅᑕᐅᑉ ᓄᓇᕗᒻᒥᐅᑦ ᐃᓄᖏᑦ ᑐᑭᓯᓪᓚᑦᑖᖏᒻᒪᑕ 
ᐆᒻᒪᖅᑯᑎᓄᑦ ᐃᑲᔫᑎᒥᒃ. 
 
ᑕᐃᒪᓕ ᒐᕙᒪᒃᑯᑦ ᐅᖃᕆᐊᖃᓕᖅᑐᖅ, ᐅᓪᓗᒥ, ᐅᓄᖅᓯᒋᐊᕐᓂᖓᓄᑦ ᐆᒻᒪᖅᑯᑎᑦ ᐊᑭᖏᑦ, 
ᐱᑕᖃᕆᐊᖃᕐᓂᖓᓂᒃ ᓄᓇᕗᒻᒥ ᓴᓇᔭᐅᔪᓂᒃ ᐆᒻᒪᖅᑯᑎᓄᑦ ᐃᑲᔫᑎᒥᒃ, ᐊᒻᒪᓗ ᐃᓱᒪᖏᓐᓇᒪ ᒥᓂᔅᑕ 
ᐅᑕᖅᑭᔭᕆᐊᖃᕐᓂᖓᓂᒃ ᑐᒃᓯᕋᐅᑎᒥᒃ 41-ᓴᐅᓕᕐᓂᐊᖅᐸᑦ ᐊᑕᐅᓯᕐ ᑭᓗᐅᐊᑦ. 
 
ᐃᓚᖏᑦ ᓄᓇᓖᑦ ᒥᑭᓂᖅᓴᓂᒃ ᐃᑲᔫᓯᐊᖅᑖᓂᐊᕐᒥᒻᒪᑕ, ᐊᒻᒪᓗ ᐋᖅᑭᒃᑕᐅᓯᒪᔭᕆᐊᖃᑦᑐᓂ. ᑭᖑᓪᓕᖅᐹᖅ 
ᐊᐱᖅᑯᑎᒐ: 2002-ᒥ, ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᑦ ᐊᐅᓚᑦᑎᔨᖓ ᑎᒃᑯᐊᖅᑕᐅᓯᒪᒻᒪᑦ. ᑎᓴᒪᓂᒃ 
ᐊᐅᓚᑦᑎᔨᖃᖅᓯᒪᓕᕐᒪ ᑕᐃᒪᙵᓂᒃ. ᐱᓕᕆᐊᖃᑦᑎᓪᓗᒋᑦ ᓄᑖᒥᒃ ᐆᒻᒪᖅᑯᑎᓄᑦ ᐊᑭᖓᓂᒃ, 
ᑕᐃᒃᓱᒥᖓᑦᓴᐃᓐᓇᖅ ᐊᐅᓚᑦᑎᔨᖃᕐᓂᐊᖅᐸᑦ ᐅᓪᓗᒥᐅᔪᖅ ᐊᐅᓚᑦᑎᔨᒥᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ, ᒥᔅᑕ. ᑰᓕ ᓇᓗᓇᖏᑎᐊᖅᑐᖅ ᐊᒻᒪᓗ ᓱᓕᑦᑎᐊᖅᑐᓂ ᐃᓚᖏᓐᓂᒃ ᖃᐅᔨᒪᔭᖏᓐᓂᒃ ᐊᒻᒪᓗ 
ᓇᓗᓇᐃᖅᓯᒍᒪᓪᓗᖓ ᓯᕗᓪᓕᖅᐹᒥ ᑖᓐᓇ ᐃᑲᔫᑎᓄᑦ ᐊᑭᖏᑦ... , ᓱᓕᕙᓪᓚᐃᔪᖅ ᒪᓕᒐᓕᐅᖅᑎ ᐅᖃᑦᑎᓪᓗᒍ 
ᐃᓱᒫᓘᑎᑕᖃᕆᐊᖓᓂᒃ ᐊᒻᒪᓗ ᓇᓗᓇᖅᑐᖅᑕᖃᕆᐊᖓᓂᒃ ᐊᑭᖏᑦ ᐱᓇᓱᒃᑕᐅᓂᖏᑕ. 
 
ᑕᐃᒪᓕ, ᓱᓕᒍᒪ ᒪᓕᒐᓕᐅᖅᑎ ᐅᖃᕋᑖᕐᒪᑦ, ᐱᓇᓱᐊᕈᓯᐅᓚᐅᖅᑐᒥᖃᐃ, ᐃᖃᓗᐃᑦ ᐊᑭᖓ. ᐆᑦᑑᑎᖃᕐᓂᐊᕐᕋᒪ 
ᐊᒻᒪᓗ ᐅᖃᐅᓯᕆᓂᐊᖅᑐᒍ. ᐅᖃᖅᑏ, ᐃᖃᓗᓐᓂ ᐊᑭᖃᑦᑎᑕᐅᔪᑦ ᑖᒃᑯᓇᙵ ᓄᓇᕗᒻᒥ ᐆᒻᒪᖅᑯᑎᓕᕆᔨᒃᑯᑦ 
ᑯᐊᐳᕇᓴᓐᑯᓐᓂᑦ ᐅᓇᐅᔪᖅ 31.58 ᓯᐊᓐ ᐊᑕᐅᓯᖅ ᑭᓗᐅᐊᑦ ᐃᑲᕐᕋᖅ. 
 
ᐃᑲᔫᑎ ᐊᑭᓕᖅᑕᐅᖃᑦᑕᖅᑐᑦ ᒐᕙᒪᒃᑯᓐᓂᑦ ᓄᓇᕗᒻᒥ ᓯᕗᓪᓕᕐᒧᑦ 700 ᑭᓗᐅᐊᑦ ᐃᑲᕐᕋᑦ 16-ᓴᖑᔪᑦ. ᑕᐃᒪᓕ 
ᐊᑭᖓ ᐊᑭᓕᖅᑕᐅᖃᑦᑕᖅᑐᑦ ᑖᒃᓱᒪ ᒥᔅᑕ. ᑐᑑᑉ ᐊᒻᒪᓗ ᐅᔭᖓ ᑭᓇᑐᐃᓐᓇᐅᓪᓗ ᐃᖃᓗᓐᓂᒥᐅᑕᐅᒍᓂ, 
ᐊᖏᕐᕋᖃᑦᑎᐅᔪᑦ, ᐃᒪᓐᓇᐅᒐᔭᖅᑐᖅ 15.22 ᓴᓐ. 
 
ᑕᓐᓇᓪᓚᕆᐅᔪᖅ ᐊᑭᓕᐅᑕᐅᔪᖅ. ᐅᐱᓐᓇᕋᓂ ᐊᐳᖅᑕᖃᑦᑕᕐᓂᖏᓐᓄ ᐃᑲᔫᑎᐅᔪᓂ, ᐊᔾᔨᒌᖏᑦᑐᑦ ᐊᑭᐅᕗ. 
ᐅᑉᐱᕈᓱᒃᑲᒪ, ᐅᓪᓘᓐᒪᕐᕉᓕᕐᑑᓐᓂᒃ ᐅᖃᐅᔭᐅᓯᒪᒐᒪ ᐅᖓᑖᓃᒻᒪᑕ 100 ᐊᑭᖏ ᐋᖅᑭᒃᓯᒪᔪᑦ. 
 
ᐊᖏᖃᑎᒋᔭᕋ ᐃᓚᒋᔭᐅᔪᖅ ᐋᖅᑭᒋᐊᕆᐊᖃᕋᑦᑎᒍ ᐊᑭᐅᔪᑦ ᐊᒻᒪ ᐃᑲᔫᑎᐅᔪᑦ ᐊᒻᒪ ᑕᑯᔅᓴᐅᑎᐊᕐᓗᑎ. 
ᐅᓂᒃᖄᖑᔪᑦ ᐃᑯᒪ I ᐃᑯᒪ II ᑕᐃᒫᒃ ᓇᓗᓇᐃᖅᓯᓯᒪᔪᑦ. ᑕᐃᒪᐃᓐᓂᖓᓄ, ᐊᖏᖃᑎᒋᒐᔭᖅᑕᕋ ᐃᓚᒋᔭᐅᔪᖅ 
ᑕᕙᓂ ᐃᓂᖃᕈᓐᓇᕐᓂᐊᕋᓱᒋᔭᕋ ᑐᑭᓯᒋᐊᕐᕕᒃᓴᐃᑦ ᒪᓕᒐᓕᐅᕐᕕᓅᖅᓗᒋ ᐊᒻᒪ ᓄᓇᕗᒻᒥᐅᓄ 
ᓇᓗᓇᐃᕈᑎᐅᓂᐊᕐᒪᑦ. 
 
ᐊᐃᑉᐸᖓᓂ, ᐅᖃᖅᑎ, ᐃᓚᒋᔭᐅᔪᖅ ᓇᓗᓇᐃᖅᓯᖁᔨᔪᖅ ᓯᕗᓂᒃᓴᒥ ᐊᒻᒪ ᐅᖃᕐᓗᖓ ᑭᓇ 
ᐊᖏᔪᖅᑳᖑᓂᐊᕐᒪᖔᖅ ᑯᐊᐳᕇᓴᒥ ᐱᖓᓱᓂ ᐅᕝᕙᓘᓐᓃᑦ ᐊᕐᕕᓂᓕᓐᓂ ᑕᖅᑭᓂ. ᐅᑲᓕᖅ, ᓯᕗᓕᖅᑎᐅᓪᓗᓂ, 
ᓂᕈᐊᕈᓐᓇᖅᑐᖅ, ᑎᒃᑯᐊᖅᓯᕋᑖᓚᐅᖅᑐᖅ ᐋᓐ ᑯᕌᐳᒻᒥ. 
 
ᑯᕌᐳᑦ ᑲᒪᓯᒪᓕᕐᑐᖅ 1999-ᒥᓂ, ᐊᒻᒪ ᐅᓂᒃᑳᓕᐅᕐᑎᓪᓚᕆᐅᓚᐅᕐᑐᖅ ᐃᑯᒪ I ᐃᑯᒪ II-ᒥ ᐊᒻᒪ 
ᑲᑎᒪᔨᐅᖃᑕᐅᓪᓗᓂ. ᑕᐃᒪᐃᓐᓂᖓᓄ, ᐸᐃᑉᐹᑦ ᖃᐅᔨᒪᑦᑎᐊᖅᑕᖏ, ᐊᒻᒪ ᐊᖏᔪᖅᑳᖑᔪᓐᓇᓂᐊᖅᑐᖅ. 
 
ᑖᔅᓱᒥᖓ ᓇᓗᓇᐃᖅᓯᓯᒪᑦᑎᐊᖅᑕ: ᐊᐃᑉᐸᖓ ᐊᖏᔪᖅᑳᖅ ᐃᓚᒋᔭᐅᔪᖅ ᐅᖃᐅᓯᕆᔭᖓ, ᐊᒻᒪ 
ᐱᔪᒥᓇᖏᑦᑑᒐᓗᐊᖅ ᖃᒻᒪ ᐱᐅᓐᓇᓂ, ᑖᓐᓇ ᓇᒻᒥᓂᖅ ᐊᓂᓚᐅᖏᒻᒪᑦ ᐊᑲᐅᒋᔭᖓᓂ; ᑕᐃᓐᓇ ᕿᒪᐃᓚᐅᕐᒪᑦ 
ᐋᓐᓂᐊᓂᖓᓄ. ᑕᐃᒪᐃᓐᓂᖓᓄ ᓄᖅᑲᓚᐅᕐᑐᖅ. ᖃᐅᔨᒪᔪᖓ ᐃᑉᐱᒋᔭᖏ  ᒪᓕᒐᓕᐅᕐᕕᒦᑦᑐᑦ ᐃᑉᐱᒋᒻᒪᒋ ᐊᒻᒪ 
ᐃᓚᖏ, ᐋᓐᓂᐊᓂᒃᑯᑦ ᐊᑐᒻᒪᕆᓕᕐᒪᑦ, ᐊᒻᒪ ᐅᖃᐅᓯᕆᓗᐊᕈᒪᖏᑕᕋ. ᑖᓐᓇ ᓇᓗᓇᐃᕐᓚᕗ. 
 
ᓯᕗᓪᓕᖅ ᐊᖏᔪᖅᑳᖅ ᓄᖅᑲᓚᐅᖅᑐᖅ ᐃᓂᖓᓂ, ᐅᖃᒃᑲᓐᓂᕈᓐᓇᖅᑐᖓ ᐱᔾᔪᑎᖃᓚᐅᖏᒻᒪᑦ ᐊᑭᒋᔭᖏᓐᓂ 
ᐅᖅᓱᐊᓗᒻᒧ ᐃᑲᔫᓯᐊᓄ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑰᓕ. 

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓇᓗᓇᐃᖅᑯᖓ. ᐊᖏᖅᑑᒐᓗᐊᖅ ᐃᑲᔫᑎᓂ ᐋᖅᑭᒋᐊᕈᑎᓂ.. 
ᓄᓇᕗᒻᒥᐅᔮᖅᑐᖅ, 29-ᓂ ᓄᓇᕐᔪᐊᖃᕋᑦᑕ ᐅᐱᓐᓇᕋᓂ ᐊᔾᔨᒌᖏᓐᓂᖏᓐᓄ ᐊᑭᖏᑦ; ᐃᑲᔫᑏᑦ ᐊᑭᖏᑦ 
ᐊᔾᔨᒌᖏᒻᒪᑕ ᐊᑐᓂ ᓄᓇᓕᐅᔪᓂ ᓄᓇᕗᒻᒥ, ᐊᒻᒪ ᓄᓇᕗᒻᒥᐅᑦ ᓇᓗᓇᐃᖅᓯᖁᔨᔪᑦ. 
 
ᑕᐃᒪᐃᓐᓂᖓᓄ, ᑲᔪᓯᑎᒋᐊᕐᓗᒋ ᐃᑲᔫᑎᐅᔪᑦ ᐱᓕᕆᐊᕆᓂᐊᖅᑕᓯ, ᐊᒻᒪ ᓄᑖᑦ ᐃᑲᔫᑏᑦ ᓴᖅᑭᖅᐸᑕ, ᖃᖓᓕ 
ᐃᓱᒪᒋᒋᐊᕈᓐᓇᖅᓯᔪᓐᓇᕋᔭᖅᑭᓯᐅ? 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑰᓕ, ᓱᓕᒃᑲᓂᕐᑐᖅ ᐊᑭᖏ ᓄᓇᕗᒻᒥ ᐊᔾᔨᒌᖏᒻᒪᑕ. ᐱᔾᔪᑎᒋᔭᖓ 
ᐊᑭᖏ ᐊᔾᔨᒌᖏᓐᓂᖏ 1997-ᒥ ᐊᒻᒪ 1998-ᒥ.. ᐊᒥᓲᔪᑦ ᐃᓚᒋᔭᐅᔪᑦ ᓱᖅᑯᐃᒋᒻᒪᒍ, ᐊᒥᓲᔪᑦ ᐃᓚᒋᔭᐅᔪᑦ 
ᑕᐃᑲᓃᒃᓯᒪᔪᑦ, ᑲᑎᒪᖃᑕᐅᓚᐅᕐᒥᔪᖅᑲᐃ. 
 
ᐅᖃᖅᑎ, ᐆᒻᒪᖅᑯᑎᓕᕆᔨᒃᑯᑦ ᑕᐃᑲᓂ ᐱᖓᓱᓂ ᐊᔾᔨᒌᖏᑦᑐᓂ ᐱᔪᒪᓚᐅᕐᑐᑦ; ᐱᔪᒪᓚᐅᕐᑐᑦ ᑎᑎᖅᑲᒃᑯᑦ 
ᖃᖓᑦᑕᐅᑎᓂ, ᒫᓐᓇᐅᔪᖅ ᖁᓪᓕᒃᑯᑦ ᐱᒍᒪᔭᖓᓐ ᐊᒻᒪ ᐊᖏᖅᑕᐅᓚᐅᖏᑦᑐᖅ. ᐱᔪᒪᓚᐅᕐᑐᑦ ᐊᔾᔨᒌᓂ 
ᐊᑭᖏᓐᓂᑦ. ᐊᑭᐅᒐᔭᖅᑐᑦ ᑲᑎᖓᓗᑎ , ᑭᓇᒃᑯᓕᒫᓄ ᓄᓇᓕᓕᒫᓂ. ᑖᓐᓇ ᐊᖏᖅᑕᐅᓚᐅᖏᑦᑐᖅ, ᐊᒻᒪ 
ᐊᑐᖔᓕᓚᐅᕐᑐᑦ ᐊᕕᒃᑐᖅᓯᒪᔪᓄ ᐊᑭᖏᓐᓂ ᐊᑐᖅᑐᑎ ᐊᑭᓪᓚᕆᒋᔭᖏᓐᓂ ᐆᒻᒪᖅᑯᑎᖃᖅᑎᑦᑎᓂᕐᒧ ᐊᑐᓂ 
ᓄᓇᓕᐅᔪᓂ. 
 
ᑕᐃᒪᐃᓐᓂᖓᓄ, ᐃᓚᒋᔭᐅᔪᖅ ᓱᓕᔪᖅ. 25ᓂ ᓄᓇᓕᐅᔪᓂ, 25ᓂ ᐊᔾᔨᒌᖏᑦᑐᓂ ᐊᑭᖃᖅᑐᑦ ᐱᔾᔪᑎᒋᓪᓗᒍ 
ᐊᑐᓂ ᓄᓇᓖᑦ ᐆᒻᒪᖅᑯᑎᓕᐅᖃᑦᑕᕐᓂᖏᓐᓄ. 
 
ᐊᑲᐅᖏᓕᐅᕈᑎᒋᔭᖏ ᐊᑭᖏ ᑕᐃᒫᒃ ᐋᖅᑭᒃᓯᒪᑎᓪᓗᒋᑦ, ᐊᒻᒪ ᑰᓕ ᓱᓕᒃᑲᓂᑦᑐᖅ, ᐆᑦᑑᑎᒋᓗᒍ, ᑲᖏᖅᑐᒑᐱᒃ 
ᐊᕐᕌᓂᐅᓚᐅᖅᑐᖅ ᓄᑖᒥ ᓴᓇᔪᖃᓚᐅᕐᒪᑦ ᐆᒻᒪᖅᑯᑎᓕᕆᕕᒃ. ᐊᖏᔫᑎᓄ ᐊᑭᒋᓚᐅᖅᑕᖓ $4ᒥᓕᐊᓐ. ᖃᓄᖅ 
ᑲᖏᖅᑐᒑᐱᒻᒥᐅᑦ ᐊᑭᓖᓂᐊᖅᑐᒋᕙᒃᑲ $4ᒥᓕᐊᓂ ᐊᒻᒪ ᖁᕙᕆᐊᕐᓗᒋ ᐊᑭᖏ? 
 
ᑕᐃᒪᐃᓐᓂᖓᓄ, ᑕᐃᒪᐃᓚᐅᖏᑦᑐᒍ ᐅᐱᓐᓇᕋᓂ ᐊᑭᖏᓐᓄ ᐋᖅᑭᒃᑕᐅᓯᒪᔪᑦ ᐱᓕᕆᐊᖅ ᓇᓗᓇᕈᔪᒻᒪᑦ ᐊᒻᒪ 
ᐱᑕᖃᖅᑎᑎᖏᑦᑐᖅ ᐊᑭᖏᓐᓄ ᐊᖏᔫᑎᓄ ᐊᑭᓖᖃᑦᑕᖅᑐᓄ ᐊᑭᓕᖅᑕᐅᓗᑎ. ᑖᓐᓇ ᐆᑑᑎᙳᐊᖑᔪᖅ, 
ᑕᐃᒪᐃᓐᓂᖓᓄ ᑕᐃᒫᒃ ᐊᑭᖏ ᐋᖅᑭᒃᓯᒪᔪᑦ. 
 
ᑐᕌᖅᓯᒪᕗᖓ ᑰᓕᒧ, ᐊᒻᒪ ᑐᕌᖅᕕᒋᒃᑲᓂᕐᓂᐊᕐᑐᒍ ᑖᔅᓱᒥᖓ ᐊᐱᖅᑯᑎᐅᔪᒥ, ᕿᒥᕈᓂᐊᕋᑦᑎᒍ ᐱᓕᕆᐊᑦ ᒫᓐᓇ 
ᐃᓕᓯᒪᔪᑦ ᐊᒻᒪ ᓈᒻᒪᒐᓱᐊᕐᓗᑕ. ᐅᖃᖅᑲᐅᒻᒥᒐᒪ, 80ᐳᓴᓐᒋᔭᖏ ᐊᑭᓕᕆᐊᓖᑦ ᐊᑭᓕᖅᑕᐅᒻᒪᑕ ᒐᕙᒪᒃᑯᓐᓂᑦ 
ᑐᕌᓪᓚᕆᑦᑐᑎ ᑐᕌᓪᓚᕆᖏᑦᑐᑎᓪᓘᓐᓃᑦ. ᐃᓚᖓ 20ᐳᓴᙵ ᐊᑭᓕᖅᑕᐅᕙᑦᑐᑦ ᓇᒻᒥᓂᖅ ᐃᓪᓗᓕᓐᓄ ᐊᒻᒪ 
ᓇᒻᒥᓂᖁᑎᓕᓐᓄ ᐊᒻᒪ ᐊᓯᖏᓐᓄ. ᐅᖃᓕᖅ ᐅᕝᕙᓘᓐᓃᑦ ᐊᖓᔪᖅᑳᑦ ᐅᕝᕙᓘᓐᓃᑦ ᐃᓚᒋᔭᐅᔪᑦ ᒪᓕᒐᓕᐅᕐᕕᒻᒥ 
ᑕᐃᒪᐃᒍᒪᓂᐊᖅᑐᒋᖏᑕᒃᑲ. 
 
ᐊᓯᔾᔨᕈᒪᖏᓇᑦᑎᒍ 20ᐳᓴᓐ 40ᐳᓴᓐᒧ ᑮᓇᐅᔭᓕᐊᓂ. ᑕᐃᒪᐃᓐᓂᖓᓄ ᐱᓚᐅᖏᑕᕗ ᐅᖅᓱᐊᓗᒻᒧ ᐃᑲᔫᑎᐅᔪᖅ 
ᐊᕐᕌᒍ ᐊᒻᒪ ᓇᑉᐸᓪᓗᐊᖓᓂ, ᐅᐱᓐᓇᕋᓂ ᑕᑯᔪᒪᓚᐅᖏᓇᑦᑕ ᐊᑐᐃᓐᓴᐅᔪᓂ ᑮᓴᐅᔭᓕᐊᖑᔪᓂ ᐊᑐᖅᑐᑎ. 
ᑕᐃᒪᐃᓐᓂᖓᓄ ᐃᓕᓯᓚᐅᖅᑐᒍ $14ᒥᓕᐊᓂ ᐃᑲᔫᑎᓄ, ᐋᖅᑭᒃᓯᔪᓐᓇᖅᑐᒍ ᐊᑭᒋᔪᓐᓇᖅᑕᖓᓂ. 
ᑐᓂᓯᖁᓚᐅᖅᑕᕗᑦ ᐆᒻᒪᖅᑯᑎᓕᕆᔨᒃᑯᑦ, ᐊᒻᒪ ᑕᐃᒪᐃᓐᓂᖓᓄ ᑕᒪᓐᓇ ᓴᖅᑭᖅᓯᒪᕗᖅ. 

ᐃᓚᖓᑦᑕᐅᖅ ᐃᓚᒋᔭᐅᔫᑉ ᐊᐱᖅᑯᑎᒋᒃᖃᐅᔭᖓ ᐊᒻᒪ ᐅᖃᖅᓯᒪᔪᖅ ᐊᑲᐅᖏᓕᐅᕈᑕᐅᔪᓐᓇᖅᑐᖅ 
ᐊᖓᔪᖅᑳᖑᔪᖅ ᐊᕕᑕᐅᓗᓂ. ᑲᑎᖃᑎᒋᓯᒪᔭᕋ ᑲᓇᑕᒥ ᑮᓇᐅᔭᓂ ᖃᐅᔨᓴᖅᑎᒻᒪᕆᐅᑉ ᐅᓂᒃᑳᖏ, 
ᓴᖅᑭᑕᐅᓚᐅᖅᑎᓐᓇ ᑮᓇᐅᔭᓂ ᖃᐅᔨᓴᖅᑎᐅᑉ ᐅᓂᒃᑳᖏ. 
 
ᑲᓇᑕᒥ ᑮᓇᐅᔭᓂᒃ ᖃᐅᔨᓴᖅᑎᒻᒪᕆᐅᑉ ᐅᓂᒃᑳᖓ, ᑖᓐᓇ ᑮᓇᐅᔭᓂᒃ ᖃᐅᔨᓴᖅᑎᒻᒪᕆᒃ 
ᐅᖃᓚᐅᖅᓯᒪᖏᑎᐊᖅᑐᖅ ᐊᐅᓚᑦᑎᑲᒻᒪᒃᑐᒥᓂᐅᓂᕋᐃᓪᓗᓂ ᐅᕝᕙᓘᓐᓃᑦ ᒐᕙᒪᓕᕆᓂᒃᑯᑦ 
ᐸᕝᕕᓴᒃᑕᐅᔪᒥᓂᐅᒋᐊᖏᓐᓂᒃ ᐃᓚᖓᒍᑦ ᐅᕝᕙᓘᓐᓃᑦ ᒥᓂᔅᑕᒧᑦ; ᐅᖃᖅᓯᒪᖏᑦᑐᖅ ᑎᓪᓕᒃᑐᖃᓚᐅᕐᒪᖔᖅ, 
ᓯᓚᐃᕐᕆᔭᐅᓂᖅᑕᖃᓚᐅᕐᒪᖔᖅ. ᐅᖃᓚᐅᖅᑐᕐᓕ ᐃᓱᒫᓘᑎᑕᖃᕆᐊᖓᓂᒃ: ᐱᕙᓪᓕᐊᓂᖏᑎᒍᑦ, ᐊᐅᓚᑦᑎᓂᒃᑯᑦ, 
ᐊᒻᒪᓗ ᑮᓇᐅᔭᓕᕆᓂᖓᒍᑦ ᑯᐊᐳᕇᓴᓐᑯᑦ. 
 
ᓂᕆᐅᒃᑲᔭᖅᑐᑎᒃ ᐊᒥᓱᓂᒃ ᐋᖅᑭᒃᓯᓇᓱᐊᕐᓂᕈᕕᑦ ᑭᓱᖃᖏᑦᑐᒥᒃ, ᐅᖃᖅᑏ, ᑕᐃᒪᓕ, ᐊᓕᐊᓇᐃᒋᓪᓗᒍ 
ᒪᓕᒐᓕᐅᖅᑎᐅᑉ ᐊᐱᖅᑯᑎᖓ ᐊᒻᒪᓗ ᓇᓗᓇᐃᖅᓯᒍᓐᓇᕐᓂᐅᔪᖅ ᑕᕝᕙᓂ ᑲᑎᒪᓂᕐᒥ ᑖᒃᑯᓂᖓ, ᐊᒻᒪᓗ 
ᐊᑐᕐᓂᐊᖅᐳᒍᑦ ᒪᓕᒐᓕᐅᖅᑎᐅᑉ ᐊᐱᖅᑯᑎᒋᕋᑖᖅᑕᖓᓂᒃᑦ ᐊᒻᒪᓗ ᕿᒥᕐᕈᓗᒋᑦ ᐃᑲᔫᑏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ, ᐲᑕᓴᓐ. 
 
ᐊᐱᖅᑯᑦ 064 - 2(2): ᓴᖅᑭᖅᓯᓂᖅ KPMG ᐅᓂᒃᑳᖓᓂᒃ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. ᑲᑎᒪᔩᑦ 
ᑲᑎᒪᑐᐃᓐᓇᑎᓪᓗᒋᑦ ᒪᐃ 20, 2004-ᒥ, ᑮᓇᐅᔭᖅᑐᕈᑎᒃᓴᓄᑦ ᐱᓕᕆᕕᖓᓄᑦ, ᐊᑦᔨᖓᓂᒃ ᐱᔪᒪᓚᐅᕐᕋᒪ KPMG 
ᐋᓐᓂᐊᕕᓕᐊᖅᑐᓄᑦ ᖃᐅᔨᓴᕐᓂᕐᒥᒃ ᐋᖅᑭᓱᖅᑕᐅᓯᒪᔪᓂᒃ ᒥᓂᔅᑕᐅᑉ ᐱᓕᕆᕕᖓᑕ. 
 
ᒥᓂᔅᑕ ᐅᖃᐅᔾᔨᒍᓐᓇᖅᑲ ᐅᕙᓐᓂᒃ ᖃᓄᐃᒻᒪᑦ ᐊᑦᔨᖏᓐᓂᒃ ᐱᓚᐅᖏᒻᒪᖔᕐᒪ ᐅᓂᒃᑳᑉ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ, ᐊᖓᔪᖅᑳ ᓕᕖᓐᓂᐊ ᐳᕋᐅᕐ. 
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑎᑎᖅᑲᐅᔪᖅ ᐅᖃᐅᓯᕆᔭᖓ ᓱᓕ 
ᓴᖅᑭᑕᐅᓯᒪᖏᑦᑐᖅ ᑭᒃᑯᑐᐃᓐᓇᕐᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᑐᓴᑦᑎᐊᕋᑖᖏᓇᒃᑯᑦ ᑭᐅᔾᔪᑎᒋᔭᖓ. ᑭᓯᐊᓂᓕ ᑕᐃᑲᓃᓚᐅᕐᕋᒪ ᑭᕙᓪᓕᕐᒥ 
ᐃᓄᐃᑦ ᑲᑐᔾᔨᖃᑎᒌᑦ ᐊᕐᕌᒍᑕᒫᖅᓯᐅᑎᖓᓂ ᑲᑎᒪᓂᖓᓂ ᑕᖅᑭᐅᓚᐅᖅᑐᒥᒃ ᖁᓪᓗᖅᑑᒥ ᐊᒻᒪᓗ ᑭᒡᒐᖅᑐᐃᔩᑦ 
ᐱᓕᕆᕕᖓᑕ ᐅᖃᐅᓯᖃᓚᐅᕐᒪᑕ ᒪᑐᒥᖓ 20,000 ᖃᖓᑕᓲᒃᑯᑦ ᖃᖓᑦᑕᐅᑎᓂᒃ, 60,000 ᐋᓐᓂᐊᕕᓕᐊᖅᑐᓄᑦ 
ᐅᓐᓄᒃᑯᑦ, ᐊᒻᒪᓗ ᑕᑯᓇᒃᑐᑎᒃ $8 ᒥᓕᐊᓂᑦ ᐊᑭᓕᒃᓴᓂᒃ ᐊᒻᒪᓗ ᓄᕕᐱᕆᒦᓕᐃᓐᓇᖅᑐᑕ ᒫᓐᓇ. 
 
ᒥᓂᔅᑕᖓ ᑮᓇᐅᔭᓕᕆᔨᒃᑯᑦ ᐅᖃᐅᓯᖃᓚᐅᕐᒪᑦ ᑮᓇᐅᔭᖅᑐᕈᑎᐊᑕ ᑐᓴᖅᑎᑦᑎᒋᐊᖅᑎᓪᓗᒍ ᒪᑐᒥᖓ 
ᑮᓇᐅᔭᖅᑐᕈᑎᑦ ᖁᒻᒧᐊᐸᓪᓕᐊᑐᐃᓐᓇᑎᓪᓗᒋᑦ. ᐃᓱᒪᓪᓗᖓ ᐱᒻᒪᕆᐅᒐᔭᕐᓂᖓᓂᒃ ᑕᑯᒍᑦᑕ ᑕᐃᒃᓱᒥᖓ 
ᐅᓂᒃᑳᒥᒃ. ᐃᓱᒪᑐᐃᓐᓇᖅᑐᖓ ᒥᓂᔅᑕ ᐅᖃᕈᓐᓇᕐᒪᖔᖅ ᓴᖅᑮᓂᐊᕐᓗᓂ ᐅᓂᒃᑳᒥᒃ ᒪᓕᒐᓕᐅᖅᕕᒻᒧᑦ ᑕᒫᓂ 
ᐱᓇᓱᐊᕈᓯᕐᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓕᕖᓐᓂᐊ ᐳᕋᐅᕐ. 

ᐊᖓᔪᖅᑳ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐅᖃᐅᓯᕆᔭᖓ ᑐᑭᓯᔾᔪᑎᑕᖃᑦᑐᖅ ᐊᒻᒪᓗ 
ᑕᒪᑐᒧᖓ ᐋᓐᓂᐊᔪᓄᑦ ᐊᐅᓚᖃᑦᑕᕐᓂᕐᒧᑦ. ᖃᐅᔨᒪᖏᑦᑐᖓ ᓴᖅᑮᔪᓐᓇᕐᓂᐊᕐᕆᐊᔅᓴᖅ ᑖᔅᓱᒥᖓ ᑐᑭᓯᔾᔪᑎᒥᒃ 
ᑲᖑᓇᖅᑐᖃᑦᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐅᖃᕈᑎᒋᓚᐅᕐᒥᔭᕗᑦ ᑕᒪᓐᓇ ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ ᐊᒻᒪᓗ ᑐᒡᓕᐊ 
ᒥᓂᔅᑕᐅ ᐅᖃᓚᐅᕆᓪᓗᓂᑦᑕᐅᖅ ᑕᐃᒫᒃ. ᐅᖃᓚᐅᕐᕋᒪ ᐅᑉᐱᕈᓱᓐᓂᕋᑦᑐᖓ ᑖᒃᑯᐊᓕ ᒐᕙᒪᒃᑯᑦ ᓄᓇᕗᒻᒥ 
ᐊᑭᓕᖅᓱᐃᒻᒪᑕ ᑖᔅᓱᒥᖓ ᑎᑎᖅᑲᒥᒃ, ᐱᒻᒪᕆᐅᒻᒪᑦ ᑐᑭᓯᔾᔪᑎᐅᔪᖅ. 
 
ᑐᓴᖃᑦᑕᕋᒪ ᐋᓐᓂᐊᖅᑐᓕᕆᔨᒃᑯᑦ ᑮᓇᐅᔭᖅᑐᕈᑎᖏᑦ ᐊᒥᓱᕈᑉᐸᓪᓕᐊᑐᐃᓐᓇᕆᐊᖏᓐᓂᒃ, ᐊᒻᒪᓗ ᐊᓯᒃᑲᓐᓂᐊᓂᒃ 
ᑐᑭᓯᔾᔪᑎᒥᒃ ᐱᑕᖃᖏᑎᐊᖅᑐᑕ ᑐᙵᕕᑖᕆᓂᐊᖅᑕᑎᓐᓄᑦ ᑐᑭᓯᐅᒪᔭᑦᑎᓐᓄᑦ ᐅᕝᕙᓘᓐᓃᑦ 
ᐃᓱᒪᓕᐅᕈᑎᒋᓂᐊᖅᑕᑎᓐᓄᑦ ᒪᓕᒐᓕᐅᖅᕕᒻᒥ ᑕᒪᑐᒧᖓ ᐅᓄᖅᓯᒋᐊᖅᓯᓂᕐᒧᑦ ᐋᓐᓂᐊᖅᑐᓕᕆᔨᒃᑯᑦ 
ᑮᓇᐅᔭᖏᓐᓄᑦ. ᐃᓛᒃ, ᐊᐱᕆᔭᕋ ᒥᓂᔅᑕ ᐅᖃᕈᓐᓇᕐᒪᖔᖅ ᓴᖅᑮᓂᐊᕐᓂᕋᓪᓗᓂ ᑖᔅᓱᒥᖓ ᐅᓂᒃᑳᒥᒃ ᑕᒫᓂ 
ᐱᓇᓱᐊᕈᓯᕐᒥ ᒪᓕᒐᓕᐅᖅᕕᒻᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᓕᕖᓂᐊ ᐳᕋᐅᕐ. 
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐊᑐᐃᓐᓇᕈᖅᑎᓂᐊᖅᐸᕋ ᒪᓕᒐᓕᐅᖅᕕᒻᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐱᐊᓂᒃᐱᑦ? ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᖁᓪᓗᖅᑑᒧᑦ, 
ᐃᕝᔭᕈᑕᐃᓚᒃ.  
 
ᐊᐱᖅᑯᑦ 065 - 2(2): ᑐᓴᖅᑎᑦᑎᒋᐊᕈᑦ ᐱᓕᕆᕕᒃᑯᑎᒍᑦ ᐱᓕᕆᐊᒍᓂᖓ ᐃᓕᑕᕆᔭᐅᓯᒪᔪᑦ ᐅᖃᐅᓯᕐᓄᑦ 

ᒪᓕᒐᖅ 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑏ. ᐊᐱᕆᔪᒪᓪᓗᖓ ᒥᓂᔅᑕᖓᓄᑦ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᖅ, 
ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᐃᑦ. (ᑐᓵᔨᒃᑯᑦ ᐃᓱᓕᑉᐳᖅ) ᐅᖃᐅᓯᖃᖅᑲᐅᒐᒪ ᐋᖅᑭᒋᐊᕈᑎᒥᒃ ᓄᓇᑦᑎᐊᕐᒥ 
ᐅᖃᐅᓰᑦ ᐃᓕᑕᕆᔭᐅᓯᒪᔪᓄᑦ ᐱᖁᔭᖓᓄᑦ. ᐃᓚᖓ ᐋᖅᑭᒋᐊᕈᑎᐅᔪᑦ ᐋᖅᑭᒃᑕᐅᓂᖓᓄᑦ ᐃᓄᐃᓐᓇᖅᑐᓐ 
ᓄᓇᖃᖅᑳᖅᓯᒪᔪᑦ ᐃᓕᑕᕆᔭᐅᓯᒪᓗᓂ ᐅᖃᐅᓯᖅ ᓄᓇᑦᑎᐊᕐᒥ. 
 
ᐊᐱᕆᔪᒪᓪᓗᖓ ᒥᓂᔅᑕᒧᑦ ᑐᓴᖅᑎᑦᑎᒋᐊᕈᓐᓇᕐᒪᖔᖅ ᒪᓕᒐᓕᐅᖅᕕᒻᒥᒃ ᐱᓕᕆᕕᖓᑎᒍᑦ ᐱᓕᕆᐊᖑᓂᖓᓂᒃ 
ᑕᒪᑐᒪ ᓄᓇᕗᒻᒥ ᐅᖃᐅᓯᖅ ᒪᓕᒐᓕᐅᖅᑕᐅᓂᖓᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᓂᕐᒧᑦ, ᐃᓐᓇᑐᖃᐃᑦ ᐊᒻᒪᓗ ᐃᓅᓱᕐᑐᐃ, 
ᐊᖓᔪᖅᑳᖅ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᒪᓐᓇ ᓱᓕᔪᖅ, ᐊᐱᖅᑯᑎᒋᔭᐃᑦ. 
 
ᐊᑐᓕᖅᓯᒪᒐᑦᑕ ᒪᓕᒐᕐᒥᒃ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓᓂᒃ, ᓄᓇᑦᓯᐊᕐᒦᙶᖅᓯᒪᓪᓗᓂ 
ᐊᑐᓕᓚᐅᖅᓯᒪᔭᕗᑦ. ᒐᕙᒪᐅᓚᐅᖅᓯᒪᔪᖅ ᐋᖅᑮᓚᐅᖅᓯᒪᒻᒪᑕ ᑲᑎᒪᔨᕋᓛᓂᒃ ᕿᒥᕐᕈᔭᐅᖁᓪᓗᒍ ᐃᓕᓴᕆᔭᐅᓯᒪᔪᑦ 
ᐅᖃᐅᓰᑦ ᒪᓕᒐᖓᓂᒃ ᐊᒻᒪᓗ ᕿᒥᕐᕈᐊᖅᑕᐅᒐᔭᖅᑐᑎᑦ ᐊᓯᔾᔨᖅᑕᐅᖁᔭᐅᓯᒪᔪᑦ. 

ᑕᒪᓐᓇ ᓴᖅᑭᖅᑎᑕᐅᓚᐅᖅᓯᒪᕗᖅ ᒪᓕᒐᓕᐅᕐᕕᒻᒧᑦ 2003-ᖑᑎᓪᓗᒍ. ᐅᖃᖅᑎ, ᑖᒃᑯᐊ ᓴᖅᑭᖅᑎᑕᐅᓯᒪᔪᑦ 
ᐅᓂᒃᑳᓕᐊᑦ ᒫᓐᓇᐅᔪᖅ ᕿᒥᕐᕈᔭᐅᒻᒪᑕ ᓄᓇᕗᑦ ᑐᙵᕕᒃᑯᓐᓄᑦ ᐱᓕᕆᕝᕕᑦᑎᓐᓄᓪᓗ. ᕿᒥᕐᕈᒻᒪᑕ ᒫᓐᓇᐅᔪᖅ 
ᒪᓕᒐᕐᒥᒃ ᐊᒻᒪᓗ ᕿᒥᕐᕈᒋᓪᓗᑎᑦ ᖃᑦᑎᓂᒃ ᐊᓯᔾᔩᔪᖃᕆᐊᖃᕐᒪᖔᖅ. 
 
ᐅᓂᒃᑳᓕᐊᖑᔪᖅ ᐊᖓᔪᖅᑲᐅᑎᓄᑦ ᑐᓂᔭᐅᓛᖅᑐᖅ ᒫᑦᓯ 2005-ᖑᓕᖅᐸᑦ. ᑖᓐᓇ ᐅᓂᒃᑳᓕᐊᕆᓯᒪᔪᖅ 
ᓇᐃᓈᖅᓯᒪᔪᒃᑯᑦ ᕿᒥᕐᕈᔭᐅᒻᒪᑦ ᒫᓐᓇ, ᐊᒻᒪᓗ ᐅᓂᒃᑳᓕᐊᖅ ᕿᒥᕐᕈᔭᐅᔭᕇᖅᐸᑦ, ᑲᒪᒋᐊᓯᒍᓐᓇᕋᔭᖅᐳᒍᑦ ᓄᓇᕘᒥ 
ᓴᓇᔭᐅᓯᒪᔪᒥᒃ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓᓂᒃ. 
 
ᐅᖃᖅᑎ, ᐅᓂᒃᑳᓕᐊᖑᔪᖅ ᒫᓐᓇ ᓱᓕ ᕿᒥᕐᕈᔭᐅᒻᒪᑦ. ᓴᖅᑭᖅᑎᑕᐅᓛᖅᑐᓂ ᒫᑦᓯ 2005-ᖅᐸᑦ ᐊᒻᒪᓗ 
ᓴᖅᑭᖅᑎᑕᐅᕋᑖᓚᐅᖅᑎᓪᓗᒍ ᑕᒪᓐᓇ ᑲᒪᒋᓕᕋᔭᖅᑕᕗᑦ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓᑦ ᓄᓇᕘᒧᑦ. 
 
ᐅᖃᖅᑎ (ᑐᓵᔨᒃᑯᑦ): ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᑉ ᐅᖃᐅᑎᔪᓐᓇᖅᐱᑎᒍᑦ ᐊᑯᓂᐅᑎᒋᔪᖅ ᑲᒪᒋᔪᒫᕐᓂᐊᖅᓯᒪᔭᖏᑦ 
ᑎᑎᕋᖅᑕᐅᓯᒪᔪᑦ ᓴᖅᑭᖅᑎᑕᒥᓂᖏᑦ ᒪᐃ 27, 2004-ᖑᑎᓪᓗᒍ ᓈᒻᒪᓈᖅᓯᒪᒐᓗᐊᕐᒪᖔᑕ ᓱᓕ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ’, ᓈᒻᒪᓈᖅᓯᒪᕗᒍ ᒪᓕᒍᒫᕐᓂᐊᖅᓯᒪᔭᑦᑎᓐᓂᒃ. 
ᐅᓂᒃᑳᓕᐅᓛᖅᑐᒍᑦ ᐊᖓᔪᖅᑲᐅᑎᓅᖅᑐᒃᓴᓂᒃ ᒫᑦᓯ 2005-ᖑᓕᖅᐸᑦ. ᑲᒪᒋᓇᓱᒃᑲᑦᑎᒍ ᓱᓕ ᑕᐃᒃᑯᐊ 
ᐅᓂᒃᑳᓕᐊᖑᔪᑦ ᓇᐃᓈᖅᓯᒪᔪᑦ ᓴᖅᑭᖅᑎᓚᐅᖅᓯᒪᔭᕗᑦ; ᐅᖓᕙᕆᐊᖅᑕᐅᓯᒪᙱᓚᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᑖᓐᓇ ᑭᖑᓪᓕᖅᐹᒥᒃ ᐃᓚᒍᑎᒋᓂᐊᓕᕋᒃᑯ. ᒥᓂᔅᑕᐅᔪᖅ 
ᐱᓇᓱᐊᕈᓐᓇᑦᑎᐊᕐᓂᐊᖅᐸ ᐃᓄᐃᓐᓇᖅᑐᖅᑎᑐᑦ ᐅᖃᐅᓯᓖᑦ ᓄᓇᓕᖏᑦ 
ᐱᕕᒃᓴᖃᖅᑎᑕᐅᑎᑦᑎᔪᓐᓇᒻᒪᕆᓐᓂᐊᕐᒪᖔᖅ ᐃᓚᐅᖃᑕᐅᑎᑕᐅᖏᓐᓇᕐᓗᑎᑦ ᖃᐅᓴᕐᓂᐅᒐᔭᖅᑐᓂᒃ ᐊᒻᒪᓗ 
ᖃᐅᔨᒋᐊᕐᕕᐅᖃᑦᑕᕆᐊᖃᕋᔭᖅᑐᓂᓪᓗ ᐅᖃᐅᓯᑉ ᒪᓕᒐᖓᓄᑦ ᐱᔾᔪᑎᓕᐅᔪᓂᒃ ᓄᓇᕘᒥ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ’, ᐃᓐᓇᑐᖃᕐᓂᒃ ᖃᐅᔨᒋᐊᕐᕕᖃᖅᓯᒪᓕᕇᖅᑐᒍᑦ 
ᐃᖅᑲᓇᐃᔭᖅᑎᑦᑎᓐᓂᓗ. ᐃᖅᑲᐅᒪᒋᐊᖃᖅᐳᒍᑦ, ᓄᓇᕘᒥ ᓴᓇᔭᐅᓯᒪᔪᒥᒃ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ 
ᒪᓕᒐᖅᑖᕈᑦᑕ, ᐃᓚᓕᐅᑎᒐᔭᕐᒥᓗᒋᑦ ᐅᐃᕖᑎᑐᑦ ᖃᓪᓗᓈᑎᑐᓪᓗ ᐅᖃᐅᓰᑦ ᑕᕝᕗᖓ ᐃᓕᓴᕆᔭᐅᓯᒪᔪᕐᒧᑦ 
ᐅᖃᐅᓰᑦ ᒪᓕᒐᖓᓄᑦ. ᖃᐅᔨᒋᐊᕐᕕᒋᒋᐊᕆᐊᖃᕋᔭᕐᒥᔭᕗᑦ ᑖᒃᑯᐊ ᖃᓪᓗᓈᑎᑐᑦ ᐅᐃᕖᑎᑐᓪᓗ ᐅᖃᐅᓯᓖᑦ.  
 
ᒪᓕᒐᒃᓴᖅ ᐊᑐᓕᖅᑎᑕᐅᓚᐅᖅᑳᖅᑎᓐᓇᒍ, ᕿᒥᕐᕈᔭᐅᔭᕆᐊᖃᕋᔭᕐᒥᒻᒪᑦ ᐊᑦᑐᖅᑕᐅᓂᖃᖅᑐᓄᑦ ᕿᒥᕐᕈᔨᒃᑯᓐᓄᑦ, 
ᓲᕐᓗᒃ ᐃᓄᐃᓐᓇᖅᑐᑦ ᓄᓇᓕᖏᑦ, ᐊᒻᒪᓗ ᖃᐅᔨᓴᖅᑕᐅᑎᒃᑲᔭᕋᑦᑎᒍ ᒪᓕᒐᒃᓴᐅᔪᖅ ᒪᓕᒐᙳᓚᐅᖅᑎᓐᓇᒍ. ᐄ’, 
ᐊᐅᓚᓂᕆᑐᐃᓐᓇᖅᑕᖏᑦ ᒪᓕᒃᑲᔭᖅᐸᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᐱᖅᑯᑎᒃᓴᑦ. ᒪᓕᒐᓕᐅᖅᑎᐅᔪᖅ ᖁᑦᑎᑦᑐᒧᑦ, ᐹᓇᐸᔅ. 

ᐊᐱᖅᑯᑦ 066 - 2(2): ᓄᓇᓯᐅᑎᒃᑯᕕᖃᙱᓐᓂᖓ ᖃᐅᓱᐃᑦᑐᖅ 
 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᙳᓱᑉᐸᕋ ᒥᓂᔅᑕᐅᔪᖅ ᓄᓇᓕᓐᓂ ᐊᒻᒪᓗ ᒐᕙᒪᒃᑯᑦ 
ᐱᔨᑦᑎᕋᖅᑎᓄᑦ. ᐅᖃᐅᓯᕆᖅᑲᐅᔭᖓᓄᑦ ᒥᓂᔅᑕᐅᔪᑉ ᐅᖃᐅᓯᖃᖅᑎᓪᓗᒋᑦ ᖃᑦᑎᕆᓂᕐᒧᑦ ᐸᕐᓇᑕᐅᓯᒪᔪᓂᒃ 
ᐱᔾᔪᑎᖃᖅᑎᓪᓗᒋᑦ.  
 
ᑲᑎᒪᖃᑎᖃᑦᑎᓪᓗᒍ ᖃᐅᓱᐃᑦᑑᑉ ᖃᑦᑎᕆᔨᖏᓐᓂᒃ, ᐃᓱᒫᓘᑎᒥᓂᒃ ᐅᖃᐅᓯᖃᓚᐅᕐᒪᑕ ᓄᓇᓯᐅᑎᖃᕝᕕᖓ 
ᓈᒻᒪᖏᓐᓂᕋᑦᑕᐅᓪᓗᓂ ᖃᑦᑎᕈᑎᓄᑦ, ᐊᒻᒪᓗ ᐃᓚᖏᑦ ᓄᓇᓯᐅᑏᑦ ᓯᓚᒦᑎᑕᐅᔭᕆᐊᖃᑉᐸᑦᑐᑎᒃ 
ᐃᓂᖃᖏᓐᓂᖏᓐᓄᑦ. ᑕᐃᒪᓕ, ᐃᓱᒪᑐᐃᓐᓇᖅᑐᖓ ᖃᓄᐃᓕᐅᕐᓂᐊᕐᒪᖔᑕ ᐱᓕᕆᕕᓯ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᓄᓇᓕᓐᓂ ᐊᒻᒪᓗ ᒐᕙᒪᒃᑯᓐᓂ ᐱᔨᑦᑎᕋᖅᑐᓕᕆᔩᑦ, ᐊᖓᔪᖅᑳᖓ ᐲᑕ 
ᕿᓚᕝᕙᖅ.  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᐊᑦᑎᐊᕉᖅᑲᐅᔪᖅ, ᐅᖃᐅᓯᖃᖅᑲᐅᒐᒪ 
ᐃᑯᐊᓚᑎᑦᓯᑦᑕᐅᓕᒪᓂᕐᒧᑦ ᐋᖅᑭᐅᒪᔾᔪᑎᒧᑦ ᐊᒻᒪᓗ ᐅᖃᐅᓯᖃᖅᑲᐅᓪᓗᖓ ᓴᓇᒃᑯᑖᖏᓐᓂᒃ. 
ᒫᓐᓇᕋᑖᖑᓚᐅᖅᑐᖅ, ᑕᓗᕐᔪᐊᕐᓃᑎᓪᓗᑕ ᐅᑭᐅᒃᓵᖅ, ᖁᕕᐊᓇᖅᑐᖅᓯᐅᑲᐃᓐᓇᓚᐅᕐᒥᔪᒍᑦ ᓄᓇᓖᓪᓗ 
ᑐᓂᓚᐅᕐᕋᑦᑎᒍᑦ ᖃᑦᑎᕈᑎᒥᒃ ᓄᓇᓯᐅᒥᒃ. 
 
ᓇᓗᓇᐃᖅᓯᒍᒪᓪᓗᖓ ᒪᓕᒐᓕᐅᖅᑎᓄᑦ ᑐᓴᖃᑦᑕᑎᓪᓗᑕ ᐅᖃᓐᓂᓪᓗᒍᑎᐅᔪᓂᒃ ᓄᓇᓕᓐᓂᑦ. ᐄ, 
ᑕᐅᑐᒐᖃᕐᓂᐊᖅᑐᒍᑦ ᐋᖅᑭᐅᒪᔾᔪᑎᒥᒃ ᑕᒪᑐᒧᖓ ᑕᐅᑐᓐᓂᖃᒻᒪᑦ.  
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ. ᑕᒪᓐᓇ ᐃᓱᒫᓘᑎᒋᔭᐅᖏᓐᓇᕐᒪᑦ ᓄᓇᓯᐅᖃᕝᕕᓄᑦ, ᖃᑦᑎᕈᑎᓄᑦ, ᐱᑦᔪᑎᒋᓪᓗᒍ 
ᖃᑦᑎᕈᑏᑦ ᐊᒻᒪᓗ ᓱᓇᒃᑯᑖᑦ ᖁᐊᖃᑦᑕᕐᓂᖏᓐᓄᑦ. ᓄᓇᓯᐅᑎᖃᕝᕕᓂᒃ ᓈᒻᒪᓂᖅᓴᐅᔪᓂᒃ ᐱᓂᐊᖅᑭᓯ 
ᑐᕌᖓᓂᖅᓴᐅᔪᓂᒃ ᐅᑭᐅᖅᑕᖅᑐᒧᑦ? 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᑎᒍᓐᓇᖅᑕᕋᓕ ᒪᓕᒐᓕᐅᖅᑎ ᐊᒻᒪᓗ 
ᒪᓕᒐᓕᐅᖅᑎᐅᖃᑎᒃᑲ ᑖᓐᓇ ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᑦ ᑐᕌᖓᔪᖅ ᓄᓇᕗᒻᒧᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑕᓯᐅᔭᒧᑦ. ᑲᑦᑐᒃ. 
 
ᐊᐱᖅᑯᑦ 067 - 2(2): ᐋᓐᓂᐊᕕᒻᒥᒃ ᐊᐅᖏᖅᑕᐅᖃᑦᑕᕐᓂᖅ 
 
ᑲᑦᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ. ᐊᐱᖅᑯᑎᒐ ᓇᐃᒃᑑᔪᖅ, ᑐᕌᖓᔪᖅ 
ᒥᓂᔅᑕᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ. 
 
ᐊᒥᓲᒻᒪᑕ ᓴᓂᑭᓗᐊᕐᒥᐅᑦ ᓇᓗᓕᖅᓯᒪᔪᑦ ᒪᑐᒥᖓ, ᐊᒻᒪᓗ ᐊᐱᕆᑐᐃᓐᓇᓂᐊᖅᑐᖓ ᐊᑐᖅᓯᒪᒥᒐᒃᑯᑦᑕᐅᖅ 
ᐅᕙᖓ; ᐃᓱᒪᓯᒪᒐᒪ ᖃᓄᖅ ᐋᖅᑭᒋᐊᖅᑕᐅᒍᓐᓇᕐᒪᒑᖅ ᓇᒻᒥᓂᖅᑕᐅᖅ ᐊᑐᖅᓯᒪᒻᒥᒐᒃᑯ. 

ᐋᓐᓂᐊᕕᑦᑎᓐᓅᓚᐅᕋᒪ ᖃᐅᔨᓴᖅᑐᐅᔭᖅᑐᖅᑐᖓ ᐊᒻᒪᓗ ᐊᐅᖏᖅᑕᐅᓚᐅᖅᑐᖓ, ᑭᓯᐊᓂᓕ ᓱᓕ 
ᑎᑭᓚᐅᖏᑦᑐᖅ ᖃᐅᔨᓴᐅᑎᐅᓚᐅᖅᑐᖅ ᓄᓇᑦᑎᓐᓄᑦ. ᑭᖑᓂᐊᒍᑦ, ᐋᓐᓂᐊᓯᐅᖅᑎ ᐅᖃᓕᓚᐅᖅᑐᖅ 
ᐊᐅᖏᖅᓯᑲᓐᓂᕈᓐᓇᖏᓐᓂᕋᑦᑐᓂ ᐱᓇᓱᐊᕈᓯᐅᑉ ᓄᙳᐊᓂ. 
 
ᓇᓗᓇᐃᖅᓯᕕᐅᒍᒪᓪᓗᖓ ᐊᑐᐊᒐᖏᑦ ᖃᓄᐃᓕᖓᒻᒪᖔᑕ, ᐊᖏᖅᑕᐅᓚᐅᖏᓐᓇᒪ ᐊᐅᖏᖅᑕᐅᔪᒪᒐᓗᐊᕐᕋᒪ 
ᖃᐅᔨᓴᐅᑎᐅᓂᐊᖅᑐᒥᒃ; ᐅᖃᓚᐅᖅᑐᑦ ᐊᐅᖏᖅᓯᖃᑦᑕᖏᓐᓇᒥᒃ ᐱᓇᓱᐊᕈᓯᐅᑉ ᓄᙳᐊᓂ. 
 
ᐅᖃᖅᑎ (ᑐᓵᔨᒃᑯᑦ): ᐳᕋᐅᕐ. 
 
ᐊᖓᔪᖅᑳᖅ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒋᐊᕈᓐᓇᖅᑐᖓ ᒪᓕᒐᓕᐅᖅᑎᐅᑉ 
ᐊᐱᖅᑯᑎᖓᓂᒃ ᑭᐅᓂᐊᕐᕋᑦᑎᒍᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᐅᖃᑦᑐᖅ ᐊᐱᖅᑯᑕᐅᔪᖅ ᖃᐅᔨᒋᐊᓚᐅᕐᓗᒋ ᑭᐅᓛᖅᑕᖓ. ᐅᖃᐅᓯᒃᑯᑦ 
ᐊᐱᖅᑯᑎᑦ. ᑰᓕ. 
 
ᐊᐱᖅᑯᑦ 068 - 2(2): ᐃᓄᖃᖏᑦᑐᑦ ᒐᕙᒪᒃᑯᓐᓂᒃ ᐃᖅᑲᓇᐃᔮᒃᓴᐅᔪᑦ ᐃᓐᓄᓪᓗᒋᑦ  
 
ᑰᓕ (ᑐᓵᔨᒃᑯᑦ): ᐅᖃᖅᑏ, ᐊᓯᐊᓂᒃ ᐊᐱᖅᑯᑎᒃᓴᖃᕋᒪ ᒥᓂᔅᑕᖓᓄᑦ ᐃᖅᑲᓇᐃᔭᖅᑐᓕᕆᔨᒃᑯᑦ, ᐊᖓᔪᖅᑳᖅ ᓗᐃ 
ᑕᐹᕐᔪᒃ. 
 
ᐅᖃᐅᓯᕆᖅᑲᐅᔭᓐᓂᒃ ᐅᐊᑦᑎᐊᕈ ᑕᕝᕙᓂ ᒪᓕᒐᓕᐅᖅᕕᒻᒥ, ᐅᖃᐅᓯᖃᖅᑲᐅᒐᒪ ᐱᑕᖃᒻᒪᑦ ᐃᓅᓱᒃᑐᓂᒃ, 
ᐱᔪᓐᓇᑎᐊᖅᑐᓂᒃ ᐃᖅᑲᓇᐃᔭᕈᓐᓇᖅᑐᓂᒃ, ᐊᒻᒪᓗ ᐃᓛᓐᓂᒃᑯᑦ ᓴᐱᓕᖃᑦᑕᖅᑐᓂᒃ ᐊᐱᖅᓱᖅᑕᐅᓚᐅᖅᑐᑎᒃ 
ᐱᓇᓱᐊᖅᑕᖏᓐᓄᑦ ᐃᖅᑲᓇᐃᔮᒃᓴᓄᑦ ᓂᕈᐊᖅᑕᐅᖏᑦᑕᕋᐃᒐᒥᒃ. 
 
ᐱᑕᖃᒻᒪᑦ ᐊᑕᐅᓯᕐᒥᒃ ᐃᓄᒃᒥᑦ ᐃᖅᑲᓇᐃᔭᖅᓯᒪᔪᖅ ᒐᕙᒪᒃᑯᓐᓄᑦ ᑎᓴᒪᓂᒃ ᐊᕐᕌᒍᓂᒃ ᐊᒻᒪᓗ ᓱᓕ 
ᐃᖅᑲᓇᐃᔭᖅᑎᓚᑦᑖᖑᖏᑦᑐᓂ. ᓈᒻᒪᖏᑦᑐᖅᑕᖃᓪᓚᕆᒻᒪᑦ ᑕᕝᕘᓇ. 
 
ᐊᒻᒪ ᓱᓕ ᐃᖅᑲᓇᐃᔭᖅᑎᑐᐃᓐᓇᐅᔪᖅ. ᓈᒻᒪᖏᑦᑐᖅᑕᖃᒻᒪᕆᒃᑐᖅ ᑕᕝᕘᓇ. ᐊᒻᒪᓗ ᓱᓕ ᐱᑕᖃᕆᓪᓗᓂ ᐃᓄᒃᒥᑦ 
ᐱᐊᓂᒃᓯᓯᒪᔪᖅ ᐃᓕᓐᓂᐊᖅᕕᐊᓗᒻᒥᒃ, ᑭᓯᐊᓂᓕ ᐊᐱᖅᓱᖅᑕᐅᓚᐅᖅᓯᒪᖏᑦᑐᖅ ᐃᖅᑲᓇᐃᔮᒧᑦ, 
ᑎᑭᐅᑎᓚᐅᖅᓯᒪᖏᑦᑐᖅ ᓇᐃᑦᑐᑯᓗᓐᒧᑦ ᑎᑎᕋᖅᓯᒪᔪᓄᑦ. ᖃᓄᐃᒻᒪᑦ, ᑲᖏᖅᖠᓂᕐᒥ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᖅᑲᓇᐃᔭᖅᑐᓕᕆᔨᒃᑯᑦ, ᐊᖓᔪᖅᑳᖅ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᐅᖃᖅᑏ, ᑕᐃᒪᓐᓇᐃᑦᑐᑐᐊᖑᖏᑦᑐᖅ ᑲᖏᖅᖠᓂᕐᒥ. ᒪᓕᒐᓕᐅᖅᑎ 
ᐅᖃᕋᓱᐊᖅᑑᔮᕐᒪᑦ ᐱᑕᖃᓚᐅᕐᕆᐊᖓᓂᒃ ᐃᓄᒃᒥᑦ ᐃᖅᑲᓇᐃᔭᖅᑎᑕᐃᓐᓇᐅᓯᒪᔪᒥᒃ ᐊᕐᕌᒍᓄᑦ ᑎᓴᒪᓄᑦ. 
ᖃᐅᔨᒋᐊᕐᓂᐊᖅᐸᕋ ᑕᒪᓐᓇ, ᑭᓯᐊᓂᓕ ᐅᖃᕈᒪᓪᓗᖓ ᑭᐅᒍᓐᓇᖏᓐᓇᒪ ᐊᑕᐅᓯᕐᒧᑦ ᐃᓄᒻᒧᑦ ᑐᕌᖓᑎᓪᓗᒍ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᐅᖃᖅᑏ, ᐊᑐᐅᒐᓐᓂ 40-ᐳᓴᑐᐃᓐᓇᖓᓂᒃ ᐃᖅᑲᓇᐃᔭᖅᑐᖃᑦᑐᖅ ᒐᕙᒪᒃᑯᓐᓂ ᓄᓇᕗᒻᒥ 
ᐃᓄᓐᓂᒃ. ᐅᖃᕈᓐᓇᖅᑐᖓᓗ ᓈᓴᐅᑎᐅᔪᑦ ᐱᓯᒪᔭᕗᑦ ᐊᒻᒪᓗ ᐱᓚᐅᖅᑕᓯ ᑎᓯᐱᕆᒥ 2001 47-ᐸᓂ 
ᐃᓄᒃᓯᒪᔪᖃᓚᐅᖏᑦᑐᖅ, ᑭᓯᐊᓂᓕ ᔫᓂ 2004-ᒥ 56-ᖑᓚᐅᖅᑐᑦ. 

ᐃᓚᖏᑦ ᐃᓅᓱᒃᑐᐃᑦ ᐱᓕᒻᒪᒃᓴᔭᐅᓯᒪᔪᑦ, ᐃᖅᑲᓇᐃᔭᕈᓐᓇᖅᑐᑦ, ᐊᒻᒪᓗ ᐃᓕᓐᓂᐊᖅᕕᐊᓗᒻᒥᒃ ᐱᐊᓂᒃᓯᒪᔪᑦ 
ᐃᓚᓕᐅᔾᔭᐅᕙᓪᓕᐊᖏᑦᑐᑦ ᑎᑎᕋᖅᓯᒪᔪᓄᑦ. ᐊᐱᕆᔪᒪᓪᓗᖓ ᒥᓂᔅᑕᖓᓂᒃ ᑕᒪᑐᒥᖓ ᑕᑯᓇᖁᓪᓗᒍ ᑕᒪᒃᑯ 
ᐃᓅᓱᒃᑐᐃᑦ ᐃᖅᑲᓇᐃᔭᖅᑎᑕᐅᓕᕐᓂᐊᕐᓗᑎᒃ. ᐱᑕᖃᒻᒪᑦ ᐃᓅᓱᒃᑐᓂᒃ ᐊᐅᓚᐸᓪᓕᐊᓂᐊᖅᑐᓂᒃ 
ᐃᖅᑲᓇᐃᔮᖅᑖᕈᓐᓇᖏᓐᓇᒥᒃ ᑲᖏᖅᓕᓂᕐᒥ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᖅ ᓗᐃ ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᑐᒧᖓᓕ ᓈᓴᐅᑎᓄᑦ, ᔫᓂ 30, 2004-ᒥ, 
ᐅᖃᐅᓯᕆᖅᑲᐅᔭᕋᓕ ᑖᓐᓇ, ᑭᓯᐊᓂᓕ ᐅᖃᕈᒪᓪᓗᖓ ᐅᓂᒃᑳᓕᐅᖃᑦᑕᕋᑦᑕ ᑎᓴᒪᐃᕋᑦᑐᑕ ᐊᕐᕌᒍᒥ ᒐᕙᒪᒃᑯᑦ 
ᐃᖅᑲᓇᔭᖅᕕᐅᔪᓄᑦ. 
 
ᓯᑎᐱᕆᒥ 2004, ᐅᖃᕈᒪᓪᓗᖓ, ᖃᖏᖅᖠᓂᕐᒥ 297-ᐸᐅᓚᐅᖅᑐᑦ ᐃᖅᑲᓇᐃᔮᑦ ᐊᑐᐃᓐᓇᐅᔪᑦ, ᑭᓯᐊᓂᓕ 
ᐅᓪᓗᒥᒧᑦ ᐃᓐᓄᑕᐃᓐᓇᕆᔪᓐᓇᖏᑕᕗᑦ, ᑎᑭᑦᑐᒍ ᓯᑎᐱᕆ 2004. ᐊᒃᓱᓪᓕ ᐃᓐᓄᒃᓯᓯᒪᔪᒍᑦ 234-ᓂᑦ, ᐊᒻᒪᓗ 
ᓱᓕ 63-ᖑᓪᓗᑎᒃ ᐃᓄᖃᖏᑦᑐᑦ. 
 
ᐊᑕᐅᓯᕐᓕ ᖁᕕᐊᒋᓪᓚᕆᑦᑕᕋ ᐱᑕᖃᒻᒪᑦ ᐃᓄᓐᓂᒃ ᓄᓇᑖᖃᑕᐅᓯᒪᔪᓂᒃ, 117-ᖑᓪᓗᑎᒃ ᓄᙳᐊᓂ ᓯᑎᐱᕆ 
2004, ᐊᒻᒪᓗ 60-ᐳᓴᒋᒻᒪᒍ ᐃᖅᑲᓇᐃᔮᑦ ᐃᓐᓄᒃᓯᒪᔪᑦ ᐃᓄᓐᓄᑦ ᓄᓇᑖᖃᑕᐅᓯᒪᔪᓄᑦ. 
 
ᐊᓯᖏᓐᓂᓕ ᓄᓇᓕᓐᓂ ᐳᓴᓐᑎᖓ ᐊᑦᔨᒌᖏᑦᑐᖅ ᐊᒥᓲᓂᖏᓐᓄᑦ ᐃᖅᑲᓇᐃᔮᑦ ᐃᓐᓄᒃᑕᐅᓯᒪᔪᑦ 
ᓄᓇᑖᖃᑕᐅᓯᒪᔪᓄᑦ, ᑭᓯᐊᓂ ᓂᕆᐅᑦᑎᐊᖅᐳᖓ ᑕᑯᓛᕆᐊᔅᓴᖅ ᐅᓄᖅᓯᕚᓪᓕᖅᓯᒪᔪᓂᒃ ᓈᓴᐅᑎᓂᒃ ᑕᒪᑐᒧᖓ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑭᓯᐊᓂᓕ ᖁᕕᐊᓱᙱᓐᓇᒪ ᓈᓴᐅᑎᓄᑦ. 115-ᖑᓚᐅᕐᒪᑕ ᐃᓄᐃᑦ ᔫᓂᒥ. 
ᑎᓯᐱᕆ 2000ᒥ, 115-ᖑᓚᐅᖅᑐᑦ, ᐊᒻᒪ ᔫᓂ 2004-ᒥ ᐅᖃᖅᑲᐅᒐᒪ ᐅᕙᖓ ᐅᖃᐅᓯᒃᓴᖏᓐᓂᑦ, 
ᐊᓯᔾᔨᖅᓯᒪᖏᒻᒪᑕ. 
 
ᑖᓐᓇ ᐱᐅᓯᕚᓕᖅᓯᒪᖏᑦᑐᖅ ᐊᓯᔾᔨᖅᓯᒪᖏᑉᐸᑕ ᐊᒥᓲᓂᖏᓐᓂ. ᐅᖃᐅᑎᔪᒪᔭᕋ ᐊᖓᔪᖅᑳᖅ ᐱᔪᓐᓇᕐᓂᖏ 
ᓈᒻᒪᑉᐸᑕ, ᑎᒃᑯᐊᓯᑦᑎᐊᒻᒪᕆᔪᓐᓇᕋᕕᑦ. 
 
ᐊᖓᔪᖅᑳᖑᓪᓗᑎ, ᑎᒃᑯᐊᓯᓗᑎ ᐱᓇᓱᐊᖅᑕᐅᖏᓪᓗᑎ. ᑕᐃᒪᐃᒍᓐᓇᖅᑐᑎ ᐊᖏᓕᓪᕚᓕᓂᐊᕐᒪᑦ ᐊᒥᓲᓂᖏ 
ᓄᓇᑖᖃᑕᐅᓯᒪᔪᑦ ᓄᓇᕗᒻᒥ ᒐᕙᒪᒃᑯᖏᓐᓂ.ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑕᐹᖅᔪᒃ. 
 
ᐊᖓᔪᖅᑳ ᓗᐃ ᑕᐹᖅᔪᒃ: (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᕕᐊᓱᑦᑎᐊᒻᒪᕆᒃᑲᔭᖅᑐᖓ 
ᑎᒃᑯᐊᖅᓯᑐᐃᓐᓇᕐᓗᖓ ᐊᒻᒪ ᓄᓇᑖᖃᑕᐃᓯᒪᔪᑦ 100ᐳᓴᓐᒥ ᓄᓇᕗᑦ ᒐᕙᒪᒃᑯᖏᓐᓃᓕᕐᓗᑎ. ᑕᑯᒍᒪᒐᔭᖅᑐᖓ 
ᖁᕙᕆᐊᕐᓗᑎ ᐊᒥᓲᓂᖏ, ᑭᓯᐊᓂᓕ ᐅᖃᖅᑎ, ᒪᓕᒐᖃᕋᑦᑕ ᐊᒻᒪ ᐊᑐᐊᒐᖃᖅᑐᑕ. 
 
ᐊᑐᐊᒐᖃᕋᑦᑕ ᒪᓕᒋᐊᖃᖅᑕᑎᓐᓂ. ᒪᓕᒋᐊᖃᕋᑦᑎᒍ. ᐊᐱᖅᑐᓂᒃᑰᕆᐊᖃᕋᑦᑕ ᐊᒻᒪ ᐊᑎᕐᓂ ᓄᐊᑦᑎᓗᑕ ᐊᒻᒪ 
ᐊᓯᖏᑦ. ᐊᑐᕆᐊᖃᕋᑦᑎᒍ ᐊᑐᐊᒐᐃᑦ ᐊᒻᒪ ᒪᓕᑦᑕᐅᔭᕆᐊᓖᑦ ᐊᒻᒪ ᓯᖁᒥᒍᒪᖏᓇᑦᑎᒍ ᓇᒻᒥᓂ ᐊᑐᐊᒐᕆᔭᕗ. 
 



ᐊᐃᕝᕕᖅ ᓄᕕᐱᕆ 23, 2004 ᓄᓇᕗᒻᒥ ᒪᓕᒐᓕᐅᕐᕕᖕᒧᑦ ᑲᑎᒻᒪᔾᔪᑏᑦ    
 

 

282 

ᐃᖅᑲᓇᐃᔭᖅᑎᑖᓂᕐᒥ ᐊᑐᕆᐊᖃᕋᑦᑕ. ᐃᕝᕕᑦ ᐃᓱᒫᓘᑎᒋᔭᖓᓂ ᐃᕝᕕᑦ ᒥᓂᔅᑕᐅᕕᖃᕐᕕᖓᓂ, ᑕᑯᓂᐊᖃᑦᑕᕋᑦᑕ 
ᓇᓖᕌᕋᒃᓴᓂ ᐊᖓᔪᖅᑳᑦ ᑲᑎᒪᓂᖃᖅᑎᓪᓗᒋ ᐊᒻᒪ ᐋᒡ ᐅᖃᖅᕋᔭᖏᑦᑐᒍ ᑎᒃᑯᐊᖅᓯᔭᕆᐊᖃᖅᑐᒍ ᐅᐱᓐᓇᕋᓂ 
ᐃᖅᑲᓇᐃᔮᖅᑖᕈᒪᒻᒪ. 
 
ᑭᓯᐊᓂᒃᑲᓐᓂᖅ, ᓇᓗᓇᐃᕈᒪᔭᕋ ᐊᑐᐊᒐᖃᕋᑦᑕ ᒪᓕᒋᐊᓕᑦᑎᓐᓂ ᐊᒻᒪ ᐃᖅᑲᓇᐃᔭᖅᑎᑖᕐᓂᐅᔪᒥ ᐊᒻᒪ ᐊᓯᖏ. 
ᑭᓯᐊᓂ ᑕᑯᔪᒪᔪᖓ ᐊᒥᓱᕈᕆᐊᕐᓂᖏᓐᓂ ᓄᓇᑖᖃᑕᐅᓯᒪᔪᑦ ᐃᖅᑲᓇᐃᔮᖅᑖᕐᓗᑎ ᓄᓇᕗᑦ ᒐᕙᒪᖏᓐᓂ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᖂᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᐱᓐᓇᕋᓂ, ᑕᑯᔪᒥᓇᖅᑐᑦ ᐊᑭᑦᑐᕋᐅᑎᓂ ᐊᑐᖅᑕᐅᓗᓂ. 
 
ᐊᐱᕆᔪᓐᓇᖅᑕᐃᑦ ᓯᕗᓕᖅᑎ ᑎᒃᑯᐊᖅᓯᑐᐃᓐᓇᕈᓐᓇᕐᒪᖔᕐᐱᑦ ᐃᓂᐅᔪᒧ ᐊᑯᓂ ᐃᓄᖃᖏᑦᑐᒥ. 
ᖃᐅᔨᒪᓂᖃᑦᑎᐊᕈᓂ ᐃᓅᔪᖅ, ᑎᒃᑯᐊᖅᓯᑐᐃᓐᓇᕈᓐᓇᖅᑐᑎ. ᓇᓗᓇᐃᖅᓯᔪᓐᓇᖅᐲᑦ ᒪᓕᒐᓕᐅᕐᕕᒻᒥ 
ᐊᐱᕆᓂᐊᕋᕕᐅᒃ ᓯᕗᓕᖅᑎ? 
 
ᒪᕐᕈᓐᓂ ᐊᑐᕋᒃᓴᖅᑕᖃᕐᒪᑦ. ᐋᓐᓂᐊᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᑖᕈᒪᑉᐸᑕ, ᐱᓕᕆᖃᑎᖃᕈᓐᓇᖅᑐᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓂ ᕿᒥᕈᑕᐅᓗᓂ ᐃᓂᐅᔪᖅ, ᐅᕝᕙᓘᓐᓃᑦ ᐊᕕᒃᑐᖅᓯᒪᔪᓂ ᐃᖅᑲᓇᐃᔭᖅᑎᑖᕈᒪᑉᐸᑕ 
ᐃᓂᐅᔪᒥ ᐃᓄᖃᖏᑦᑐᒥ, ᒥᓂᔅᑕᐅᕕᖃᕐᕕᐅᔫᒃ ᐱᓕᕆᖃᑎᒌᒍᓐᓇᖅᑐᑦ, ᑭᓯᐊᓂ ᐃᖅᑲᓇᐃᔭᖅᑐᓕᕆᔨᒃᑯᑦ 
ᐃᑲᔪᕐᓯᓗᑎ ᐊᓯᖏᓐᓂ ᐱᓕᕆᕕᐅᔪᓂ ᐃᖅᑲᓇᐃᔮᒧ ᐃᓂᐅᔪᑦ ᐱᔭᐅᓕᕋᐃᑉᐸᑕ. 
 
ᑭᓯᐊᓂᓕ, ᐅᖃᐅᑎᔪᓐᓇᕆᒃᑭᑦ ᐱᐅᓯᒋᐊᕐᓂᐊᖅᑐᖅ ᐊᒻᒪ ᐊᖏᓪᓕᒋᐊᕐᓗᑎ ᐳᓴᓐᒋᔭᖏ ᓄᓇᑖᖃᑕᐅᓯᒪᔪᑦ 
ᓄᓇᕗᑦ ᒐᕙᒪᒃᑯᖏᓐᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄ, ᑐᑐ. 
 
ᐊᐱᖅᑯᑦ 069 - 2(2): ᓇᓗᓇᐃᖅᑕᐅᓂᖏ ᐊᐅᓚᑕᐅᑲᒻᒪᓐᓂᖏ ᑮᓇᐅᔭᐃᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑭᐅᓗᒍ ᐊᖓᔪᖅᑳᖅ ᐆᒻᒪᖅᑯᑎᓕᕆᓂᕐᒧ ᐅᖃᖅᓯᒪᒻᒪᑦ, ᐅᕙᓐᓄ ᐊᓂᔪᖃᖅᑐᖅ. 
 
ᐊᐱᖅᑯᑎᒋᓂᐊᖅᑕᕋ ᓯᕗᓕᖅᑎᒧ. ᐅᖃᖅᑎ, ᐊᖓᔪᖅᑳᖅ ᐅᖃᖅᓯᒪᒻᒪᑦ ᐊᐅᓚᑕᐅᑲᒻᒪᓂᖏᓐᓅᖏᑦᑐᖅ ᐃᓚᖓ 
ᑯᐊᐳᕇᓴᐅᑉ ᐅᕝᕙᓘᓐᓃᑦ ᐊᖓᔪᖅᑳᒧ, ᓂᕈᐊᖅᑕᐅᓯᒪᔪᓄ ᐊᔭᐅᕆᐊᖅᓂᖏᓐᓄ ᐅᕝᕙᓘᓐᓃᑦ ᑕᐃᒪᐃᑦᑐᒐᓚᐃᑦ, 
ᑕᐃᒪᐃᒃᑲᓗᐊᖅᑎᓪᓗᒍ ᑲᓇᑕᒥ ᑮᓇᐅᔭᓂ ᖃᐅᔨᓴᖅᑎᒻᒪᕆᐅᑉ ᐅᓂᒃᑳᖓᓂ, ᐊᒥᓱᒐᓚᐅᒻᒪᑕ ᑕᕝᕙᓂ... 
ᐊᐅᓚᑕᐅᓂᖏ ᑲᑎᒪᔩᑦ.. 
 
ᐅᖃᐅᓯᕆᓂᐊᖅᑲᕋ ᑎᑎᕋᖅᓯᒪᔪᖅ 125: "ᑯᐊᐳᕇᓴᐅᔪᖅ ᓴᓐᖐᒃᓯᒪᒻᒪ ᑮᓇᐅᔭᓕᕆᓂᑦᑎᒍ ᐊᐅᓚᑕᐅᓂᖏᓐᓄ 
ᐊᒻᒪ ᑮᓇᐅᔭᓕᕆᓂᕐᒧ ᐊᑐᖅᑕᐅᕙᑦᑐᑦ. ᐊᖓᔪᖅᑳᖑᔪᑦ ᐃᓄᐃᑦ ᑕᒪᔅᓱᒥᖓ ᑯᐊᐳᕇᓴᑉ ᖃᓄᐃᓕᖓᓂᖓᓂᒃ 
ᖃᐅᔨᒪᒋᐊᓕᒥᓂᐅᒐᓗᐊᑦ ᑭᓯᐊᓂᓕ ᖃᐅᔨᓚᐅᖅᓯᒪᓐᓂᙱᑦᑐᑦ. ᖃᐅᔾᔨᐊᓪᓚᓐᓂᙱᒻᒪᑕ 
ᖃᓄᐃᓕᐅᕈᑎᖃᕋᓱᐊᕋᑎᓪᓗ ᐱᒻᒪᕆᐅᔪᓂᒃ ᐅᔾᔨᖅᓱᕈᑕᐅᔭᕆᐊᓕᓐᓂᒃ ᑮᓇᐅᔭᖁᑎᖏᑦ 
ᑲᑕᑉᐸᓪᓕᐊᓕᖅᑎᓪᓗᒋᑦ.” 

ᑭᖑᓪᓕᑦ ᑎᑎᕋᖅᑕᐅᓯᒪᔪᑦ ᐅᖃᐅᓯᖃᙳᓱᒻᒪᑕ ᖁᔭᓈᖅᓯᔪᒥᓂᐅᓂᖏᓐᓂᒃ ᐊᑐᙲᓐᓇᖅᑐᒥᓂᐅᓪᓗᑎᒃ 
ᐃᑲᔫᑎᓂᒃ ᐃᓚᒋᐊᕈᑎᓂᒃ, ᒥᓂᔅᑕᐅᔪᖅ ᖁᔭᓈᖅᓯᓂᕐᒪᑦ ᐃᑲᔫᑎᓂᒃ ᐃᓚᒋᐊᕈᑎᓂᒃ, 
ᐊᒥᒐᖅᓯᔪᒥᓂᐅᒐᓗᐊᖅᑎᓪᓗᒋᑦ 4-ᒥᓂᓕᐊᓐᓂᒃ, ᐱᓛᕐᓂᐊᖅᓯᒪᔭᖏᓐᓂᒃ ᑐᓂᓯᔭᐅᓚᐅᖅᓯᒪᙱᒻᒪᕆᑦᑎᓪᓗᒋᑦ 
ᓱᓕ. 
 
ᑎᑎᕋᖅᓯᒪᔪᖅᑕᖃᒃᑲᓐᓂᕆᕗᖅ ᐅᖃᐅᓯᖃᖅᑐᑎᒃ ᖃᓄᐃᓕᒍᒫᕐᓂᐊᖅᓯᒪᔪᓂᒃ, ᑲᑎᒪᔨᕋᓛᑦ ᐊᐅᓚᑦᑎᔨᖏᑦ 
ᐊᖏᖅᑐᒥᓂᐅᓪᓗᑎᒃ, ᑭᒡᒐᑐᖅᑕᐅᓪᓗᓂ ᐊᐅᓚᑦᑎᔨᐅᔪᑦ ᐃᖅᑲᓇᐃᔭᖅᑏᑦ, ᓂᕆᐅᓐᓂᖃᑐᒥᓂᐅᓪᓗᑎᒃ 
ᖃᑭᔭᒋᐊᒃᑲᓐᓂᕐᓂᐊᖅᑐᒋᓪᓗᑎᑦ $2.7 ᒥᓕᐊᓐᓂᒃ ᐊᒻᒪᓗ $1.6 ᒥᓕᐊᖑᔪᓂᓪᓗ ᒪᕐᕉᒃ ᐅᑭᐅᒃ 
ᐊᓂᒍᖅᓯᒪᓕᖅᐸᑎᒃ, ᑭᓯᐊᓂᓕ ᔭᒐᐃᔪᒥᓂᐅᕗᑦ $13.1 ᒥᓂᓕᐊᓂᒃ. 
 
ᑕᒪᒃᑯᐊ ᐊᒥᓱᒻᒪᕆᐅᒻᒪᑕ ᔭᒐᑕᒥᓂᐅᔪᑦ. ᑎᑎᖅᑲᓕᐅᖅᑕᐅᖃᑦᑕᖅᑐᒥᓂᐅᒐᓗᐊᖅ ᐅᔾᔨᖅᓱᖁᔭᐅᑦᑎᐊᖅᑐᓂᒃ 
ᐊᔾᔨᖏᑦ ᑎᑎᖅᑲᑦ ᑲᑎᒪᔨᕋᓛᓄᑦ ᑐᓂᔭᐅᕙᑦᑐᑎᑦ. ᐊᓯᖏᓐᓂᑦᑕᐅᖅ ᑮᓇᐅᔭᖅᑐᓗᐊᕈᑎᑕᖃᖅᑑᕐᔫᔮᕐᓂᖏᓐᓂᒃ 
ᐱᑕᖃᕐᓂᕋᓗᐊᕆᕗᖅ, ᐱᔾᔪᓯᐊᖅᑎᑕᒥᓂᐅᑐᐃᓐᓇᖅᑐᑎᓪᓗ ᑮᓇᐅᔭᓂᑦ ᑲᑎᒪᔨᕋᓛᑦ ᐊᐅᓚᑦᑎᔨᖏᑦ. 
ᑮᓇᐅᔭᓕᕆᔨᒻᒪᕆᓐᓂᒃ ᐃᖅᑲᓇᐃᔮᖅᑖᖅᑎᑦᑎᒋᐊᓕᒥᓂᐅᔪᑦ ᖃᐅᑕᒫᖅᓯᐅᑎᖏᑕ 
ᑮᓇᐅᔭᓕᕆᔭᐅᔭᕆᐊᖃᕐᓂᖏᓐᓄᑦ. 
 
ᑕᒪᓐᓇᓕ ᐊᐅᓚᑎᑦᑎᑲᒻᒪᓐᓂᐅᙱᒃᑯᓂ, ᖃᐅᔨᒪᙱᓚᕋᓕ ᑭᓱ ᐊᐅᓚᑎᑦᑎᑲᒻᒪᓐᓂᐅᔪᑉ ᑐᑭᖓᑦ. ᑕᐃᒪᖃᐃ 
ᐊᖓᔪᖅᑳᑉ ᐃᐊᑦ ᐱᑯᑉ ᐅᖃᐅᓯᕆᔪᔭᖓᑦ, ᐊᐅᓚᑦᑎᔨᒻᒪᕆᒃ ᑲᒪᓚᐅᖅᓯᒪᒐᓗᐊᕐᒪᑦ ᑕᒪᔅᓱᒥᖓ 
ᐱᒋᐊᖅᑐᒥᓂᐅᑎᓪᓗᒋᑦ ᑲᒪᒋᒋᐊᙵᖅᑕᒥᓂᐅᕆᓪᓗᓂᐅᒃ.. ᐱᑲᒻᒪᒃᓯᒪᔪᒥᓂᐅᑎᓪᓗᒋᓪᓕ, ᓯᕗᓕᖅᑎᐅᔪᖅ 
ᐊᐱᕆᔪᒪᕙᕋ ᖃᓄᖅ ᖃᐅᔨᒪᑎᑦᑎᐊᕈᓐᓇᕋᔭᕐᒪᖔᖅ ᐅᕙᑦᑎᓐᓂᒃ ᑕᐃᔅᓱᒪᓂ ᐋᖅᑭᑦᑕᐅᔪᓐᓇᕐᓂᙱᑉᐸᓪᓕ, 
ᐊᒻᒪᓗ ᐊᑲᐅᙱᑦᑐᒨᖅᑎᑐᐃᓐᓇᖅᑐᒥᓂᐅᓪᓗᑎᒃ ᓇᒻᒥᓂᖅ ᒫᓐᓇᐅᔪᖅ, ᖃᓄᕐᓕ ᐅᑉᐱᕈᓱᓕᖅᑎᑦᑎᒍᓐᓇᖅᐱᑎᒍᑦ 
ᒫᓐᓇ ᐋᖅᑭᒃᓱᐃᒋᐊᙳᓱᒻᒪᑕ? 
 
ᐊᑕᐅᓯᖅ ᐅᖃᐅᓯᐅᔪᖅ ᑐᓴᖅᐸᑦᑕᕋ ᑕᖅᑲᒃᑯᓇᙵᑦ.. ᖃᐅᔨᒪᔪᖓ ᐊᒥᓱᑦ ᐃᓄᐃᑦ ᓈᒻᒪᒃᓴᓕᕈᒪᒐᓗᐊᕐᒪᑕ ᐊᒻᒪᓗ 
ᖃᐅᔨᒪᑦᑎᐊᓕᕈᒪᓪᓗᑎᑦ ᐱᓕᕆᐊᕆᔭᐅᔪᓂᒃ, ᑖᒃᑯᐊ ᐃᖅᑲᓇᐃᔮᒥᓂᒃ ᐱᓕᕆᐊᖃᑦᑎᐊᓕᕐᒪᑕ. 
 
ᓇᓗᓇᐃᔭᐃᕕᐅᑐᐃᓐᓇᕈᒪᔪᖓ ᖃᓄᖅ ᓯᕗᓕᖅᑎᐅᔪᖅ ᑕᒪᔅᓱᒥᖓ ᐋᖅᑮᒐᔭᕐᒪᖔᖅ, ᒫᓐᓇᐅᔪᖅ ᒐᕙᒪᕆᒻᒪᒍ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᓄᑖᕐᓄᑦ ᐃᖅᑲᓇᐃᔭᖅᑎᓄᑦ ᐊᐅᓚᑕᐅᓕᖅᑐᖅ ᑕᒪᓐᓇ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᑎ, ᓄᑖᖑᔪᑦ ᐃᖅᑲᓇᐃᔭᖅᑎᑦ ᐊᐅᓚᑦᑎᔨᐅᔪᑦ 
ᐃᖅᑲᓇᐃᔭᖅᑎᒥᓂᑐᖃᒃᓴᐃᓐᓇᐅᙱᒻᒪᑕ? ᐊᖓᔪᖅᑳᖅ ᐃᐊᑦ ᐱᑯ ᓇᓗᓇᐃᖅᓯᕋᑖᕐᒪᑦ ᑕᒪᔅᓱᒥᖓ 
ᑲᒪᔪᒥᓂᐅᓂᕋᖅᑐᓂ ᐱᒋᐊᕋᑖᖅᑐᒥᓂᐅᑎᓪᓗᒋᑦ. ᓇᓗᓇᐃᖅᓯᖅᑲᐅᒻᒪᓪᓗ ᒫᓐᓇᐅᓕᖅᑐᖅ ᐊᐅᓚᑦᑎᔨᒻᒪᕆᖓᑦ 
ᑲᑎᒪᔨᕋᓛᖑᖃᑕᐅᕙᓚᐅᖅᓯᒻᒪᒻᒪᑦ ᐊᒻᒪᓗ ᑕᒪᓐᓇ ᑲᒪᒋᓚᐅᖅᓯᒪᓪᓗᓂᐅᓪᓗ ᐱᒋᐊᕋᑖᖅᑐᒥᓂᐅᑎᓪᓗᒍ ᐊᒻᒪᓗ 
ᐃᑯᒪ I, ᐊᒻᒪᓗ ᐃᑯᒪ II ᐅᓂᒃᑳᓕᐊᕆᓯᒪᙱᒻᒪᒋᑦ ᐊᒻᒪᓗ ᐱᓕᕆᐊᖃᓚᐅᖅᓯᒪᓪᓗᓂ ᒥᓂᔅᑕᑉ 
ᑐᖏᓕᕆᔭᐅᓚᐅᖅᓯᒪᙱᒻᒪᑦ ᐊᐅᓚᑦᑎᔨᒃᑯᓐᓄᑦ ᒐᕙᒪᓕᕆᔨᒃᑯᓐᓄᓪᓗ. 
 
ᑕᐃᒪᐃᒻᒪᑦ, ᓄᑖᕐᒥᒃ ᐃᖅᑲᓇᐃᔮᒃᓴᖃᖅᑐᒃᓴᐅᓕᖅᑐᖅ ᑭᓯᐊᓂᓕ ᓄᑖᖑᙱᒻᒪᑕ ᐊᐅᓚᑎᑦᑎᔨᖏᑦ 
ᑲᒪᖃᑦᑕᕇᓚᐅᖅᓯᒪᔪᑦ. ᓯᕗᓕᖅᑎᐅᔪᖅ ᐊᐱᕆᒃᑲᓐᓂᑐᐃᓐᓇᕐᓂᐊᓕᖅᐸᕋ ᐅᕙᑦᑎᓐᓄᑦ 
ᐅᑉᐱᕆᔭᐅᔾᔪᑎᒃᓴᖃᕈᓐᓇᕋᔭᕐᒪᖔᖅ ᓱᒻᒪᑦ ᑕᒪᒃᑯᐊ ᐃᓄᐃᑦ ᐋᖅᑮᒍᓐᓇᕐᓂᐊᖅᑐᒋᓪᓗᓂᒋᑦ ᑕᒪᔅᓱᒥᖓ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐹᓪ ᐅᑲᓕᖅ. 

ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐊᔾᔨᒋᙱᒻᒪᒋᑦ ᖃᐅᑕᒫᑦ ᑲᒪᒋᔭᐅᔭᕆᐊᓖᑦ ᐊᒻᒪᓗ ᐊᐅᓚᑦᑎᓗᓂ 
ᐊᓯᐊᓂᒃ ᐱᓕᕆᕝᕕᒻᒦᓪᓗᓂ. ᑕᐃᒪᐃᒻᒪᑦ, ᓄᑖᕐᒥᒃ ᐊᐅᓚᑦᑎᔨᖃᓕᖅᐳᒍᑦ. ᒫᓐᓇᐅᔪᖅ ᐊᖓᔪᖅᑳᕆᔭᐅᔪᖅ 
ᑐᖏᓕᕆᓚᐅᖅᓯᒪᒐᒃᑯ, ᐊᒻᒪᓗ ᖃᐅᔨᒪᕗᖓ ᓯᓚᑐᓂᖃᕐᒪᑦ ᐊᐅᓚᑦᑎᔪᓐᓇᑦᑎᐊᕐᒪᓪᓗ ᖃᐅᑕᒫᑦ 
ᑲᒪᒋᔭᐅᒋᐊᓕᓐᓂᒃ.  
 
ᑕᐃᒪᐃᒻᒪᑦ, ᐃᖅᑲᓇᐃᔮᖅᑖᖅᓯᒪᓕᖅᐳᖅ ᑕᑎᒋᑦᑎᐊᕋᒃᑭᑦ ᐊᐅᓚᑦᑎᔨᐅᔾᔪᓯᖏᑦ ᐊᒻᒪᓗ ᑕᒪᓐᓇ ᑯᐊᐳᕇᓴᖑᔪᖅ 
ᐋᖅᑭᑦᑎᐊᕈᓐᓇᕐᒪᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋ ᓯᕗᓕᖅᑎᐅᔪᖅ ᑭᐅᔪᓐᓇᕋᑖᕐᒪᑦ, ᑭᓯᐊᓂᓕ ᐳᐃᒍᐃᕋᑖᕐᒪᑦ ᐃᓄᒻᒥᒃ. 
ᖃᐅᔨᔪᒪᑐᐃᓐᓇᖅᑐᖓ ᓱᒻᒪᑦ ᐅᑉᐱᕈᓱᓐᓂᖃᕐᒪᖔᖅ ᐊᒻᒪᓗ ᒥᓂᔅᑕᐅᔪᖅ ᖃᐅᒻᒪᖅᑯᑎᓕᕆᔨᒃᑯᓐᓄᑦ 
ᐋᖅᑮᔪᓐᓇᕐᓂᐊᕐᒪᖔᖅ, ᒥᓂᔅᑕᐅᓚᐅᖅᓯᒪᒐᓗᐊᕐᒪᑦ ᐱᒋᐊᓕᕋᑖᖅᑎᓪᓗᒋᑦ, ᐊᐅᓚᑦᑎᔪᓐᓇᑦᑎᐊᕐᓂᙱᑉᐸᑦ 
ᑎᓴᒪᓂᒃ ᐅᑭᐅᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᖃᐅᑕᒫᑦ ᖃᓄᐃᓕᐅᕈᑕᐅᔪᑦ ᖃᐅᔨᔪᓐᓇᖃᑦᑕᙱᒻᒪᒋᑦ ᒥᓂᔅᑕᑉ. 
ᐅᑉᐱᕈᓱᒃᑲᒪ ᐊᖓᔪᖅᑳᖅ ᐃᐊᑦ ᐱᑯ ᐃᑲᔪᕈᓐᓇᕐᒪᑎᒍᑦ ᐱᔭᕆᐊᓕᓐᓂᒃ ᐊᑲᐅᙱᓕᐅᕈᑎᐅᔪᓂᓪᓗ. 
 
ᐅᑉᐱᕈᓱᑉᐳᖓ ᒥᓂᔅᑕᐅᔪᖅ ᐊᓄᓪᓚᒃᓯᒪᒻᒪᑦ ᑕᒻᒪᕈᑎᒋᓯᒪᔭᒥᓂᒃ; ᐃᓕᑉᐸᓪᓕᐊᓪᓗᓂ ᒥᓂᔅᑕᐅᒻᒪᑦ. 
ᒥᓂᔅᑕᕆᔭᐅᒻᒪᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐃᓕᒋᐊᖃᑦᑐᖅ ᑕᐃᒪᖓᓕᒫᖅ. ᐃᓕᑉᐹᓕᖅᓯᒪᓕᖅᑐᕐᓕ 
ᐊᑐᖅᓯᒪᔭᖓᒍᑦ ᐊᒻᒪᓗ ᑭᖑᓪᓕᒃᑯᑦ ᐱᕕᖃᑦᑎᓂᐊᖅᐸᕋ ᖃᐅᔨᑎᑦᑎᓗᓂ ᓄᓇᕗᒻᒥᐅᑕᓂᒃ 
ᐱᓕᕆᑦᑎᐊᕈᓐᓇᓂᖅᓴᐅᓗᓂ ᑕᐃᒃᓱᒪᓂᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᐃᓛᖃᐃ ᓱᓕᓂᖅᑕᖃᑦᑐᖅ ᐅᖃᑦᑕᓐᓄᑦ ᐃᓕᓴᐃᒍᓐᓇᖏᓐᓇᕕᑦ ᕿᒻᒥᑐᖃᐅᔪᒥᒃ 
ᓄᑖᓂᒃ ᐊᑐᖅᑕᐅᒍᓐᓇᖅᑐᓂᒃ. ᑕᐃᒪᓕ, ᒥᓂᔅᑕ ᐊᔪᙱᓂᖅᓴᐅᖁᕙᕋ ᑭᖑᓪᓕᕐᒥ. 
 
ᐊᐱᕆᔪᒪᑐᐃᓐᓇᖅᑐᖓ ᓯᕗᓕᖅᑎᒥᒃ. ᑕᒪᓐᓇ ᐊᓪᓚᒡᕕᖓᑎᒍᑦ ᖃᐅᔨᒪᓇᓱᒃᑕᐅᓂᐊᕐᒪᖔᖅ ᐊᓯᔾᔨᕈᓐᓇᑕᒻᒪᖔᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᒋᐊᖅᓯᒪᔭᕗᑦ; ᐊᓯᔾᔨᓐᓂᕆᓂᑐᐃᓐᓇᐅᖏᑦᑐᒃᑯ 
ᐊᐅᓚᑦᑎᓂᒃᑯᑦ, ᑭᓯᐊᓂᓕ ᐱᓕᕆᕕᓕᐅᖅᓯᒪᔪᒍᑦ ᑲᒪᒋᔭᖃᕐᓂᐊᖅᑐᒥᒃ ᐃᓘᓇᖏᓐᓂᒃ ᒐᕙᒪᒃᑯᑦ 
ᑯᐊᐳᕇᓴᖏᓐᓂᒃ, ᐊᒻᒪᓗ ᐃᓘᓇᑎᒃ ᐱᓕᕆᕕᐅᔪᑦ ᒐᕙᒪᒃᑯᓐᓂ. 
 
ᑖᓐᓇ ᐃᓚᒋᔭᖓ ᑐᒃᓯᕋᐅᑎᐅᓯᒪᔪᖅ ᑮᓇᐅᔭᓂᒃ ᖃᐅᔨᓴᖅᑎᒻᒪᕆᐅᑉ, ᐊᒻᒪᓗ ᐱᓕᕆᐊᕆᒋᐊᖅᓯᒪᑦᑎᐊᖅᑕᕗᑦ. 
ᓱᓕᓗ ᖃᐅᔨᒪᓇᓱᐊᖏᓐᓇᖅᑐᑕ ᑖᒃᑯᓂᖓᑑᖏᑦᑐ ᒐᕙᒪᒃᑯᑦ ᑯᐊᐳᕇᓴᖏᓐᓂᒃ, ᑖᒃᑯᓂᖓᓕᒫᖅᑕᐅᖅ 
ᐱᓕᕆᕕᐅᔪᓂᒃ ᐊᐅᓚᑕᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᒃᑑᑎᐊᕐᒧᑦ, ᐲᑕᓴᓐ. 

ᐊᐱᖅᑯᑦ 070 - 2(2): ᐃᖅᑲᑦᑐᐃᕕᓕᕆᓂᖅ ᓄᓇᕗᒻᒥ 
 
ᐲᑕᓴᓐ: ᖁᐊᓇᖅ, ᐅᖃᖅᑏ. ᐊᐱᖅᑯᑎᒐ ᒥᓂᔅᑕᖓᓄᑦ ᐃᖅᑲᑦᑐᐃᕕᓕᕆᔨᒃᑯᑦ. ᐅᓐᓄᖓᓂ ᓯᑎᐱᕆ 30 ᐊᒻᒪᓗ 
ᐅᓪᓛᖓᓂ ᓄᕕᐱᕆ 1, ᑎᓴᒪᑦ ᐊᕐᓇᐃᑦ ᓄᓇᒋᔭᓐᓂ ᖁᓄᔪᓐᓂᐊᖅᑕᐅᓚᐅᕐᒪᑕ ᐊᒻᒪᓗ ᐋᓐᓂᑎᖅᑕᐅᒻᒪᕆᒃᑯᑐᒃ 
ᐅᓗᕆᐊᓇᓪᓚᕆᑦᑐᒧᑦ ᐋᓐᓂᖅᑎᕆᔪᒧᑦ ᐊᓂᕋᑖᕐᓂᑯ ᐊᓄᓪᓚᒃᓰᕕᒻᒥᒃ ᐊᑦᔨᐸᓗᖏᓐᓄᑦ ᑎᒍᔭᐅᓯᒪᔾᔪᑎᓕᒥᓂᖅ 
ᐅᐊᑦᑎᐊᕉᓗᐊᖏᑦᑐᖅ; ᐃᒪᐃᓕᖅᑎᓪᓗᒍᖃᐃ ᐊᕐᕌᓂ. 
 
ᐃᓚᖓ ᐊᕐᓇᐅᑉ ᐊᒃᓱᒻᒪᕆᐊᓗᒃ ᐋᓐᓂᑎᖅᑕᐅᔪᒥᓂᐅᓪᓗᓂ. ᐅᖃᖃᑎᖃᓚᐅᕐᕋᒪ ᐋᓐᓂᐊᓯᐅᖅᑎᒥᒃ ᑕᐃᑲᓂ 
ᐅᖃᓚᐅᖅᑐᓂ ᑎᓪᓘᔭᐃᓐᓇᐅᓂᕋᑦᑐᓂᐅᒃ ᐊᒻᒪᓗ ᐋᓐᓂᑎᖅᑕᐅᓯᒪᓂᕋᑦᑐᓂᐅᒃ. 
 
ᕼᐋᒻᓚᒃᑯᑦ ᑎᑎᕋᖅᓯᒪᓕᖅᑐᑦ ᒥᓂᔅᑕᖓᓄᑦ ᐃᖅᑲᑦᑐᐃᕕᓕᕆᔨᒃᑯᑦ, ᐊᒻᒪᓗ ᐊᐱᕆᔪᒪᓪᓗᖓ ᒥᓂᔅᑕᖓᓂᒃ 
ᐃᖅᑲᑦᑐᐃᕕᓕᕆᔨᒃᑯᑦ ᖃᓄᐃᑦᑐᓂᒃ ᓴᐃᒻᒪᔅᓴᐃᔾᔪᑎᖃᕈᓐᓇᕐᒪᖔᖅ ᐊᕐᓇᖏᓐᓄᑦ ᓄᓇᓕᑦᑕ, ᐃᓘᓇᖏᓐᓄᖅᑲᐃ 
ᓄᓇᖃᑦᑎᐅᔪᑦ ᓄᓇᕗᒻᒥ, ᑕᒪᓐᓇ ᐃᖅᑲᑦᑐᐃᕕᓕᕆᓂᖅ ᓄᓇᕗᒻᒥ ᐊᑑᑎᖃᖏᓐᓂᕆᖏᑕᖓᓂᒃ 
ᓄᓇᖃᑦᑎᐅᔪᓄᑦ ᑕᒪᒃᑯᑎᒎᓇ ᐱᕋᔭᒃᐸᑦᑐᓄᑦ ᑎᒍᔭᐅᓯᒪᕙᑦᑐᑦ ᑲᑉᐱᐊᓇᖅᑐᒧᑦᐊᒻᒪᓗ ᓂᙵᐅᒪᓂᕐᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕᖓ ᐃᖅᑲᑦᑐᐃᕕᓕᕆᔨᒃᑯᑦ. ᓯᕗᓕᖅᑎ ᐹᓪ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑏ. ᓄᓇᕗᒻᒥ, ᒐᕙᒪᒃᑯᑦ ᑲᒪᒋᔭᖃᒻᒪᑕ ᐸᓖᓯᖃᑦᑎᑦᑎᓂᕐᒥᒃ. 
ᑳᑦᑐᓛᒃᑰᖃᑦᑕᖅᑕᕗᑦ ᐸᓖᓯᒃᑯᓐᓄᑦ, ᐊᒻᒪᓗ ᐃᖅᑲᑦᑐᕋᔅᓴᙳᖅᑎᑦᑎᕙᑦᑐᑕ ᖃᐅᔨᓴᖅᑕᐅᓂᖓ ᑲᔪᓯᑦᑎᐊᕐᕋᐃᒻᒪᑦ, 
ᑭᓯᐊᓂᓕ ᑕᕝᕘᓇ ᐃᓚᐅᓂᕆᔭᕗᑦ ᑭᓪᓕᖃᒻᒪᑦ. 
 
ᖃᐅᔨᓴᖅᑕᐅᓂᖓᓕ ᑖᒃᑯᓇᙵᑦ ᒐᕙᒪᑐᖃᒃᑯᓐᓂᑦ ᑎᒍᒥᐊᖅᑕᐅᕗᖅ ᑕᒫᓂ ᓄᓇᕗᒻᒥ, ᑕᐃᒪᓕ ᐃᖅᑲᑦᑐᐃᕖᑦ 
ᑐᕚᖃᑉᐳᑦ ᒐᕙᒪᑦᑎᓐᓂᒃ. ᐊᒃᓱᒻᒪᕆᐊᓗᒃ ᐊᔪᓐᓇᖅᑐᖅ ᐅᕙᓐᓄᑦ ᓂᕆᐅᒋᔭᐅᔪᓂᒃ ᑲᒪᒋᔭᖃᕆᐊᔅᓴᖅ 
ᐱᓂᕐᓗᒃᑕᐅᕙᑦᑐᓄᑦ ᐊᒻᒪᓗ ᓄᑖᑦ ᐱᕋᔭᒃᐸᑦᑐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ, ᐊᖓᔪᖅᑳᖅ ᑭᐅᒐᕕᑦ. 
 
ᐃᓱᒪᑐᐃᓐᓇᖅᑐᖓ ᒥᓂᔅᑕ ᐅᖃᐅᑎᒍᓐᓇᕐᒪᖔᑦᑎᒍ ᖃᓄᑭᐊᖅ ᒐᕙᒪᒃᑯᑦ ᓄᓇᕗᒻᒥ ᑲᒪᒋᔭᖃᓕᕈᓐᓇᕐᒪᖔᑕ 
ᐃᖅᑲᑦᑐᐃᔨᓂᒃ ᐊᒻᒪᓗ ᐃᖅᑲᓇᐃᔭᓕᕐᓗᑎᒃ ᐅᕙᑦᑎᓐᓄᑦ ᒐᕙᒪᑐᖃᒃᑯᓅᖏᑦᑐᖅ ᐃᖅᑲᑦᑐᐃᖃᑦᑕᓂᐊᕐᒪᑕ 
ᒪᓕᓪᓗᑎᒃ ᓄᓇᕗᑦ ᒪᓕᒐᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ ᐅᖃᖅᑏ. ᒫᓐᓇᐅᔪᖅ, ᑎᒃᑯᐊᖅᑕᐅᖃᑦᑕᕐᓂᖏᑦ ᑎᒍᒥᐊᖅᑕᐅᔪᑦ 
ᒐᕙᒪᑐᖃᒃᑯᓐᓂᑦ ᐃᖅᑲᑦᑐᐃᓂᕐᒧᑦ ᓄᓇᕗᒻᒥ. ᐱᖁᔭᕐᔪᐊᖅᑎᒍᓪᓕ, ᖁᑦᑎᓂᖅᓴᐃᑦ ᐃᖅᑲᑦᑐᐃᕖᑦ ᐃᖅᑲᑦᑐᐃᔨᖏᑦ 
ᑎᒃᑯᐊᖅᑕᐅᓯᒪᔪᖅ ᒐᕙᒪᑐᖃᒃᑯᓐᓂᑦ ᐊᒻᒪᓗ ᑕᐃᒪᐃᓕᖓᒋᓪᓗᓂ ᓄᓇᕗᒻᒧᑦ. 
 
ᖃᐅᔨᒃᑲᑦᑕᐅᖃᑦᑕᖅᓯᒪᔪᒍᑦ ᑎᒃᑯᐊᖅᓯᔪᖃᕐᓂᕋᐃᒻᒪᑦ, ᑭᓯᐊᓂᓕ ᑕᕝᕗᖓ ᐃᓱᓕᑦᑕᖅᑐᖅ. 
ᑎᒃᑯᐊᖅᓯᓚᐅᖅᑎᓪᓗᒋᑦ ᐃᖅᑲᕐᑐᐃᕕᒃᑯᑦ ᐊᑦᑐᐃᓂᖃᔾᔮᒍᓐᓃᖅᑯᑦ ᒐᕙᒪᒃᑯᓐᓂ. ᐃᖅᑲᕐᑐᐃᕕᒃᑯᑦ ᐊᐅᓚᑕᐅᕗᑦ 
ᑲᓇᑕᒥ ᒪᓕᒐᕐᔪᐊᖏᓐᓂ ᐊᒻᒪᓗ ᐊᑦᑐᐃᓂᖃᕐᓇᑎ ᒐᕙᒪᒃᑯᓐᓂ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᐊᖓᔪᖅᑳ. ᐱᔾᔪᑎᖃᕐᑐᒥ ᑲᑉᐱᐊᓇᖅᑐᑦ ᐱᕋᔭᖃᑦᑕᖅᑐ, 
ᐅᖃᐅᓯᑦᑎᓐᓂ, ᐃᖃᓗᒃᑑᑦᑎᐊᕐᒥ, ᑲᑉᐱᐊᓇᖅᑐ ᐱᕋᔭᖃᑦᑕᖅᑐ ᐊᓂᑎᑕᐅᓚᐅᖅᑯ ᐊᒻᒪᓗ ᓄᓇᓕᓐᓃᑦᑐᑦ 
ᖃᐅᔨᒪᓚᐅᙱᓚᑦ ᐅᑎᕐᓂᐅᓴᓂᖓᓂ. ᐅᑎᕋᑖᓚᐅᖅᑎᓪᓗᒍ ᓄᓇᖓᓄᑦ, ᑲᑉᐱᐊᓵᕆᓪᓗᓂ ᖁᖑᔪᓐᓂᐊᓚᐅᖅᑯ 
ᐅᑎᖅᑎᑕᐅᓕᖅᑐᓂ ᐊᓄᓪᓚᔅᓰᕕᒻᒧᑦ. 
 
ᖃᐅᔨᒍᒪᕗᖓᓕ ᒥᓂᔅᑕᐅᔪᖅ ᐅᖃᕆᐊᕈᓐᓇᕐᒪᖔᖅ ᖃᓄᖅ ᒐᕙᒪᒃᑯᑦ ᓄᓇᕗᒻᒥ ᐊᒻᒪᓗ ᐸᓖᓯᒃᑯᑦ 
ᐃᖅᑲᓇᐃᔭᖃᑎᒌᒻᒪᖔᑎ ᑕᒪᒃᑯᐊ ᑲᑉᐱᐊᓇᖅᑐᑦ ᐱᕋᔭᖃᑦᑕᖅᑐᑦ ᓇᒦᒻᒪᖔᑕ, ᐊᓄᓪᓚᓰᕕᒻᒦᒻᒪᖔᑕ ᐅᕝᕙᓘᓐᓃᑦ 
ᓄᓇᓕᓐᓃᒻᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᖅᑲᓇᐃᔭᖃᑎᖃᕐᓯᒪᕗᒍᑦ ᑲᓇᑕᒥ ᒐᕙᒪᒃᑯᖏᓐᓂ 
ᑲᓇᑕᒥ ᑲᑉᐱᐊᓇᖅᑐᑦ ᐱᕋᔭᖃᑦᑕᖅᑐᑦ ᑭᒃᑰᓂᖏᓐᓂ ᐊᒻᒪᓗ ᑲᔪᓯᓂᐊᖅᑯᒍᑦ ᐃᖅᑲᓇᐃᔭᖃᑎᖃᕐᓗᑕ ᑲᓇᑕᒥ 
ᒐᕙᒪᒃᑯᓐᓂ. 
 
ᖃᐅᔨᒪᕗᖓᓕ ᑲᓇᑕᒥ ᒐᕙᒪᒃᑯᑦ ᒫᓐᓇᐅᔪᖅ ᐃᖅᑲᓇᐃᔮᖃᖅᑯᑦ ᒪᓕᒐᐅᔪᓂᑦ ᑕᒪᓐᓇ 
ᐋᖅᑭᔅᓯᒪᑦᑎᐊᕋᓗᐊᕐᒪᖔᖅ, ᐱᔾᔪᑎᖃᕐᑐᑎᑦ ᐱᕋᔭᑦᑕᐅᓯᒪᔪᓄᑦ, ᓯᕗᓂᑦᑎᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑎ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖅ ᐱᓂᐊᕐᓂᕋᕐᓗᓂ ᐸᓖᓯᒃᑯᑦ ᐊᒻᒪᓗ ᒐᕙᒪᒃᑯᑦ ᓄᓇᕗᒻᒥ 
ᕼᐊᒻᒪᓚᒃᑯᓐᓂ ᐊᒻᒪᓗ ᓄᓇᓕᐅᔪᓂᑦ ᐅᖃᐅᔾᔨᓯᒪᔮᕐᓂᐊᕐᒪᖔᑕ ᑲᑉᐱᐊᓇᖅᑐᓂᑦ ᐱᕋᔭᒃᐸᑦᑐᑦ 
ᐅᑎᖅᑎᑕᐅᓂᐅᓴᒻᒪᖔᑕ ᓄᓇᖏᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑦᑎ. ᐅᖃᖅᑲᐅᒐᒪ, ᐃᖅᑲᓇᐃᔭᖃᑎᖃᖅᑯᒍᑦ ᑲᓇᑕᒥ 
ᒐᕙᒪᒃᑯᓐᓂ ᑕᒪᓐᓇ ᐋᖅᑭᓯᒪᖁᓪᓗᒍ ᑭᒃᑯᑐᐃᓐᓇᕐᓄᑦ. ᐅᖃᖃᑦᑕᕐᓯᒪᕗᖓ ᒪᕐᕉᓐᓂᒃ ᐊᓄᓪᓚᔅᓰᕕᔾᔪᐊᓐᓂ 
ᐱᑕᖃᕐᓂᖓᓂ ᑲᓇᑕᒥ: ᐃᓚᖏᑦ ᐊᕕᑦᑐᖅᓯᒪᔪᓃᓐᖔᖅᑐᑦ ᐊᒻᒪᓗ ᐃᓚᖏᑦ ᑲᓇᑕᒥ ᐊᓄᓪᓚᓰᕕᔾᔪᐊᖑᔪᑦ. 
 
ᑕᐃᒪ, ᐱᑕᖃᐃᓐᓇᙱᓚᒍᑦ ᑐᑭᓯᒋᐊᕈᑎᐅᔪᓂᑦ ᐊᓄᓪᓚᔅᓰᕕᒻᒦᑦᑐᖅ ᑲᓇᑕᒥ ᐊᓄᓪᓚᔅᓰᕕᔾᔪᐊᖑᔪᒥᑦ 
ᐊᓂᑎᑕᐅᓂᐊᓕᕐᒪᖔᖅ. ᑕᐃᒪ, ᑕᐃᒪᓐᓇ ᓴᙱᔪᒥᑦ ᐃᑉᐱᒋᒻᒪᕆᑉᐸᕋ ᐋᖅᑭᑦᑕᐅᓯᒪᓂᐊᖅᑐ ᑲᓇᑕᓕᒫᒧᑦ 
ᓴᓇᔭᐅᓯᒪᓂᐊᕐᖓᑦ, ᑭᒃᑯᑐᐃᓐᓇᐃᑦ, ᓇᓕᐊᓐᓃᒃᑲᓗᐊᕐᒪᖔᑕ ᐊᓄᓪᓚᔅᓰᕕᒻᒥ, ᓄᓇᓕᐅᔪᖅ ᖃᐅᔨᒪᓂᐊᕐᖓᑕ 
ᐱᕋᔭᑦᑎᐅᔪᖅ ᓄᓇᖓᓐᓄᑦ ᐅᑎᕐᓂᐅᓴᓂᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏ. ᖁᔭᓐᓇᒦᒃ. ᐅᑎᕆᐊᕐᓗᑕ ᑲᑎᒪᔾᔪᑎᔅᓴᐅᔪᓄᑦ. 
ᒪᒥᐊᓇᖅ, ᑐᑐ. 

ᐊᐱᖅᑯᑦ 071 - 2(2): ᖃᓄᐃᓕᖓᓕᕐᒪᖔᑕ ᐃᓗᐃᑦ ᑲᑎᙵᐅᖅᑐᑦ ᒥᔅᓵᓄᑦ 
 

ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᙱᑲᐃᓐᓇᕋᒪ. ᓱᓕ ᐱᕕᔅᓴᖃᖅᑯᖓ. ᓯᕿᙳᔭᖅ ᐊᐅᓚᔾᔭᑲᓐᓂᖅᑯ. ᐅᖃᖅᑎ 
ᐊᐱᖅᑯᓯᕆᔭᕋ ᒥᓂᔅᑕᐅᔪᒧᑦ ᑲᒪᔪᒧᑦ ᐃᓪᓗᓕᕆᔨᕐᔪᐊᑯᓐᓄ. 
 
ᒪᓕᒐᓕᐅᖅᑏᑦ ᖃᐅᔨᒪᒻᒪᑕ, ᐅᓪᓗᑐᐃᓐᓇᐅᑎᓪᓗᒍ, ᓴᖅᑮᓚᐅᖅᑯᖓ ᑐᔅᓯᕋᐅᑎᐅᔪᒥᑦ ᐱᔪᒪᔪᓄᑦ 
ᓴᖅᑭᑕᐅᓚᐅᖅᓯᒪᕗᖅ ᓄᓇᕗᒻᒧᑦ ᐃᓪᓗᓕᕆᔨᕐᔪᐊᑯᓐᓄᑦ ᐋᖅᑮᒋᐊᕈᑎᐅᔪᓂᑦ ᐃᖅᑲᓇᐃᔮᓂᑦ ᐃᓪᓗᓄᑦ 
ᑲᑎᙵᐅᖅᑐᓄᑦ ᐃᓪᓗᖃᕐᕕᐅᔪᒥᑦ ᓄᑖᖑᓛᖑᔪᒥᑦ ᐃᖃᓗᓐᓂ. 
 
ᐊᐱᕆᔪᒪᕙᕋ ᒥᓂᔅᑕᐅᔪᖅ ᐅᖃᑦᑎᐊᕈᓐᓇᕐᒪᖔᖅ ᑭᓱᓪᓚᑦᑖᓂᑦ ᑐᔅᓯᕋᐅᑎᖃᕐᒪᖔᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓄᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓄᐃᑦ ᐃᓪᓗᖃᕐᓂᐊᖅᑐᑦ ᑕᐃᒃᑯᓇᙵᑦ 
ᐃᓪᓘᔪᓂᑦ ᑲᑎᙵᐅᖅᑐᓂᑦ. ᐃᓪᓗᖏᑦ ᖃᐅᔨᓵᖑᓚᐅᖅᑯᑦ ᐊᒻᒪᓗ ᐱᑕᖃᓚᐅᙱᒻᒪᑦ ᐃᑭᑎᑦᑎᑕᐃᓕᔾᔪᑎᐅᔪᑦ 
ᐊᑐᖅᑕᐅᕙᑦᑐᑦ ᐱᑕᖃᙱᓗᐊᕐᓂᖏᓐᓄᑦ. ᑭᓯᐊᓂᓕ ᐅᖃᕈᓐᓇᖅᑯᖓ ᐋᒡᒌᓯᐅᑎᓪᓗᒍ 2004, ᑐᔅᓯᕋᐅᑎᒥᑦ 
ᐱᔪᒪᔪᓄᑦ ᓴᖅᑮᓚᐅᖅᑯᒍᑦ ᑖᒃᑯᐊ ᐋᖅᑭᒋᐊᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᓚᙱᓚᖓ ᒥᓂᔅᑕᐅᔪᖅ ᖃᐅᔨᒪᒻᒪᑦ, ᑕᐃᒃᑯᐊ ᐃᓪᓗᐃᑦ ᐃᖃᓗᐃᑦ ᕿᑎᖓᓃᒻᒪᑕ, 
ᐊᒻᒪᓗ ᐅᖃᖃᑎᖃᓚᐅᖅᑯᖓ ᐃᓚᖏᓐᓂ ᓇᒻᒥᓂᖃᕐᑐᓂᑦ ᐃᓪᓘᔪᒥᑦ. ᐅᖃᓚᐅᕐᒪᑕ ᑖᒃᑯᐊ ᐃᓪᓗᓂᒃ ᓴᓇᔨᐅᔪᑦ 
ᐊᑐᕈᓐᓃᑎᑦᑎᓚᐅᕐᓂᖏᓐᓂᒃ ᐃᓪᓗᓂᒃ. 
 
ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᑕᐃᒪᓐᓇᐃᓚᐅᕐᒪᖔᖅ ᐊᒻᒪᓗ ᓱᒻᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᕿᓂᕋᑖᕋᓗᐊᕐᕋᒪ ᑐᑭᓯᒋᐊᕈᑎᓐᓂᒃ ᑭᓯᐊᓂᓕ 
ᑕᑯᖏᓐᑦᑐ ᑎᑎᕋᖅᓯᒪᔪᒥᒃ ᒪᓕᒐᓕᐅᖅᑎᐅᑉ ᐊᐱᖅᓲᑎᒋᔭᖓᓂᒃ, ᑕᐃᒪᓕ ᐊᐱᖅᑯᑕᐅᔪᖅ ᖃᐅᔨᒋᐊᕐᓂᐊᖅᐸᕋ 
ᐊᒻᒪᓗ ᑭᐅᓗᒍ ᐅᐊᑦᑎᐊᕈ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐊᐱᖅᑯᑎᐅᔪᒥᒃ ᖃᐅᔨᒋᐊᓚᐅᕐᓗᓂ ᑭᐅᓛᖅᐳᖅ. ᐊᐱᖅᓱᕐᓇᖅ ᐃᓱᒪᓕᒻᒪᑦ. 
ᐅᑎᕐᒥᓗᑕ ᐅᓪᓗᒥ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 7. ᑎᑎᕋᖅᓯᒪᔪᑦ ᐊᐱᖅᑯᑎᑦ. ᑲᑎᒪᒡᔪᑎᒃᓴᖅ 8. 
ᑲᑎᒪᒡᔪᑎᒃᓴᖅ 9. ᑲᑎᒪᒡᔪᑎᒃᓴᖅ 10. ᑲᑎᒪᒡᔪᑎᒃᓴᖅ 11. ᑲᑎᒪᒡᔪᑎᒃᓴᖅ 12. ᑲᑎᒪᒡᔪᑎᒃᓴᖅ 13. 
ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᐲᑕᓴᓐ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 023 - 2(2): ᐃᖃᓗᑦᑑᑦᑎᐊᕐᒥ ᐃᓐᓇᑐᖃᐃᑦ ᐊᒻᒪ ᐃᓅᓱᒃᑐᑦ ᐅᓂᒃᑳᖏᑦ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑏ, ᓴᖅᑮᒍᒪᓪᓗᖓ ᑕᖅᑭᐅᑉ ᓄᙳᐊᓂ ᐅᓂᒃᑳᓂᒃ, ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᐃᑦ ᐅᓂᒃᑳᖏᑦ 
ᓂᕈᐊᖅᑕᐅᕕᒋᓯᒪᔭᓐᓂ ᐊᒻᒪᓗ ᐅᖃᐅᑎᓗᒍ ᒥᓂᔅᑕ ᐅᖃᓕᒫᕈᓐᓇᖅᓯᓐᓂᖅᑲᒋᑦ,  

ᐅᖃᐅᓯᑦᑎᐊᕆᑦᑐᒻᒪᕆᐅᒻᒪᑕ ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᐃᑦ ᐃᖃᓗᒃᑑᑎᐊᕐᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑲᑎᒪᒡᔪᑎᒃᓴᖅ 13. ᓴᖅᑭᖅᑕᐅᓂᖏᑦ ᑎᑎᖅᑲᐃᑦ. ᓇᑦᑎᖅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 024 - 2(2): ᐊᑦᔨᙳᐊᑦ ᕿᒪᑦᑕᐅᓂᑯᓂ ᐃᖏᕐᕋᔪᓕᕆᔨᒃᑯᑦ ᐃᓪᓗᖁᑎᒥᓂᖏᑦ 

ᐃᓪᓗᓕᒑᖅᔪᖕᒥ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᓴᖅᑮᒍᒪᓪᓗᖓ ᐊᒥᓱᓂᒃ ᐊᑦᔨᙳᐊᓂᒃ ᐱᔭᐅᕋᑖᓚᐅᖅᑐᓂᒃ ᓄᓇᓕᖓᓂᒃ 
ᐃᓪᓗᓕᒑᕐᔫᑉ. ᑕᑯᓂᐊᖅᑐᓯ, ᐊᑦᔨᙳᐊᑦ ᕿᒪᑦᑕᐅᓂᑯᓂ ᐃᓪᓗᒥᓂᕐᓂ ᐃᖏᕐᕋᔪᓕᕆᔨᒃᑯᑦ ᓇᔪᖅᐸᑦᑕᒥᓂᖓᓂᒃ. 
 
ᑖᒃᑯᐊ ᐃᓪᓗᒥᓃᑦ ᐱᑕᖃᑦᑐᑦ ᓱᕈᓐᓇᖅᑐᒥᒃ ᐊᒻᒪᓗ ᐃᓂᖃᐅᑦᑐᑎᒃ ᐊᑭᐊᓂ ᓄᓇᓖᑦ ᐃᓕᓐᓂᐊᖅᕕᖓᑕ. 
ᐅᖃᖅᑏ, ᓂᕈᐊᖅᑎᒋᓯᒪᔭᒃᑯᑦ ᐃᓱᒫᓘᑎᖃᖅᓯᒪᒻᒪᑕ ᓴᓗᒻᒪᓴᖅᑕᐅᒋᐊᖃᕐᓂᖓᓂᒃ ᐃᓂᖓᑕ, ᐊᒻᒪᓗ 
ᐱᓕᕆᐊᖑᖁᓪᓗᒍ ᑖᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᖅᐅᓂᖏᑦ ᑎᑎᖅᑲᐃᑦ. ᐊᖓᔪᖅᑳ ᐲᑕ ᕿᓚᕝᕙᖅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 025 - 2(2): ᐃᑭᑦᑕᐃᓕᓂᕐᒧᑦ ᐋᖅᑭᐅᒪᔾᔪᑎ ᓄᓇᕗᒻᒧᑦ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑮᔪᒪᓪᓗᖓ ᑎᑎᖅᑲᒥᒃ. ᐅᓪᓗᒥ 
ᐅᖃᐅᓯᕆᖅᑲᐅᔭᓐᓂᒃ: ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᑦ ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑏᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᑎᕐᒥᓪᓗᑕ ᐅᓪᓗᒥ ᑲᑎᒪᒡᔪᑎᒃᓴᓄᑦ. ᑲᑎᒪᒡᔪᑎᒃᓴᖅ 14. ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᒃ. ᐃᓚᖓ 15, ᐃᓚᖓ 16, ᐃᓚᖓ 17. ᐃᓚᖓ 18. ᐅᓪᓗᒥ ᑲᑎᒪᒃᔪᑎᒃᓴᐃᑦ, ᐃᓚᖓ 19, 
ᐃᓱᒪᒋᔭᒃᓴᐃᑦ ᑲᑎᒪᔨᕋᓛᓂᑦ ᒪᓕᒐᕐᓂᑦ ᐊᒻᒪ ᐊᓯᖏ, ᒪᓕᒐᖅ 4, ᑮᓇᐅᔭᐃᑦ ᐊᑐᖅᑐᒃᓴᐃᑦ ᒪᓕᒐᖅ, ᐊᖏᔫᑎᓄ, 
2005 ᐊᒻᒪ 2006, ᐃᕝᔭᒍᑕᐃᓚᒃ ᐃᔅᓯᕙᐅᑕᐅᓗᓂ. ᓄᖅᑲᖓᑲᐃᓐᓇᓂᐊᖅᑐᒍ 20ᒥᓂᔅ 
ᑲᑎᒪᔨᕋᓛᓅᓚᐅᖏᓂᑦᑎᓐᓂ. 
 
ᐃᖅᓱᖅᑎ 
 
>>ᒪᓕᒐᓕᐅᕐᕕᒃ ᓄᖅᑲᑲᐃᓐᓇᕐᑐᑦ 15:22 ᐊᒻᒪ ᐱᒋᐊᒃᑲᓂᖅᑐᑎ 15:56 

ᑲᑎᒪᔾᔪᑎᔅᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᔅᓯᕙᐅᑕᖅ: ᑲᑎᒪᓂᖅ ᖃᑎᒪᔨᕋᓛᓂᑦ ᐱᒋᐊᖅᑎᒍᒪᔭᕋ. ᑲᑎᒪᔨᕋᓛᓂ ᐆᒥᖓ ᐱᓕᕆᐊᖃᕐᓂᐊᖅᑐᒍ: ᒪᓕᒐᖅ 
4, ᑮᓇᐅᔭᑦ ᐊᑐᖅᑐᒃᓴᑦ (ᐊᖏᔫᑎᓄ) ᒪᓕᒐᖅ 2005-06. 
 
ᖃᓄᐃᓕᐅᕈᒪᕙ ᑲᑎᒪᔨᕋᓛᑦ? ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ ᐃᒃᓯᕙᐅᑖᖅ, ᑲᔪᓯᒍᒪᔪᒍᑦ ᕿᒥᕈᑕᐅᓂᖏ ᐊᖏᔫᑎᓄ ᓇᓚᐅᑦᑖᖅᑕᐅᓯᒪᔪᑦ ᓄᓇᕗᒻᒥ 
ᐃᓪᓗᓕᕆᔨᕐᔪᐊᑯᓐᓂ ᐊᒻᒪ ᐱᔭᕆᑐᐊᕐᐸᑦ, ᑲᔪᓯᓗᑕ ᕿᒥᕈᓂᕐᒥ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂ. ᖁᔭᓐᓇᒦᒃ 
ᐃᒃᓯᕙᐅᑖᖅ, 
 
ᐃᔅᓯᕙᐅᑕᖅ: ᖁᔭᓐᓇᒦᒃ, ᐋᕆᐊᒃ. ᐊᖏᖅᐱᑕ ᐱᓕᕆᓂᐊᕋᑦᑎᒍ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ? 
 
ᐃᓚᖏᑦ ᐃᓚᒋᔭᐅᔪᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳ ᕿᓚᕝᕙᖅ, ᐃᖅᑲᓇᐃᔭᖅᑎᑎᑦ ᐱᑕᖃᕆᐊᖃᕐᐹ? 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᐄ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᖏᖅᐱᓯ ᓈᓚᑦᑎᑕᖃᕐᒪᑦ ᒪᓕᒐᓕᐅᕐᕕᒻᒥ? 
 
ᐃᓚᖏᑦ ᐃᓚᒋᔭᐅᔪᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐃᖅᓱᖅᑎ. 
 
ᑐᙵᓱᒋᔅᓯ ᓈᓚᑦᑏᑦ ᓵᖓᓄ. ᑎᑎᖅᓯᒪᓂᐊᕐᒪᑦ, ᐊᖓᔪᖅᑳᖅ ᕿᓚᕝᕙᖅ, ᓇᓗᓴᐃᒃᑭᑦ ᓈᓚᑦᑎᐅᓂᐊᖅᑐᑦ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᑖᒃᑯᐊ ᑕᒫᓃᖃᑎᒋᒌᖅᑲᐅᒻᒥᔭᕋᓗᐊᒃᑲ; ᐲᑕ 
ᓯᑳᑦ, ᐊᖏᔪᖅᑳᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂ; ᐊᒻᒪᓗᑦᑕᐅᖅ ᓴᐅᒥᓐᓂ ᐊᐃᕙᓚᕼᐊ ᑕᕐᕋᓕᒃ, ᑐᖏᓕᖓ 
ᒥᓂᔅᑕᐅᑉ. 
 
ᐃᒃᓯᕙᐅᑕᖅ: ᑐᙵᓱᒋᑦ ᐊᖏᔪᖅᑳᖅ ᓯᑳᑦ, ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓄ. ᑐᙵᓱᒋᑦ ᑕᕐᕋᓕᒃ. ᒪᑉᐱᖅᑐᒐᖅ L-
11. ᐊᐱᖅᑯᑎᒃᓴᖅᑕᖃᕐᐹ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᐄ, ᐃᑉᐸᒃᓴᖅ ᓯᓂᓕᓕᓚᐅᕋᑦᑕ ᐱᓕᕆᐊᖃᖅᑐᑕ ᐊᖏᔫᑎᓄ 
ᓇᓚᐅᑦᑖᖅᑕᐅᓯᒪᔪᓄ. ᐄ, ᓯᕗᓪᓕᖅᐹᒥ, ᐅᖃᕈᒪᑐᐃᓐᓇᖅᑐᖓ.  
 
ᑲᔪᓯᒋᐊᓚᐅᖏᓂᑦᑎᓐᓂ ᓇᓗᓇᐃᔭᖅᓯᒪᔪᓂ, ᖁᔭᓐᓇᒦᕈᒪᔭᕋ ᐊᖓᔪᖅᑳᖅ ᐊᒻᒪ ᐃᖅᑲᓇᐃᔭᖅᑎᖏ 
ᖃᐃᔪᓐᓇᕐᓂᖏᓐᓂ. ᐊᐱᕆᔪᒪᔭᕋ ᐊᖓᔪᖅᑳᖅ ᑭᐅᔾᔪᑎᒋᓚᐅᖅᑕᖏᓐᓄ ᑲᑎᒪᔨᕋᓛᓄ ᐊᐱᖅᑯᑏᑦ ᓯᑎᐱᕆᒥ 
ᑲᑎᒪᓂᐅᓚᐅᖅᑐᖅ, ᒪᕐᕉᒻᒪᑎ. 

ᐅᓪᓗᖏᑦ ᑎᓯᐱᕆ 22, 2004, ᐊᒻᒪ ᐃᑉᐸᒃᓴᖅ ᓴᖅᑭᑕᐅᓚᐅᖅᑐᑦ ᑲᑎᒪᔨᕋᓛᓄᑦ. ᓱᒻᒪᑦ ᑭᐅᓇᓵᓚᐅᖅᑭᑦ? ᑖᓐᓇ 
ᐱᔮᕆᕚ ᐊᒻᒪ ᑖᓐᓇ ᑐᑭᓯᒋᐊᕐᕕᐅᔪᖅ ᑐᓂᔭᐅᕋᑖᖅᑐᖅ ᑲᑎᒪᔨᕋᓛᓄ ᐃᑉᐸᒃᓴᖅ ᐅᓐᓄᓴᒃᑯ. ᑖᓐᓇ 
ᐊᑐᖅᑕᐅᒐᔪᓲᖑᖏᑦᑐᖅ. ᑭᐅᔪᓐᓇᖅᑭᐅ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᑎᒋᐊᒃᑲᓐᓂᕈᓐᓇᖅᑲᕋ 
ᒪᓕᒐᓕᐅᖅᑎᐅᖃᑎᒐ ᑕᐃᒪᐃᑦᑑᓚᐅᙱᒻᒪᑦ, ᐱᔮᖅᑯᑕᐅᙱᑐᒃᑯᑦ, ᑕᒪᓐᓇ ᑐᑭᓯᒋᐊᕈᑎᐅᔪᖅ ᑐᓂᓚᐅᕋᑦᑎᒍ 
ᑭᖑᕙᕐᑐᒻᒪᕆᐅᓚᕐᖓᑦ. ᐸᕐᓇᓯᒪᓚᐅᙱᓚᒍᑦ ᑭᖑᕙᕐᑐᓂᑦ ᑐᑭᓯᑎᑦᑎᓂᕐᒥᑦ ᒪᓕᒐᓕᐅᖅᑎᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑰᓕ. 
 
ᑰᓕ: ᐄ, ᖁᔭᓐᓇᒦᒃ. ᑕᐃᒪᐃᖁᓇᕋᓗᐊᖅᑯ, ᑕᒪᓐᓇ ᑎᑦᑎᓇᙱᒻᒪᕆᒻᒪᑦ, ᐊᖓᔪᖅᑳ. ᑕᓗᕈᒃᑯᓇᕐᖓᑦ ᑕᒪᓐᓇ 
ᑐᑭᓯᒋᐊᕈᑎᐅᔪᖅ ᐱᔭᐅᔭᕆᐊᖃᓚᐅᖅᑐ ᑲᑎᒪᔨᕋᓛᓄᑦ ᐱᑕᖃᕐᓂᖓᓄᑦ $1,000,000 ᐃᑭᑦᑐᓄᑦ 
ᑮᓇᐅᔭᖃᕐᕕᐅᔪᒧᑦ, ᐊᒻᒪᓗᑦᑕᐅᖅ ᐊᓯᖏᓐᓄᑦ ᓴᓂᕐᕙᖅᑕᐅᓯᒪᔪᓄᑦ. 
 
ᓴᖅᑭᑕᐅᓚᐅᖅᑯ ᐃᑲᕐᕋᒥ ᐊᑕᐅᓯᕐᒥᑦ ᐅᕝᕙᓘᓐᓃᑦᒧ ᒪᕐᕉᓐᓂᒃ ᐃᓱᒪᔅᓴᖅᓯᐅᕈᑎᖃᕐᓂᕐᒥ ᑲᑎᒪᑐᐃᓐᓇᓂᕐᒧᑦ 
ᒪᓕᒐᓕᐅᕐᕕᑎᓐᓂ, ᑲᑎᒪᔨᕋᓛᖑᔪᓄᑦ ᐃᓪᓗᓕᕆᓂᕐᒧᑦ ᑮᓇᐅᔭᓕᕆᓂᕐᒥᑦ ᐊᒻᒪᓗ ᑕᒪᓐᓇ ᐃᓚᖏᓐᓄᑦ 
ᒪᓕᒐᓕᐅᖅᑎᓄᑦ ᐊᑲᐅᒋᔭᐅᓚᙱᒻᒪᕆᑉᐳᖅ. ᖃᐅᔨᒍᒪᕗᖓᓕ ᐅᕙᑦᑎᓐᓂ ᑲᑎᒪᔨᕋᓛᖑᔪᓂᑦ 
ᖃᐅᔨᒪᑎᑦᑎᑎᐊᕈᓐᓇᕐᒪᖔᖅ ᑲᑎᒪᔨᕋᓛᖑᔪᓂᑦ ᑕᐃᒪᐃᒃᑲᓂᔾᔮᖏᒻᒪᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᒪᑎᑦᑎᑎᐊᕐᓂᐊᖅᑯᖓ ᒪᓕᒐᓕᐅᕐᕕᑎᓐᓂ, 
ᑐᔅᓯᕌᖑᒃᑲᓂᕐᓂᐊᖅᑐᖅ ᑲᑎᒪᔨᕋᓛᖑᔪᓂᑦ, ᐅᕝᕙᓘᓐᓃᑦ ᒪᓕᒐᓕᐅᖅᑎᓂᑦ ᐅᐸᓗᖓᐃᔭᖅᐸᓪᓕᐊᑎᓪᓗᑕ 
ᑲᑎᒪᓂᕆᓂᐊᖅᑕᑎᓐᓂ ᑲᑎᒪᑐᐃᓐᓇᑎᓪᓗᑕ ᐅᕝᕙᓘᓐᓃᑦ ᖃᖓᑐᐃᓐᓇᒃᑯᑦ ᑲᑎᒪᓂᐅᓂᐊᖅᑐᓂᑦ, 
ᐊᔅᓱᕉᑎᖃᕐᓂᐊᖅᑯᒍᑦ ᐊᑐᐃᓐᓇᐅᑎᑦᑎᓂᐊᕋᑦᑕ ᑐᑭᓯᒋᐊᕈᑎᐅᔪᓂᑦ ᐱᑦᑐᐊᕈᑎᒍ ᐊᑐᐃᓐᓇᐅᑎᓐᓂᐊᕋᑦᑎᒍ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑰᓕ. 
 
ᑰᓕ (ᑐᓵᔨᒃᑯᑦ): ᐄ, ᖁᔭᓐᓇᒦᒃ, ᐅᖃᐅᔾᔨᒋᐊᒃᑲᓐᓂᕈᓐᓇᕋᕕᑦ. ᐱᐅᓂᖅᓴᐅᒐᔭᕐᖓᑦ ᐸᕐᓇᐅᑎᖃᕐᑎᓪᓗᑕ 
ᖃᐅᔨᓵᖃᕐᑎᓪᓗᑕ ᐱᓕᕆᕕᐅᔪᓂᑦ, ᑐᑭᓯᒋᐊᕈᑎᐅᔪᑦ ᐃᑲᔫᑎᖃᕐᓂᐊᕐᖓᑕ, ᐊᒻᒪᓗ ᖁᔭᓐᓇᒦᖅᑲᕋ, 
ᐊᖓᔪᖅᑳᖑᔪᖅ. 
 
ᐊᐱᖅᑯᓯᕆᓂᐊᖅᑕᕋ ᐱᔾᔪᑎᖃᖅᑯ ᑐᑭᓯᒋᐊᕈᑎᐅᔪᖅ ᖃᐃᑕᐅᔪᖅ ᐱᔾᔪᑎᖃᕐᑐᖅ ᐊᑭᐅᔪᑦ ᐃᓪᓗᓄᑦ 
ᖃᑦᑏᓐᓇᕈᕐᓂᖅᓴᐅᒐᓛᒻᒪᑦ $213,000 ᐊᑭᒋᔭᐅᒍᔪᓚᐅᖅᑐᓂᑦ. ᐊᑭᖃᕐᐸᓚᐅᕐᖓᑕ $250,000 ᐊᑕᐅᓯᕐᒧᑦ 
ᐃᓪᓗᒧᑦ ᑭᒃᑯᑐᐃᓐᓇᕐᓄᑦ ᐊᑐᖅᑕᐅᔪᓐᓇᕐᑐᓄᑦ. 
 
ᑕᐃᒪᐃᑦᑐᒥᑦ ᐊᖏᕐᕋᖃᓚᐅᖅᑯᒍᑦ ᐊᑭᑐᔪᒥᑦ ᐃᓪᓗᒥᑦ, ᐊᒻᒪᓗ ᓇᒻᒥᓂᖃᕐᓗᑎᑦ, ᐊᑭᑐᔪᒻᒪᕆᐅᕗᖅ ᓴᓇᓂᐅᓴᓗᓂ 
ᐊᒻᒪᓗ ᐊᑭᖏᑦ ᖁᑦᑎᓂᖅᓴᕈᐸᓪᓕᐊᑐᐃᓐᓇᖅᑯᑦ. 
 
ᑕᒪᓐᓇ ᐊᑭᒋᓂᐊᖅᑕᖏᑦ ᖃᓂᓐᓂᖅᓴᐅᓂᐊᖅᑑᔮᖅᑳ $250,000-ᒧᑦ? ᖁᓚᕐᓇᖓ ᑖᒃᑯᐊ ᐃᒪᒃᑯᑦ 
ᐃᖏᕐᕋᔾᔪᑎᖏᑦ ᐊᑭᑦᑐᕆᐊᕐᐸᓪᓕᐊᑐᐃᓐᓇᓂᐊᕐᖓᑕ. 
 
ᓇᓂᓯᓯᒪᕖᑦ ᐅᕝᕙᓘᓐᓃᑦ ᖃᐅᔨᒋᐊᖅᓯᒪᕖᑦ ᐊᑭᑭᓐᓂᖅᓴᐅᔪᓐᓇᖏᓐᓂ ᐅᕝᕙᓘᓐᓃᑦ ᖃᓄᖅ 
ᐊᑭᑭᓪᓕᒋᐊᕈᓐᓇᕐᒪᖔᑕ? 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᒪᓐᓇ ᓱᓕ ᐊᑐᖅᑕᕗᑦ ᐊᑭᖓ 
ᐃᒪᓐᓇᐅᓂᐊᖅᑐᒋᓪᓗᒋᑦ $250,000 ᐊᑕᐅᓯᕐᒧᑦ ᐃᓪᓗᒧᑦ. ᐊᒻᒪᓗᑦᑕᐅᖅ, ᑕᒪᒃᑯᐊ ᓴᓇᔭᐅᒋᐊᓚᐅᙱᓐᓂᖏᓐᓂ 
ᐊᒥᓱᒻᒪᕆᐅᓚᐅᖅᑯᑦ ᐅᖓᑖᓄᑦ ᐊᑐᖅᑐᒥᓂᕐᓄᑦ. ᐃᓛᓐᓂᒃᑯᑦ, ᐊᑭᖏᑦ ᐊᑭᑭᓪᓕᒋᐊᖅᓯᒪᓪᓗᑎᑦ ᐃᓚᖏᓐᓄᑦ 
ᐃᓪᓗᓄᑦ ᐊᒻᒪᓗ ᐊᓯᖏᓐᓄᑦ ᐊᑐᓗᐊᕐᓂᖅᓴᐅᓪᓗᑎᑦ. ᖃᐅᔨᓴᐃᓐᓇᖑᓱᑉᐳᒍᑦ ᖃᓄᖅ ᑖᒃᑯᐊ ᐊᑭᖏᑦ 
ᖃᑦᑏᓐᓇᐅᓂᖅᓴᐅᔪᓐᓇᕐᒪᖔᑕ ᐊᒥᐊᒃᑯᒐᓚᙱᓇᑦᑕ ᑮᓇᐅᔭᐃᑦ ᐊᑐᖅᑕᐅᓂᐅᓴᔪᑦ ᐸᕐᓇᐅᑎᒋᓴᒪᔭᑦᑎᓐᓂ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᔪᒪᓕᕆᕗᖓᓕ, ᐊᕐᕌᓂ, ᐃᓪᓗᔅᓴᐃᑦ ᐊᑭᑦᑐᕋᐅᑎᐅᓚᐅᖅᑐ 
ᑲᖏᖅᖠᓂᕐᒥ, ᐃᓱᒪᕗᖓ ᑮᓇᐅᔭᐃᑦ ᐊᒥᓲᓗᐊᖅᑐᓂᑦ ᑮᓇᐅᔭᓂᑦ ᓴᓂᕐᕙᐃᓯᒪᓗᐊᓚᐅᕋᑦᑕ $200,000 ᐊᒻᒪᓗ 
ᑖᒃᑯᐊ ᓴᓇᔨᑐᐊᓄᑦ ᐊᑭᖃᓚᐅᖅᑯᑦ. 
 
ᖃᓄᐃᓕᐅᖓᓕᖅᑲᓪᓕ ᑖᒃᑯᐊ ᐃᓪᓗᔅᓴᐃᑦ ᓴᓇᔭᐅᓂᐊᓚᐅᖅᑐᑦ ᑲᖏᖅᖠᓂᕐᒥ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒡᓗᑦ ᓴᓇᔭᐅᒋᐊᖃᓚᐅᖅᓯᒪᔫᒐᓗᐊᑦ, 
ᐸᕐᓇᓯᒪᓕᖅᐳᒍᑦ ᓴᓇᓂᐊᕐᓗᑎᒍ ᐅᐱᕐᖔᖑᓛᖅᑐᒥᒃ ᑲᖏᖅᖠᓂᕐᒥᕐ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᐊᒻᒪᓗ ᓴᓇᔭᐅᓚᐅᖅᓯᒪᙱᒻᒪᑕ ᐊᕐᕌᓂ. ᐃᒡᓗᒃᓴᓪᓘᓐᓃᑦ ᑲᖏᖅᖠᓂᕐᒧᑦ 
ᑎᑭᓚᐅᖅᓯᒪᕙᓪᓚᐃᙱᒻᒪᕆᑦᑐᑦ ᐊᕐᕌᓂ. 
 
ᐃᒡᓗᐃᑦ ᓴᓇᔭᐅᓂᐊᕐᓂᕋᖅᑕᐅᓚᐅᖅᓯᒪᔪᑦ ᐊᕐᕌᓂ, ᓴᓇᔭᐅᓛᓕᑕᐃᓐᓇᖅᐸᑦ? ᐃᒡᓗᒃᓴᑦ 2003-04-ᓕᓴᑦ, 
ᐊᑭᑦᑐᕋᐅᑎᔾᔪᑕᐅᔪᑦ ᐊᒻᒪᓗ ᐊᑭᒋᓂᐊᕐᓂᕋᖅᑕᑦ ᐊᑭᑐᓗᐊᓚᐅᖅᓯᒪᒻᒪᑕ ᐊᒻᒪᓗ ᐊᑭᖏᑦ 2003-04-ᒧᑦ, 
ᑖᒃᑯᐊᓴᐃᓐᓇᐅᕙᑦ ᒫᓐᓇ ᐅᖃᐅᓯᕗᑦ ᐃᒡᓗᓕᔭᐅᓂᐊᕐᓂᕋᖅᑕᐅᒪᐅᖅᓯᒪᔪᑦ 2003-ᖑᑎᓪᓗᒍ? ᑖᒃᑯᐊ ᐃᒡᓗᑦ 
ᓴᓇᔭᐅᓂᐊᕐᓂᕋᖅᑕᐅᓚᐅᖅᓯᒪᔪᑦ 2003-ᖑᑎᓪᓗᒍ ᓴᓇᔭᐅᓛᓕᑕᐃᓐᓇᖅᐸᑦ 2005-ᖑᓕᖅᐸᑦ? 
 
ᐃᒃᓯᕙᐅᑕᖅ: ᐃᖅᑲᐃᑎᔪᒪᕙᒃᑲ ᒪᓕᒐᓕᐅᖅᑏᑦ ᒪᑉᐱᒐ L-11-ᒦᓕᕋᑦᑕ. ᐊᐱᖅᑯᑎᐅᔪᑦ ᒪᑉᐱᒐᕐᓂᒃ L-11, L-11 
ᒪᒥᐊᓇᖅ. ᕿᓚᒡᕙᖅ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᒋᐊᕈᑎᐅᔪᑦ ᐱᓯᒪᔭᒃᑲ ᒪᓕᓪᓗᒋᑦ ᐃᒡᓗᑦ 
ᓴᓇᔭᐅᔪᒫᕐᓂᐊᖅᓯᒪᔪᑦ, ᓴᓇᔭᐅᓯᒪᒌᕆᐊᖃᓕᕋᓗᐊᕐᒪᑕ, ᐊᒻᒪᓗ ᐃᒡᓗᐃᑦ 2003-04-ᒧᑦ 
ᓴᓇᔭᐅᓯᒪᒍᒫᕐᓂᐊᖅᓯᒪᔪᑦ ᓴᓇᔭᐅᓛᓕᖅᐳᑦ ᐅᐱᕐᖔᖑᓛᖅᑐᒥᒃ. 
 
ᒪᒥᐊᑉᐳᖓ, ᐃᒃᓯᕙᐅᑕᖅ, ᐃᒡᓗᐃᑦ 2003-04-ᒧᑦ ᓴᓇᔭᐅᔪᒫᕐᓂᐊᖅᓯᒪᔪᑦ ᓴᓇᔭᐅᓯᒪᓕᕇᖅᐳᑦ. 2004-05-
ᓅᖓᔪᑦ ᐸᕐᓇᒍᑎᒥ ᐃᓪᓗᓕᐅᕆᐊᖃᓚᐅᖅᑕᖏᓐᓂᑦ ᐃᒡᓗᓕᔪᖃᓛᓕᖅᐳᖅ ᐅᐱᕐᖔᖑᓂᐊᖅᑐᒥᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᕿᓚᒡᕙᖅ. ᑰᓕ. 
 
ᑰᓕ (ᑐᓵᔨᒃᑯᑦ): ᐄ’, ᐃᒡᓗᓕᐅᖅᑕᐅᓛᖅᐸᑕ, ᓴᓇᔨᖏᓐᓄᑦ ᐊᑭᑐᐃᓐᓇᖏᑦ ᐊᑐᖅᑐᒋᑦ ᐅᐱᕐᖔᖑᓚᐅᖅᑐᒥᒃ 
ᐅᖓᑖᓕᓚᐅᖅᓯᒪᒻᒪᑕ ᐊᑐᖅᑕᐅᔪᒃᓴᖏᓐᓂᒃ ᐊᑐᓗᐊᖅᑐᑎᒃ $200,00-ᓂᒃ. ᑭᕙᓪᓕᕐᒥᓕ, ᑲᖏᖅᖠᓂᑉ ᑮᓇᐅᔭᑦ 
ᐊᑐᖅᑐᒃᓴᖏᑦ ᓱᓕ ᓴᖅᑭᖅᓯᒪᙱᒻᒪᑕ. ᐃᓚᓕᐅᔾᔭᐅᓯᒪᙱᒻᒪᑕ. 
 
ᓱᒻᒪᓪᓕ ᐃᓚᓕᐅᔾᔭᐅᓯᒪᙱᓚᑦ ᐅᕙᓂ ᐊᒻᒪᓗ ᓴᓇᔭᐅᒋᐊᖃᓕᓚᐅᖅᓯᒪᓪᓗᑎᑦ ᐊᕐᕌᓂ, ᑭᓯᐊᓂᓕ 
ᓴᓇᔭᐅᓛᓕᑕᐃᓐᓇᖅᐸᑦ 2005-ᖑᓕᖅᐸᑦ. ᐃᓚᓕᐅᔾᔭᐅᓯᒪᙱᓚᑦ ᓱᒻᒪᑦ ᑭᕙᓪᓕᕐᒧᑦ ᑮᓇᐅᔭᑦ 
ᐋᖅᑭᒃᑕᐅᓯᒪᔪᖁᑎᖏᓐᓄᑦ ᓇᓗᓇᐃᔭᖅᓯᒪᔪᓂᒃ ᑮᓇᐅᔭᑦ ᐊᑐᖅᑐᒃᓴᓂᒃ ᐊᑭᑐᔫᑎᓄᑦ?  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒥᓂᔅᑕ ᕿᓚᒡᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᑭᓯᒋᐊᕈᑎᐅᔪᑦ ᐱᓯᒪᔭᒃᑲ ᒪᓕᑦᑐᒋᑦ, 
ᖃᐅᔨᒪᙱᑦᑐᖓ ᓇᓪᓕᐊᓐᓂᒃ ᒪᑉᐱᒐᕐᒦᒻᒪᖔᖅ. ᒪᓕᒐᓕᐅᖅᑎᐅᖃᑎᒐᖃᐃ ᐅᖃᐅᓯᖃᒃᑲᓐᓂᕈᓐᓇᖅᐸᑦ 
ᓇᓪᓕᐊᓐᓂᒃ ᒪᑉᐱᒐᕐᒦᑦᑐᒥᒃ ᐅᖃᐅᓯᖃᕐᒪᖔᖅ. ᑕᐃᒪᐃᒌᕈᓂ, ᐲᑕ ᔅᑳᑦ ᑭᐅᖁᓂᐊᖅᐸᕋ ᐊᐱᖅᑯᑎᒥᓄᑦ 
ᓴᓇᔭᐅᓂᖏᑕ ᐃᒡᓗᐃᑦ ᒥᒃᓵᓅᖓᔪᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᕿᓚᒡᕙᖅ. ᑰᓕ ᖃᐅᔨᔪᒪᕗᑦ ᓇᓕᐊᓐᓂᒃ ᒪᑉᐱᒐᕐᒦᒻᒪᖔᖅᐱᑦ. L-
12. 
 
ᑰᓕ (ᑐᓵᔨᒃᑯᑦ): ᐃᒃᓯᕙᐅᑕᖅ, ᑐᑭᓯᒋᐊᖁᓪᓗᑎᑦ ᓴᓇᕐᕈᑎᐅᔪᑦ ᕿᑲᑐᐃᓐᓇᕐᒪᑕ ᑲᖏᖅᖠᓂᕐᒥᒃ ᑭᓯᐊᓂᓕ 
ᓴᓇᔨᖏᓐᓄᑦ ᐊᑭᓕᐅᑎᒃᓴᓂᒃ ᐋᖅᑭᒃᓯᓯᒪᔪᖃᙱᒻᒪᑦ, ᓴᓇᔨᖏᓐᓄᑦ ᐊᑭᓕᐅᑎᒃᓴᑦ ᐋᖅᑭᒃᑕᐅᓯᒪᕗᑦ ᑭᕙᓪᓕᕐᒥᒃ 
ᐊᖏᔫᑎᓄᑦ ᑮᓇᐅᔭᐃᑦ ᐊᑐᖅᑐᒃᓴᑦ ᖃᑦᑎᓪᓚᕆᐅᓛᕐᒪᖔᑕ ᐱᑕᖃᙱᒻᒪᑦ, ᐱᖓᓲᖅᑰᕐᒪᑕ ᐃᒡᓗᒃᓴᑦ 
ᓴᓇᔭᐅᔪᒫᕐᓂᐊᖅᓯᒪᔪᑦ ᑲᖏᖅᖠᓂᕐᒥᒃ ᐅᐱᕐᖔᖑᓕᖅᐸᑦ, ᑭᓯᐊᓂᓕ ᑎᑎᕋᖅᓯᒪᔪᖃᙱᒻᒪᑦ ᑕᒪᒃᑯᓂᖓ. ᖃᓄᕐᓕ 
ᑕᒪᓐᓇ ᑕᐃᒪᐃᒍᓐᓇᖅᐸ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᑰᓕ. ᒥᓂᔅᑕ ᕿᓚᒡᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᓕᖅᑯᖓ. ᐃᓪᓗᓕᐅᕐᓂᕐᒧᑦ ᓴᓇᔨᒃᓴᓄᑦ 
ᐊᖏᖅᑕᐅᕋᑖᑕᐃᓐᓇᓚᐅᖅᑐᖅ ᑲᑎᒪᕕᒻᒥ, ᐊᑐᖅᑕᐅᓚᐅᖏᑲᓗᐊᖅᑎᓪᓗᒋᑦ ᐊᕐᕌᒎᓯᒪᔪᓂ, 
ᐊᓯᐊᓅᖅᑕᐅᒍᓐᓇᖏᒻᒪᑦ ᐊᕐᕌᒍᒧᑦ. ᑮᓇᐅᔭᐃᑦ ᐊᖏᖅᑕᐅᓯᒪᔭᕇᖅᑐᑦ, ᐊᕐᕌᒎᓂᐊᖅᑐᒨᖅᑕᐅᓂᐊᖅᑐᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᕿᓚᕝᕙᖅ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓐᓇᐃᓂᐊᖅᐸᑦ, ᐊᐱᖅᑯᑎᒐᓕ ᑕᒪᑐᒧᖓ ᐃᖅᑲᓇᐃᔭᖅᑏᑦ 
ᓇᓚᐅᒃᑖᖅᑕᐅᓯᒪᔪᓄᑦ. ᑕᒫᓂ ᐊᑐᖅᑐᒥ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ ᐊᑭᑦᑐᕋᐅᑎᔾᔪᑎᐅᔪᑦ ᐅᖓᑖᓃᓚᐅᖅᑐᑦ 
$200,000. ᐋᖅᑭᒋᐊᖅᓯᓯᒪᔪᖃᑉᐸ, ᐅᕝᕙᓘᓐᓃᑦ ᐅᖓᑖᓅᖅᓯᒪᕙᑦ ᐊᕐᕌᒎᓐᓄᑦ ᒪᕐᕉᓐᓄᑦ ᑮᓇᐅᔭᖅᑐᕈᑎᖏᑕ? 
 
ᑕᑯᓛᖅᐱᑕ ᓴᓇᒋᐊᖅᑕᐅᓕᖅᑎᓪᓗᒋᑦ ᑖᒃᑯᐊ ᐃᓪᓗᐃᑦ ᑲᑎᙵᔪᑦ ᐊᕐᕌᒍ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ ᕿᓚᕝᕙᖅ.  
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓴᓇᔭᐅᒋᐊᓯᓂᐊᖅᑐᑦ ᑲᖏᖅᖠᓂᕐᒥ 
ᐅᐱᓐᒐᔅᓵᖑᓂᐊᖅᑐᒥ. ᖁᔭᓐᓇᒦᒃ. 

ᐃᒃᓯᕙᐅᑕᖅ: ᑰᓕ. 
 
ᑰᓕ (ᑐᓵᔨᒃᑯᑦ): ᑕᐃᒪᓕ, ᐊᓯᐊᓂᒃ ᐊᐱᖅᑯᑎᖃᕋᒪ. ᐅᖃᓕᒫᖅᑕᓐᓂᒃ ᑎᑎᕋᖅᓯᒪᔪᓂ, ᑖᒃᑯᐊ ᐱᓕᕆᔨᐅᔪᖅ 
ᑲᒪᒋᔭᖃᑦᑐᖅ ᓄᓇᕗᒻᒥ ᓇᒻᒥᓂᖃᑦᑎᓄᑦ ᐃᑲᔫᑎᑎᒍᑦ, ᐅᖃᕈᑎᖃᖅᓯᒪᕕᑦ ᖃᓄᖅ ᑖᒃᑯᐊ ᐊᑭᑦᑐᕋᐅᑎᔾᔪᑏᑦ 
ᐱᓕᕆᐊᖑᓂᐊᕐᒪᖔᑕ ᐱᑦᔪᑎᒋᓪᓗᒍ ᐅᖓᑖᓅᖓᓗᐊᕐᒪᑕ ᐊᑭᑦᑐᕋᐅᑎᓂᖃᑦᑎᓪᓗᒋᑦ ᑳᑦᑐᓛᓄᑦ ᒐᕙᒪᒃᑯᓪᓗ 
ᓄᓇᕗᒻᒥ. ᐅᖃᒻᒪᑕ ᐱᑦᔪᑎᒋᔭᖓᒎᖅ ᑕᒪᑐᒧᖓ ᑖᓐᓇ ᓄᓇᕗᒻᒥ ᓇᒻᒥᓂᖃᑦᑎᓄᑦ ᐃᑲᔫᑎ. 
 
ᐊᓯᔾᔨᖅᑐᖃᔾᔮᖏᓚᖅ ᑕᒪᑐᒧᖓ ᐱᕙᓪᓕᐊᓂᐅᔪᒧᑦ ᐃᓱᒪᔅᓴᖅᓯᐅᖅᓯᒪᕕᑦ ᑕᑯᓇᒋᐊᒃᓴᖅ ᐊᑭᑭᓐᓂᖅᓴᐅᔪᓂᒃ 
ᓴᓇᔭᐅᒍᓐᓇᕐᓂᖏᓐᓄᑦ ᑖᒃᑯᐊ ᐃᓪᓗᐃᑦ?  
 
ᐅᕝᕙᓘᓐᓃᑦ ᐅᖃᕈᑎᖃᖅᓯᒪᕕᑦ ᓱᓇᒐᓚᐃᓐᓇᕐᓄᑦ ᐊᒻᒪᓗ ᓄᓇᓕᓐᓂ ᑲᑉᐸᓂᐅᔪᑦ ᐃᓪᓗᓕᐅᕐᓂᐊᕐᕆᐊᖏᓐᓂᒃ 
ᑖᒃᑯᓂᖓ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᑯᔭᓐᓇᒦᒃ, ᐃᒃᓯᕙᐅᑕᖅ. ᓂᓪᓕᐅᑎᒋᔪᒪᓇᒍ ᑭᒡᒐᖅᐃᓗᖓ ᒥᓂᔅᑕᒥᒃ 
ᑲᒪᒋᔭᖃᑦᑐᒥᒃ, ᑭᓯᐊᓂᓕ ᐅᕙᑦᑎᓐᓄᑦ, ᑕᑯᔪᒪᔪᒍᑦ ᐱᑕᖃᕐᓂᖅᓴᐅᓕᕐᓗᓂ ᐱᓕᒻᒪᓴᕐᓂᕐᒥᒃ ᐃᓪᓗᓕᐅᕐᓂᒃᑯᑦ 
ᑖᒃᑯᓂᖓ ᐃᓪᓗᒃᓴᓂᒃ. ᐊᑐᓕᖅᑎᑦᑎᓂᐊᖅᑐᒍᑦ ᐸᕐᓇᒍᑎᑦᑎᓐᓂᒃ. ᒫᓐᓇᐅᔪᖅ, ᑭᐅᒍᓐᓇᖏᑦᑐᖓ ᓄᓇᕗᒻᒥ 
ᓇᒻᒥᓂᖃᑦᑎᓄᑦ ᐃᑲᔫᑎᐅᑉ ᒥᒃᓵᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ. ᖁᔭᓐᓇᒦᒃ, ᑰᓕ ᐊᐱᖅᑯᑎᒋᔭᓐᓄᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᖅᐸᕋ ᐊᖓᔪᖅᑳᖅ ᐊᒻᒪᓗ ᐱᓕᕆᔨᖏᑦ ᖃᐃᒍᓐᓇᑲᓐᓂᕐᒪᑕ ᐅᓪᓗᒥ. 
ᐃᒃᐸᔅᓴᖅ ᐊᐱᖅᓲᑎᒋᓚᐅᖅᑕᓐᓄᑦ ᑐᓴᕆᐊᕈᒪᑐᐃᓐᓇᖅᑐᖓ. 
 
ᖃᓄᖅ ᐊᖏᓂᖃᕐᓂᐊᖅᐸᑦ ᐃᓪᓗᐃᑦ ᐃᓪᓗᓕᐅᖅᑕᐅᓂᐊᖅᑐᑦ ᐊᑐᓂᒃ ᓄᓇᓕᓐᓂ ᐃᓪᓗᒃᓴᖃᑦᑎᑕᐅᔪᓄᑦ: 
ᒪᕐᕉᓐᓂᒃ ᐃᓪᓗᕈᓯᓖᑦ; ᐱᖓᓱᓂᒃ ᐃᓪᓗᕈᓯᓖᑦ; 1,000 ᑭᑉᐹᕆᒃᑐᖅ ᑕᑭᓂᖓ; 1,500 ᑭᑉᐹᕆᒃᑐᖅ ᑕᑭᓂᖓ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳᖅ ᐲᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᑎᓐᓂᐊᕐᕋᒃᑯᑦ ᒥᔅᑕ. ᓯᑳᑦ ᐊᐱᖅᑯᑎᓐᓄᑦ, 
ᑭᓯᐊᓂᓕ ᐃᖅᑲᐃᑎᒍᒪᔭᒃᑲ ᒪᓕᒐᓕᐅᖅᑏᑦ ᑲᔪᓯᓂᖃᕈᑦᑕ ᐃᓪᓗᓕᐅᖅᑕᐅᓂᐊᕐᓂᖏᓐᓄᑦ ᑖᒃᑯᐊ ᐃᓪᓗᐃᑦ, 
ᑐᓴᖅᑎᑦᑎᓂᐊᖅᑯᒍᑦ ᖃᖓᒃᑯᑦ ᐱᒋᐊᖅᑕᐅᓂᐊᕐᒪᖔᑕ, ᐊᒻᒪᓗ ᓇᓪᓕᐊᓐᓂ ᓄᓇᓕᓐᓂ. 
 
ᐊᒻᒪᑦᑕᐅᖅ, ᐅᖃᖃᑎᖃᕈᒪᒋᓪᓗᑕ ᓄᓇᓕᓐᓂᑦ ᖃᓄᐃᑦᑐᓂᒃ ᐃᓪᓗᒃᓴᓂᒃ ᐅᕝᕙᓘᓐᓃᑦ ᐃᓪᓗᓂᒃ ᑲᑎᙵᔪᓂᒃ 
ᑕᑯᔪᒪᒻᒪᖔᑦ ᓴᓇᔭᐅᔪᓂᒃ ᓄᓇᓕᖏᓐᓂ. 
 
ᑐᓂᑲᐃᓐᓇᕐᓂᐊᕐᕋᒃᑯᑦ ᐅᖃᕈᑎᕈᓗᒃ ᒥᔅᑕ. ᓯᑳᑦᒧᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. ᒥᔅᑕ. ᓯᑳᑦ. 

ᓯᑳᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᒃᑯᐊ ᐃᓪᓗᐃᑦ ᑲᑎᙵᔪᑦ ᖃᐃᑕᐅᔪᑦ ᑕᒫᓂ ᐊᕐᕌᒍᒥ, ᐱᓗᐊᖅᑐᒥᒃ 
ᐃᖃᓗᒃᑑᑎᐊᖅ ᐱᖓᓲᓕᖓᔪᑦ, ᓱᓕᒍᒪ ᒪᕐᕉᓐᓂᒃ ᐃᓪᓗᕈᓯᓖᑦ ᑲᑎᓐᒐᔪᑦ ᐱᖓᓱᑦ, ᐊᑐᖅᑕᐅᓂᐊᖅᑐᐃᓐᓇᐃᑦ, 
ᓱᓕᒍᒪ ᐅᖓᑖᓃᕌᔾᔪᒃᑐᑦ 780 ᑭᑉᐹᕆᒃᑐᖅ ᑕᑭᓂᖓᒍᑦ ᐊᑕᐅᓯᖅ ᐃᓪᓗ. ᐊᑦᔨᒌᑐᐃᓐᓇᐸᓗᐃᑦ ᐃᓘᓇᖏᑎᒍᑦ, 
ᑭᓯᐊᓂᓕ ᐃᓚᖏᑦ ᐃᓐᓇᑐᖃᕐᓄᑦ ᑎᓴᒪᐅᔪᑦ ᑲᑎᙵᔪᑦ ᓴᓇᔭᐅᓛᕐᒥᔪᑦ. 
 
ᐊᕐᕌᒍᓂᐊᖅᑐᖅ, ᓴᓇᔭᐅᓂᐊᖅᑐᑦ ᑲᔪᓯᓂᐊᖅᑐᑦ ᐱᔭᕇᖅᕕᒃᓴᖃᑦᑎᑕᐅᓗᑎᒃ, ᓄᓇᓕᓐᓂᑦ 
ᐅᖃᖃᑎᖃᕆᐊᖃᕐᓂᐊᖅᑐᒍᑦ ᖃᓄᐃᑦᑐᓂᒃ ᐃᓪᓗᒃᓴᓂᒃ ᐱᔪᒪᒻᒪᖔᑕ, ᐊᖏᔫᓂᒃ ᑲᑎᙵᔪᓂᒃ, ᐊᑕᐅᓯᕐᒥᒃ 
ᐃᓪᓗᕈᓯᖃᑦᑐᓂᒃ, ᐅᕝᕙᓘᓐᓃᑦ ᐊᖏᓂᖅᓴᒥᒃ ᑲᑎᙵᔪᓂᒃ ᐱᔪᒪᒻᒪᖔᑕ. ᓱᓕ ᐅᖃᖃᑎᖃᖅᓯᒪᖏᓇᑦᑕ 
ᓄᓇᓕᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᓯᑳᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖅ ᐅᕚᑦᑎᓐᓂᒃ ᐅᖃᐅᔾᔨᒍᓐᓇᖅᑲ ᖃᓄᖅ ᐊᑭᖃᒻᒪᖔᑕ ᐊᑕᐅᓯᖅ 
ᑭᑉᐹᕆᒃᑐᖅ ᓴᓇᓂᐊᕐᓗᓂ ᐃᓪᓗᓕᕆᔨᒃᑯᑦ ᐃᓪᓗᖁᑎᖓᓂᒃ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒫᓐᓇᐅᔪᖅ ᐊᑭᓖᖃᑦᑕᖅᑐᒍᑦ ᒫᓂᖃᐃ $330. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᓂᔅᑕ ᑐᓴᖅᑎᑦᑎᒍᓐᓇᖅᑲ ᐅᕙᑦᑎᓐᓂᒃ ᖃᓄᐃᒻᒪᑦ ᐊᑭᖃᒻᒪᖔᖅ $330 
ᐊᑕᐅᓯᖅ ᑭᑉᐹᕆᒃᑐᖅ ᓴᓇᓂᐊᕐᓗᓂ ᐃᓪᓗᓕᕆᔨᒃᑯᑦ ᐃᓪᓗᖁᑎᖓᓂᒃ ᓄᓇᕗᒻᒥ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳᖓ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ, ᒥᔅᑕ. ᓯᑳᑦ. 
 
ᓯᑳᑦ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᑎᑦᑐᒍ ᑕᒪᕐᒥᒃ ᐊᑭᖓ ᓴᓇᔭᐅᓂᖓᓄᑦ ᐊᒃᑐᖅᑕᐅᓂᖃᖅᑐᑦ ᐊᒥᓱᓄᑦ 
ᐱᑦᔪᑎᖏᓐᓄᑦ; ᑮᓇᐅᔭᖅᑐᕈᑎᐊ ᐃᓪᓗᒃᓴᐃᑦ, ᑮᓇᐅᔭᖅᑐᕈᑎᐊ ᑎᑭᑎᑕᐅᓂᖓᑕ, ᐅᓯᔭᐅᓂᖓᓄᑦ, 
ᓂᐅᔭᐅᓂᖓᓄᑦ ᐅᓯᑲᑦᑕᐅᑎᒥᒃ, ᓄᓇᖓᓄᑦ, ᑕᒪᒃᑯᐊᓕᒫᑦ ᑲᑎᑦᑐᒋᑦ, ᓄᓇᐅᑉ ᐱᓕᕆᐊᖑᓂᖓᓄᑦ, ᑐᙵᕕᖓᑕ 
ᐊᒻᒪᓗ ᑕᒪᒃᑯᐊ ᑲᑎᑦᑐᑎᑦ ᐊᑭᑐᔪᒻᒪᕆᐊᓘᓕᖅᑐᓂᒃ ᐃᓪᓗᓕᐅᖅᑕᐅᓂᖓ. 
 
ᑕᒫᓂᓘᓐᓃᑦ ᐃᖃᓗᓂ, ᐃᓪᓗᓕᐅᖅᑕᐅᓂᖓᓄᑦ ᑮᓇᐅᔭᖅᑐᕈᑎᑦ ᖁᑦᑎᑐᒻᒪᕆᐊᓘᔪᖅ, ᓄᑖᒧᑦ ᐃᓪᓗᒃᓴᒧᑦ 
ᓴᓇᔭᐅᔪᖅ ᐊᑦᔨᑐᐃᓐᓇᖓᑎᒍᑦ, ᑕᒫᓂᒃᓴᐃᓐᓇᖅ ᐃᓪᓗᓕᕆᔨᒃᑯᑎᒍᑦ ᐃᓪᓗᒃᓴᐅᒧᖅ. ᐊᒻᒪᓗ ᓇᒻᒥᓂᖃᑦᑎᐅᔪᓄᑦ 
ᐃᓪᓗᓕᐅᖅᑕᐅᔪᑦ, ᓇᒻᒥᓂᖃᑦᑎᐅᔪᑎᒍᑦ ᐊᖅᑯᑎᖃᑦᑐᑎᒃ. 

ᐊᑐᖃᑦᑕᕐᒥᔪᒍᑦ ᑭᒃᑯᑐᐃᓐᓇᕐᓄᑦ ᐱᓇᓱᐊᖅᑕᐅᓂᐊᕐᓗᓂ ᐊᑭᑦᑐᕋᐅᑎᑎᑦᑎᓂᕐᒥᒃ ᐊᕐᕌᓂ ᐃᓪᓗᒃᓴᓄᑦ ᐊᒻᒪᓗ 
ᐊᑐᖅᓯᒪᒋᓪᓗᑕ ᑭᒃᑯᑐᐃᓐᓇᕐᓄᑦ ᓄᐃᑕᓪᓗᓂ ᐃᖅᑲᓇᐃᔭᖅᑎᓄᑦ. ᑕᒪᒃᑯᑎᒎᓇ ᐱᓇᓱᐊᕐᓂᒃᑯᑦ, ᑕᐃᒪᓐᓇ ᑕᕝᕙ 
ᐋᖅᑭᒃᓯᖃᑦᑕᖅᑐᒍᑦ ᐊᑭᖏᓐᓂᒃ ᐃᓪᓗᓕᐊᖅᑕᐅᓂᐊᖅᑐᓄᑦ. ᖁᔭᓐᓇᒥᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ. ᓯᑳᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. $330 ᑭᑉᐹᕆᒃᑐᖅ ᑕᑭᓂᖓᒍᑦ ᐊᑭᑐᔪᐊᓘᔮᖅᑐᖅ. ᐃᓪᓗᖃᕋᒪ 1,600 
ᑭᑉᐹᕆᒃᑐᖅ ᑕᑭᓂᖃᑦᑐᒥᒃ ᐃᖃᓗᒃᑑᑎᐊᕐᒥ, ᐊᒻᒪᓗ ᐊᑐᖅᑐᒍ ᑖᓐᓇ ᓈᓴᐅᑎ, ᐃᓪᓗᕗᑦ ᐊᑭᖃᕋᔭᖅᑐᖅ 
$520,000-ᓂ ᒫᓐᓇᐅᔪᖅ ᓴᓇᔭᐅᓂᐊᕐᓗᓂ. 
 
ᐊᒥᓲᖏᑐᐃᓐᓇᕆᐊᓖᑦ ᐃᓄᐃᑦ ᓄᓇᕗᒻᒥ ᐊᑭᓖᒍᓐᓇᖅᑐᑦ $520,000 ᑭᓯᐊᓂᓕ ᓄᓇᖃᑦᑎᑐᐃᓐᓇᐅᔪᑦ 
ᓄᓇᕗᒻᒥ ᐃᓪᓗᓕᐅᕈᓐᓇᖏᑦᑐᖅ ᐊᑭᓖᒍᓐᓇᖏᓐᓇᒥ. ᑕᐃᒪᓐᓇ ᐊᑭᖃᑦᑎᓪᓗᒍ, ᐃᓱᒪᓪᓗᖓ ᑎᓕᐅᕆᓇᓱᒃᑲᑦᑕ 
ᓇᒻᒥᓂᖃᕐᓂᕐᒥᒃ ᐊᖏᕐᕋᓂᒃ. ᖃᓄᕐᓕ ᐊᒡᓚᕕᓯ ᑎᓕᐅᕆᔪᓐᓇᖅᐸᑦ ᑕᐃᒪᓐᓇ ᐊᑭᖃᕐᓂᐊᖅᐸᑕ $330 
ᑭᑉᐹᕆᒃᑐᖅ ᑕᑭᓂᖓᒍᑦ? ᑕᐃᒪᓐᓇ ᐊᑭᓖᖃᑦᑕᕈᑦᓯ, ᑕᐃᒪᓕ ᐊᑭᑐᓂᐊᕐᒥᔪᖅᑕᐅᖅ ᐊᓯᖏᓐᓄᑦ ᐃᓄᓐᓄᑦ. 
ᑮᓇᐅᔭᓕᐅᕈᓐᓇᖅᑎᐊᕆᐊᖃᑦᑐᑎᒃ ᓂᐅᕕᕐᓂᐊᕐᓗᑎᑦ ᓴᓇᔭᒃᓴᓂᒃ ᐊᒻᒪᓗ ᐊᑦᑎᓂᖅᓴᒥᒃ ᐅᓯᔭᐅᔾᔪᑎᖃᕐᓗᑎᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᖃᐅᔨᒪᒐᑦᑕ ᐊᑭᑐᔪᒻᒪᕆᐅᒻᒪᑦ 
ᐃᓪᓗᓕᐅᕋᓱᐊᖅᑐᓂ ᐊᒻᒪ ᐊᑐᖅᑕᐅᖃᑦᑕᓚᐅᕐᑐᖅ ᒐᕙᒪᒃᑯᑦ ᐃᑲᔪᖅᑐᑎ ᑮᓇᐅᔭᑎᒍᑦ ᓴᓇᔭᐅᑎᓪᓗᒋ, ᐊᒻᒪ 
ᑕᐃᒫᒃᑭᓯᐊᓂ ᐃᓪᓗᐃᑦ ᒪᑭᑎᒍᓐᓇᓚᐅᕋᑦᑎᒍ. 
 
ᐱᔾᔪᑎᐅᔪᖅ ᐃᓪᓗᒥ ᓇᒻᒥᓂᖃᕐᓂᐅᔪᖅ, ᓴᖅᑭᔮᖅᑎᑕᕗ ᓄᓇᕗᒻᒧ, ᐊᒻᒪ ᑕᐃᒪᐃᖏᓐᓇᓂᐊᖅᑐᑕ. 
ᖃᐅᔨᒋᐊᒃᑲᓂᕐᓂᐊᖅᑐᒍ ᓇᒥ ᐃᑲᔪᒃᑲᓐᓂᕈᓐᓇᕐᒪᖔᑦᑕ ᓇᒻᒥᓂᖅ ᐃᓪᓗᑖᕈᓐᓇᖅᑐᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ, ᐊᕐᕌᒍ ᒪᕐᕉᓕᖅᑑᓐᓂᒃ ᐱᓕᕆᖃᑎᖃᖅᑎᓪᓗᖓ ᓄᓇᕗᒻᒥ ᓄᓇᓕᓐᓂ 
ᑲᑐᔾᔨᖃᑎᒌᑦ, ᑐᑭᓯᒋᐊᕐᕕᒃᓴᓂ ᐱᖃᑦᑕᓚᐅᕋᑦᑕ ᐸᐃᑉᐹᓂ ᐊᔭᐅᖅᓯᒋᐊᕐᓂᕐᒥ ᒐᕙᒪᑐᖃᒃᑯᓐᓂ ᐋᑐᕚᒥ, ᐊᒻᒪ 
ᐊᑭᖏ ᐃᓯᒐᖅ ᐊᑕᐅᓯᖅ ᑐᓂᓯᔭᐅᓚᐅᖅᑐᒍ $225 ᐃᓯᒐᖅ ᐊᑕᐅᓯᖅ. ᐊᑭᑦᑐᕆᐊᖅᓯᒪᓕᖅᑐᖅ $100 ᐊᕐᕌᒍ 
ᒪᕐᕉᓗᐊᕌᔪᑦᑑᒃ. 
 
ᑖᑯᐊ ᐃᓱᒫᓘᑎᒋᒐᒃᑭ ᐊᑭᑦᑐᐸᓪᓕᐊᓂᐅᔪᑦ ᐅᕝᕙᓘᓐᓃᑦ ᖁᕙᐸᓪᓕᐊᓂᖏ ᐅᓪᓗᒥᐅᓕᖅᑐᖅ $330, ᐅᕝᕙᓘᓐᓃᑦ 
ᓇᑦᑎᖅᔭᐅᑎᓪᓗᒋ ᐃᓪᓗᐃᑦ, ᐊᕐᕌᒍᓂ ᐊᒥᓲᖏᑦᑐᓂ, ᐅᖓᑖᓃᒍᓐᓇᖅᑐᖅ $500ᒥ $550ᒧ ᐃᓯᒐᖅᐊᑕᐅᓯᖅ. 
 
ᖃᐅᔨᔪᒪᔪᖓᓕ ᐊᖓᔪᖅᑳᖅ ᐅᖃᕈᓐᓇᕐᒪᖔᖅ ᒥᓂᔅᑕᐅᕕᖃᕐᕕᖓ ᐊᑭᖏᓐᓂ ᐊᐅᓚᑦᑎᓇᓱᐊᕐᒪᖔᖅ, 
ᓂᐅᕕᒃᑲᓐᓂᕈᓐᓇᕐᓂᐊᕋᑦᑕ ᐃᓪᓗᓂᑦ ᓄᓇᕗᒻᒥ? ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳᖅ ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᐃᔨᖅᓯᒪᔭᒃᓴᐅᖏᑦᑐᖅ, ᐊᒻᒪ ᖃᐅᔨᒪᔭᐅᒻᒪᑦ 
ᐊᑭᑐᔪᒻᒪᕆᐅᒻᒪᑦ ᐃᓪᓗᓕᐅᕋᓱᑦᑐᓂ ᒫᓂ ᓄᓇᕗᒻᒥ. ᐅᖃᖃᑎᖃᖃᑦᑕᖅᓯᒪᔪᒍ ᒐᕙᒪᑐᖃᒃᑯᓐᓂ ᐊᑭᑐᓂᖅᓴᐅᒻᒪᑦ 
ᒫᓐᓂ ᐃᓪᓗᓕᐅᕋᓱᐊᖅᑐᓂ ᐊᓯᖏᓐᓂ ᐊᕕᒃᑐᖅᓯᒪᔪᓂ. 
 
ᑕᒫᓂ ᐊᕐᕌᒍᒥ ᐃᓪᓗᓕᐅᕐᓂᐊᑕᑦᑎᓐᓂ ᐊᒻᒪ ᐊᒥᓲᓂᖅᓴᐅᓂᐊᕐᒪᑕ, ᐊᑭᑭᓪᓕᒋᐊᖁᓂᐊᖅᑕᕗ ᐊᑭᖏ 
ᐃᖏᕋᔪᓕᕆᓂᕐᓄ ᐊᒻᒪ ᓂᐅᕕᕐᓂᕐᒧ ᐱᔾᔪᑎᒋᓪᓗᒍ ᐊᒥᓱᓂ ᓂᐅᕕᕐᓂᕐᒥ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ, ᐊᓯᐊᓅᕈᒪᔪᖓ ᓄᓇᓕᓐᓄ ᐃᓕᐅᖅᑲᖅᑕᐅᓂᖏ. 
 
ᐊᖓᔪᖅᑳᖅ ᐅᖃᐅᔨᒍᓐᓇᖅᑲ, ᐆᑦᑑᑎᒋᓗᒍ, ᑰᒑᕐᔪᒥ ᐊᒻᒪ ᐊᕐᕕᐊᓂ, 15ᓂ ᐃᓪᓗᓕᐅᕐᓂᐊᑎᓪᓗᒋ ᐊᑐᓂ 
ᓄᓇᓕᐅᔫᓂ. ᐊᑦᑐᕐᓂᖃᕐᓂᐊᕐᐸᑦ ᒥᑭᓪᓕᒋᐊᖅᑎᑦᑎᓂᕐᒥ ᐃᓪᓗᑕᖃᒃᑲᓐᓂᕆᐊᖃᕐᓂᖏᓐᓂ ᐊᕐᕌᒎᓂᐊᖅᑐᓂ? 
ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᐊᑦᑐᕐᓂᖃᓪᓚᕆᓐᓂᐊᖅᑐᖅ ᐊᒻᒪ ᒥᑭᓪᓕᕚᓪᓕᑎᑦᑎᓗᓂ ᓄᓇᓕᐅᔪᓄ 
ᐃᓕᒪᕆᔭᐅᓯᒪᔪᓄ. ᐃᓚᖏᓐᓂ ᐊᑭᑭᓪᓕᒋᐊᖅᑎᑦᑎᓂᐊᖅᑐ ᓄᓇᕗᓕᒫᖅ ᑕᑯᒋᐊᖑᖅᓗᒍ, ᐅᐱᓐᓇᕋᓂ ᒫᓐᓇᐅᔪᖅ 
ᐊᑐᖅᐸᑦᑕᕗ ᐃᓕᐅᖅᑲᐃᓂᕐᒧ ᑐᕌᖓᓗᐊᕐᖓᑦ ᑲᒪᒋᓇᓱᐊᖅᑐᒋ ᐃᓄᒋᐊᓗᐊᕐᓂᐅᔪᑦ ᐊᒻᒪ ᐃᓪᓗᑭᒃᓴᕐᓂᐅᔪᖅ, 
ᐱᓗᐊᖅᑐᒥ ᑖᒃᑯᓇᓂ ᓄᓇᓕᓐᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᒃᑯᐊ ᓄᓇᓕᐅᔪᑦ 10ᒥ 15ᒧ ᐃᓪᓗᑖᒃᑲᓐᓂᕆᐊᖃᕐᓂᐊᖅᑲᑦ ᑮᓇᐅᔭᓕᕆᓂᕐᒧ 
ᐊᕐᕌᒎᓂᐊᖅᑐᓂ? ᖁᔭᓐᓇᒦᒃ ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐃᒃᓯᕙᐅᑖᖅ. ᖃᐅᔨᒪᑦᑎᐊᖅᑐᒍ ᑖᒃᑯᐊ ᓄᓇᓕᐅᔪᑦ ᐊᔾᔨᒌᓂ 
ᐊᒥᓲᓂᖏᓐᓂ ᐱᔭᕆᐊᖃᕐᓂᐊᖅᑐᑦ ᐅᕝᕙᓘᓐᓃᑦ ᐅᖓᑖᓄ ᑭᓯᐊᓂᓕ ᐃᖅᑲᐃᑎᔪᒪᔭᒃᑲ ᐃᓚᒋᔭᐅᔪᓕᒫᑦ 
ᑮᓇᐅᔭᖃᖅᑎᑕᐅᓂᐅᔪᖅ ᐊᒻᒪ ᐃᑲᔪᖅᑕᐅᓂᐅᔪᖅ ᑲᓇᑕᒥ ᐃᓪᓗᓅᖓᔪᓂ, ᐊᑐᖅᑕᕗᑦ ᑖᒃᑯᓄᖓ, 
ᐱᑕᖃᕈᓐᓃᑐᐃᓐᓇᕆᐊᓕ, ᐊᕐᕌᒎᓂᐊᖅᑐᒥ. 
 
ᑲᔪᓯᓂᐊᖅᑐᒍ, ᐃᑉᐸᒃᓴ ᐅᖃᓚᐅᕋᒪ ᒪᓕᒐᓕᐅᕐᕕᒻᒥ, ᐊᔭᐅᖏᓐᓇᕐᓂᐊᕋᑦᑎᒍ ᒐᕙᒪᑐᖃᒃᑯᑦ 
ᐃᑲᔪᖅᑕᐅᑲᓐᓂᕈᒪᓗᑕ ᐃᓪᓗᖃᖅᑎᑕᐅᒃᑲᓂᕐᓗᑕ ᓄᓇᓕᓕᒫᓂ ᓄᓇᕗᒻᒥ ᐊᕐᕌᒍᓂ ᖁᓕᐅᓂᐊᖅᑐᓂ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖓᔪᖅᑳᖑᔪᖅ ᓇᓗᓇᐃᖅᓯᔪᓐᓇᖅᑳ ᑕᒪᒃᑯᐊ ᐃᓪᓗᐃᑦ ᓄᓇᓕᓐᓅᖅᑲᑕ 
ᓴᓇᔭᐅᒐᔭᕐᖓᑕ ᐊᕐᕌᒎᒧᑦ ᐊᖏᖅᑕᐅᓯᒪᔪᒧᑦ. ᓱᕐᓗ, ᓄᓇᓕᓐᓅᖅᑲᑕ ᐋᒌᓯᐅᓛᖅᑐᒥ, ᓴᓇᔭᐅᒐᔭᖅᑳᑦ 
ᐃᓐᓄᑕᐅᔪᓐᓇᖅᓯᓗᑎ ᑕᕝᕙᓂ ᐊᕐᕌᒎᒥ ᐊᐅᓪᓚᖅᑕᐅᖏᓪᓗᑎᑦ ᐊᕐᕌᒎᒃᑲᓂᕐᒧᑦ ᑮᓇᐅᔭᐃᑦ 
ᐊᑐᖅᑕᐅᓂᕆᔭᖏᓐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᐃᑎᓐᓂᐊᖃᒃᑲ ᐃᖅᑲᓇᐃᔭᖃᑎᒃᑲ ᕿᑎᕐᒥᐅᓂᑦ, 
ᒪᕐᕉᓐᓂᒃ ᐊᕐᕌᒎᓐᓂᒃ ᐱᔪᓐᓇᕐᓂᕋᕐᓗᒋᑦ ᓴᓇᓂᕐᒥ. ᐱᓇᓱᐊᖅᑯᒍᔅᓱᓕ ᓴᓇᓂᕐᒥᑦ ᐃᓪᓗᔅᓴᓂᑦ ᑖᒃᑯᓂᖓ 
ᓄᓇᓕᐅᔪᓂᑦ ᑎᑎᕋᖅᓯᒪᔪᓂᑦ. ᖁᔭᓐᓇᒦᒃ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓇᓱᐊᕈᓯᐅᓚᐅᖅᑐᒥ, ᓴᖅᑮᓚᐅᖅᑯᖓ 208-ᓂᑦ ᐊᑎᓕᐅᖅᓯᒪᔪᓂᑦ 
ᐱᔭᐅᔪᒪᔪᒥᑦ ᐃᖃᓗᒃᑑᑦᑎᐊᕐᒥ ᐃᓪᓗᓕᕆᔨᒃᑯᓐᓂ, ᐅᖃᖅᓯᒪᓪᓗᑎ ᐱᔪᒪᔭᖏᑦ ᐱᔪᓐᓇᑲᓐᓂᖅᑐᒋᓪᓗᑎᑦ 200-ᓂᑦ. 
ᑐᐊᕕᕐᓇᖅᑐᖃᒻᒪᕆᑉᐳᖅ ᐃᓪᓗᑖᕋᓱᓐᓂᕐᒥᑦ ᐃᖃᓗᒃᑑᑦᑎᐊᕐᒥ. ᐃᓄ ᖏᑦ, ᓇᒻᒥᓂᖅ, ᐃᓪᓗᑖᕈᒪᕙᑦᑐᑦ 
ᐅᖃᐅᔾᔩᕗᑦ, ᐅᕙᓐᓂ ᐊᒻᒪᓗ ᓂᕈᐊᖅᑕᐅᓯᒪᖃᑎᓐᓂ, ᐱᖃᓯᐅᑎᓪᓗᒋᑦ ᕼᐊᒻᒪᓚᒃᑯᑦ ᑲᑎᒪᔨᖏᓐᓂ 
ᐃᖃᓗᑦᑑᑦᑎᐊᕐᒥ. ᑕᑯᓪᓗᒋᑦ ᑎᑎᖅᑲᖏᑦ ᐊᒻᒪᓗ ᖃᕋᓴᐅᔭᒃᑯᑦ ᑎᑎᖅᑲᐅᔪᑦ, ᐅᖄᓚᕙᑦᑐᑦ, ᐱᑕᖃᒻᒪᕆᒻᒪᑦ 
ᐱᔭᐅᔭᕆᐊᓕᓐᓂ ᐃᓪᓘᔪᓂᑦ ᐃᖃᓗᑦᑑᑦᑎᐊᕐᒥ. 
 
ᖃᐅᔨᒪᓪᓚᑖᙱᓚᖓ ᖃᓄᖅ ᑕᒪᒃᑯᐊ ᑮᓇᐅᔭᓂᑦ ᐊᑑᑕᐅᓂᐊᖅᑐᑦ ᐋᖅᑭᑦᑕᐅᓯᒪᕙᒻᒪᖔᑕ. ᓱᓕᔪᖅᓴᓂᐊᖅᑯᖓ 
ᑕᒪᓐᓇ ᑲᒪᒋᔭᐅᑦᑎᐊᕐᓂᖓᓄᑦ ᐊᒻᒪᓗ ᐊᔾᔨᐅᙱᑦᑎᑕᐅᓱᒋᓐᓇᒋᑦ ᐃᖅᑲᓇᐃᔭᖅᑎᑎᑦ ᐊᑐᓚᐅᖅᑕᖏᓐᓂ. 
ᖃᐅᔨᒪᕗᖓᓕ ᐊᖓᔪᖅᑳᖑᓪᓗᑎ ᐃᓪᓗᓕᕆᔨᕐᔪᐊᑯᓐᓄ, ᒪᓕᒐᓕᐅᖅᑎᐅᓪᓗᑎ ᐸᓐᓂᖅᑑᒧᑦ, 20-ᒦᑦᑎᑕᐅᒐᕕᑦ 
ᑎᑎᕋᖅᓯᒪᔪᓂᑦ. 
 
ᖃᐅᔨᒪᓪᓚᑦᑖᖏᓚᖓ ᐊᖓᔪᖅᑳᖑᒍᒪᒐᔭᕐᒪᖔᕐᒪ ᐃᓪᓗᓕᕆᔨᕐᔪᐊᑯᓐᓄ ᐊᒻᒪᓗ ᐅᑎᕆᐊᕐᓗᖓ ᑭᒡᒐᑐᕐᑕᓐᓄᑦ 
ᐃᓪᓗᖃᕐᑎᑦᑎᔪᓐᓇᖏᓐᓂᕋᕐᓗᑎᑦ, ᐃᓚᒋᐊᕈᓐᓇᖏᓐᓂᕋᕐᓗᒋᑦ ᐃᓪᓗᐃᑦ. 
 
ᑭᓯᐊᓂᓕ, ᐊᖓᔪᖅᑳ, ᐃᓄᐃᑦ ᓂᕆᐅᓐᓂᖃᕈᒪᒋᐊᖃᖅᑯᑦ ᓄᓇᓕᓐᓃᑦᑐᑦ ᐃᓪᓗᑖᕐᓂᐊᖓᑕ ᐅᕝᕙᓘᓐᓃᑦ 
ᐊᒥᓲᓂᖅᓴᓂ ᐃᓪᓗᖃᕐᓂᐊᕐᖓᑕ, ᓂᕆᐅᓐᓂᖃᙱᑉᐸᑕ, ᑭᓱᓂᓪᓕ ᐃᓄᓐᓂ ᖃᓄᐃᓕᐅᕆᒍᓐᓇᖅᑭᑕ. ᐅᕙᑦᑎᓐᓂ 
ᑕᑎᖃᕐᖓᑕ ᐊᑭᑐᓗᐊᙱᑦᑐᓂᑦ ᐃᓪᓗᖃᕐᑎᑦᑎᓂᕐᒥᑦ, ᑭᒃᑯᑐᐃᓐᓇᕐᓄᑦ ᐃᓪᓗᓂᑦ ᐊᑐᕐᑕᐅᔪᓐᓇᕐᑐᓂᑦ, 
ᐃᓄᑐᖃᕐᓄᑦ ᐃᓪᓗᓂᑦ. ᓂᕆᐅᓐᓂᖃᕐᑎᒋᐊᖃᖅᑲᕗᑦ. ᐃᓄᐃᑦ ᐱᖃᕐᑎᑦᑎᓂᐊᕐᓂᕋᖅᑕᓯ ᐃᓪᓗᓂᑦ 
ᐊᑲᕐᕆᔮᖅᑎᑕᐅᑦᑎᐊᖅᑯᑦ. 
 
ᖃᐅᔨᒪᒍᒪᕗᖓᓕ, ᐃᒃᓯᕙᐅᑖᖅ, ᐊᖓᔪᖅᑳᖑᔪᖅ ᐅᖃᕆᐊᕈᓐᓇᕐᒪᖔᖅ ᒪᓕᒐᓕᐅᖅᑎᓄᑦ 
ᐅᖃᐅᔾᔨᒋᐊᑦᑎᐊᕈᓐᓇᕐᒪᖔᖅ ᓄᓇᓕᐅᔪᑦ ᖁᑦᑎᓂᖅᓴᒧᑦ ᓅᑕᐅᔪᓐᓇᓂᐊᕐᒪᖔᑕ ᐱᔭᐅᔭᕆᐊᖃᕐᑐᓄᑦ 
ᓴᓂᕐᕙᐃᓕᕐᒥᑉᐸᑕ ᐃᓪᓗᔅᓴᓂᑦ ᐊᕐᕌᒎᓛᖅᑐᒥ ᐊᐃᑉᐸᖓᒍᑦ ᐊᕐᕌᒎᔪᒥᑦ, ᐱᔪᓐᓇᓂᐊᕐᓂᖏᓐᓄᑦ 
ᓯᕗᓪᓕᐸᐅᔾᔭᐅᓗᑎᑦ ᐃᓪᓗᑖᕐᓂᕐᒥᑦ ᑖᒃᑯᓄᖓ ᖁᑦᑎᓂᖅᓴᓃᑦᑐᑦ 7-ᖑᔪᑦ ᓄᓇᓕᐅᔪᑦ. ᐃᓚᖏᑦ ᐃᓄᖁᑎᕗᑦ 
ᓄᓇᑦᑎᓃᑦᑐᑦ ᐃᓱᒪᒍᓐᓇᓂᐊᕐᓂᖏᓐᓄᑦ ᐃᓪᓗᑖᕈᓐᓇᕐᓗᑎᑦ ᓯᕗᓂᑦᑎᓐᓂ ᐊᕐᕌᒎᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥ ᑭᐅᓗᒍ ᐅᖃᐅᓯᕆᕋᑖᖅᑕᖓ ᐱᒡᒐᓇᖅᑐᒥᑦ 
ᐃᓱᒪᔅᓴᖅᓯᐅᕆᐊᖃᓚᐅᕐᓂᑎᓐᓂ. ᐱᒡᒐᓇᓚᐅᖅᑯ ᐃᓱᒪᓕᐅᕈᑎᒋᓗᒍ, ᑭᓯᐊᓂᓕ, ᐊᑕᐅᑦᑎᑯᑦᑕᐅᖅ, 
ᐱᒡᒐᓇᓚᐅᙱᓚᖅ ᐱᔭᕆᐊᖃᕐᓂᖅᐹᑦ ᐊᒻᒪᓗ ᐱᔭᕆᐊᖃᕐᓂᕐᐹ ᐃᓪᓗᓂᑦ ᖃᐅᔨᒪᓪᓗᒋᑦ. ᐅᖃᐅᑎᒋᐊᕈᓐᓇᖅᑲᕋ 
ᒪᓕᒐᓕᐅᖅᑎᐅᔪᖅ ᐃᖅᑲᓇᐃᔭᖅᑎᓐᓂ ᐅᖃᕐᑎᑎᒋᐊᕈᓐᓇᖅᑯᖓ ᑕᒪᓐᓇ ᐊᑐᖅᑕᐅᓯᒪᒻᒪᖔᖅ ᑮᓇᐅᔭᐃᑦ ᖃᓄᖅ 
ᐊᑐᕐᑎᐊᓂᐊᕐᓂᖏᓐᓂ ᐃᓱᒪᓕᐅᕈᑕᐅᓚᐅᖅᑐᓄᑦ. 
 
ᑐᑭᓯᓇᑦᑎᐊᖅᑯ. ᐃᓚᖓ ᐊᐱᖅᑯᓯᕆᕋᑖᖅᑕᖓᑕ ᑖᒃᑯᐊ ᐱᔪᓐᓇᖅᓯᑎᑦᑎᒋᐊᕐᓂᐊᕐᖓᑕ ᐊᓯᖏᓐᓂ ᓄᓇᓕᐅᔪᓂᑦ 
ᑕᒫᓂ ᐊᕐᕌᒍᒥ ᐃᓪᓗᓂᑦ ᐱᔾᔮᖏᑦᑐᓂᑦ, ᒥᑭᓪᓕᕚᓪᓕᑎᑦᑎᒻᒪᕆᓐᓂᐊᖅᑯ ᑖᒃᑯᓂᖓ ᐃᓪᓗᑖᕆᐊᖃᓛᖑᔪᓂᑦ 
ᓄᓇᓕᐅᔪᑦ ᒫᓐᓇᐅᔪᖅ, ᐊᒻᒪᓗᑦᑕᐅᖅ ᓄᓇᓕᐅᔪᑦ ᐃᓪᓗᔅᓴᓂᑦ ᐱᓂᐅᓴᙱᑦᑐᓂᑦ ᖁᑦᑎᓂᖅᓴᒧᑦ 
ᓅᑕᐅᓂᐊᓕᕐᓂᖏᓐᓂ. 
 
ᐃᒻᒪᖃ ᐱᐅᓛᖑᔪᖅ ᐅᖃᐅᔾᔨᒋᐊᕈᑎᒋᑦᑎᐊᕈᓐᓇᖅᑕᕋ ᐱᓕᕆᔨᐅᖃᑎᓐᓄᑦ ᐃᓪᓗᓕᐅᖅᓯᒪᓕᖅᑎᓪᓗᑕ ᐊᒻᒪᓗ 
ᐃᓐᓄᒃᓯᒪᓕᖅᑎᓪᓗᒋᑦ ᐃᓪᓗᐃᑦ, ᖃᐃᔨᓴᓪᓚᕆᓛᖅᑕᕗᑦ ᓯᕗᓪᓕᐅᔾᔭᐅᔪᒪᔪᓄᑦ ᑎᑎᕋᖅᓯᒪᔪᖅ ᓄᓇᓕᓕᒫᓄᑦ. 
ᖃᐅᔨᓴᕐᓂᖃᓚᐅᖏᑎᓪᓗᖓ, ᓇᓚᐅᒃᑖᑐᐃᓐᓇᕈᒪᖏᓐᓇᒪ ᐅᖃᕐᓗᖓ ᓇᓪᓕᐊᒃ ᓄᓇᓖᑦ ᓅᑉᐸᓪᓕᐊᓂᐊᕐᒪᖔᑕ 
ᑕᐃᒪᐃᒋᐊᖃᖏᓐᓇᒪ, ᓯᕗᓪᓕᖅᐹᒥ, ᐊᒻᒪᓗ ᐊᐃᑉᐸᖓ, ᓈᒻᒪᒃᑲᔭᕐᒪᓪᓕ ᓱᓕᑦᑎᐊᖅᑐᒥᒃ ᑐᓴᖅᑎᑦᑎᒍᑦᑲ 
ᐱᓕᕆᔨᐅᖃᑦᑎᓐᓄᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᐃᖅᑲᐃᑎᑦᑎᒍᒪᓪᓗᖓ ᒪᓕᒐᓕᐅᖅᑎᓂᒃ ᐅᑯᓇᓃᒃᑲᑦᑕ 
ᐊᑭᑐᔪᓄᑦ ᓇᓚᐅᒃᑖᖅᑕᐅᓯᒪᔪᓂ 2005-06-ᒧᑦ. ᐊᑏ ᐊᐱᖅᓲᑎᓯ ᐊᐱᖅᓲᑎᒋᓂᐊᖅᐸᓯᐅᒃ ᐅᕙᓂ L-11ᒥ. 
ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᓵᒐᒪ ᐊᖓᔪᖅᑳᖅ ᐅᖃᑦᑎᓪᓗᒍ ᐅᖃᐅᔾᔨᒋᐊᕈᓐᓇᖏᓐᓂᕋᑦᑐᓂᒃ 
ᐅᕝᕙᓘᓐᓃᑦ ᓇᓗᓇᐃᖅᓯᒍᓐᓇᖏᓐᓂᕋᑦᑐᓂ ᐊᓯᖏᑦ ᓄᓇᓖᑦ ᐃᓪᓗᒃᓴᓂᒃ ᑐᓂᔭᐅᔾᔮᖏᑦᑐᑦ ᑐᓂᔭᐅᓛᕐᒪᖔᑕ 
ᐃᓪᓗᒃᓴᓂᒃ ᓯᕗᓂᑦᑎᓐᓂ ᑮᓇᐅᔭᖅᑐᕈᑎᐊᑕ ᐊᕐᕌᒍᖏᓐᓂ. ᑕᐃᒪᓐᓇ ᑐᓵᕙᓪᓚᐃᕗᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳᖅ ᕿᓚᕝᕙᖅ.  
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐋᒡᒐ. ᓇᓗᓇᐃᖅᓯᖏᑦᑐᖓ ᐃᓪᓗᓕᐅᔾᔮᖏᓐᓂᕋᑦᑐᑕ 
ᑖᒃᑯᓄᖓ ᓄᓇᓕᓐᓄᑦ ᐱᖏᑦᑐᓄᑦ ᑕᒫᓂ ᐊᕐᕌᒍᒥ. ᐃᒻᒪᖃ ᖃᓪᓗᓇᐅᔭᕐᓂᕋ ᐅᖃᒃᑲᓐᓂᕋᓱᐊᕐᓂᐊᖅᐳᖓ 
ᐅᖃᐅᓯᙵᐅᑎᒃᑯᑦ - ᐃᓄᒃᑎᑐᑦ. 
 
(ᑐᓵᔨᒃᑯᑦ) ᐃᒃᓯᕙᐅᑖᖅ, ᑐᑭᓯᓇᑦᑎᐊᕈᒪᔪᖓ ᐅᖃᐅᓯᕆᔭᓐᓂᒃ ᒫᓐᓇᐅᔪᖅ ᓄᓇᓖᑦ ᐃᓪᓗᒃᓴᓂᒃ ᐱᑦᔮᖏᑦᑐᑦ, 
ᐃᓚᓕᐅᔾᔭᐅᓯᒪᓂᐊᖅᑐᖅᑲᐃᑦ ᓯᕗᓪᓕᐅᔾᔭᐅᔪᑦ ᑎᑎᕋᖅᓯᒪᔪᖏᓐᓂ ᐊᕐᕌᒎᓂᐊᖅᑐᒧᑦ. ᐅᖃᖅᓯᒪᒐᓕᒪᓕ 
ᖃᐅᔨᓴᕐᓂᐊᕐᓂᕋᑦᑐᑕ ᓄᑖᑦ ᐃᓪᓗᐃᑦ ᓴᓇᔭᐅᓚᐅᖅᑎᓪᓗᒋᑦ ᑖᒃᑯᓇᓂ ᓄᓇᓕᓐᓂ ᐊᒻᒪᓗ ᖃᐅᔨᓴᒃᑲᓂᕐᓗᑕ, 
ᓯᕗᓪᓕᐅᔾᔭᐅᓂᐊᖅᑐᓂᒃ ᑎᑎᕋᓕᕐᒥᓗᑕ. 
 
ᑮᓇᐅᔭᐃᑦ ᒐᕙᒪᑐᖃᒃᑯᓐᓂᑦ ᖃᐃᓂᐊᖅᑐᑦ, ᐊᑦᔨᒋᖏᑕᖏᖅᑲᐃ ᐊᒥᓲᓂᖏᑦ ᐱᖃᑦᑕᑕᑦᑕ, ᐃᒻᒪᖃ ᐊᕐᕙᖏᑦ, 
ᐊᓯᖏᓐᓂᒃ ᓇᓂᓯᓚᐅᖏᓂᑦᑎᓐᓂ ᑮᓇᐅᔭᓂᒃ. ᐸᕐᓇᓯᒪᖏᑎᐊᖅᑐᒍᑦ ᓄᖅᑲᑦᑎᖏᐊᖓᓂᒃ ᐃᓪᓗᓕᐅᖃᑦᑕᕐᓂᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᓇᑦᑎᐊᕈᒪᒻᒥᒐᒪᑦᑕᐅᖅ. ᐃᑲᔪᖅᑐᑎᐊᖅᑕᕋ ᐃᓘᓇᑎᒃ ᓄᓇᓖᑦ ᓄᓇᕗᒻᒥ 
ᐃᓪᓗᑖᕆᐊᖃᑦᑐᑦ. ᖃᐅᔨᒪᒐᒪ ᐱᕙᕆᐊᖃᒻᒪᕆᑦᑐᑦ. ᐅᖃᐅᓯᕆᓯᒪᔭᕗᑦ ᐊᒥᓱᐊᖅᑎ ᓄᓇᕗᒻᒥ. ᓈᒻᒪᑦᑐᓂᒃ 
ᑮᓇᐅᔭᖅᑕᖃᓕᓚᐅᖅᓯᒪᔾᔮᖏᑦᑐᖃᐃ ᓇᑭᑐᐃᓐᓇᖅ ᐃᓪᓗᖃᑦᑎᑦᑎᒋᐊᖃᕐᓂᖅᐳᑦ ᑎᑭᐅᑎᓇᓱᐊᕐᓗᒍ, ᑭᓯᐊᓂᓕ 
ᐱᑕᖃᑦᑐᖅ ᐃᑲᔪᕈᓐᓇᖅᑐᓂᒃ, ᑭᓇᑭᐊᖅ ᐃᑲᔪᕈᓐᓇᖅᑐᖅ ᖃᐃᓚᐅᖃᑦᑕᖅᑐᖅ ᐃᑲᔪᕆᐊᖅᑐᓂ ᐊᒻᒪᓗ 
ᐊᑲᐅᖏᓕᐅᕈᑎᑦᑎᓐᓂᒃ ᐋᖅᑭᒃᓯᔭᖅᑐᖅᑐᓂ ᐅᕙᑦᑎᓐᓄᑦ. ᐃᓕᑕᕆᔭᕋ ᐊᖓᔪᖅᑲᖅ ᐊᒥᓱᓂᒃ ᐱᔭᕆᐊᑐᔪᓂᒃ 
ᓂᕈᐊᕆᐊᖃᒻᒪᑦ. 
 
ᐅᑎᓛᕐᒥᒐᒪ ᓂᕈᐊᖅᑕᐅᕕᒋᓯᒪᔭᓐᓄᑦ, ᐊᒻᒪᓗ ᐊᓯᖏᑦ ᒪᓕᒐᓕᐅᖅᑏᑦ ᐅᑎᓛᕐᒥᒻᒪᑕ ᓂᕈᐊᖅᑕᐅᕕᒋᓯᒪᔭᒥᓄᑦ, 
ᐊᒻᒪᓗ ᐅᖃᖃᖅᖃᕐᓗᑎᒃ ᐃᓄᓐᓄᑦ. ᖃᓄᑭᐊᖅ ᐅᖃᐅᑎᔭᕆᐊᖃᕋᑦᑎᒍ ᑖᓐᓇ ᐊᑐᖅᑕᐅᕙᑦᑐᑦ ᑮᓇᐅᔭᓄ 
ᑐᓂᓯᓂᕐᒧᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᖃᖓᑐᐃᓐᓇᖅ, ᐊᕐᕌᒍᓂᖃᐃ, ᐃᒻᒪᖃ, ᓴᖅᑮᓛᖅᑐᑦ ᐱᔪᓐᓇᕐᓗᑕ 
ᐃᓚᖏᓐᓂᒃ ᐃᓪᓗᒃᓴᓂᒃ ᓄᓇᓕᖏᓐᓄᑦ, ᐃᓪᓗᑭᔅᓴᕐᓂᐅᔪᖅ ᐱᕚᓕᑎᐊᔾᔪᓪᓗᒍ ᑖᒃᑯᓇᓂ ᓄᓇᓕᓐᓂ. 
 
ᑕᐃᒪᐃᓕᒐᓱᐊᖅᑐᖓ ᑖᓐᓇ ᐊᖓᔪᖅᑳᖅ ᐅᖃᐅᔾᔨᒍᓐᓇᕐᒪᖔᖅ ᑕᕝᕙᓂ ᒪᓕᒐᓕᐅᖅᕕᒻᒥ 
ᐱᓕᕆᐊᖑᓂᐊᕐᓂᖓᓂᒃ ᑐᐊᕕᓐᓇᖅᑐᒃᑯᑦ ᐅᕙᒍᑦ ᒪᓕᒐᓕᐅᖅᑎᐅᔪᒍᑦ ᒫᓂ, ᐊᒻᒪᓗ ᓇᓗᖏᓚᖓ ᐃᒪᖏᑦ 
ᒪᓕᒐᓕᐅᖅᑏᑦ, ᐊᖓᔪᖅᑳᑦ ᐅᑎᕈᑎᒃ ᐱᓕᕆᐊᖃᕆᐊᖃᕐᓂᐊᕐᒥᒻᒪᑕ ᓂᕈᐊᖅᑕᐅᕕᒋᓯᒪᔭᒥᓄᑦ. 
ᐅᖃᖃᑎᖃᕆᐊᖃᕐᓂᐊᕐᒥᔪᑦ ᐊᒃᓱᕈᓗᒃ ᖁᕕᐊᓱᖏᑦᑐᓄᑦ ᐊᒻᒪᓗ ᐃᓱᒫᓘᒃᑎᓄᑦ ᐊᒻᒪᓗ ᐱᔪᒪᓪᓚᕆᒃᑐᓄᑦ ᑕᐃᒫᒃ 
ᐅᖃᖅᑲᐅᒐᒪ ᓇᔪᒐᖃᑦᑐᓄᑦ ᑲᑉᐱᐊᓇᖅᑐᒥᒃ ᐊᒻᒪᓗ ᐃᓄᒋᐊᓗᐊᖅᑐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐃᒪᐃᓕᐅᕈᒪᔪᒍᑦ ᐃᓪᓗᓕᐅᕐᓗᑕ 
ᐊᒥᓲᒍᓐᓇᑐᐊᖅᑐᓂᒃ ᐊᔪᓐᓇᖏᑉᐸᑦ ᐱᔭᕆᐊᖃᓪᓚᕆᑦᑐᓂ. ᐃᓪᓗᓕᐅᔾᔮᖏᑦᑐᒍᑦ ᐊᑦᔨᖏᓐᓂᒃ ᐊᒥᓲᓂᖏᑎᒍᑦ 
ᑕᕝᕙᓂᒃᓴᐃᓐᓇᖅ ᓄᓇᓕᓐᓂ, ᐊᑐᕋᓱᒃᑎᐊᓂᐊᖅᐳᒍᑦ ᑮᓇᐅᔭᓂᒃ ᐱᔭᑦᑎᓐᓂᒃ. 
 
ᐅᖃᐅᓯᕆᖅᑲᐅᒥᔭᕋ, ᓄᓇᓖᑦ ᐃᓪᓗᒃᓴᓂᒃ ᐱᔾᔮᖏᑦᑐᑦ ᑕᒫᓂ ᐊᕐᕌᒍᒥ, ᐃᒡᓗᓕᓛᕋᓗᐊᖅᑐᒍᓪᓕ ᐊᓯᖏᓐᓂᒃ 
ᓄᓇᓕᓐᓂ. 
 
ᑕᐃᒪᐃᒻᒪᑦ, ᐅᖃᕐᓂᕈᒪ ᐃᓄᐃᑦ ᐊᒥᓱᑦ ᐃᒡᓗᑖᕆᐊᖃᓪᓚᕆᓐᓂᕋᕐᓗᒋᑦ, ᑕᒪᓐᓇ ᐃᓕᓴᕆᒌᖅᓯᒪᕙᕗᑦ. 
ᐊᓯᖏᓐᓂᓪᓗ ᓄᓇᓕᓐᓂ ᐃᒡᓗᑖᕆᐊᓕᖃᒻᒪᕆᑉᐳᑦ. ᐸᓐᓂᖅᑑᒥ, ᐃᒡᓗᑖᕆᐊᖃᐅᖅᑐᒻᒪᕆᐅᕗᑦ, ᑭᓯᐊᓂᓕ 
ᐃᒡᓗᑖᕆᐊᖃᙱᓐᓂᖅᓴᐅᓪᓗᑎᑦ ᐊᓯᖏᓐᓂᒃ ᓄᓇᓕᐅᔪᓂᒃ. 
 
ᓱᖅᑯᐃᕐᓇᑦᑎᐊᖅᑎᑐᐃᓐᓇᕈᒪᕙᕋ ᐃᒡᓗᓕᒐᓱᐊᕋᓗᐊᕋᑦᑕ ᑖᒃᑯᓇᓂ ᓄᓇᓕᐅᔪᓂᒃ ᐊᒻᒪᓗ ᐊᓯᖏᓐᓂᓪᓗ 
ᓄᓇᓕᓐᓂ ᐃᒡᓗᓕᔪᖃᓛᖅᑐᓂ. ᖃᐅᔨᒪᑎᑦᑎᑦᑎᐊᕈᒪᒋᕗᖓᓗ ᓂᕆᐅᓐᓂᖃᖁᓪᓗᒋᑦ ᐃᒡᓗᑖᓛᕐᓂᖏᓐᓂᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᕿᓚᕝᕙᖅ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᖑᑉᐳᑦ ᐊᐱᖅᑯᑎᒃᓴᒃᑲ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᓇᑦᑎᖅ. 

ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᙵᓱᒋᑦ ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑎᖁᑎᑎᑦ. ᐅᒥᐊᕐᔪᐊᒧᑦ ᑎᑭᑕᐅᓛᕋᑦᑕ 
ᒪᓐᑐᕆᐊᓪ-ᒦᙶᕐᓗᓂ ᑭᕙᓪᓕᑉ ᓄᓇᓕᖏᓐᓅᓛᖅᑐᖅ, ᐊᒻᒪᓗ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᓐᑯᖏᑦ 
ᑎᑭᓴᐃᔭᕆᐊᖃᓛᕐᒪᑕ ᒪᓐᑐᕆᐊᓕ-ᒥ. 
 
ᓄᓇᓯᐅᒻᒥᒃ ᓂᐅᕕᓚᐅᖅᓯᒪᒐᒪ ᒪᓐᑐᕆᐊᓕ-ᒥ ᐊᐅᔭᐅᓚᐅᖅᑐᒥᒃ. ᐅᓯᓕᖅᓱᐃᓲᖑᓪᓗᓂ ᒥᑭᔫᒐᓗᐊᖅᑐᓂ, 
ᑭᓱᒥᒃᑭᐊᖅ ᑕᐃᔭᐅᔫᒐᓗᐊᖅ, ᐊᒻᒪᓗ ᐅᔪᕈᒐ (ᖃᖏᐊᕋ) ᑎᑭᓴᐃᔪᒻᒪᑦ ᑰᔾᔪᐊᕌᓗᒻᒥ . ᓄᓇᓯᐅᑎᕋᓛᖅ 
ᐅᒥᐊᕐᔪᐊᒃᑰᖅᑎᒃᑲᒃᑯ ᐊᑭᖃᔪᓪᓗᓂ $2,300-ᓂᒃ, ᑭᓯᐊᓂᓕ ᖃᖏᐊᕋ ᐊᑭᓖᑐᐃᓐᓇᔪᓪᓗᓂ $900-ᓂᒃ. 
 
ᑭᕙᓪᓕᕐᒥᐅᑦ ᑎᑭᓴᐃᖃᑦᑕᕈᒪᓕᕋᓗᐊᕐᒪᑕ ᐅᒥᐊᕐᔪᐊᒃᑯᑎᒍᑦ ᑰᔾᔪᐊᕌᓗᒻᒥ, ᒫᓂᑑᕙᒥ. ᐱᓕᕆᐊᒧᓪᓕ 
ᓄᑖᙳᖅᑎᑦᑎᒋᐊᕈᑎᒥᒃ, ᕿᔪᓂᒃ ᑎᑭᓴᐃᖔᕈᓐᓇᕋᔭᖅᐱᑕ ᑰᔾᔪᐊᕌᓗᒻᒥ ᒪᓐᑐᕆᐊᓪ-ᒥᐅᙱᖔᖅᑐᖅ 
ᐅᒥᐊᕐᔪᐊᖅᑕᖃᕈᓐᓇᖅᓯᒻᒥᑉᐸ. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ ᓇᑦᑎᖅ. ᒥᓂᔅᑕ ᕿᓚᒡᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑲᒪᒋᔭᒻᒪ ᐊᐃᑉᐸᖓᓂᒃ ᐱᔾᔪᑎᖃᓕᕐᒥᒍᑦᑕ 
ᓄᓇᓕᓐᓂ ᒐᕙᒪᓕᕆᓂᕐᒧᓪᓗ ᐱᔨᑦᑎᕋᐅᑎᓂᒃ ᑲᑎᒪᔾᔪᑎᖃᓕᕈᑦᑕ, ᓇᓗᓇᐃᔭᐃᑦᑎᐊᒃᑲᓐᓂᕈᓐᓇᕋᔭᖅᐳᖓ 
ᑖᒃᑯᓂᖓ. ᒫᓐᓇᓕ ᐅᖃᐅᓯᕆᔭᖅᐳᑦ, ᐊᑭᑭᓐᓂᖅᓴᓂᒃ ᐱᔪᒪᔪᐃᓐᓇᐅᒐᓗᐊᕋᑦᑕ ᐅᒥᐊᕐᔪᐊᒃᑰᖅᑎᑦᑎᓗᓂ 
ᐊᑭᖏᓐᓂᒃ, ᑭᓯᐊᓂᓕ ᐃᓚᖏᑦ ᓄᓇᓕᐅᔪᑦ ᑮᓇᐅᔭᖃᑦᑎᐊᖅᑎᑕᐅᙱᓐᓂᖅᓴᐅᒻᒪᑕ, ᐊᒻᒪᓗ 
ᐊᑭᓖᒋᐊᖃᖅᐸᑦᑐᑎᒃ ᐅᒥᐊᕐᔪᐊᒃᑰᕈᑎᒃᓴᓂᒃ. 
 
ᑕᒪᔾᔭᐅᕗᑦ ᐱᔾᔪᑏᑦ ᐃᓱᒫᓘᑎᒋᔭᐅᔪᑦ ᑲᒪᒋᖃᑦᑕᕐᓂᐊᖅᑕᕗᑦ. ᐱᓇᓱᐊᑦᑎᐊᖏᓐᓇᖃᑦᑕᕐᓂᐊᖅᑐᒍᑦ 
ᖃᐅᔨᒪᓇᑦᑎᐊᖁᓪᓗᒍ ᐊᑭᑭᓐᓂᖅᓴᓂᒃ ᐊᑭᓕᐅᑎᖃᕋᓗᐊᕐᒪᖔᑦᑕ ᐅᒥᐊᕐᔪᐊᒃᑰᖅᑎᓪᓗᒋ ᒪᓐᑐᕆᐊᓪ-ᒥ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᕿᓚᒡᕙᖅ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᐊᐱᖅᑯᑎᒃᓴᑲᓐᓂᕆᔪᒪᔭᕋᓕ, ᓴᓂᑭᓗᐊᕐᒥᒃ 
ᐃᓕᓐᓂᐊᖅᑐᖃᓚᐅᕐᒪᑕ ᐃᒡᓗᓕᒐᔭᖅᑐᑎᑦ ᐱᓕᒻᒪᒃᓴᐅᑎᒋᔭᐅᓪᓗᓂ ᐅᐊᑦᑎᐊᕉᓗᐊᙱᑦᑐᖅ. 
ᑕᐃᒫᒃᓴᐃᓐᓇᖅᑕᐅᖅ ᑲᖏᖅᖠᓂᕐᒥᒃ ᐃᒡᓗᓕᔪᖃᔪᒋᓪᓗᓂ ᐱᓕᒻᒪᒃᓴᖅᑐᓄᑦ ᓴᓇᔭᒥᓂᕐᒥᒃ. 
 
ᐱᓕᒻᒪᒃᓴᕈᑎᐅᔪᖅ ᐃᓕᓐᓂᐊᕐᓂᖅ ᐱᔭᕇᖅᐸᑦ ᐅᑭᐊᒃᓵᖅ, ᖃᐅᔨᔪᒪᒐᓗᐊᕋᒪ ᑕᒪᓐᓇ ᐱᓕᒻᒪᒃᓴᕐᓂᐅᔪᖅ 
ᐃᓕᓐᓂᐊᕋᒃᓴ ᑲᔪᓯᓂᖃᓛᕐᒪᖔᖅ ᓄᓇᓕᐅᔪᑦ ᑕᑯᔪᒪᕙᒻᒪᑕ ᐱᓕᒻᒪᒃᓴᖅᑐᓂᒃ ᓴᓇᓗᑎᑦ. 
 
ᐃᓕᓐᓂᐊᖅᑕᑦ ᐃᓱᓕᑉᐸᑕ, ᐃᓕᓐᓂᐊᖅᑎᑦ ᖃᓄᐃᓕᖓᓕᕋᓗᐊᕐᒪᖔᑕ ᖃᐅᔨᒋᐊᕐᕕᒋᔭᐅᕙᙱᒻᒪᑕ 
ᐱᓕᒻᒪᒃᓴᖅᑐᒥᓃᑦ. ᐊᕐᕌᓂ, ᒪᕐᕉᒃ ᐱᓕᒻᒪᒃᓴᓚᐅᖅᓯᒪᔫᒃ ᓴᓪᓕᓂ (ᓕᓕᐅᕿ ᕼᖑᓯ-ᒧᖅᑐᒥᓂᐅᓪᓗᑎᒃ 
ᐃᓕᓐᓂᐊᖅᑎᐊᖅᑐᒻᒪᕆᐅᓚᐅᖅᓯᒪᕘᒃ ᑕᐅᕙᓂ. ᒫᓐᓇᓕ ᐱᔭᕇᖅᓯᒪᓕᕋᓗᐊᖅᑎᓪᓗᒋᑦ ᐃᓕᓐᓂᐊᖅᑕᒥᓂᒃ, 
ᐃᓱᒫᓘᒋᔭᐅᙱᑦᑎᐊᓕᕐᒪᑎᒃ. 
 
ᓴᓂᑭᓗᐊᕐᒥᒃ ᑲᖏᖅᖠᓂᕐᒥᓗ ᐃᓕᓐᓂᐊᕐᓂᖏᑦ ᑕᐃᒫᒃᑲᓐᓂᖅ ᑲᒪᒋᔭᐅᑐᐃᓐᓇᕋᔭᕆᕙᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑲᐅᒐᒪᐃᓛᒃ ᒪᓕᒐᓕᐅᖅᕕᒻᒥ, 
ᓇᓗᓇᐃᒃᑲᓐᓂᑐᐃᓐᓇᕐᓗᒍ, ᐊᑐᕐᓂᕋᑦᑐᑕ ᑖᒃᓱᒥᐊ ᐱᓇᓱᐊᖅᑕᐅᔪᒥᒃ ᑎᓕᐅᕆᓪᓗᑕ ᐃᓕᓐᓂᐊᖅᑎᓂᒃ 
ᐃᓪᓗᓕᐅᖃᑦᑕᓂᕐᒧᑦ ᐃᓚᐅᓕᖁᓪᓗᒋᑦ. ᑖᓐᓇ ᐱᓇᓱᐊᖅᑕᖅ ᐃᑲᔫᑎᖃᒻᒪᕆᒃᑐᖅ ᓄᓇᓕᓐᓄᑦ. 

ᐆᑦᑑᑎᒋᔪᓐᓇᖅᑐᒋᓪᓗ, ᐊᒻᒪᓗ ᐅᐱᒍᓱᑦᑎᐊᖅᑐᖓ ᑕᑯᒋᐊᒃᓴᖅ ᑖᒃᑯᓂᖓ ᐱᓕᕆᐊᒍᓇᓱᐊᖅᑐᓂᒃ. 
ᕿᒥᕐᕈᒍᓐᓇᕐᒥᔪᒍᑦᑕᐅᖅ ᐃᓕᓐᓂᐊᖅᑏᑦ ᓴᓇᒋᐊᖅᓯᓂᕐᒥᒃ ᐱᓕᕆᐊᖃᕈᓐᓇᕐᒪᖔᑕ ᐱᑕᖃᑉᐸᒌᖅᑐᓄᑦ ᐃᓪᓗᓄᑦ. 
ᓄᓇᓖᑦ ᐱᓕᒻᒪᒃᓴᐃᖁᔨᒍᑎᒃ ᐃᓕᓐᓂᐊᖅᑎᓂᒃ, ᐱᓕᕆᕕᑦᑎᓐᓄᑦ ᖃᐅᔨᒋᐊᕈᓐᓇᖅᑐᑦ. 
 
ᑖᒃᑯᐊᓕ ᐃᓄᐃᑦ ᐱᐊᓂᒃᓯᒍᑎ ᐃᓕᓐᓂᐊᕐᓂᕐᒥᓂᒃ, ᑎᓕᐅᕈᓐᓇᖅᑕᕗᑦ ᑲᔪᓯᖁᓗᒋᑦ ᐃᓕᓐᓂᐊᕐᓂᕐᒥᓂᒃ 
ᐃᓪᓗᓕᐅᕐᓂᕐᒧᑦ ᐱᓕᒻᒪᒃᓴᕐᓂᖃᓚᐅᖅᑎᓪᓗᒋᑦ ᓄᓇᓕᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. (ᑐᓵᔨᒃᑯᑦ): ᐃᖅᑲᐃᑎᑦᑎᒍᒪᓪᓗᖓ ᒪᓕᒐᓕᐅᖅᑎᓂᒃ 
ᐅᕙᓃᒃᑲᑦᑕ L-11, ᒫᓐᓇᐅᔪᖅ. ᖁᔭᓐᓇᒦᒃ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᒥᐊᑉᐳᖓ ᐊᐱᖅᓲᑎᖃᕆᐊᔅᓴᖅ ᐅᕙᓃᖏᑎᐊᖅᑐᒥᒃ 
ᒪᑉᐱᖅᑐᒐᕐᒥ. ᑕᐃᒪᓕ ᐊᐃᖅᑯᑎᓐᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᓪᓗᖓ ᐊᐱᖅᑯᑎᐅᔪᖅ ᑕᒪᑐᒧᖔᖓᒻᒪᑦ 
ᒪᓕᒐᓕᐅᖅᑎᐅᖃᑎᒪ ᐊᐱᖅᑯᑎᒋᕋᑖᖅᑕᖓᓄᑦ ᑕᑯᓇᓐᓂᕐᒥᒃ ᑮᓇᐅᔭᓄᑦ ᐅᕙᓂ ᓴᖅᑭᑕᐅᔪᓂ. ᐃᓘᓇᑎᒃ 
ᐊᒃᓱᒻᒪᕆᐊᓗᒃ ᐊᑭᑐᔪᒻᒪᕆᐊᓘᖏᒻᒪᑕ. 
 
ᐊᐱᖅᑯᑎᖃᑦᑐᖓ ᑕᒪᑐᒧᖓ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓄᑦ. ᐃᓱᒫᓘᑎᖃᕋᒪ ᑖᒃᑯᐊ ᐊᑭᑐᔪᓄᑦ 
ᓇᓚᐅᒃᑖᖅᑕᐅᓯᒪᔪᑦ ᓈᒻᒪᓐᓂᐊᕐᕋᓗᐊᕐᒪᖔᑕ. ᓄᓇᓕᓐᓂ ᒐᕙᒪᒃᑯᑦ, ᓇᓗᖏᓚᖓ, ᐃᑲᔪᖅᑐᐃᖏᓐᓇᕐᒪᑕ 
ᓈᒻᒪᑦᑐᓂᒃ ᑮᓇᐅᔭᓂᒃ ᐃᓪᓗᓕᐅᖅᑕᐅᓂᖏᓐᓄᑦ ᑲᑎᙵᔪᑦ ᐃᓪᓗᒃᓴᐃᑦ. 
 
ᑕᐃᒃᓱᒪᓂ 1980-ᖏᓐᓂ ᐊᒻᒪᓗ 1990-ᖏᓐᓂ ᐃᓱᒫᓘᑎᖃᓗᐊᓚᐅᖏᑦᑐᒍᑦ ᐊᑭᖓᓂᒃ ᓄᓇᐅᑉ, ᑭᓯᐊᓂᓕ 
ᐃᓪᓗᓕᐅᖃᑦᑕᓕᖅᑎᓪᓗᑕ ᑲᑎᙵᔪᓂᒃ ᒫᓐᓇᐅᔪᖅ, ᐊᒻᒪᓗ ᐊᖑᓇᓱᒃᑎᐅᔪᑦ ᐃᓪᓗᖃᑦᑎᑕᐅᔭᕆᐊᖃᑦᑎᓪᓗᒋᑦ 
ᑕᒪᒃᑯᓇᓂ ᑲᑎᙵᔪᓂ, ᐃᓱᒫᓘᑎᑕᖃᑦᑐᖅ. 
 
ᐱᖃᐅᒻᒪᑕ ᐅᑭᐅᒃᑯᑦ ᐊᖑᓇᓱᒃᑐᖅᓯᐅᑎᖏᓐᓂᒃ ᐊᒻᒪᓗ ᐊᐅᔭᒃᑯᑦ ᐊᖑᓇᓱᒃᑐᖅᓯᐅᑎᖏᓐᓂᒃ ᐊᒻᒪᓗ 
ᒪᓕᒋᐊᖃᑦᑐᑎᒃ ᓄᓇᓖᑦ ᒪᓕᒐᖏᓐᓂᒃ ᐅᖃᖅᓯᒪᔪᑦ ᖃᓂᒃᓴᓗᐊᕆᐊᖃᖏᓐᓂᖏᓐᓂᒃ ᐃᓪᓗᓄᑦ. 
ᐱᕕᖃᑦᑎᑎᖕᖏᒻᒪᑕ ᒪᓕᒐᐃᑦ, ᐊᒻᒪᓗ ᐊᖑᓇᓱᒃᑎᐅᔪᑦ ᐃᓱᒫᓘᑎᖃᒻᒪᕆᒃᑐᑎᒃ. 
 
ᐃᓱᒪᑐᐃᓐᓇᖅᑐᖓ ᑖᒃᑯᐊ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᐃᓚᓕᐅᔾᔨᒍᓐᓇᖏᒻᒪᖕᖓᑕ ᑖᒃᑯᓂᖓ ᐱᔪᒪᔭᐅᔪᓂᒃ 
ᖃᐅᔨᒪᔭᐅᒋᐊᕐᓗᑎᓪᓗ ᐸᕐᓇᒍᑎᖏᑦ ᒪᓕᒃᑎᐊᕐᓂᐊᕐᕋᓗᐊᕐᒪᖔᑕ ᓄᓇᓕᓐᓂ ᒪᓕᒐᖏᓐᓂᒃ ᐊᒻᒪᓗ 
ᖃᐅᔨᒪᒋᐊᑦᑎᐊᕐᓗᒋᑦ ᐃᓄᐃᑦ ᐱᖃᓯᐅᔾᔭᐅᓯᒪᔪᑦ ᓈᒻᒪᔅᓴᕋᓗᐊᕐᒪᖔᑕ ᐱᓕᕆᐊᖑᔪᒥᒃ. 
 
ᖄᖏᑐᐃᓐᓇᕈᒪᖏᓇᒃᑯᑦ ᑖᓐᓇ ᐃᓚᖓ ᑕᕝᕙᓂ ᐊᑭᑐᔪᓄᑦ ᓇᓚᐅᒃᑖᖅᑕᐅᓯᒪᔪᑦ ᐃᓱᒪᒋᔭᖃᕆᐊᖃᑦᑎᓪᓗᑕ 
ᑮᓇᐅᔭᓂᒃ. ᖃᐅᔨᒪᔪᖓ ᑕᑯᓇᒃᑎᓪᓗᒋᑦ ᐱᓕᕆᕕᑎᑦ ᑮᓇᐅᔭᓂᒃ ᑕᐅᑐᒐᖃᕐᓂᖅᓴᐅᒻᒪᑕ ᑲᑎᙵᔪᓂᒃ ᐃᓪᓗᓂᒃ, 
ᐊᑕᐅᓯᒡᒍᑎᓂᒃ ᐃᓪᓗᓂᒃ ᓴᓇᔪᖃᕋᔭᕋᓗᐊᖅᑎᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ):  ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖓᓄᑦ ᑲᑎᒪᔨᐅᖃᑎᒻᒪ 
ᐱᔾᔪᑎᖃᕐᑐᓂᑦ ᐃᓪᓗᐃᑦ ᐃᓂᖏᓐᓂ ᐊᒻᒪᓗ ᓇᒦᓐᓂᖏᓐᓂ ᕼᐊᒻᒪᓚᒃᑯᑦ ᑲᑎᒪᔨᖏᓐᓂ  

ᓄᓇᓕᓐᓃᑦᑐᓂᑦ, ᐃᖅᑲᓇᐃᔭᖃᑎᒋᑦᑎᐊᕆᐊᖃᕐᑐᒋᕙᒃᑲ. ᐄ, ᐃᖅᑲᓇᐃᔭᖃᑎᒋᒋᐊᖃᖅᑲᕗᑦ ᓄᓇᓕᓐᓂ 
ᑲᑎᒪᔨᐅᔪᑦ ᐊᒻᒪᓗ ᐃᖅᑲᓇᐃᔭᖃᑎᒋᑦᑎᐊᕐᓗᒋᑦ ᓄᓇᓕᐅᔪᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. ᖁᔭᓐᓇᒦᒃ, ᐊᓚᕋᓚᒃ ᐊᐱᖅᑯᓯᕆᕋᑖᖅᑕᓐᓄ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒃᐱᖅᑐᒐᖓᓂ L-11 ᐊᒻᒪᓗ ᓴᖅᑭᑕᐅᖃᐅᔪᖅ ᒥᓂᔅᑕᐅᑉ 
ᐅᖃᐅᓯᖏᓐᓂ, ᐊᐱᖅᑯᑎᖃᖅᑯᖓ ᑐᑭᓯᓇᖅᓯᑦᑎᐊᖁᓪᓗᒍ ᓄᓇᓕᓐᓄᑦ ᑐᓂᔭᐅᔪᑦ, ᖃᓄᖅ ᐱᔭᕆᐊᖃᕐᓂᖏᑦ 
ᐋᖅᑭᑦᑕᐅᓯᒪᒻᒪᖔᑕ. 
 
ᖃᓄᑎᒋ ᑕᒪᓐᓇ ᐊᑐᖅᑕᐅᓕᖅᑳ ᓇᓪᓕᐊ ᐱᔭᕆᐊᖃᕐᓂᖅᓴᐅᒻᒪᖔᑕ? ᐊᑐᖅᑕᐅᓚᐅᖅᑳ ᓇᓪᓕᐊ ᐱᔭᕆᐊᓖᑦ 
ᓄᓇᓖᑦ ᐋᖅᑭᔅᓯᒪᔪᑦ ᐃᓪᓗᑖᕐᓂᐅᓴᔪᓂᑦ. ᑕᒪᓐᓇ ᖃᓄᑎᒋ ᐊᑐᖅᑕᐅᓕᖅᑲ ᖃᐅᔨᓴᕐᓂᐅᔪᖅ 
ᓯᕗᓪᓕᐅᔾᔭᐅᒋᐊᓖᑦ, ᓯᕗᓪᓕᖅᐹᒥ? ᑕᒪᓐᓇ ᐊᐱᖅᑯᑎᒋᕙᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ):  ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᕐᕌᓂ, ᖃᐅᔨᓵᖃᕐᑎᓪᓗᑕ ᐃᓪᓗᓕᕆᓂᕐᒥᑦ 
ᓄᓇᓕᓐᓂ, ᓱᕐᓗ ᐊᑕᐅᓯᖅ, ᐃᓱᒪᔾᔪᑎᖃᓚᐅᖅᑯᒍᑦ ᑎᓴᒪᓂᑦ ᖃᓄᐃᑦᑑᓂᖏᓐᓂ; ᖃᑦᑎᓂᑦ 
ᐃᓪᓗᖃᙱᓗᐊᕐᒪᖔᑕ, ᖃᑦᑎᓂᑦ ᓱᕈᓯᖃᕐᓂᖏᓐᓄᑦ ᐊᒻᒪᓗ; ᖃᑦᑎᐅᒻᒪᖔᑕ ᐃᓄᐃᑦ ᑕᕝᕙᓂᔅᓴᐃᓐᓇᖅ 
ᐃᓪᓗᖃᕐᑐᑦ. ᑖᒃᑯᐊ ᑎᓴᒪᐅᕗᑦ ᐃᓱᒪᒋᕙᑉᐸᕗᑦ ᒫᓐᓇ ᒪᓕᑦᑕᕗᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᕿᓚᕝᕙᖅ. 
 
ᐊᖏᔫᑎᓄᑦ. ᑐᑭᓯᒋᐊᕈᑎᐅᔪᑦ ᐊᖏᔫᑎᓄᑦ ᐊᑐᖅᑐᔅᓴᐃᑦ ᑮᓇᐅᔭᐃᑦ. ᐃᑲᔫᑎᐅᔪᑦ, ᑭᕙᓪᓕᕐᒥ. ᐊᐱᖅᑯᓰᑦ 
ᒪᒃᐱᖅᑐᒐᖓᓂ L-11. ᑰᓕ 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕ, ᓴᖅᑭᑎᓴᒪᔭᓐᓂ ᑎᑎᖅᑲᒥ ᓇᒧᓐᖔᖅᑲᐃᓂᕐᒧᑦ ᐃᓪᓗᔅᓴᓂ, ᑕᑯᓪᓗᒋᑦ, 
ᐊᑕᐅᓯᑐᐊᖑᕗᖅ ᓄᓇᓕᐅᔪᖅ ᒫᓐᓇᐅᔪᖅ ᑭᕙᓪᓕᕐᒥ ᐱᔪᓐᓇᕐᓂᖃᖅᑯ ᑖᓐᓇ ᒪᓕᓪᓗᒍ ᖃᐅᔨᓵᖑᕙᑦᑐᖅ ᓇᓪᓕᐊ 
ᐱᔭᕆᐊᖃᕐᒪᖔᑕ. 
 
ᐊᐱᖅᑯᓯᕆᔭᕋ ᒥᓂᔅᑕᒧᑦ ᑲᒪᔪᒧᑦ ᐃᓪᓗᓕᕆᔨᕐᔪᐊᑯᓐᓄ. ᑖᒃᑯᓂᖓ 7-ᖑᔪᓂᑦ ᓄᓇᓕᐅᔪᓂᑦ ᐃᓪᓗᔅᓴᓂᑦ 
ᑐᓂᔭᐅᓂᐊᖅᑐᓂᑦ 15-ᒨᖓᔪᓂᑦ ᐱᔪᓐᓇᕐᓂᖃᖅᑯᑦ, ᐊᒻᒪᓗ ᐃᓚᖏᑦ ᖁᓕᑐᐃᓐᓇᕐᓂᑦ. ᑕᒪᒃᑯᐊ ᑕᑯᓪᓗᒋᑦ 
ᖃᑦᑎᐅᓂᖏᓐᓂ, ᑖᒃᑯᐊ ᖁᑦᑎᓂᖅᐹᒦᑎᑕᐅᓚᐅᖅᑐᑦ, ᐃᓪᓗᑖᓂᕐᒥᑦ, ᓇᒧᓪᓕ ᓅᑦᑎᑕᐅᓕᕋᔭᖅᑲᑦ 
ᐊᕐᕌᒎᓛᖅᑐᒧᑦ? 
 
ᖁᑦᑎᓂᖅᐹᖑᑎᑕᐅᒐᔭᖅᑲᑦ ᓱᓖ, ᖃᐅᔨᒪᓗᒋᑦ ᓱᓕ ᐃᓄᒋᐊᓗᐊᖅᑐᓂᑦ ᐃᓪᓗᖃᕐᓂᖏᓐᓄᑦ, ᐊᒻᒪᓗ ᐊᒥᓱᒻᒪᕇᑦ 
ᓱᕈᓰᑦ ᐱᕈᖅᓯᒪᓕᕐᓂᖏᓐᓄᑦ ᑕᒫᓂ ᐊᕐᕌᒎᒥ, ᐊᒻᒪᓗ ᐃᒃᑮᓇᕐᓂᖅᓴᐅᓂᖏᓐᓄᑦ ᐅᑭᐅᒃᑯᑦ ᐃᓚᖏᓐᓂ. 
ᐊᐱᕆᔪᒪᕙᕋᓕ ᒥᓂᔅᑕᐅᔪᖅ ᖃᓄᓪᓚᑦᑖᖅ ᑖᒃᑯᐊ ᐊᑐᖅᑕᐅᓂᐊᕐᒪᖔᑕ, ᐅᐱᓐᓇᕋᓂ ᐃᓚᖏᑦ ᑕᑯᓪᓗᒋᑦ 
ᓄᓇᓕᐅᔪᑦ ᓱᕐᓗ ᑲᖏᖅᖠᓂᕐᑎᑐᑦ, ᓈᓴᐅᑎᖃᕐᑎᑕᐅᕗᒍᑦ 17ᐃᒃᓯᕙᐅᑕᖅ: ᐱᔪᓐᓇᓚᐅᖅᓯᒪᔾᔮᕙᓪᓚᐃᙱᓚᒍᑦ 
ᑕᐃᒪᓐᓇᓂᑦ ᐃᓪᓗᔅᓴᓂᑦ ᓯᕗᓂᔅᓴᑎᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ):  ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᑦᑐᒥᑦ ᑮᓇᐅᔭᐃᑦ ᐊᑐᐃᓐᓇᐅᔪᓂᑦ 
ᐅᕙᑦᑎᓐᓄᑦ, ᐅᖃᔾᔮᙱᓚᖓ ᑲᖏᖅᖠᓂᖅ ᐅᕝᕙᓘᓐᓃᑦ ᐊᓯᖏ ᓄᓇᓕᐅᔪᑦ ᑎᑭᔪᓐᓇᔮᖏᒻᒪᑕ ᑕᐃᒪᓐᓇᑎᒋ 
ᐊᒥᓲᔪᓂ ᐃᓪᓗᓂᑦ. ᐃᓪᓗᖃᖅᑎᑦᑎᔪᒪᒐᑦᑕ  

ᓄᓇᓕᓕᒫᖑᔪᓄ ᐃᓪᓗᑭᒃᓴᖅᑐᓄ, ᑭᓯᐊᓂᓕ ᐱᔪᓐᓇᕐᓂᕆᔭᑦᑎᓐᓂ ᐱᓇᓱᐊᕆᐊᖃᕋᑦᑕ. ᐃᓪᓗᓂ 
ᐃᓕᐅᖅᑲᐃᒐᓱᐊᖅᑐᒍ ᓄᓇᓕᓐᓄ ᐃᓪᓗᑭᒃᓴᓛᖑᔪᓂ. 
 
ᐄ, ᑮᓃᓐᓇᓂᐊᖅᑐᒍ ᐃᓪᓗᒃᓴᓂ. ᓯᕗᓂᒃᓴᑎᓐᓂ ᐃᓪᓗᓕᐅᕐᓂᐊᖅᑐᒍ ᑖᒃᑯᓇᓂ ᓄᓇᓕᐅᔪᓂ 
ᐃᓪᓗᓕᐅᕐᕕᐅᓚᐅᖏᑦᑐᓂ, ᐃᓪᓗᑭᒃᓴᕐᓂᕆᔭᖏᓐᓄ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᐃᖅᑲᓇᐃᔭᖅᑎᐅᔪᖅ ᐃᖅᑲᐃᑎᑦᑎᕋᑖᕐᒪᑦ ᑲᑎᒪᔪᓂ 
ᓈᒻᒪᒍᓐᓇᕆᐊᖃᖏᓇᑦᑕ ᑖᓐᓇ ᐱᓕᕆᓗᒍ ᑭᓯᐊᓂ ᐱᓕᕆᒍᑦᑕ ᒪᑉᐱᖅᑐᒐᑎᒍᑦ, ᑲᑎᒪᔨᓂ 
ᓈᒻᒪᒍᓐᓇᕆᐊᖃᖅᑐᒍ. ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ ᐃᒃᓯᕙᐅᑖᖅ, ᐊᐱᕆᔪᒪᔪᖓ ᐃᕝᕕᑦ ᑭᐅᔪᑎᖓᓂ, ᑐᓱᒋᔭᕋᓗᐊᒃᑲ ᐊᓯᖏᑦ ᓄᓇᓖᑦ. 
ᐊᐃᑉᐸᖓ ᐊᐱᖅᑯᑎᒐ ᐊᖓᔪᖅᑳᒧ ᖁᕙᓯᓐᓂᖏᑕ ᐋᖅᑭᒃᓯᒪᓂᖏ. ᓄᓇᓕᒻᒥ ᐃᓪᓗᓕᕆᔩᑦ 
ᐱᔪᓐᓇᐅᑎᖃᓪᓚᕆᓕᕈᑎ, ᐅᖓᑖᓅᕈᓐᓇᑎᐊᖅᑐᖅ ᐅᐱᓐᓇᕋᓂ ᐊᑐᖅᑐᐊᕈᑎᓄ ᐊᑭᓕᒃᓴᖅᑕᖃᕐᑎᓐᓇᒍ, 
ᐊᑐᖅᑐᐊᖅᑐᑦ ᓇᒻᒥᓂᖅ ᐃᓪᓗᓕᐅᕈᓐᓇᑎᐊᕐᒪᑕ, ᐊᑭᓕᒃᓴᓂᑉᐸᓪᓕᐊᖏᖔᕐᓗᑎ ᐊᑐᖅᑐᐊᕈᑎᓄ ᐊᑭᓕᒃᓴᓄ. 
 
ᐱᓕᕆᐊᖃᕆᐊᖃᖅᑐᒋᒐᒃᑯ ᖁᕙᓯᓐᓂᖏᑦ ᐋᖅᑭᒃᓯᒪᔪ ᓄᓇᓕᐅᔪᑦ ᐊᑭᓕᒃᓴᖃᖏᓛᖑᔪᑦ ᐊᒻᒪ 
ᓴᓇᔭᐅᑦᑎᐊᖃᑦᑕᓛᖑᔪᓄ ᐱᑎᑕᐅᓗᑎ. 
 
ᐱᑎᑕᐅᔾᔪᑎᑖᕈᑎᖃᕆᐊᓕᒃ. ᒫᓐᓴᐅᔪᖅ, ᑭᓯᐊᓂᓕ, ᐱᑕᖃᖏᒻᒪᑦ, ᖃᐅᔨᔪᒪᔪᖓ ᑖᓐᓇ ᐃᓱᒪᒋᓯᒪᖏᒻᒪᖔᖅᐱᐅ. 
ᐃᒻᒪᖃᖃᐃ ᐊᖏᔪᖅᑳᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂ ᑭᐅᔪᓐᓇᕐᐸ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐅᖃᖅᑲᐅᒐᒪ ᒪᑉᐱᖅᑐᒐᑎᒎᕐᓂᐊᕈᑦᑕ ᐅᖃᕆᐊᖃᖅᑐᒥᓂᐅᔪᖓ ᑐᖏᓕᕇᑦᑐᓂ ᑎᑎᕋᖅᓯᒪᔪᓂ 
ᓈᒻᒪᑦᑐᓂ ᑲᑎᒪᔨᖃᕆᐊᖃᖅᑐᒍ. ᖁᔭᓐᓇᒦᒃ, ᐃᑉᐱᑦ ᐊᐱᖅᑯᑎᖓᓄ ᑰᓕ. ᐊᖓᔪᖅᑳᖅ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ ᐃᒃᓯᕙᐅᑖᖅ. (ᑐᓵᔨᒃᑯᑦ): ᐊᖏᖃᑎᒐ ᒪᓕᒐᓕᐅᖅᑎᐅᖃᑎᒐ, 
ᑕᑯᓂᐊᕈᓐᓇᖅᑕᕗᖅᑲᐃ ᐃᓚᖏ ᐃᓱᒫᓘᑎᐅᔪᑦ ᐅᕙᒍᑦ ᐸᕐᓇᓯᒪᔭᖏᓐᓂᖅ ᐅᑭᐅᖑᔪᒥ 
ᓴᖅᕿᑎᑦᑎᔪᓐᓇᓂᐊᖅᑐᒃᓴᐅᔪᒍ ᐱᒋᐊᕈᑎᒃᓴᓂ ᑭᖑᓪᓕᕐᒥ ᑲᑎᒪᓕᕐᒥᒍᑦᑕ. 
 
ᖁᔭᓐᓇᒦᕈᒪᔭᕋ ᒪᓕᒐᓕᐅᖅᑎᐅᖃᑎᒐ ᐅᖃᐅᔨᒋᐊᕐᓂᖓᓄ ᐊᒻᒪ ᑕᒪᓐᓇ ᐅᖃᐅᓯᕆᔪᓐᓇᓂᐊᖅᑕᕗ. ᐄ, 
ᐊᖏᖃᑎᒐ ᐱᒋᐊᕈᑎᒃᓴᖃᒃᑲᓐᓂᕆᐊᖃᕋᑦᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᐊᒻᒪ ᖁᔭᓐᓇᒦᒃ, ᑰᓕ. (ᑐᓵᔨ ᓄᖅᑲᖅᐳᖅ) 
ᒪᑉᐱᖅᑐᒐᖅ L-12, ᑐᑭᓯᒋᐊᕈᑎᒃᓴᐃᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂ. ᓇᓗᓇᐃᔭᖅᓯᒪᔪᑦ ᐊᖏᔫᑎᓄ. 
ᑐᓂᔭᐅᑐᐃᓐᓇᖅᑐᑦ ᐊᒻᒪ ᑐᓂᔭᐅᔪᑦ, ᑭᕙᓪᓕᕐᒧ. ᖃᓄᐃᖏᑦᑐᖅ, ᒪᑉᐱᖅᑐᒐᕐᒧ L-12, ᑐᑭᓯᒋᐊᕈᑎᒃᓴᐃᑦ 
ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂ. ᓇᓗᓇᐃᔭᖅᓯᒪᔪᑦ ᐊᖏᔫᑎᓄ. ᑐᓂᔭᐅᑐᐃᓐᓇᖅᑐᑦ ᐊᒻᒪ ᑐᓂᔭᐅᔪᑦ, ᑭᕙᓪᓕᕐᒧ. 
ᑲᑎᑦᑐᒋ ᑭᕙᓪᓕᕐᒧ, $5,946,000 ᐊᖏᖅᑐᑦ? 
 
ᐃᓚᖏ ᐃᓚᒋᔭᐅᔪᑦ: ᐊᖏᖅᑐᑦ. 

ᐃᒃᓯᕙᐅᑕᖅ: ᖁᔭᓐᓇᒦᒃ. L-13, ᐊᐱᖅᑯᑏᑦ? L-13, ᐊᐱᖅᑯᑏᑦ? L-14, ᐊᐱᖅᑯᑏᑦ? ᓇᓗᓇᐃᔭᖅᓯᒪᔪᑦ 
ᐊᖏᔫᑎᓄ. ᑐᓂᔭᐅᑐᐃᓐᓇᖅᑐᑦ ᐊᒻᒪ ᑐᓂᔭᐅᔪᑦ, ᕿᑎᕐᒥᐅᓄ. ᑲᑎᑦᑐᒋ ᕿᑎᕐᒥᐅᓄ, $3,922,000. ᑲᑎᑦᑐᒋᑦ. 
ᑮᓇᐅᔭᑦ ᐊᒻᒪᓗ ᑐᓂᕐᕈᑎᓄᑦ. $21,193,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᑎᕐᓗᑕ ᐅᕗᖓ L-4ᒧᑦ. 
 
L-4. ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ. ᐱᓕᕆᕕᖓᑕ ᓇᐃᓕᒋᐊᖅᓯᒪᔪᖏᑦ. ᑲᑎᑦᑐᒋᑦ. ᐊᑭᑐᔪᓄᑦ ᑮᓇᐅᔭᖅᑐᕈᑎᑦ. 
$21,193,000. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
(ᑐᓵᔨᒃᑯᑦ): ᐊᖏᖅᐱᓯ? $21,193,000? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᖏᖅᐸᑦ ᑖᒃᑯᐊ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᐱᐊᓂᒋᐊᖏᓐᓂᒃ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᖁᔭᓐᓇᒦᒃ, ᐊᖓᔪᖅᑳᖓ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑦ, ᒥᔅᑕ. ᓯᑳᑦ, ᖁᔭᓐᓇᒦᒃ. ᒥᔅᑕ. ᑕᕐᕋᓕᒃ, ᖁᔭᓐᓇᒦᒃ. ᑭᖑᓪᓕᖅᐹᒥ ᐅᖃᐅᓯᒃᓴᖃᒃᑲᓂᖅᐱᑦ, 
ᐊᖓᔪᖅᑳᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ. ᖁᔭᓐᓇᒦᕈᒪᓪᓗᖓ ᒪᓕᒐᓕᐅᖅᑎᓕᒫᓂᒃ, ᐊᒻᒪᓗ 
ᑐᓴᖅᑕᑎᓐᓂᒃ ᐃᓗᒻᒥᐅᑕᖃᓕᕈᑦᑕ ᑕᒪᑐᒧᖓ ᓇᓗᓇᐃᖅᑎᕆᓂᕐᒧᑦ ᐊᒻᒪᓗ ᐊᓯᖏᓐᓄᑦ ᑐᑭᓯᔭᑦᑎᓐᓄᑦ, 
ᐱᓕᕆᐊᕆᓂᐊᖅᐸᕗᑦ. 
 
ᕼᐋᒻᓚᒃᑯᑦ ᐊᒻᒪᓗ ᓄᓇᓕᓐᓂ ᐃᓪᓗᓕᕆᔨᒃᑯᑦ ᑐᓴᐅᒪᑎᑕᐅᖏᓐᓇᓂᐊᖅᐳᑦ ᐊᒻᒪᓗ ᐅᓪᓗᒥᒧᑦ ᑐᑭᓯᐅᒪᔾᔪᑎᓂᒃ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ ᕿᓚᕝᕙᖅ. ᐳᐃᒍᕋᑖᕋᒪ ᐅᖃᕆᐊᔅᓇᖅ ᑖᓐᓇ ᓯᑏᕝ ᒪᑉᓴᓚᒃ 
ᑕᒫᓃᔾᔮᖏᒻᒪᑦ. ᐃᓚᒥᓃᒍᒪᑲᐃᓐᓇᓚᐅᕐᒪᑦ. ᑐᓴᖅᑎᓂᐊᖅᐹᖓ ᖃᐅᑉᐸᑦ ᑕᒫᓂ ᐱᓇᓱᐊᕈᓯᐅᓂᐊᖅᓯᑐᒥᒃ 
ᖃᓄᐃᓕᖓᓂᐊᕐᓂᕐᒥᓂᒃ. 
 
(ᑐᓵᔨᒃᑯᑦ ᐃᓱᓕᑉᐳᖅ): ᐊᐱᕆᔪᒪᓪᓗᒍ ᐊᖓᔪᖅᑳᖅ ᓕᕖᓂᐊ ᐳᕋᐅᓐ, ᐊᓚᕋᓚᒃ. 
 
ᐊᓚᕋᓚᒃ: ᐅᖃᕈᒪᑐᐃᓐᓇᖅᑐᖓ 10-ᒥᓂᔅᒥᒃ ᓄᖅᑲᖓᑲᐃᓐᓇᕐᓗᑕ ᑲᔪᓯᒋᐊᓚᐅᖏᓂᑦᑎᓐᓄ ᓱᓕ ᐃᑲᕐᕋᖃᕋᑦᑕ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐃᒻᒪᖃ 5 ᒥᓂᔅᑕᒥᒃ ᖃᓄᐃᖏᓛᖅ? ᐊᑏ. 
 
>>ᑲᑎᒪᔪᑦ ᓄᖅᑲᖓᑲᐃᓐᓇᖅᑐᑦ 16:58-ᒥ ᐅᓐᓄᒃᑯᑦ ᐊᒻᒪᓗ ᐱᒋᐊᓕᖅᑭᑦᑐᑎᒃ 17:13-ᒥ 

ᐃᒃᓯᕙᐅᑕᖅ (ᐋᕆᐊᒃ): ᖁᔭᓐᓇᒦᒻᒪᕆᐊᓗᒃ. ᒫᓐᓇᐅᓕᖅᑐᖅ ᐱᓕᕆᐊᖃᕐᓂᐊᕋᑦᑕ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂᒃ ᐃᓄᓕᕆᔨᒃᑯᓐᓂᓗ. ᒥᓂᔅᑕᐅᔪᖅ ᐳᕋᐅᓐ ᐊᐱᕆᔪᒪᕙᕋ ᐱᒋᐊᕈᑎᖏᓐᓂᒃ 
ᐅᖃᐅᓯᖃᕈᒪᒻᒪᖔᕐᒥᒃ. 
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᐃᒃᓯᕙᐅᑕᖅ. ᖁᔭᓐᓇᒦᒃ ᓴᖅᑭᖅᑎᑦᑎᔪᓐᓇᖅᑎᒃᑲᕕᙵ 2005-06 
ᐱᖁᑎᓄᑦ ᐊᑭᑐᔫᑎᓄᑦ ᑮᓇᐅᔭᐃᑦ ᐊᑐᖅᑐᒃᓴᓂᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ. 
ᐃᓗᓕᓕᒫᖏᑦ ᐃᖏᕐᕋᓂᕐᒧᑦ ᐋᖅᑭᐅᒪᑎᑦᑎᓂᕐᒧᓪᓗ ᐊᑭᖏᓐᓃᑦᑐᑦ, ᐱᖁᑎᓄᓪᓗ ᐊᑭᑐᔪᓄᑦ ᑮᓇᐅᔭᐃᑦ ᐊᑭᑐᔪᑦ 
ᐋᖅᑭᒃᑕᐅᓯᒪᔪᑦ ᑐᕌᕈᑎᖃᓗᐊᙳᐊᖅᐳᖅ ᓴᙱᓐᓂᖅᓴᐅᖁᓪᓗᒋᑦ ᐋᖅᑮᖁᓪᓗᒋᓪᓗ ᐊᐅᓪᓚᕈᑎᒋᔭᐅᕙᑦᑐᑦ 
ᐸᕐᓇᓯᒪᓂᖏᓐᓂᒃ ᐊᒻᒪᓗ ᓄᓇᕘᒦᖃᑦᑕᖁᓪᓗᒋᑦ ᐊᖏᕐᕋᖏᓐᓂ ᖃᓂᓐᓂᖅᓴᐅᖃᑦᑕᕐᓗᑎᑦ ᐃᓄᐃᑦ. 
 
ᑖᒃᑯᐊ ᐱᖁᑎᓄᑦ ᐊᑭᑐᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᑦ ᑲᒪᒋᔭᐅᓂᖏᑦ ᐃᑲᔪᕐᓂᖃᕐᓂᐊᕐᒪᑕ ᓄᓇᕗᑦ ᓯᓚᑖᓄᑦ 
ᐊᑭᓕᐅᑕᐅᔭᕆᐊᖃᓲᖑᔪᓂ ᐊᑐᓗᐊᖁᓇᒋᑦ, ᐃᑲᔪᕐᓗᒋᓪᓗ ᓄᓇᕘᒥᐅᑕᐅᔪᑦ ᓄᓇᓕᖏᓐᓃᖁᓪᓗᒋᑦ 
ᐋᓐᓂᐊᕕᒻᒨᕆᐊᖃᓕᕋᐃᑉᐸᑕ ᐃᖅᑲᓇᐃᔮᖅᑖᖅᑎᑦᑎᔪᒪᓪᓗᑕᓗ ᓄᓇᕘᒥᐅᓂᑦ. 
 
ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑲᑎᒪᔩᑦ ᑲᓇᑕᒥ ᓴᖅᑭᑎᑦᑎᔪᓐᓇᓚᐅᖅᐳᑦ ᒫᓐᓇᐅᔪᖅ ᖃᓄᐃᓕᖓᓂᖏᑦ ᒫᓂ 
ᐋᓐᓂᐊᕐᕕᐅᔪᑦ. ᐃᑲᔪᖅᑕᐅᓪᓗᖓ ᑐᓂᐅᖅᑲᐃᖅᑲᐅᒐᒪ ᐸᐃᑉᐹᒥᒃ ᐊᔾᔨᙳᐊᓕᓐᓂᒃ ᐋᓐᓂᐊᕐᕕᒋᔭᕗᑦ 
ᓴᓇᔭᐅᑎᓪᓗᒋᑦ ᖃᓄᐃᓕᖓᒻᒪᖔᑕ, 1958-ᒦᑦᑐᑦ ᐃᓚᖏᑦ ᑕᑯᒃᓴᐅᑎᑕᐅᓪᓗᑎᑦ. 
 
ᐱᑐᖃᐅᓂᕆᓕᖅᑕᖏᑦ ᐋᓐᓂᐊᕕᐅᔪᑦ ᓄᓇᕗᒻᒥ 20-ᖑᔪᑦ ᐊᕐᕌᒍᐃᑦ. ᐃᓚᖏᑦ ᐋᓐᓂᐊᕕᐅᔪᑦ 
ᐊᓯᔾᔨᖅᑕᐅᔪᒫᓐᓂᐊᖅᓯᒪᔫᒐᓗᐊᑦ ᐊᕐᕌᒍᓂᐊᖅᑐᓂ ᑕᓪᓕᒪᓂ, ᓴᓇᒋᐊᖅᑕᐅᑐᐃᓐᓇᕐᓗᑎᒃ ᐃᓚᖏᑦ ᐃᓪᓗᐃᑦ 
ᐊᑐᕆᐊᖃᑦᑕᒥᓂᒃ ᒪᓕᒐᕐᒥᒃ ᑎᑭᐅᑎᑎᑕᐅᓇᓱᑐᐃᓐᓇᕐᓗᑎᒃ ᑮᓇᐅᔭᖅᑐᕈᑎᖃᕈᓐᓇᕐᒪᑕ ᒥᓕᐊᖏᓐᓃᑦᑐᓂᒃ. 
 
ᐃᒃᓯᕙᐅᑕᖅ, ᐃᓪᓗᐃᑦ ᐊᓯᔾᔨᖅᐅᓂᖏᓐᓄᑦ ᐊᖏᔪᒻᒪᕆᐊᓗᒻᒥᒃ ᑮᓇᐅᔭᖅᑐᕈᑎᖃᕋᔭᕐᒪᑕ ᑐᕌᖓᑎᑕᐅᔪᑦ 
ᐋᓐᓂᐊᖅᑐᓕᕆᔨᒃᑯᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑎᖏᓐᓄᑦ. ᐱᔪᒥᓇᖅᓯᑎᒋᐊᕐᓗᒍ ᐊᒻᒪᓗ ᐱᓗᐊᖅᑐᒥᒃ 
ᐱᓯᒪᑦᑎᓂᐊᕐᓗᓂ ᐋᓐᓂᐊᔪᓕᕆᔨᓂᒃ ᑲᒪᒋᔭᖃᕐᓂᐊᖅᑐᓂᒃ ᖃᓂᕐᓂᖅᓴᒧᑦ ᐊᖏᕐᕋᕆᔭᐅᔪᓄᑦ ᐊᒻᒪᓗ 
ᐃᑲᔪᖅᑐᓂᐊᕐᓗᒍ ᑭᙵᐅᒥ ᐱᓕᕆᐊᒃᓴᓕᐊᖑᓯᒪᔪᖅ ᓯᕗᓪᓕᐅᔾᔭᐅᒋᐊᖃᑦᑐᓄᑦ ᖃᓄᐃᖏᑎᐊᖅᑐᓂᒃ 
ᓄᓇᓕᓐᓂᑦ, ᓄᓇᕗᑦ ᐋᓐᓂᐊᖅᑐᓕᕆᓂᕐᒧᑦ ᐃᓪᓗᖁᑎᖏᑦ ᓴᓇᒋᐊᖅᑕᐅᔭᕆᐊᓖᑦ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑏ ᑐᑭᓯᔪᑦ ᐃᓱᒪᓕᐅᕈᑎᐅᔪᖅ ᓇᒻᒥᓂᖃᕈᒪᓂᕐᒧᑦ, ᐅᕝᕙᓘᓐᓃᑦ ᐊᑐᖅᑐᐊᕐᓂᕐᒧᑦ 
ᐊᕕᑦᑐᖅᓯᒪᔪᓂ ᐋᓐᓂᐊᕕᖏᓐᓄᑦ ᐃᖃᓗᒃᑑᑎᐊᕐᒥ ᐊᒻᒪᓗ ᐃᖃᓗᓐᓂ ᓱᓕ ᐱᐊᓂᒃᑕᐅᓚᐅᖏᑦᑐᑦ. ᕿᑎᕐᒥᐅᑦ 
ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᖓ ᑐᒃᓯᕋᐅᑎᒥᓂᒃ ᑐᓂᓯᓯᒪᓕᖅᑐᑦ ᐊᑐᖅᑐᐊᕈᒪᓪᓗᑎᒃ ᕿᑎᕐᒥᐅᑦ 
ᐋᓐᓂᐊᕕᖓᓂᒃ ᒐᕚᒪᒃᑯᓐᓄᑦ ᓄᓇᕗᒻᒥ ᐊᒻᒪᓗ ᐱᓕᕆᕕᖓ ᓄᓇᓖᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕈᑎᖏᓐᓄᑦ 
ᐊᒻᒪᓗ ᑮᓇᐅᔭᓕᕆᔨᒃᑯᑦ ᖃᐅᔨᓴᖅᐸᓪᓕᐊᓂᖃᕐᒥᔪᑦ ᑖᔅᓱᒥᖓ ᑐᒃᓯᕋᐅᑎᒥᒃ. 
 
ᐃᓅᓱᒃᑐᐃᑦ ᑐᔪᒻᒥᕕᖓ ᐃᖃᓗᒃᑑᑎᐊᕐᒥ ᓴᓇᒋᐊᖅᑕᐅᓂᐊᖅᑐᖅ ᐊᑐᖅᑕᐅᓕᕐᓗᓂ ᑐᔪᒻᒥᕕᐅᖃᑦᑕᕐᓗᓂ 
ᕿᑎᕐᒥᐅᓄᑦ ᐊᐅᓚᖃᑦᑕᓂᐊᖅᑐᓄᑦ ᑕᕝᕗᖓ ᓄᓇᓕᓐᓄᑦ ᐋᓐᓂᐊᕕᓕᐊᕐᓗᑎᒃ. ᕿᑎᕐᒥᐅᓄᑦ, ᐱᓕᕆᕕᒃᑯᑦ 
ᑐᓂᓯᓂᐊᖅᑐᑦ ᑐᒃᓯᕋᐅᑎᒥᒃ ᑐᔪᒻᒥᕕᒃᓴᒧᑦ ᐊᒻᒪᓗ ᐊᐅᓚᑕᐅᓂᖓᓄᑦ ᑲᖏᖅᓕᓂᕐᒥ. 
 
ᒫᓐᓇᑲᐃᓐᓇᕐᓕ, ᑐᔪᒻᒥᕕᐅᔪᑦ, ᓯᓂᒃᕖᑦ ᐊᒻᒪᓗ ᐅᓪᓛᕈᒻᒥᓴᐃᑦ ᐊᒻᒪᓗ ᓇᒻᒥᓂᖃᑦᑎᐅᔪᑦ ᐊᑐᖅᑕᐅᓂᐊᖅᑐᑦ 
ᐃᓂᖃᑦᑎᑦᑎᓗᑎᒃ ᐋᓐᓂᐊᕕᓕᐊᖃᑦᑕᖅᑐᓂᒃ ᐊᒻᒪᓗ ᒪᓕᒃᑎᖏᓐᓂᒃ. ᐃᒃᓯᕙᐅᑖᖅ, ᐊᑦᑐᕙ 2004-ᒥ, 
ᐱᓕᕆᕕᐅᖃᑎᒌᑎᒍᑦ ᑲᔪᓯᔪᒃᑯᑦ ᐸᖅᑭᖅᓯᓂᕐᒧᑦ ᐱᓕᕆᔩᑦ ᐋᖅᑭᒃᑕᐅᓚᐅᖅᑐᑦ ᑲᒪᒋᔭᖃᕐᓂᐊᕐᓗᑎᒃ 
ᐃᓄᒋᐊᖃᑦᑕᕐᓂᖏᓐᓄᑦ. 
 
ᐊᓕᐊᓇᐃᒍᓱᑉᐳᖓᓕ ᐅᓂᒃᑳᕆᐊᔅᓴᖅ ᐱᒋᐊᓕᕋᑖᖅᑎᓪᓗᒍ ᐊᕐᕌᒍ, ᐱᓕᕆᕕᒃᑯᑦ ᖃᐃᑦᑎᓂᐊᕐᒪᑦ ᐸᕐᓇᒍᑎᒥᒃ 
ᑐᙵᕕᖃᑦᑐᒥᒃ ᐃᓐᓇᑐᖃᐃᑦ ᐱᔪᒪᔭᖏᓐᓂᒃ ᐱᓕᕆᐊᖑᓂᐊᖅᑐᒥᒃ ᐋᖅᑭᒃᑕᐅᓂᖓᓄᑦ 24-ᓄᑦ ᐃᑲᕐᕋᓄᑦ 
ᐸᖅᑭᔭᖅᑕᐅᕕᒻᒥᒃ ᐃᓐᓇᑐᖃᕐᓄᑦ ᑕᕝᕙᓂ ᒐᕙᒪᒃᑯᑦ ᐱᓕᕆᐊᖓᓂ. 

ᐱᓕᕆᕕᒃᑯᑎᒍᑦ ᑮᓇᐅᔭᖅᑐᕈᑎᖏᑦ ᑮᓇᐅᔭᑦ ᐊᕐᕌᒍᒧᑦ 2005-2006 ᐃᒪᓐᓇᐅᔪᖅ $25,392,000. ᑖᓐᓇ 
ᐱᖃᓯᐅᔾᔨᔪᖅ $22,000,000 ᓄᑖᒧᑦ ᓴᓇᔭᐅᓂᐊᖅᑐᒧᑦ, $380,000,000 ᓱᓇᒃᑯᑖᓄᑦ ᐊᒻᒪᓗ ᓄᓇᓯᐅᑎᓄᑦ 
ᐊᒻᒪᓗ $997,000 ᓴᓇᒋᐊᖅᑕᐅᓂᕐᒧᑦ ᐊᒻᒪᓗ $2,000,000 ᐃᓪᓗᓯᐅᑎᓄᑦ ᐊᒻᒪᓗ ᓱᓇᒃᑯᑖᓄᑦ. 
 
ᐃᒃᓯᕙᐅᑖᖅ, ᖁᔭᓐᓇᒦᕈᒪᓪᓗᑎᒃ ᐊᒻᒪᓗ ᒪᓕᒐᓕᐅᖅ ᑎᑦ ᓂᓪᓕᕈᓐᓇᖅᑎᑕᐅᓂᓐᓄᑦ ᐅᓪᓗᒥ ᐊᒻᒪᓗ 
ᑐᙵᓱᒃᑎᑎᑦᑎᐊᖅᐳᖓ ᐊᐱᖅᑯᑎᓂᒃ ᑕᒪᑐᒧᖓ ᐱᓕᕆᕕᖓ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᓪᓗ 
ᐊᑭᑐᔪᓄᑦ ᓇᓚᐅᒃᑖᖅᑕᐅᓯᒪᔪᖏᓐᓄᑦ ᐊᕐᕌᒍᐊᓄᑦ 2005-2006. ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᕐᓇᖅ ᐳᕋᐅᓐ. ᑎᑎᕋᖅᓯᒪᓂᐊᕐᒪᑦ, ᖃᐅᔨᒋᐊᕈᓐᓇᖅᑭᑦ ᕿᑎᕐᒥᐅᓄᑦ, 
ᐅᖃᐅᓯᕆᖅᑲᐅᔭᐃᑦ ᑎᑎᕋᖅᓯᒪᔪᒥ 2 ᒪᑉᐱᖅᑐᒐᕐᒥ 2, ᑭᕙᓪᓕᐅᕙ ᐅᕝᕙᓘᓐᓃᑦ ᕿᑎᕐᒥᐅᑦ? ᖁᔭᓐᓇᒦᒃ.  
 
ᐅᖃᖅᑲᐅᒐᕕᑦ ᐱᓕᕆᕕᒃᑯᑦ ᑐᓂᓯᓂᐊᖅᑐᑦ ᑐᒃᓯᕋᐅᑎᒥᒃ ᑐᒃᓯᕋᐅᑎᓄᑦ ᕿᑎᕐᒥᐅᓂ. ᕿᑎᕐᒥᐅᖑᕙᑦ, 
ᐅᕝᕙᓘᓐᓃᑦ ᑭᕙᓪᓕᖅ? ᐳᕋᐅᓐ. 
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ: ᐄ, ᖁᔭᓐᓇᒦᒃ, ᑭᕙᓪᓕᕐᒥᐅᓄᑦ, ᐱᓕᕆᕕᒃ ᑐᓂᓯᓂᐊᖅᐳᖅ ᑐᒃᓯᕋᐅᑎᒥᒃ 
ᑐᒃᓯᕋᐅᑎᓄᑦ ᑐᔪᒻᒥᕕᒃᓴᒧᑦ ᐊᒻᒪᓗ ᐊᐅᓚᑦᑎᓂᕐᒧᑦ ᑲᖏᖅᖠᓂᕐᒥ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᕐᓇᖅ ᐳᕋᐅᓐ. ᐊᐱᖅᓱᖅᑕᐅᓂᐊᖅᑐᓂᒃ ᑕᒪᐅᖓᑎᑦᑎᒍᒪᕕᑦ. 
 
ᐊᖓᔪᖅᑳ ᓕᕖᓐᓂᐊ ᐳᕋᐅᕐ: ᐄ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᑎᒪᔨᕋᓛᖑᔪᑦ ᖃᓄᐃᔅᓴᙱᓛᑦ ᐊᐱᖅᓱᖅᑕᐅᔪᓐᓇᑐᓂ? 
 
ᐃᓚᖏᑦ ᑲᑎᒪᔩᑦ: ᓈᒻᒪᓴᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᖅᓱᒃᑎ ᐃᑲᔪᕈᓐᓇᕈᕕᒋᑦ ᐊᐱᖅᓱᖅᑕᐅᓂᐊᖅᑐᑦ. 
 
ᖃᐅᔨᑎᑦᑎᒋᑦ ᑭᒃᑰᒻᒪᖔᑕ ᐊᐱᖅᓱᕋᔅᓴᐃᑦ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ (ᑐᓵᔨᒃᑯᑦ): ᓴᐅᒥᓐᓂ ᕉᓯᒥᐊᓕ ᐳᕋᐅᓐ, ᐊᒻᒪᓗ ᑲᒪᓪᓗᓂ ᐊᖏᔫᑎᓂᑦ 
ᐱᓕᕆᐊᖑᔪᓄᑦ, ᐊᒻᒪᓗ ᑕᓕᖅᐱᓐᓂ ᐴᓂ ᐸᓚᐃ, ᑐᖏᓕᕆᔭᕋ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᕐᓈ ᒥᓂᔅᑕ. ᐃᒃᓯᕙᐅᑕᐅᔪᖅ ᑲᑎᒪᔨᕋᓛᓄᑦ ᐅᖃᐅᓯᔅᓴᖃᖅᑳ? ᐊᓚᕋᓚᒃ. 
 
ᐊᓚᕋᓚ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨᐅᑎᓪᓗᖓ ᑲᑎᒪᔨᕋᓛᖑᐃᓐᓇᖅᑐᓄᑦ ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ 
ᐊᒻᒪᓗ ᐃᓕᓐᓂᐊᕐᑐᓕᕆᔨᒃᑯᓐᓄᑦ, ᖁᕕᐊᑉᐳᖓ ᐱᔪᓐᓇᖅᑎᑕᐅᒐᒪ ᒪᑐᐃᕈᑎᒋᓂᐊᖅᑕᓐᓂ ᐅᖃᐅᓯᐅᔪᓂᑦ 
ᐱᒋᐊᖅᐸᓪᓕᐊᑎᓪᓗᑕ 2005-2006 ᐊᖏᔪᓄᑦ ᑮᓇᐅᔭᐃᑦ ᐊᑐᖅᑐᔅᓴᓂᑦ ᐋᓂᐊᖃᙱᑦᑐᓕᕆᔨᒃᑯᓐᓄᑦ ᐊᒻᒪᓗ 
ᐃᓄᓕᕆᔨᒃᑯᓐᓄᑦ. 
 
ᐊᖏᔪᓄᑦ ᐊᑐᖅᑐᔅᓴᐃᑦ ᑮᓇᐅᔭᐃᑦ 2005-2006 ᑕᑯᑎᑦᑎᕗᑦ ᐋᓐᓂᐊᖃᙱᑦᑐᓕᕆᔨᒃᑯᑦ ᐊᒻᒪᓗ ᐃᓄᓕᕆᔨᒃᑯᑦ 
ᑮᓇᐅᔭᖃᕐᑎᑕᐅᒻᒪᑕ ᐅᖓᑖᓂ $25-ᒥᓕᐊᓐ, ᐊᒥᓲᓛᕆᓪᓗᓂᐅᒃ ᓴᓂᕐᕙᖅᑕᐅᓯᒪᔪᖅ ᓴᓇᓂᕐᒥᑦ ᕿᑭᖅᑕᓂ 
ᐋᓐᓂᐊᕕᐅᒐᔭᖅᑐᒥ. 

ᑲᑎᒪᔨᕋᓛᖑᔪᑦ ᑐᑭᓯᑎᑕᐅᓯᒪᕗᑦ ᑕᒪᓐᓇ ᑭᖑᓪᓕᖅᐹᖓᓐᓂ ᓴᓇᓂᕐᒥᑦ ᐊᒻᒪᓗ ᐃᖅᑲᓇᐃᔭᖅᑎᑖᕐᓂᕐᒥ 
ᐃᖃᓗᒃᑑᑦᑎᐊ ᐊᒻᒪᓗ ᑲᖏᖅᖠᓂᐅᑉ ᐋᓐᓂᐊᕕᐅᔪᑦ ᐱᔭᕇᕐᕕᔅᓴᖃᖅᑯᑦ ᑕᒫᓂ ᐊᕐᕌᒎᒥ. 
 
ᒪᓕᒐᓕᐅᖅᑎᐅᔪᑦ ᓱᓕ ᐃᓱᒫᓘᑎᖃᖅᑯᑦ ᐊᔅᓱᕉᑎᐅᔪᓂᑦ ᐃᖅᑲᓇᐃᔭᖅᑎᑖᕐᓂᕐᒥᑦ ᐊᒻᒪᓗ ᐃᓪᓗᔅᓴᖃᕐᓂᕐᒥᑦ 
ᐃᖅᑲᓇᐃᔭᖅᑎᔅᓴᓂᑦ ᐱᔨᑦᑎᕋᖅᑎᐅᒐᔭᖅᑐᓂᑦ ᑖᒃᑯᓂᖓ ᐱᖓᓲᔪᓂᑦ ᐋᓐᓂᐊᕕᐅᔪᓂᑦ. 
 
ᒐᕙᒪᒃᑯᑦ ᑮᓇᐅᔭᓂᑦ ᐊᑐᕐᓯᒪᒻᒪᕆᓐᓂᖏᓐᓂ ᑖᒃᑯᐊ ᐱᔪᓐᓇᖅᓯᖁᓪᓗᒋᑦ ᐱᓕᕆᐊᖑᔪᑦ, ᒪᓕᒐᓕᐅᖅᑎᐅᔪᑦ 
ᓂᕆᐅᓐᓂᖃᖅᑯᑦ ᐅᖃᐅᔾᔭᐅᒋᐊᖃᑦᑕᕐᓂᖏᓐᓂ ᖃᓄᐃᓕᐅᖅᐸᓪᓕᐊᓂᖏᓐᓄᑦ, ᐱᖃᓯᐅᑎᓗᒋᑦ 
ᐊᑑᑎᖃᑦᑎᐊᕐᑐᓂᑦ ᑐᑭᓯᒋᐊᕈᑎᐅᔪᓂᑦ ᑭᖑᓪᓕᖅᐹᕆᓕᖅᑕᖓᓂᑦ ᐱᖃᕐᓂᖏᓐᓂ ᐅᕝᕙᓘᓐᓃᑦ 
ᐊᑐᖅᑐᐊᕐᓂᖏᓐᓄᑦ ᑕᒪᒃᑯᐊ ᐊᑭᑐᔪᒻᒪᕆᐅᔪᑦ ᐱᖁᑎᐅᔪᑦ ᐊᒻᒪᓗᑦᑕᐅᖅ ᐊᑭᒋᓂᐊᖅᑕᖏᓐᓂ ᐱᔭᕇᖅᓯᒪᓕᖅᑲᑕ. 
 
ᐊᑲᐅᓈᙱᒻᒪᕆᒃᑲᔭᖅᑯ ᑖᒃᑯᐊ ᒪᑐᐃᕐᓂᕈᑦᑎᒍ ᓄᑖᖑᔪᑦ ᐋᓐᓂᐊᕕᐅᔪᑦ, ᒪᑐᓕᕐᒥᓗᒋᑦ ᐃᓪᓕᐅᔪᑦ ᐊᒻᒪᓗ 
ᐱᔨᑦᑎᕋᕐᓂᐅᔪᑦ ᓄᖅᑲᑎᓪᓗᒋᑦ ᖃᐅᑐᐊᖅᑲᑦ ᐃᖅᑲᓇᐃᔭᖅᑎᖃᙱᓐᓂᑯᑦᑎᓐᓄᑦ. 
 
ᑲᑎᒪᔨᕋᓛᖑᔪᑦ ᓇᓗᓇᐃᖅᓯᕗᑦ ᑐᔪᕐᒥᕕᐅᔪᖅ ᐃᖃᓗᑦᑑᑎᐊᕐᒥ ᐋᖅᑭᓄᒋᐊᖅᑕᐅᓂᐅᓴᒻᒪᑦ ᐱᔪᓐᓇᖅᓯᖁᓪᓗᒋᑦ 
ᐃᓄᐃᑦ ᐊᓯᖏᓐᓂ ᓄᓇᓕᓐᓃᖔᖅᑐᑦ ᑕᕝᕗᖓ ᐊᐅᓪᓚᖃᑦᑕᕋᔭᖅᑐᑦ ᐋᓐᓂᐊᕕᓕᐊᕐᓗᑎᑦ. 
 
ᑐᔪᕐᒥᕕᖃᕐᑎᑦᑎᓂᖅ ᐃᓗᐊᓂ ᐊᒻᒪᓗ ᓯᓚᑖᓂ ᓄᓇᕗᒻᒥ ᐃᓱᒫᓘᑎᐅᕗᖅ ᓱᓕ ᐊᒻᒪᓗ ᒪᓕᒐᓕᐅᖅᑎᐅᔪᑦ 
ᐅᖃᐅᔾᔨᒋᐊᖅᓯᕗᑦ ᒥᓂᔅᑕᐅᔪᒥᑦ ᐊᒻᒪᓗ ᐃᖅᑲᓇᐃᔭᖅᑎᖏᓐᓂ ᐃᓱᒪᔅᓴᖅᓯᐅᕈᑎᖃᑦᑎᐊᕐᓗᑎᑦ ᐅᖃᐅᓯᐅᔪᓂᑦ 
ᓴᖅᑭᑕᐅᓚᐅᖅᑐᓂᑦ ᑳᓐᑐᕌᑖᑎᑦᑎᓂᕐᒥᑦ ᐋᖅᑭᑦᑕᐅᒐᓱᑦᑎᓪᓗᒋᑦ ᑖᒃᑯᐊ ᒥᔅᓵᓄᑦ. 
 
ᑲᑎᒪᔨᐅᔪᑦ ᒥᓂᔅᑕᒥᑦ ᐱᖁᔨᕗᑦ ᑐᐊᕕᐅᑎᖃᕐᓗᑎᑦ ᐱᔪᓐᓇᑎᓪᓗᒋᑦ ᖃᐅᔨᓴᕐᓂᕐᒥᑦ, ᐊᒻᒪᓗ ᐸᕐᓇᐅᑎᖃᕐᓂᕐᒥᑦ 
ᓄᓇᓕᓐᓄᑦ ᓴᓇᓯᒪᔪᑦ ᐱᖃᕐᑎᑦᑎᔪᓐᓇᖁᓪᓗᒋᑦ ᑲᒪᓂᕐᒥᑦ ᐃᓄᑐᖃᕐᓄᑦ, ᐃᓅᓱᑦᑐᓄᑦ, ᐃᓄᓐᓄᑦ ᐊᔪᕈᑎᖃᕐᑐᓄᑦ 
ᐅᕝᕙᓘᓐᓃᑦ ᐊᑯᓂᐅᔪᒧᑦ ᑲᒪᒋᔭᐅᔭᕆᐊᓕᓐᓄᑦ, ᐊᒻᒪᓗ ᐱᓂᕐᓗᑦᑕᐅᓯᒪᔪᓄᑦ. ᑕᒪᓐᓇ ᐱᒻᒪᕆᐅᕗᖅ 
ᓄᓇᕗᒻᒥᐅᑕᐅᔪᑦ ᓄᓇᕗᑦ ᓯᓚᑖᓄᑦ ᓅᑦᑕᐅᕙᑦᑐᑦ, ᐊᖏᕐᕋᖏᓐᓂ ᐊᒻᒪᓗ ᐃᓚᖏᓐᓂ ᕿᒪᔅᓯᑎᑕᐅᓪᓗᑎᑦ, 
ᑲᒪᒋᔭᐅᔪᓐᓇᓂᐊᕐᓂᖏᓐᓄᑦ. 
 
ᐃᒃᓯᕙᐅᑖᖅ, ᖁᓚᙱᓚᖓ ᑲᑎᒪᔨᐅᔪᑦ ᐃᖅᑲᐅᒪᓂᐊᖅᑐᒋᓪᓗᒋᑦ ᐊᕐᕕᐊᓂ ᐊᖓᔪᖅᑲᐅᑏᑦ ᑲᑎᒪᑎᓪᓗᒋᑦ 
ᐊᑕᐅᓯᖅ ᐱᔪᒪᓂᕆᓚᐅᖅᑕᕗᑦ ᐃᑲᔪᖅᓱᓂᕐᒥᑦ 24-ᓂᑦ ᐊᕐᕌᒎᓂᑦ ᑲᒪᓂᕐᒥᑦ ᐃᓄᑐᖃᕐᓄᑦ. 
 
ᑲᑎᒪᔨᕋᓛᖑᔪᑦ ᖁᕕᐊᓚᐅᖅᑯᑦ ᖃᐅᔨᒋᐊᔅᓴᖅ ᐱᓕᕆᕕᐅᔪᑦ ᑮᓇᐅᔭᓂᑦ ᐊᑐᕐᓂᐊᕐᓂᕋᖅᑐᑎᑦ 
ᐊᓯᔾᔨᖅᑕᐅᓂᖓᓄᑦ ᐃᒃᐱᐊᕐᔪᒻᒥ ᐋᓐᓂᐊᕕᐅᔪᒥ. 
 
ᑲᑎᒪᔨᐅᔪᑦ ᐱᖁᔨᒋᐊᖁᔨᓚᐅᖅᑯᑦ ᐱᓕᕆᕕᐅᔪᒥᑦ ᐱᒋᐊᖁᔨᓪᓗᑎᑦ ᐊᖏᔪᓄᑦ ᐸᕐᓇᐅᑎᖃᕐᓂᕐᒥᑦ 
ᐊᐱᖅᓱᖃᑦᑕᕐᓗᑎᑦ ᓄᓇᓕᐅᔪᓂᑦ ᐱᔪᓐᓇᖁᓪᓗᒋᑦ ᑖᒃᑯᐊ ᐸᕐᓇᕐᓂᐅᔪᑦ ᐃᓱᒫᓘᑎᐅᔪᑦ ᓄᓇᓕᓐᓂ 
ᐋᓐᓂᐊᖃᙱᑦᑐᓕᕆᔨᒃᑯᓐᓄᑦ ᑲᑎᒪᔨᕋᓛᖑᔪᓂᑦ, ᓄᓇᓕᓐᓂ ᐃᖏᕐᕋᔪᓕᕆᓂᐅᔪᓂᑦ, ᐃᓄᐃᑦ 
ᐊᒥᓱᕈᕆᐊᕐᓂᖏᓐᓂ ᐊᒻᒪᓗ ᐊᓯᖏᓐᓂ ᐃᓱᒫᓘᑎᐅᔪᑦ. 
 
ᐃᒃᓯᕙᐅᑖᖅ, ᐱᔭᕇᕐᓗᒍ ᒪᑐᐃᕈᑎᒋᔭᒃᑲ ᐅᖃᐅᓯᔅᓴᒃᑲ. ᖁᓚᕐᓇᖓᓗ ᑲᑎᒪᔨᐅᔪᑦ ᐅᖃᐅᓯᔅᓴᖃᕐᓂᐊᕐᖓᑕ ᐊᒻᒪᓗ 
ᐊᐱᖅᑯᑎᔅᓴᖃᕐᓗᑎᑦ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᓚᕋᓚᒃ. ᑲᔪᓯᓚᐅᙱᓐᓂᑦᑎᓐᓂ ᐃᖅᑲᐃᑎᒋᐊᕈᒪᕙᒃᑲ ᒪᓕᒐᓕᐅᖅᑏᑦ ᐅᑯᓂᖓ; 
ᒪᓕᑦᑐᒋᑦ ᒪᓕᒐᕋᓛᖅ 77 (1), 10-ᒥᓂᔅᓯᓂᒃ ᐊᑯᓂᐅᑎᒋᔪᖅ ᐱᕕᒃᓴᖃᙳᓱᒃᑲᔅᓯ ᐅᖃᐅᓯᖃᕐᓗᓯ ᐊᒻᒪᓗ 
ᒪᓕᓪᓗᒋᑦ ᒪᓕᒐᕋᓛᖅ 77 (2), ᐃᒃᓯᕙᐅᑕᖅ ᑕᒪᓐᓇ ᐊᓯᔾᔨᙱᑉᐸᒍ, ᒪᓕᒐᓕᐅᖅᑎᐅᖃᑕᐅᔪᖅ ᐊᑕᐅᓯᐊᙱᓪᓗᓂ 
ᐅᖃᐅᓯᖃᕈᓐᓇᖅᐳᖅ ᐅᖃᐅᑕᐅᔪᒥᒃ ᑭᓯᐊᓂᓕ ᒪᓕᒐᓕᐅᖅᑎᐅᖃᑕᐅᔪᑦ ᐅᖃᕇᓚᐅᖅᑎᓪᓗᒋᑦ. 
 
ᒪᓕᒐᓕᐅᖅᑎᑎᐅᖃᑕᐅᔪᑦ ᐅᖃᐅᓯᒃᓴᖃᖅᐸᑦ? ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᖁᔨᕗᖓ ᓄᖅᑲᕈᒪᓕᖅᑐᖓ ᑲᑎᒪᓂᕆᔭᑦᑎᓐᓂ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᕕᒍᑕᐃᓚᒃ. ᐱᖁᔨᕗᖔᖅᓯᒪᔪᖃᕐᒪᑦ ᓄᖅᑲᕈᒪᓕᖅᑐᓂᒃ. ᑕᒪᓐᓇ 
ᐱᖁᔨᕗᖔᕈᑎ ᐊᐃᕙᐅᑕᐅᔪᓐᓇᙱᒻᒪᑦ. ᓈᒻᒪᓴᖅᑐᑦ ᐱᖁᔨᕗᖔᕈᒻᒥᑦ. ᓈᒻᒪᒃᓴᙱᑦᑐᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐃᖏᓪᓗᓯ. ᐅᑎᕐᕕᒋᓗᒋᑦ ᑲᑎᒪᔾᔪᑎᒃᓴᑦ. ᑲᑎᒪᔾᔪᑎᒃᓴᖅ 20, ᑲᑎᒪᔨᕋᓛᑦ ᑕᒪᐃᓐᓄᑦ 
ᐅᓂᒃᑳᖓᑦ, ᐋᕆᐊᒃ. 
 

ᑲᑎᒪᔾᔪᑎᔅᓴᖅ 20: ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 
 

ᐋᕆᐊᒃ: ᖁᔭᓐᓇᒦᒃ, ᐅᖃᖅᑎ, ᑲᑎᒪᔨᕋᓛᓯ ᐃᓱᒪᒃᓴᖅᓯᐅᕈᑎᖃᕐᒪᑕ ᒪᓕᒐᒃᓴᕐᒥᒃ 4-ᒥᒃ ᐊᒻᒪᓗ ᐱᖁᑎᓄᑦ 
ᐊᑭᑐᔫᑎᓄᑦ ᐊᑐᖅᑐᒃᓴᑦ ᑮᓇᐅᔭᓂᒃ ᐅᖃᐅᓯᖃᖅᑐᑎᒃ ᐊᒻᒪᓗ ᓄᖅᑲᕈᒪᓕᖅᑐᑎᒃ. ᐊᒻᒪᓗᑦᑕᐅᖅ 
ᐱᒋᐊᖅᑎᑦᑎᕗᖓ ᑲᑎᒪᓂᐅᔪᖅ ᓄᖅᑲᖁᓕᖅᑐᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖁᔨᕗᖔᖅᑐᖃᕐᒪᑦ. ᐊᐃᑉᐲᖅᓯᔪᖃᖅᐸ. ᑲᑦᑐᒃ. ᐱᖁᔨᕗᖔᕈᑦ ᑲᔪᓯᕗᖅ 
ᐊᖏᖅᑐᐃᓐᓇᐅᕙᑦ. ᐊᖏᙱᑦᑐᑦ. ᓂᕈᐊᖏᑦᑐᑦ. ᐱᖁᔨᕗᖔᕈᑦ ᑲᔪᓯᔪᖅ. ᐅᑎᕐᓗᑕ ᐅᓪᓗᒥᒧ ᑲᑎᒪᒃᔪᑎᒃᓴᐃᑦ. 
ᐃᓚᖓ 21. ᐃᓚᖓ 22. ᑲᑎᒪᒃᔪᑎᒃᓴᐃᑦ ᐅᓪᓗᒥ. ᑎᑎᕋᖅᑎᐅᑉ ᑐᖏᓕᖓ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎᐅᑉ ᑐᖏᓕᖓ (ᑐᓵᔨᒃᑯᑦ): ᐅᖃᓕᒫᕐᓂᐊᖅᑐᖓ ᐃᓄᐃᓐᓇᖅᑐᑦ. ᑲᑎᒪᒃᔪᑎᒃᓴᐃᑦ ᐱᖓᑦᑎᖅ, ᓅᕕᕙ 
24: 
 
1.  ᑐᒃᓯᐊᕐᓂᖅ 

2.  ᐊᖓᔪᖅᑳᑦ ᐅᖃᐅᓯᒃᓴᖏ 

3.  ᐃᓚᒋᔭᐅᔪᑦ ᐅᖃᐅᓯᒃᓴᖏ 

4.  ᐅᑎᖅᑐᑦ ᐅᖃᐅᓯᒃᑯᑦ ᐊᐱᖅᑯᑏᑦ 

5.  ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒥ 

6.  ᐅᖃᐅᓯᒃᑯᑦ ᐊᐱᖅᑯᑏᑦ 

7.  ᑎᑎᕋᖅᓯᒪᔪᑦ ᐊᐱᖅᑯᑏᑦ 

8.  ᐅᑎᖅᑐᑦ ᑎᑎᕋᖅᓯᒪᔪᑦ ᐊᐱᖅᑯᑏᑦ 

9.  ᑭᐅᔾᔪᑏᑦ ᒪᑐᐃᕐᓂᖓᓄ ᐅᖃᐅᓯᒃᓴᐃᑦ 

10.  ᐊᑎᓕᐅᖅᓯᒪᔪᑦ 

11.  ᐅᓂᒃᑳᖏᑦ ᑲᑎᒪᔨᑐᐃᓐᓇᐃᑦ ᐊᒻᒪ ᑲᑎᒪᔨᕋᓛᑦ 

12.  ᐅᓂᒃᑳᑦ ᑲᑎᒪᔨᕋᓛᑦ ᕿᒥᕈᑕᐅᓂᖏᓐᓄ ᒪᓕᒐᐃᑦ 

13.  ᓵᖅᑭᑎᑦᑎᓂᖅ ᑎᑎᕋᖅᓯᒪᔪᓂ 

14.  ᖃᐅᔨᒃᑲᐃᔪᑏᑦ ᐱᖁᔨᕗᖔᕈᑎᓂ 

15.  ᖃᐅᔨᒃᑲᐃᔪᑏᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᔪᓂ ᒪᓕᒐᕐᓂ 

16.  ᐱᖁᔨᕗᖔᕈᑏᑦ 

17.  ᓯᕗᓪᓕᖅᐹᒥ ᐅᖃᓕᒫᖅᑕᖏᑦ ᒪᓕᒐᐃᑦ 

18.  ᑭᖑᓪᓕᕐᒥ ᐅᖃᓕᒫᖅᑕᖏᑦ ᒪᓕᒐᐃᑦ 

19.  ᐱᖁᔭᐅᓂᐊᖅᑐᑦ ᑲᑎᒪᔨᕋᓛᓄ ᐊᒻᒪ ᒪᓕᒐᐃᑦ ᐊᒻᒪ ᐊᓯᖏᑦ 

• ᒪᓕᒐᖅ 4 

20.  ᐅᓂᒃᑳᑦ ᑲᑎᒪᔨᕋᓛᓄ 

21.  ᐱᖓᔪᐊᓐᓂ ᐅᖃᓕᒫᖅᑕᐅᓃᑦ ᒪᓕᒐᐃᑦ 

22.  ᐅᓪᓗᒥᒧ ᑲᑎᒪᒃᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑖᓐᓇ ᑲᑎᒪᓂᐅᔪᖅ ᓄᖅᑲᖅᑐᖅ ᐱᖓᑦᑎᕐᒧ, ᓄᕕᐱᕆ 24, 2004, 1:30 ᐅᓐᓄᓴᒃᑯᑦ. 
 
>>ᑲᑎᒪᓂᖅ ᓄᖅᑲᖅᑐᖅ 17:33 
 



 

 

 


